
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Гучин дөрөвдүгээр бүлэг

	Энэ үед Каупервуд, Стинер хоёр тэс өөр байдалтай байсан тул түүн тухай цухас төдий дурдъя. Стинерийн царай үнс мэт цэлдэн хөх болж уруул нь зэвийжээ. Каупервуд, шоронд ч орж матадгүй, ер нь энэ тухайг эцэг эх, эхнэр хүүхэд, найз түнш нар нь сонсоод юу гэх бол гэсэн тун ч аягүй юм бодогдовч тэнцүүр алдалгүй тайван байсан нь түүний сэтгэл санааны онцгой зоригтойг харуулсан хэрэг билээ. Гай ланчиг тийнхүү догшин салхи шуурга адил дайрч байхад мань эр хормын төдийд ч зүрх алдах юм уу, бодол ухаан самуурсангүй. Сэтгэлээр зовсондоо амь насаа ч хорлоход бишгүй хүрдэг тийм чанар Каупервудэд өчүүхэн ч байсангүй. Нүгэл хилэнц гэж бодох юм түүнд үгүй. Амьдралыг чадалтай, дорой гэж хоёр хувааж хүн хүнээс өөрөөр бодно. Зөв, буруу зам гэж бий юу? Тийм юм байхгүй гэнэ. Энэ бол гүн ухааны хийсвэр ойлголт төдий л учраас түүн тухай бодохыг үл дурлана. Сайн муу үйл гэгч юу вэ? гэхэд энэ бол лам нар мөнгө олж баяжих гэж зохиосон тоглоом гэнэ. Олон нийтийн зүгээс өршөөнгүй үзэх юм уу, эсхүл гай ланчгаа эдэлж буй хүнд олонтоо амсуулдаг хатуу цээрлэлийн тухай гэвэл, ер нь хатуу цээрлэл гэдэг чинь юу юм бэ? гэвэл би ч тэр, эцэг эх минь ч тэр, эрх ямбатны эгнээнд орох замтай байсан биш, үгүй шүү дээ. Ер нь энэ догшин салхи шуурга шиг гайг нь өнгөрсний дараа нийгэмд дахиад ч тоогдох юм бил үү, юмыг яаж мэдэх вэ гэнэ. Ёс суртахуунтай, ёс суртахуунгүй гэж юу вэ? гэхэд ёстой дэмий яриа гэнэ. Харин чадалтай, дорой гэдэг бол өмнөө юм шүү гэж бодно. Хүн чадалтай бол өөрийгөө хэзээд хамгаалж чадна, бусдад ч тоогдоно. Хүн дорой бол ухарч, галын шугамаас зайлах хэрэгтэй. Каупервуд өөрөө чадалтай хүн, тэрийгээ мэдээд азтай одонд төрсөндөө хэзээд итгэж явна. Яг л ямар нэгэн юм (чухам юу гэдгийг нь өөрөө хэлж мэдэхгүй, энэ бол түүний гүн бодлыг хаадаг гижигддэг зүйл) хэзээд, юм болгон дээр түүнд тус болж, бүр балрахын эцсийн мөчид ч гэсэн авардаг байлаа. Түүний хүчээр гайхалтай сайхан сайхан боломж бий болно. Яагаад тийм хурц ухаан заяагаа вэ? Яагаад санхүү, хувийн амьдрал аль аль нь тийм сайхан өөдрөг байв аа? Тийм болох гавьяа байгаагүй ч тийм болж чадсан л юм даа. Санамсаргүй тохиолдол уу гэхэд түүний дандаа итгэлтэй байдаг, ажил хэргийнх нь «дүй», нэг биш удаа сорилт давсан гэнэт болж ирдэг үйл ажиллагааных нь «онгодыг» юугаар тайлбарлах вэ? Амьдрал гэгч балар харанхуй, үл таагдах юм мөн ч гэсэн бүрэлдэхүүн хэсэг нь чадал, дорой хоёр чанар мөн. Чадалтай нь ялж, дорой нь дийлддэг. Одоо тэр бол түргэн ухаан сийлдэг, нарийн тооцоо хийдэг, зөв дүгнэлт хийдэг чадлаасаа өөр юунд ч найдах юмгүй болжээ. Харахаас сэргэлэн, цовоо, танхил, ганган хувцасласан, мушгиа сахалтай, костюмаа толийтол индүүдсэн, цэмцийтэл хуссан, хацарт нь эрүүл царайн улаа бутарсан харагдах нь түүний эрэлхэг зориг, эр чадлыг илтгэнэ. 

	Каупервуд өөрөө Скелтон Виит дээр очиж тэр бүхий л явдлын тухай бодлоо хэлэхийг оролдохдоо би бол түрүүчийнхээ хүмүүсээс ялгаатай юм хийгээгүй гэж хэлэхэд Виит итгэж ядна. Элэгдлийн фондод яагаад тэр зургаан түмэн долларын сугалаа байхгүй байгаа учрыг Виит үл ойлгоно. «Ингээд заншчихсан юм» гэж Каупервуд хэлэвч цаадах нь ойшоосонгүй. Тэгэхдээ улс төрийн бодлоготон өөр бусад хүн Каупервудийн аргаар бүр ч их баяжин байсныг мистер Виит мэдэх ажээ. Тэгээд Каупервудийг гэрчийн этгээд болохгүй юу? гэхэд Каупервуд бодож түдгэлзэлгүй больё доо, би бол «хошуугаа худалдагч нь» биш гэж хээв хэлэхэд мистер Виит мушилзан инээмсэглэв. 

	Мистер Батлер, болох гэж буй сонгуульд санаа их зововч, одоо «тэр луйварчин» орсон нүхнээсээ тийм ч амархан гарч чадахгүй гээд баярлаж байжээ. Сонгуульд Бүгд найрамдах нам ялбал районы прокурор Дэвид Петтийн оронд Батлерын түнш, Батлерт ганц биш удаа хуулийн зөвлөгөө өгч байсан залуу ирланд Дэннис Шеннон гэдэг хүнийг тавихаар төлөвлөж байжээ. Нөгөө хоёр удирдагч нь үүнийг дуртайяа зөвшөөрсөн байж. Ухаан сэргэлэн, нуруугаар таван тохой арван ямх өндөр, тамирчин хүнийрхүү биетэй, гоолиг, шаргалдуу үстэй, цэнхэр нүдтэй, улаан хацартай тэр залуу эр бол нэлээд чадамгай сүрхий сайн уран илтгэгч, шүүгч байлаа. Бүгд Найрамдах намаас алба тушаалыг хуваарилан нэрсийн жагсаалт гаргахад Батлер түүний нэрийг оруулж соёрхсон учир мань эр өвгөн Батлераар бахархдаг бөгөөд сонгогдвол түүний хүсэл зоригийг биелүүлж байхын тулд мэдлэг чадвараа шавхан дайчилна гэж тангаргаа өгчээ. 

	Нэг үхрийн эвэр дэлсвэл мянган үхрийн эвэр доргино гэгчээр Бүгд Найрамдах намын удирдагчийн санааг зовоосон нэг юм байсныг тухайлбал: Хэрэв Каупервудийг шоронд хийвэл Стинер ч адил юм амсах байлаа. Хотын нярвыг мултлан гаргах арга сүв даанч олдохгүй байв. Каупервудийг хотын мөнгөнөөс зургаан түмэн доллар мэхлэн авчихсан гэж буруушаавал Стинер таван бум дээр буучих гээд байдаг. Тэгвэл таван жил шоронд хоригдох аюулд учирна. Стинер аль түрүүчийн заншил болсон замаар л явсан, надад буруугүй гээд зүтгэж болох байлаа, өөрийгөө буруугүй гээд улайн цайм мэлзээд байж болох байлаа, гэвч тэглээ гээд мултарч чадахгүй байлаа. Тийм тодорхой баримт байхад тангарагтны шүүхийнхэн ямар улс байлаа ч гэсэн нүд анин өнгөрөхийг зүрхлэхгүй биз ээ. Каупервудийн хувьд гэвэл олон нийт хэдийгээр түүний шийтгэгдэх гарцаагүй гэх боловч ялын төлөвлөгөө сонсоо ч үү үгүй ч үү гэмээр юм бас байсан юм. Стинерийн хувьд тэгж эргэлзмээр юм байсангүй. 

	Каупервуд, Стинер хоёрт албан ёсны ял зарласнаас хойш хэрэг явдал ямаршуу болж байсныг товчхон өгүүлэх нь чухал. Каупервудийн хуулийн зөвлөгч Стежер, тэр мөрдөн хянах ажлыг олон нийтэд мэдэгдэхээс бүр өмнө нь олж мэдсэн байжээ. Тэгээд баривчлах тухай тушаал гарахын өмнө мөрдөн байцаах байгууллагуудаар даруй хүрч очих хэрэгтэй гэж Каупервудэд зөвлөөд хэрэв ингэвэл та цагдаад туулгаж сонин хэвлэлийн шуугианы бай болохоо болино гэжээ. 

	Хотын даргаас Каупервудийг баривчлах тушаалд гарын үсэг зурсан яг тэр үед Каупервуд, Стежерийн зөвлөснөөр түүний хамт м-р Борчардт дээр ирж хэргээ шүүлгэхээр цагдаагийн Төв Газар дараачийн бямба гарагт хүрч очих явдлаа баттай болгох гэж хоёр түмэн долларын барьцаа төлжээ (түүнийг даагч нь Жерардын үндэсний Банкны ерөнхийлөгч м-р Дэвисон байв). Хотын эрх ашгийг хамгаалуулахаар хотын нийтийн зөвлөлийн дарга Сторбик, өмгөөлөгч Марк Оулдшоуг урьжээ. Хотын дарга нь Филадельфийн улс төрийн зүтгэлтнүүдийн дотор шинэ тутамхан орж ирсэн хүн болохоор хүн хартай танилцаж амжаагүй гэмээр мөн Каупервудийг ч танихгүй их л сонирхон харахад Каупервуд өөдөөс нь найрсгаар харан:

	— Ихээхэн наргиантай юм болж байх шив дээ, дарга минь гэхэд Борчардт инээмсэглэн: иймэрхүү түгшүүртэй үед энэ бүгдийг хийх нь ёс горимын доторх зүйл гэж би хувьдаа бодох юм байна даа гэж зөөлнөөр хэлээд, — Та ч өөрөө андахгүй байгаа шүү дээ, мистер Каупервуд гэв. Каупервуд:

	— Мэдэх нь ч мэдэж л байна гээд инээмсэглэжээ. 

	Дараа нь Каупервуд Төв шүүхийн газар гэгч дээр нь хэд хэдэн удаа дуудагдаж очоод асуугдахдаа тэндээс тулгасан ялын төлөвлөгөөг үзээд үл зөвшөөрөн өөрийгөө гэмт хэрэг хийгээгүй гэжээ. Түүний хэргийг арваг нэгдүгээр сард энд урьдчилан шүүхээр товлосон бөгөөд Петтийн зохиосон яллагааны адармаатайг Каупервуд харгалзан үзээд түүнийг шүүхэд шилжүүлэх асуудлыг шийдэх тангарагтны шүүгч нартай уулзаж учрах нь зүйтэй юм гэж ухаарчээ. Цаадуул нь уг хэргийг их л сүр бадраан зохиохыг оролдож байсан, саяхан өөрөө районы прокуророор сонгогдсон Шенноны шахалт шаардлагаар тиймэрхүү хэргийг шүүдэг Пенсильвани муж улсын шүүхийн орон нутгийн салбар болох улирлын Чуулганы Нэгдүгээр хэлтсийн гишүүн шүүгч Пейдерсоны даргалах арван хоёрдугаар сарын тавны өдрийн шүүхийн хурлаар түүний хэргийг сонсохоор тогтжээ. Тэр намар их хөл шуугиантай явж өнгөрсөн сонгуулийн ажлын дараа Каупервудийн хэргийг шүүж эхэлсэн байна. Молленхаур, Симпсон хоёр сонгогчдын эрхэнд халдах, сонгуулийн хуудсыг будилаантуулан засах зэргээр элдэв заль мэх хэрэглэсний ачаар Бүгд Найрамдах нам дахин ялсан боловч авсан санал нь түрүүчийн сонгуулийн үеийнхээс цөөрсөн байлаа. Дайсныхаа луйврын аргаас болж сонгуульд ялагдсан өнөөх «Хотын захиргаанд туслах иргэдийн эвлэл» муу муухай хэргийн эзэд гэж тооцож байсан этгээдүүдийнхээ эсрэг хийх тэмцлээ зориг шантралгүй үргэлжлүүлж байлаа. 

	Батлерын Эйлин энэ хооронд Каупервудийн хэргийн явцыг сонин хэвлэлд нийтлэгдсэн өгүүлэл, хотын дотор тарж байсан хов живийг чих тавин чагнаж түүнийхээ төлөө чийрэг бие, саруул ухаандаа зориг бадарч сонирхон ажиглана. Хүний санаа бодлын асуудалд Эйлин нарийн учрыг олох хүн биш ч гэсэн ер нь ухаалаг ажээ: Каупервудтэй байн байн уулзаж түүнээс зөндөө юм олж сонсож байсан болохоор (цаадах нь хашир хүн гэсэндээ хамаг юмыг уудлан тоочоогүй л дээ) түүний тухай сонин хэвлэлд бичиж байсан, гэр орныхон нь юу гэж ярилцаж байсан, бусад хүн амьтан юу гэж муухайгаар ярилцаж байсан ч уруу татагдаж санаа хувирах тийм хүн биш гэж итгэн байжээ. Каупервудэд луйврын хэргийг албан ёсоор тулгасан хойно Филадельфийн «Паблик лежер» сонинд нийтлэгдсэн нэг өгүүлэл Эйлиний сэтгэлийг нэлээд зогоожээ. Тэгээд ч хайчлан авч хадгалсан байна. Яагаад гэвэл уншихад бишрэн хайрладаг Фрэнк нь гүтгэгдсэнээс биш ялт хэрэг хийгээгүй гэсэн бодлыг нь нотлох шиг болжээ. Гэтэл тэр тэмдэглэл нь «Хотын захиргаанд туслах иргэдийн эвлэлээс» гаргаж байсан өдий төдий тунхаглал буюу илтгэлийн товчлол байсан юм. Түүний дотор өгүүлсэн нь. 

	 

	«Уг хэрэг санаснаас нэлээд нарийн төвөгтэй буй мэт. Тавин мянган долларын алдагдал нь хотын хонжворт сугалааг худалдсанаас юм уу, зохих ёсны тайлан баримтгүйгээс болсон биш, харин хотын нярваас Биржийн зуучдаа олгосон зээллэгээс болсон хэрэг юм. Түүнчлэн тус хорооны авсан үнэн магадгүй мэдээ сэлтээс үзвэл хотын зээллэгийн сугалааг биржийн зууч худалдсан сар бүрийн тооцоогоо өнгөрсөн сарын хамгийн доод ханшаар бодсон байх бөгөөд сугалааг жинхэнэ худалдсан үнэ тэр ханш хоёрын зөрүүгээс гарсан мөнгийг хотын нярав, зуучтайгаа хамсан хувааж авсан байна. Иймд тооцооны доод ханш бий болгох зорилгоор зах зээлийн газар үе үе даралт нөлөө үзүүлэх нь тэр хоёрын эрх ашигт тохирч байсан гэж үзвэл зохино. Гэсэн ч Биржийн зууч мистер Каупервудийн эсрэг үүсгэсэн шүүхийн мөрдөн байцаах ажиллагаа бол жинхэнэ хэрэгтэн этгээдүүдээс олон түмний анхаарлыг зайлуулж үүгээрээ тэдэнд хэрэг байдлыг өөрсдөдөө хамгийн тохиромжтойгоор зохицуулан янзлах бололцоо олгох гэсэн оролдлого төдийгөөс хэтрэхгүй хэрэг гэж тус хороо үзэж байна»

	 

	гэжээ. 

	«Уухай! Ийм л байх ёстой» гэж Эйлин тэр тэмдэглэлийг уншаад дотроо бодов. Энэ улс төрийнхөн, эцэг маань ч гэсэн өөрцгүй, ярьж байснаас нь бодоод үзэхэд өөрсдийнхөө гэмт хэргийн хамаг бурууг Фрэнкт чихэхийг оролдож байна. Фрэнк тийм муу хүн биш ээ. «Эвлэлийн» тайланд ч гэсэн тэгж хэлсэн байна. «Олон нийтийн анхаарлыг жинхэнэ гэмт этгээдүүдээс зайлуулах гэсэн оролдлого» хэмээснийг Эйлин гайгүй сайн тогтоож авчээ. Урьдынхаа уулздаг байсан газар одоо уулзаж болохгүй болсон учраас газар газар, голцуу Өмнөдийн зургаадугаар гудамжинд хөлсөлж авсан нэг байранд уулзаад жаргал эдэлж байхдаа Фрэнк яг л ингэж хэлж байсан шүү дээ. Фрэнк, түүний өтгөн үстэй толгойг нь илж өхөөрдөн байхдаа энэ бүх хэргийг орон нутгийн эрх баригчдаас зохиохдоо над хамаг гэм бурууг чихчхээд Стинерийг хаацайлах гэсэн зорилготой юм. Би ч өөрөө яаж ийж байгаад мултарна, гэхдээ чи хүн хард үг алдаж болохгүй шүү гэж байжээ. Аль алиндаа ашиг хонжоо бүхий санхүүгийн харилцаа Стинер бид хоёрт дээр үеийн тогтож ингэж, чингэж ажиллаж байсан гэдгээ Эйлинээс нуулгүй тодорхой ярьж өгч байжээ. Эйлин цөмийг нь ойлгосон буюу ямар ч гэсэн ойлголоо гэж боджээ. Гэхдээ Фрэнк өөрийгөө гэм буруугүй гэнэ, цаадах нь ч үнэмшиж байлаа. 

	Саяхан цэцэглэн мандах өдрүүдийг үзэж байснаа одоо хувь тавилангийнхаа гунигт уяанд татагдан доройтсон Каупервудийн ах, дүү хоёрын хувьд гэвэл тэдний ажил төрөл өөдлөхийг больжээ. Тэднийхний хийморь сүнс нь Алжернон Каупервуд ажээ. Эцгийнхээ эр чадал эрэлхэг зориг, ах дүүсийнхээ урам зоригийг бадраагч, түшиж тулах хүч, үр хүүхдийнхээ найдвар горьдлого, эхнэрийнхээ түшиг, Каупервуд овгийн нэр төр, сүр жавхлан нь болдог асан ажээ. Тэр бол өөрийн яс махны барилдлагатдаа өлзий хутаг, сүр жавхаа, хүсэл эрмэлзэл, эрхэм чанар, аз жаргалын биелэл билээ. Гэтэл одоо тэдний тэр хурц нар нь өнгө бүдгэрсээр хэвийн жаргах янзтай болов. 

	Дасаж дадсан амьдралыг нь бөмбөгдөн, үрээд хаях шиг болсон тэр нэг өглөө ирсэн захидлаас хойш Лилиан элий балай ч юм шиг болжээ. Хүн амьтны нүдэн дээр гэр орныхоо ажлыг хуучин янзаар гялалзуулж байх мэт харагдавч дотроо хэдэн долоо хоног шаналан тарчилсаар Лилиан туйлын их гуниглан байлаа. Дөчин насандаа энх мэнд, элдвээр гачигдахгүй амьдрах ёстой гэж санаж явтал нь амьдарч цэцэглэсэн төрөлх хөрснөөс нь суга татан гаргаад гуниг зовлон, доромжлол дарлал, төөнөх халуун нарны дор гандан үжрэх аюул нөмөрчээ. 

	Каупервудийн эцгийн хувьд гэвэл түүний банкны ажил хэрэг шатгүй гулсах мэт доройтлоо. Хүүдээ туйлын их итгэн найддаг хүн байсан гэж бид дээр дурдсан, гэхдээ Фрэнк нэг юман дээр алдаа хийгээд тэрнийхээ лайг эдэлж байна гэж тэр ойлгоод үргэлж дотроо бодно. Фрэнк, бидний мэдээж аргаар өөрийгөө аврах гэж оролдох нь зүйн хэрэг гэж өвгөн бодох боловч ийм их гуниг зовлон дайрсан юмны гохонд орчихжээ гэж бодохоос зүрх нь шимширч санаа нь зовно. Фрэнк шиг ийм сайн сайхан хүн ховор гэж тэр бодно. Хотын нярав, улс төрийн луйварчид ингэж орооцолдоогүй бол онцгой их амжилтад хүрэх байсан гэж бодно. Хотын төмөр зам, улс төрийн муусайн панзчид л хүүг минь хөнөөлөө гэнэ. Өвгөн Каупервуд өдөржин гэр орондоо бодлогошрон санааширч хөлхөхдөө наран маань хэвийх нь, Фрэнк сүйрнэ гэдэг чинь миний сүйрэл, олны нүүрэн дээр ой тойгүй ингэж яллана гэдэг чинь намайг хөнөөж буй хэрэг гэж саруулхан ойлгож байлаа. Хэдхэн долоо хоногийн дотор үс нь бүр цайж, алхах гишгэх нь удааширч, нүүр царай нь цонхийж, зовхи нь бууж, ухархай нь ширгэжээ. Харахад нүднээ дулаан хууз нь одоо нэгэнт өнгөрсөн сайн цагийн чимэг буюу хуучин дарцаг адил сөрдийнө. Фрэнк, Үндэсний Гуравдугаар банктай тооцоо гүйцээж түүнд ганц ч долларын өргүй үлдсэн нь өвгөний сэтгэлийг засах ганц зүйл боллоо. Гэсэн ч хүү нь хотын кассын мөнгийг идэж шамших хэрэгт оролцоод одоо түүнтэй холбогдсон бүхий л сонин хэвлэлийн мэдээнд гараад байгаа хүнийг банкны захиргаа өөрийн бүрэлдэхүүнд байлгаж чадахгүй гэдгийг өвгөн мэдэж байлаа. Ер нь Хенри Каупервуд нас өтөлсөн хүн болохоор албанаас огцрон гарах цаг нь ч болсон ажээ. 

	Фрэнкийг хөрөнгө шамшигдуулсан хэргээр баривчилсан тэр өдөр төгсгөл эхэлжээ. Өвгөнд хүү нь иймэрхүү юм болж магадгүй гэж хэлж байсан: хүүд нь Стежер зайлшгүй боллоо гэж байсан байна. Өвгөн хөлөөс нь годил зүүчихсэн юм шиг хэцүү байсан боловч банк дээр очдог журмаараа очжээ. Шөнө нойргүй хоноод гэрээсээ гарахын өмнө банкны захиргааны дарга Фруэн Кессоны нэр дээр огцрох тухай өргөдлөө бичиж түүнийгээ даруй гардуулах гэжээ. Нуруу намдуу, лагсдуу биетэй нүдэнд дулаахан мистер Кессон тийм бичиг үзээд санаа нь амрав бололтой шүүрс алдаад өрөвдсөн байдалтайгаар:

	— Танд хэцүү байгаа л даа, Каупервуд гуай минь. Бид танай гуниг зовлонг хамт хуваалцаж байгаагаа захиргааны гишүүдийн өмнөөс хэлье. Тэр хэрэгт танай хүү яаж байгаад холбогдчихсоныг бил ойлгож байна. Хотын захиргааны хэрэгт орооцолдсон санхүүгийн зүтгэлтэн ганц танай хүү биш ээ. Ганцаараа ч биш л дээ! Хэзээний тийм юм чинь. Бид таны гучин таван жилийн турш үнэнчээр хийсэн албыг өндрөөр үнэлж байгаа. Хэрэв бидэнд тэр түр зуурын бэрхшээлийг давж туулахад чинь өчүүхэн төдий боломж байсан бол бид аз завшаан гээд туслах байлаа, гэтэл та банкны зүтгэлтэн хун одоо тийм боломж байхгүй байгааг өөрөө ойлгож байгаа. Аливаа хэрэг гарахад дайнаас дажин нь гээч юм болдог шүү. Энэ их үймээн шуугиан намддаг сан бол, ер нь жаал намдаад янз нь мэдэгдвэл ч... гээд дуугүй болчихлоо, яагаад гэвэл иймэрхүү нөхцөл байдалд мистер Каупервудээс салах нь над болон манай захиргаанд маш харамсалтай байна гэж хэлэх гээд чадсангүй. Өвгөн Каупервуд өөрөө яриг уу даа, тэгвэл дээр гэж боджээ. 

	Түүнийг ярьж байх хооронд өвгөн Каупервуд хариу ганц ч гэсэн үг хэлэх чадалтай байх гэж маш их хүчлэн суужээ. Том гэгчийн зотон даавуун алчуур гарган ирж нусаа нийснээ нуруу эгцлэн засаж суугаад тайван байдалтайгаар хоёр гараа ширээн дээр тавив. Гэвч сэтгэл нь тайвангүй ажээ. 

	Би ер нь тэсэхгүй нь ээ, та түр гарахгүй юу гэж өвгөн гэнэт хэлэв. 

	Ганган, дэгжиндүү Кессон босож, өрөөнөөсөө гарав. Саяын ярилцаж суусан хүнийхээ сэтгэл санаа хэчнээн зовлонтой байгааг тэр хүн сайн ойлгожээ. Дөнгөж гармагц нь өвгөн Каупервуд хоёр гар дээрээ толгой тавин хамаг бие чичирхийлэн дагжиж:

	«Насандаа ийм юм үзнэ гэж хэзээ ч, хэзээ ч бодсонгүй! Даанч бодсонгүй!» гэж бувтнан үглэнэ. Тэгж байснаа гашуун халуун нулимсаа арчаад босож цонхны дэргэд очин гадагш харахдаа одоо юу хийх билээ гэж бодов. 

	
Гучин тавдугаар бүлэг

	Цаг хугацаа өнгөрөх тусам Батлер ухаанаа олохыг улам бүр больж охиноо хэрхвэл таарах вэ гэж бодох болжээ. Юм нууцгайлаад, эцэгтэйгээ юм ярилцахаас зайлсхийх байдлаас нь энэ лав Каупервудтэй хуучин хэвээр байна, муу даа, эрт орой хэзээ нэгэн цагт олны хэл ам болно доо гэж бодлоо. Каупервудийн эхнэр дээр очиж нөхрөө татаж ав гэж хэлье байз гэж нэг бодсоноо болив. Нэгд, Эйлин, Каупервудтэй нууц уулзаж байгаа эсэхийг лавтай мэдэхгүй, хоёрт, Каупервудийн авгай, нөхрийнхөө тийнхүү итгэлийг нь эвдэж явааг мэдээ ч үү, үгүй ч үү. Ингэж бодсоноо Каупервуд дээр очиж өөрт нь далайлгая гэж нэг шийдсэнээ энэ арай хэтэрнэ, бас ч лавтай нотолгоо, гэрч байхгүй болохоор больсон нь дээр гэж боджээ. Хайгуулын товчоонд хэлэхийг зүрхэлсэнгүй, гэрийнхнийхээ хэн нэгэнд итгэн даалгахыг ч зүрхэлсэнгүй. Нэг удаа өөрөө Хойд Аравдугаар гудамжны 913-р байшинг тойрон алхаж үзлээ. Ямар ч тус болсонгүй. Тэр байшингаас Каупервуд холбоогоо тасалж нэгэнт амжуулжээ. Үүдэн дээр нь хөлсөөр хүн суулгана гэсэн зарлал байлаа.

	Тэгж тэгж Батлер ингэхээр бодов:

	Эхийнх нь талын нагац хөгшин суудаг шинэ Орлеан юм уу, Бостон хот руу холхон нэг газар айл хэсүүлэн явуулъя: харин нарийн зохиохгүй бол горьгүй, гэтэл иймэрхүү ажилд Батлер дүй муутай, гэсэн ч бэлдэж эхэлжээ. Тийнхүү Шинэ Орлеан дахь хадам дүүдээ захиа бичиж, чи эгчдээ захиа бичээд охиноо над дээр түр ирүүлээч гээд, Эйлинд өөрт нь урилга ирүүлэхгүй юу, харин намайг ингэлээ гэж бүү хэлээрэй гэсэн захиа бичсэнээ ураад Молленхауэрийн гэргий, Каролина, Фелипия, Альта гэдэг гурван охин хамт арван хоёр сар гаргаад Парис, Ривьер, Ром хотоор явах гэж Европ руу гарах сургийг Батлер хэдхэн хоногийн дараа санаандгүй дуулаад Нора, Эйлин хоёрыг, ядаж Эйлинийг ганцаарыг аваад яваач гэж гэргийг нь ятгуулахаар Молленхауэртэй ярилцахаар шийджээ. Яагаад ганцаарыг ч гэсэн явуулъя гэж буй гэвэл Молленхауэрийн гэргий нөхрийгөө ганцаарыг орхиод яах вэ, харин охид газар үзэж нүд тайлаг гэсэн хэрэг. Энэ бол Эйлинийг нэг хэсэгтээ холдуулах сайхан арга билээ.

	Тэд Европт наад зах нь хагас жил болохоор ярилцаж байжээ. Тэр хоёр айл их ходий байсан болохоор Молленхауэр, тэгж хүссэнд нь их дуртай байв. Молленхауэр хатагтай ч улс төрийн бодлогын үүднээс дутахгүй дуртай хүлээн авчээ. Тэгээд урилга ирүүлж Нора туйлгүй их баярлаж. Европт түр ч гэсэн байж үзэхийг аль язгуурын хүсэн мөрөөддөг байсан хүнд тийм сайхан бололцооноос илүү сайхан юм хаа байх вэ. Эйлин, Молленхауэр хатагтайн тийнхүү урьсанд сэтгэл тааламжтай байв. Хэдэн жилийн өмнө ийм урилга ирсэн бол дор нь "за" гэх байжээ. Гэтэл одоо Эйлин, тэр урилгыг Каупервудтэй уулзаж байхад гол зонхилох биш ч гэлээ бас л нэг садаа гэж л үзжээ. Молленхауэр хатагтай, над дээр ирж урилга өгөв гэж нэг орой хоолоо идэцгээж байх үеэр нөхрөө энэ хэрэгт оролцсон тухай ямар ч сэжиг ажиг аваагүй байсан Батлер авгай бараг хэлж гүйцээгүй байхад Эйлин гал дээр ус асгах мэт агшин зуур хариу хэлжээ.

	— Эцэг чинь дургүйцэхгүй бол бидэнтэй хамт явахгүй юу гэнэ. Нээрээ ч сайхан байх байх шүү. Парист нэг хэсэг болоод Ривьера орох гэнэ гэж эх нь хэлэхэд Нора 

	— Мөн сайхан аа! Би Парист нэг очиж үзэх юм сан гэж дандаа хүсэл болж байсан хүн дээ! Чи хүсэж байсан уу! Эйлин? Мөн сайхан аа! гэж их баярлана. Эйлин:

	— Над явах дур нэг л алга гэж хариулсан нь эцгийнхээ горьдлыг таслахын тулд эхнээс нь аваад огт жишимгүй байя гэж шийдсэнийх ажээ. — Бас тэгээд над өвлийн хувцас ч алга, хүлээзнээд дараа болъё цаашаа гэв. 

	— Юу бол оо вэ, Эйлин, Яана гэнэ ээ! Өвлийн цагаар гадаадад явж үзэх юм сан гэж чи үглэдэггүй бил үү? Одоо ийм завшаан гарч байхад... Гоёж гоодох чинь тэнд очоод ч болно шүү дээ гэж Нора нь эгдүүцэв. 

	— Нээрэн, гадаадаас таарч тохирох юм олдохгүй яав гээч нь гэж Батлер авгай ташуур өгөөд, — Явтал бас хоёр гурван долоо хоногийн зай байна гэв. 

	— Ээж ээ, цаадуул чинь тайлбарлагч ч юм уу, зөвлөгчөө болгож эр хүн авч явахгүй юм бол уу? гэж Кэлем асуухад

	— Би ч гэсэн тэдэнд тус болохоос татгалзахгүй гэж Оуэн яарамгүй хэлэв. 

	Батлер хатагтай амандаа юм зажлангаа: — Үнэндээ мэдэх юм алга. Хүүхдүүд минь өөрснөө асуу гэнэ. 

	Эйлин гэдийсэн хэвээр. Явах хүсэл түүнд алга. Дэндүү гэнэт шийдсэн хэрэг. Аль ч ухаанаа олох арга алга. Яг ингэж байтал Батлер өвгөн орж ирээд ширээний толгойд суудлаа эзлэв. Тэдний юун тухай ярилцаж 6уйг сайн мэдэвч, өөрт нь огт падгүй гэсэн царай гаргах гэж байдгаараа хичээнэ. 

	Эхнэр нь уг асуудлын голыг нь ярьж өгөөд:

	— Эдвард, чи үгүй гэхгүй биз дээ? гэхэд Батлер:

	— Үгүй гэх гэж үү? Хаанаас, би чинь тэгж өөрийгөө хохироох хүн биш. Та бүгдээс чинь түр ч гэсэн ангижирна гэдэг аз завшаан биш үү? гэж сүрхий хуурмаг боловч болхиор алиалав. 

	— Уухайс! Чи ганцаараа энд үлдээд гайгүй сайхан байх вий! гэж эхнэр нь хэлэв. 

	— Би ганцаараа ч байхгүй л дээ, нээрэн шүү. Намайг гэртээ байлгахад дургүйцэхгүй айл манай хотод зөндөө олдоно, би хүн амьтанд нүүртэй хүн шүү гэж Батлерын хэлэхэд авгай нь:

	— Би хүн амьтанд нүүргүй байсан бол манай хотод чамайг гэртээ шагайлгах ч үгүй айл олон байх байсан. нээрэн шүү гэв. 

	Батлер зөөлөн нүдээр харж:

	— Тэгвэл, нээрэн маргаад байх юм алга даа гэв. 

	Эйлин тас зөрсөн хэвээр авай. Нора, эх хоёр нь яаж ч ятгаад тус болсонгүй. Харин бодсон бодлоо бүтэхгүй болж буйд гонсойсон Батлер шалдаа буусангүй. Яаж ч ятгаад Эйлинийг Молленхауэр хатагтайн урилгыг авуулж чадахгүй болохоо мэдээд одоо эрэлчин хөлслөхөөр шийджээ. Тэр үед алдар цуутай болсон эрэлч Вильям Пинкертоны агентлаг нэрд их гарч байсан юм. Угаас ядуу гэр бүлээс гаралтай энэ хүн амьдралын эрээн барааныг үзэж үзэж эцэстээ өвөрмөц боловч нэлээд хүн амьтанд таалагддаггүй баахан ёозгүй мэргэшилд сүрхий байр эзлэх болсон юм. Ямар нэгэн гунигт явдлын улмаас Пинкертоны тусыг амсах гэсэн хүмүүс, түүнийг Иргэний дайны үед эх оронч байдалтай бөгөөд Абрам Линкольнд ойр дотно байсныг нь их чухалчлан бодох ажээ. Энэ хүн л, бүр үнэнээр нь хэлбэл, энэний шилж авсан хүмүүс л эгзэгтэй ширүүн үеийн туршид Линкольныг засгийн эрхэнд байх үед нь хамгаалж байсан ажээ. Пинкертоны байгуулсан газар нь Филадельфи, Вашингтон, Нью-Йорк болон бусад олон том хотод салбартай байлаа. Батлер, Филадельфи салбарынх нь хаягийг нэг биш удаа харсан боловч тийшээ орж үзье гэж хүсдэггүй байжээ. Одоо нэгэнт шийдсэн учраас түүний гол салбар нь Нью-Йоркт байдаг юм гэнэ лээ гэж хүнээс сонсоод тийшээ очих болжээ. 

	Явахынхаа урьд өдөр ганц өдрийн хугацаатай яваад ирнэ гэж хэзээ ёзооны заншсанаараа хэлжээ. Төмөр замаар таван цаг яваад Нью-Йоркт хүрдэг болохоор тэнд шөнийн хоёр цагт очжээ. Бродвейн доорд хэсгийн гудамж дахь конторт Батлер орж даргатай нь уулзъя гэхэд тавь эргэм насны, үс буурал, нүд цэнхэр, бие нүсэрдүү, зуувандуу дугариг, ухаалаг зальжин маягийн царайтай өндөр эр, түүнийг хүлээн авч уулзав. Тэр хүн, ярьж суухдаа богинохон гарынхаа болцгор бүдүүн хуруунуудаар ширээгээ тасралтгүй бөмбөрдөнө. Хар хүрэн өнгийн дэндүү дэгжин гэмээр богино дээл өмсөж зангианд нь тах хэлбэртэй алмаас чулуун зүү гялалзана. Батлер өвгөн өөрөө ямагт бор саарал өнгийн даруу юм өмсдөг хүн. 

	Батлерыг ирланд, америкийн эрлийз тэр Мартинсон удмын эрхэм хүн дээр зарц жаал оруулж өгөв. 

	— Өдрийн мэнд хүргэе!

	Мистер Жилберт Мартинсон хариуд нь толгой дохиж Батлерыг нүд хэсүүлэн харснаа зоригтой бөгөөд нийгмийн дотор лав дээгүүр алба хаадаг хүн гэж тааварлан суудлаасаа босож түүнд сандал өгөн:

	— Суу, суу, танд би юугаар тус болж чадах байна, гэж хэлэхдээ өтгөн сагсгар хөмсөгнийхөө доороос ажиглан байлаа. Батлер өөрийг нь шинжин харж:

	— Та эндхийн дарга нь гэсэн байх аа? гэж албархуу асуухад цаадах нь: 

	— Тийм ээ, ноёнтон. Би эндхийн дарга нь гэж энгүүн хариулав. 

	— Конторын эзэн мистер Пинкертон өөрөө одоо эзгүй байгаа юм уу? Та битгий муу юм бодож гомдоосой, би тэр хүнтэй өөртэй нь ярилцах гэсэн юм сан гэж Батлер их л болгоомжлон асууж хэлэв. 

	— Мистер Пинкертон одоогоор Чикаго хотод байгаа. Долоо юм уу, магадгүй арав хоноод ирнэ байх. Та түүнд ярих юмаа над илэн далангүй ярьж болно шүү. Би өөрийг нь орлож байгаа юм. Гэвч та өөрөө л мэд дээ гэж мистер Мартинсон хариулав. 

	Батлер тэр хүнийг ямар хүн болохыг нь үнэлж ядан яая даа хэмээн тээнэгэлзэж байснаа:

	— Та гэр бүлтэй хүн үү? гэж нэлээд санаандгүй юм асуучихлаа. 

	— Гэр бүлтэй, ноёнтон. Би эхнэртэй, хоёр хүүхэдтэй хүн гэж Мартинсон тоглоомгүй өчив. 

	Туршлагатай хашир эрэлч хүн болохоор энэ хүн, хүү, охин эхнэрийнх нь аль нэг нь базаахгүй юм хийсэн тухай яриад унах нь гэдгийг ойлгожээ. Тиймэрхүү юмтай бишгүй тааралдаж явсан хүн. 

	— Би уг нь мистер Пинкертонтой өөртэй нь ярилцах гэсэн юм, гэвч та орлож байгаа бол... гээд Батлер үгээ дутуу орхив. 

	— Тийм ээ, тийм, ноёнтон. Би эндхийн ажлыг одоохондоо толгойлж байгаа хүн. Та мистер Пинкертонд итгэн ярих шигээ надтай бас тэгж ярьж болно шүү дээ. Та миний өрөөнд орохгүй юу? Тэнд ороод ярилцвал эвтэйхэн байх биз гэж Мартинсон хэлээд босож Бродвей рүү харсан цонхтой зэргэлдээ өрөө рүү заав. Тэр өрөөнд гялалзсан өөгүй модоор хийсэн нүсэр, гонзгойдуу ширээ, түшлэгийг нь савхиар бүрсэн дөрвөн сандал байх ба хойд мужийнхныг ялалтад хүргэсэн Иргэний дайны үеийн тулалдааны байдлаас дүрслэн харуулсан хэдэн зураг ханан дээр нь хадаастай харагдана. Батлер, Мартинсоны үгэнд орох уу, байх уу гэж эргэлзэнэ. Эйлиний тухайг хар элгийн хүнд хэлнэ гэхээс эвгүй санагдана. Одоо ч гэсэн ер нь хэлэх эсэхээ бүрэн шийдээгүй байна. Ер нь эд нар ямар улс бол? Мэдэж байж л болъё гэж өвгөн дотроо бодно. Тэгээд нэг цонхны нь дэргэд очиж автобус, машин тэргүүд язганах гудамжийг ширтэн гөлрөв.

	Мистер Мартинсон үүдээ тайвнаар хааж:

	— За, тэгээд би танд юугаар тус болж чадах байна даа, мистер... гээд үгээ таслан зогссон нь иймэрхүү гэмгүй царай гаргах аргаар гийчнийхээ нэрийг мэдэж авдаг ов ажээ. Заримдаа мэдээд авчихдаг л байж, гэвч Батлер тийм амархан мэхлэгдсэнгүй.

	Батлер үгээ зөөж тавин:

	— Би, энэ хэргийг хөөцөлдөх үү, байх уу гэдгээ бас сайн шийдээгүй байна. Бүх зүйлийг зохих ёсоор болгоно гэсэн бүрэн итгэл над хараахан төрөөгүй байгаа болохоор бүр ч... Би юуны өмнө бага сага мэдээ сэлт олж авах хэрэгтэй байгаа... Гэсэн ч уг нь ёстой хувийн чанартай хэрэг байгаа юм гээд дуугай болохдоо юу гэж хэлбэл дээр вэ гэж бодохын хамт Мартинсоноос нүд салгалгүй ажна. Цаадах нь наадахынхаа сэтгэл уймарч байгааг маш сайн ойлгож байв. Иймэрхүү тохиолдол бишгүй олныг үзээ биз.

	— Давын түрүү танд нэг юм хэлмээр байна, мистер...

	— Хэрэв танд нэр заавал хэрэгтэй бол Скэнлон гээрэй гэж Батлер зөөлнөөр үгийг нь тасалж хэлээд, — Ийм нэр бусдаас өчүүхэн ч дордох юм алга, харин жинхэнэ нэрээ нэг хэсэгтээ хэлэхгүй байх нь дээр гэж боддог хүн гэв.

	— Скэнлон гэе л дээ гэж Мартинсон мөн л адил зөөлнөөр хэлээд, — Энэ таны жинхэнэ нэр мөн эсэх нь, үнэнийг гэхэд, над ямар хамаа байх вэ. Би нэрээ заавал хэлэх албагүй шүү гэж танд сая хэлэх гэж байсан юм; гэвч энэ бол танд ямар мэдээ сэлт хэрэгтэй болохоос шалтгаална. Харин таны хэрэг нууцаар үлдэх болно, тэр тухай хэнтэй ч ярилцаагүй мэт байх болно гэдгийг танд найдвартай хэлж болох байна. Манай байгууллагын нэр хүнд бол бидэнд үзүүлдэг итгэл найдвар дээр түшиглэн тогтож байдаг учраас бид түүнийг буруу хэрэглэж болохгүй. Буруу хэрэглэвэл түүнээс болж бидэнд муу юм болно. Манай албан хаагчдын дотор гуч гаруй жил ажилласан эрэгтэй, эмэгтэйчүүд байдаг юм. Тун сүрхий алдаа хийхгүй бол бид, тэднээсээ нэгийг нь ч халдаггүй; ер нь бид тийм ноцтой алдаа хийхээргүй хүнийг л анхнаасаа шилж сонгож авдаг юм. Мистер Пинкертон хүн танихдаа гайхалтай хүн шүү дээ. Манайханд өөрсдийгөө зүрх сэтгэл судлагч гэж үздэг хүн ч байдаг. Бид жилд тус улсын өнцөг булан бүхнийг хамарсан түм гаруй эрэлт хүсэлтийг биелүүлж байна. Бид, хүсэгчийнхээ эрх ашигт тохирох хугацаанд нь л ажилладаг. Чухам юу мэдэх гэснийг нь л олж мэдэхийг оролддог. Бид хэрэгцээгүйгээр бусдын хэрэгт хөндлөнгөөс оролцохыг хүсдэггүй. Хэрэв бид шаардсан зүйлийг нь олж мэдэхгүйд хүрвэл тэр тухайгаа даруй мэдэгддэг. Эрж сураглахаас шууд татгалзах хэрэг явдал олон байдаг, тийм зүйлд эрлийг эхэлдэггүй. Таны сураглуулах хэрэг тиймийн нэг байж ч магадгүй. Бид, эрэл сурлын хойноос хөөцөлддөггүй, үүнийгээ нуухгүй. Зарим улс төрийн шинж чанартай юм уу, хувийн өс хонзон авах зорилготой хэрэг явдлыг бид сүүлдээ өөрснөө орооцолдчихож магадгүй гэж бодоод эрж сураглахаас татгалздаг юм. Одоо та бодоод үз. Та хашир хүн шиг байна. Би ч өөрцгүй. Тэгэхлээр манай мэтийн ийм байгууллага хүний итгэлийг хөсөрдүүлэх үү дээ? гээд дуугаа татан баталсан хариу сонсохоор Батлерын царай руу шимтэн харав. 

	— Үгүй байлгүй. Үнэн байх. Гэвч хувийнхаа хэрэг явдлыг дэлгэнэ гэдэг чинь амаргүй шүү гэж Батлер гунигтайхан хэлэв. 

	Хоёул хэсэг дуугай байснаа Батлер:

	— За яах вэ, та тохитой томоотой хүн шиг байна, над зөвлөгөө өг дөө. Харин би хөлсийг нь сайн өгнө шүү, миний сонирхож байгаа зүйлийг тодруулахад төвөг багатай юм шүү. Миний суудаг хотод бас нэг этгээд нэг бүсгүйтэй уулзаж байна уу, үгүй юу, уулзаж байгаа бол чухам хаана гэдгийг нь мэдэх гэсэн юм. Үүнийг мэдэхэд танд төвөггүй байх гэж би бодож байна гэхэд Мартинсон:

	— Тийм юмнаас амархан юм хаа байх вэ. Бид дандаа тиймэрхүү л юм хөөцөлдөж явдаг улс. Мистер Скэнлон, таны ажлыг хөнгөвчилж болох сон бол уу. Та, чухам хамгийн чухал шаардагдах зүйлээс илүү юм ярихыг хүсэхгүй байна, бид ч мөн танаас илүү дутуу юм мэдэхийг үл хүснэ. Харин бидэнд та ямар хотыг хэлээд байгааг тань, бас тэр эр, эм хоёрын аль нэгний нэрийг (заавал хоёулыг мэдэх албагүй) мэдэх нь чухал байна. Та өөрөө хэлж өгөхгүй байгаа учраас бид арга буюу асуухад хүрч байна. Заримдаа бид, нэгнийх нь, жишээлбэл, эрэгтэйнх нь нэрийг мэдээд, эмэгтэйнх нь дүрс байдлыг сайн хэлүүлж аваад ч юм уу, гэрэл зураг нь байвал бид төдий удалгүй олчихдог удаатай байсан, гэхдээ бидэнд нарийн мэдээ сэлт байвал ажил амар бүтдэг л дээ. Гэхдээ та өөрөө мэдэх хэрэг. Над юуг нь хэлбэл зүйтэй гэснээ л хэл дээ. Харин бид таны сонирхож буй зүйлийг олох талаар чадах бүхнээ хийх болно гэдгийг би танд батлах байна гээд учиртайхан инээмсэглэв.

	— За, тийм байдаг байж. Би танд ний нуугүй хэлье. Миний нэр Скэнлон ч биш Батлер. Би Филадельфийн хүн. Тэнд нэг банкны эзэн. Каупервуд гэгч - Фрэнк А. Каупервуд гэгч хүн байдаг юм гэж Батлер бүгдийг уудалж эхлэхээр завдсан боловч дотроо бас л тээнэгэлзээтэй байлаа. 

	— Жаахан хүлээзнээрэй гэж Мартинсон хэлэнгээ халааснаасаа цаас, харандаа гаргаж ирж, — Би бичээд авъя. Хэн гэв ээ? гэхэд Батлер дахин хэлж өгөв. — За тэгээд цааш нь контор нь Гуравдугаар гудамжинд «Фрэнк А. Каупервуд» гэсэн хаягтай байгаа. Хүн болгон мэднэ. Тэр хүн саяхан дампуураад байгаа юм. 

	— Өө, тэр үү! Би сонссон юм байна гэж тэмдэглэл хийх зуураа хэлээд, — Хотын хөрөнгө мөнгө үрж тарсан хэрэгт оролцсон хүн гэсэн. Та, тэднийхэнд өөрийнхөө нууцыг мэдэгдэхгүй гэж бодоод тэндэх манай салбарт очоогүй юм шив дээ... Тийм үү? гэхэд Батлер:

	— Яг үнэн. Таны тэр сонссон хүн чинь бас Филадельфийнх. Миний тухай бүү мэдэг гэж бодсон юм. Тэгээд л би наашаа ирлээ. Тэр Каупервуд гэдэг чинь Жирард гудамжинд хувийнхаа байшинд суудаг хүн, номер нь 19— 37. Олоход бас амархан. 

	— Ойлгомжтой байна гэж мистер Мартинсон зөвшөөрнө. 

	— Тэр хүний тухай мэдэх гэсэн юм... бас нэг бүсгүй... бүсгүй ч гэж дээ охины тухай мэдэх гэсэн юм... 

	Өвгөн Батлер түр дуугай болж Эйлиний нэрийг хэлэх хэрэгтэй болоход царай нь зовуурьтай барайж, хөмсөг зангидсан байлаа. Охиндоо тийм их хайртай, тэгж их бахархаж байдаг хүн чинь одоо нэрийг нь гаргаж хэрхэвч чадахгүй, тэгээд Каупервудийг үзэн ядах хорсол цээжинд нь багтамгүй санагдана. 

	— Таны садан төрлийн хүн үү, янз нь? гэж Мартинсон аятайхан асуугаад, — Дүр байдлыг нь л сайн хэлчихвэл өөр юмны тухай дурдах хэрэггүй байж болно шүү дээ. Илүү юм бидэнд хэрэгцээгүй, болно гэв. Тохитой томоотой өвгөн хүн байна, сэтгэл нь их зовж байгаа юм байна, шаналж гунигласан царайнаас нь ил байна гэж Батлерыг сайн мэджээ. Тэгээд:

	— Та надтай илэн далангүй ярьж болно шүү, Батлер гуай. Таны шийдэж ядаад байгаа учрыг би гадарлаж байна. Бидний ажиллахад л хэрэг болох мэдээ сэлт хэрэгтэйгээс биш, өөр юм бидэнд хамаагүй шүү дээ гэхэд Батлер:

	— Тийм ээ. Миний төрсөн. Нуугаад яах вэ миний охин. Та ухаантай шударга хүн шиг байна. Би эцэг нь болохоор тэрүүндээ өчүүхэн ч лай татахгүй юм сан гэж бодох юм. Охиноо аюулаас л аврах гэж оролдож яваа хүн дээ, би гээд том гараа зангидав. Өөрөө хоёр охинтой Мартинсон гарынх нь хөдөлгөөнийг ажна. 

	— Санаа зоволгүй яах вэ, Батлер гуай, би өөрөө хүүхэдтэй хүн болохоор мэдэж байна. Бид таны төлөө чадах бүхнээ хийнэ. Хэрэв та над тодорхойхон яриад өгөх юм уу, эсхүл охиныгоо гэртээ ч юм уу, албан тасалгаанд ч юм уу манай нэг хүнд сэжиг авуулалгүй нүд хужирлуулчихвал тэр хоёр тогтмол уулздаг эсэхийг нь мөдхөн мэдээд өгнө. Үүнийг нь л та мэдэх гэж бодсон юм шив дээ. 

	— Тийм ээ, өөр юмгүй гэж Батлер баргар царайлан хэлэв. 

	— Тэгвэл, юу байх вэ, нэг их удаан хугацаа шаардагдахгүй амжилттай болбол гурав — дөрөв хоногт, их удахдаа л долоо, арав... хоёр долоо хоногоос яагаад ч хэтрэхгүй. Эхний хэдэн өдөр юм мэдэгдэж өгөхгүй бол хэдий хугацаагаар мөрд гэж таны хэлэхээс л шалтгаална даа.

	— Би үнэнийг мэдээсэй гэж байгаа болохоор хэчнээн хугацаа орсон ч хамаагүй гэж Батлер гонсгор байдалтай хариулаад, — Нэг, хоёр, гурван сар хэрэгтэй болсон ч хамаагүй би мэдэж л авах ёстой, заавал, заавал, гэж өвгөн хэлээд зориг орж, шантрахгүй байдалтайгаар босож, — Туршлагатай сайн улс ирүүлээрэй. Болж үзвэл өөрөө хүүхэдтэй хүн байвал зүгээр шүү, тэгээд бас амаа барьж чаддаг хүн л их чухал гэхэд Мартинсон:

	— Би таны юу бодож буйг гадарлаж байна, Батлер гуай. Та санаа бүү зов. Хамгийн их итгэлтэй шилдэг сайн улсаа явуулна. Тэд чалчихгүй. Би эхлээд тан дээр нэг хүн явууламз. Таны санаанд таарах нь уу, үгүй юу үзээрэй. Би тэрүүнд юу ч хэлэхгүй. Та өөрөө ярилцаад үзээрэй. Хэрэв таармаар санагдвал яриад өгөөрэй, тэгэхлээр цаадах чинь яахаа өөрөө мэднэ. Хэрэв түүнд хүн туслалцаа хэрэгтэй гэвэл би бас хүн нэмж явуулъя. Танайх хаана байдаг айл вэ? гэхэд Батлер түүнд хаягаа хэлж өгөөд:

	— Та бид хоёроос өөр хүн мэдэхгүй биз? гэхэд цаадах нь:

	— Санаа зоволтгүй гэлээ. 

	— Танай хүн над дээр хэзээ очих бол? 

	— Хэрэв хэрэгтэй бол маргааш ч болно. Би нэг хүнийг дотроо бодож байна, тэрийг би Филадельфи руу өнөө ч явуулж болох байна. Одоохондоо гадуур ажилтай явсан, тэрнээс биш, дуудаж ирүүлээд тантай яриулах сан. Ер нь би цөмийг яриад өгөмз, та сэтгэл зовох хэрэггүй. Таны охины нэр төр найдвартай гарт байгаа шүү. 

	— Танд их талархлаа гэж Батлер нэлээд зөөлрөн огцомдуу хэлээд, — Маш их баярлалаа. Та над их тус хүргэх нь ээ, би хөлс сайн өгнө... гэтэл Мартинсон:

	— Энэ тухай яриад яах вэ, Батлер гуай. Та манай байгууллагын зохих тарифын журмаар үйлчлүүлж болно гээд Батлерыг үүд хүртэл гаргаж өгөөд араас нь үүд хаагдтал хүлээн зогсов. Батлер, их л урвагар унжуу гарчээ. Төрсөн охин Эйлинийхээ мөрөөр тагнуул тавина гэдэг чинь бодоод үзэхэд юу ч гэсэн үг вэ дээ, нээрэн.

	
Гучин зургаадугаар бүлэг

	Маргааш нь Батлерын конторт дохийсон, унжгар, эв хавгүй биетэй, хар үстэй, хар нүдтэй, арьс нь сарьс шиг баргар, гонзгой царайтай, шонхрын толгой шиг шовгор толгойтой нэг хүн орж иржээ. Тэр хүн Батлертай цаг гаруй ярилцаад гарав. Үдэш, оройн хоолны үеэр тэднийд очиж Батлерын тасалгаанд байж байгаад ялимгүй арга заль хэрэглэн Эйлиний барааг харах боломж олжээ. Батлер, охиноо дуудуулж өөрөө үүднийхээ хажууд зогсоод, хүрч ирэхэд нь өнөөх эрэлчинд сайн харж авах бололцоо олгохын тулд хажуу тийшхэн гарган зогсов. Эрэлч нь: өвөлд зориулан татсан зузаан хөшигний араар орж гудамж руу сонирхон харж буй дүр үзүүлэн зогсжээ. 

	— Өнөөдөр Сиссийг хүн унав уу? гэж Батлер охиноосоо асууна. Сисси гэдэг нь Батлерынхны хайртай гүүний нэр юм. Хэрэв Эйлин тэр эрэлчийг олоод харчихвал морины наймаа хийхээр ирсэн хүн гэж хэлэхээр Батлер бэлджээ. Тэр эрэлч Жонас Олдерсоныг хэн ч морины худалдаачин гэхэд үнэмшмээр ажээ. 

	— Үгүй байх, аав аа. Би л хаашаа ч яваагүй даг. Одоо би асуугаадахъя гэж Эйлин хэлэхэд эцэг нь:

	— Яах юм, яах юм. Би зүгээр л маргааш чамайг хэрэглэх болов уу гэж мэдэх гэсэн юм гэнэ. 

	— Хэрэв танд хэрэгтэй бол би больж болно шүү. Над Жерри бишгүй болж байна. 

	— Сайн байна! Тэгвэл жүчээндээ байж байг гээд Батлер үүдээ тайван хаав. Адууны наймаа хийх гэж байгаа юм байх гэж Эйлин боджээ. Өөрийнх нь унах дуртай Сиссийг эцэг нь хэл зэлгүй худалдахгүй гэж итгэх учир тэр тухай яриаг дор нь мартжээ. 

	Охиныг явмагц Олдерсон хөшигний цаанаас гарч ирээд одоо над өөр шаардах юм огт үгүй боллоо, мэдэх гэсэн юмаа мэдэж авлаа. Ямар нэг юм гарвал нэн даруй танд мэдэгдэнэ гээд явав. Түүнээс хойш гучин зургаан цагийн дотор Каупервудийн суудаг байшин, контор, Батлерын суудаг байшин, Харпер Стежерийн контор, түүнчлэн Каупервуд, Эйлин хоёр нарийн хяналтад орсон байлаа. Эхлээд зургаан хүн хэрэгтэй байснаа, Өмнөд гудамжинд Каупервудийн хөлсөлж авсан бас нэг байр илэрсэн учир тийшээ бас нэг эрэлчийг явуулжээ. Тэд бүгд Нью-Йоркаас ирсэн байв. Долоо хоног болоход Олдерсон бүгдийг олж мэдсэн байлаа. Эйлинийг Каупервудтэй уулзах үед нь Батлерт мэдэгдэж, зааж өгсөн хаягаараа даруй явж гэмт хэргийг халуун сэргэг дээр нь олж буух бололцоо өгнө гэв. Батлер, Каупервудийг алах гэсэнгүй (Олдерсон ч наад зах нь харсаар байж тийм юм хийлгэхгүй), харин тэр новшийг адгийн муу үгээр зад загнан, сайн дэлсэж аваад Эйлинийг харь! Тонил! гэнэ. Тэгэхэд чи Каупервудтэй уулздаггүй гэж мэлзээрэй! Тэр цагт чи дураар дургихаа болино байх. Эцгийнхээ үгнээс гарахаа болино. Засарвал засарч, эс тэгвэл засан хүмүүжүүлэх газар өгнө дөө. Дүүдээ ч бол, бусад охидод ч бол ямар жишээ болох нь энэ вэ? Юу мэдэж, юу хийснийг нь мэдвэл! Одоо Европт ч юм уу, хаа яв гэсэн газар явахгүй чи хаачих вэ? Батлер ингэж бодож байгаагаа Олдерсонд арга буюу хэлэхэд цаадах нь Каупервудийн хувийн эрх чөлөөнд халдах аливаа явдлаас хамгаалах нь миний үүрэгт ордог зүйл шүү гэж шууд хэлэхдээ:

	— Зодох юм уу, ер нь аливаа хүч хэрэглэхийг бид танд зөвшөөрөхгүй шүү. Энэ бол манай дүрэм горимд харш зүйл. Та тэр хоёрын уулздаг газар орж болно. Ингэхэд хэрэв нэгжлэг хийх зөвшөөрөл хэрэгтэй болохул бид таныг энэ хэрэгт холбогдолтойг нууж байгаад тийм бичиг олж өгч болно. Бид, Нью-Йоркийн нэг хүүхнийг мөрдөж яваа улс гэж хэлнэ. Харин та тийш орохдоо манайхны улстай орно шүү. Тэд хэрүүл цуугиан гаргуулахгүй. Та охиноо аваад гарч болно. Бид ч авч гарч болно, хэрэв та хүсвэл, нөгөө хүнийг нь аваад явж ч болно. Гэхдээ та түүнд ямар нэг ял тулгах ёстой доо. Түүнээс гадна, айл хөршийн хүмүүсээс нэг нь харчихыг хэн байг гэхэв, тэгвэл шалиг юманд дуртай саваагүй олон хүн цуглаж мэднэ, бид хариуцахгүй шүү. 

	Батлер ч өөрөө ийм юм болж магадгүй гэж зовж байжээ. Иймэрхүү юм хамаг нууц задлах осолтой байдаг. Гэсэн ч Батлер үнэнийг мэдэхийг хүснэ. Эйлинийг сайн айлгаж, нэгмөсөн засаж авахыг хүснэ. Тийнхүү, Олдерсон нэг долоо хоногийн дотор Эйлин, Каупервуд хоёрыг Өмнөд Зургаадугаар гудамжны нэг, хувийн бололтой байшинд уулздагийг мэдэж авчээ. Үнэндээ тэр бол ёстой нууц уулзааны газар, тэгэхдээ нэлээд дээгүүр байранд орох байшин байжээ. Цагаан чулуу хажлагатай, дөрвөн давхар тэр туйпуун байшин дэгжин боловч нямбай тавилгатай арван найман өрөөтэй ажээ. Тэнд хамгийн их гангачуул очно: шинэ хүнийг гагцхүү хуучин догьчуулын зөвлөснөөр оруулна. Ингэснээрээ хориотой хэргийг нууцлах хэрэгцээг хангаж чаддаг байжээ. Тэнд очоод эрхлэгч авгайд нь «Би уулзаатай юм сан» гэхэд л хэрэв эр, эм хоёулыг таньдаг бол дор нь тухтай сайхан өрөөнд оруулж өгнө. Каупервуд энэ байшинг аль эртний мэддэг байсан. Хойд Аравдугаар гудамж дахь тохилог байрандаа уулзалдах бололцоо үгүй болсон цагт Эйлинийг энд уулзаж байя гэжээ. Олдерсон, тэр байрны ямар болохыг мэдээд энэ байшинд нэвтрэн орж тэндээс хүн олно гэдэг маш бэрхтэй, ингэе гэвэл нэгжлэг хийх эрхийн бичиг хэрэгтэй, тэр бичгийг олж авна гэдэг амаргүй. Хүчээр дайран орж болох л доо, олон нийтийн ёс дэг алдсан хэрэг явдал дээр иймэрхүү арга заримдаа хэрэглэдэг. Гэвч байшингийн эзэд буюу оршин суугчдын зүгээс аягүй дургүйцэл их хөлтэй юм болох осол байдаг. Тэр байранд тиймэрхүү юм болж магадгүй юм шүү. Шуугиан гаргахгүй ганц зөв арга гэвэл: эзэн авгайд нь нэлээд мөнгө өгч олигтойхон ятгаад тохиролцох арга гэж Батлерт хэлснээ: — Гэвч одоо болохгүй тал байх шиг байна, юу гэвэл: тэр авгай, таны сонирхож буй тэр хүнд чинь их сайн байдаг бололтой. Тэгэхлээр дайрч ороод дээр нь улайм цайм буухаас дээр юмгүй мэт санагдана. 

	— Удирдах хүнээс гадна гурав — дөрвөн хүн хэрэгтэй болно. Нэг нь хонхны дуугаар үүд нээмэгц үүднийх нь өрөөнд орно, бусад нь араас нь дагаж ороод туслалцана. Тэгээд нэгжлэгийг түргэхэн явуулж, бүх үүд хаалгыг нээхийг шаардана. Хэрэв ороход шивэгчдээс байвал дууг нь тас хорих хэрэгтэй. Үүний тулд заримдаа мөнгөн хахууль өгдөг, заримдаа хүч хэрэглэдэг юм. Цааш нь эрэлчдийн нэг нь хаалга үүдийг шивэгчний цохилтоор зөөл зөөлхөн цохиж онгойлгуулна. Батлер бусад эрэлчдийн хамт араас нь дагах ёстой юм, үүдээ нээж өгөхлөөр нь өнөөх эрж байгаа хүнээ байгаа эсэхийг шүүрдэж үзнэ. Онгойлгож өгөхгүй бол хаалгыг нь эвдэж л орно доо. Тэр байшин дандаа орон сууцны нэг дор шавааралдсан газар байдаг болохоор тэднээс зугтах гэсэн хүн заавал ёслолын буюу арын хаалгаар гарна, тэнд нь хүн отуулчихна гэж Олдерсон тайлбарлав. Энэ бол Эйлинийг маш их саад тотгорын дотуур хүний нүднээс далдуур авч гарах бололцоо олгох зүрхтэй бодож боловсруулсан төлөвлөгөө байлаа. 

	Батлер энэ маш ёозгүй ажиллагааг танилцуулахад сэтгэл нь ихэд догдолж, ер нь энэ ажлыг бүр орхиод охинтойгоо ярилцдаг ч юм бил үү; би бүгдийг мэдсэн, нуугаад дэмий гэж хэлье, тэгээд эсхүл Европт яв, үгүй бол засан хүмүүжүүлэх газар явуулна гэе гэж нэг бодсоноо, нэгд төрөлхийн бүдүүлэг зантай, хоёрт гэхэд Эйлин дэндүү зоргоороо зөрүүд ааштай болохоор бүтэхгүй байх гэж эмээгээд Батлер тэгж тэгж нөгөө аргыг сонгон авав. Олдерсоныг дахин нэг сайн бодож нягтлаад, тэгээд Эйлин Каупервуд хоёрыг уулзахаар тэр байшинд орохлоор над мэдэгд, би нэн даруй хүрч ирээд эрэлчдийн туслалцаатайгаар Эйлинийг илчилнэ гэжээ. Энэ төлөвлөгөө нь тэнэг, хэрцгий, эцэг үрийн харилцааны үүднээс ч үзсэн тэр, эцсийн үр дүнгийн талаар ч тэр, зохимжгүй арга байлаа. Хүчлээд сайнд хүрч байсан удаа үгүй, гэвч Батлер үүнийг ухаарсангүй. Эйлинийг айлгаж, айхтар цочоосны хүчээр өөрийнх нь энэ явдлын хамаг бурууг ухааруулна гэж л бодно. Хүлээсээр бүхэл долоо хоног өнгөрч Батлерын сэтгэл мэдрэл туйлдаа тултал бачимдаж байтал тайлагдах цаг болжээ. Тэр үед Каупервудэд албан ёсны ял нэгэнт тулгаж шүүхээр хэлэлцэх л хүлээгдэж байлаа. Эйлин эцэг нь тэр тухайд ямаршуу байгааг Каупервудэд байсхийгээд мэдэгддэг байж. Өөрийнхөө таамаглалыг Эйлин, эцэгтэйгээ ярьсан ярианаас үндэслэдэг биш байж. Каупервудийн бүр мууг нь үзэх гэж эцэж цуцталаа хөөцөлдөж байгаагаа охиндоо мэдэгдэхгүйн тулд түүнээс аль болох хөндий байхыг хичээдэг байжээ. Оуэний ярьснаас л таамаглахад тийм байдаг байж. Оуэн өөрийн сонссоныг Кэлемд ярьдаг, Кэлем нь ямар ч сэжиггүй учраас ахаасаа дуулсан юмыг эгчдээ нэгд нэггүй тоочдог байлаа. Жишээ нь районы прокурорын албанд ямар хүн орох гэж байгаа, тэр хүн нь Батлерын гэр орон албан контороор үргэлж орж гарч байдаг учраас Каупервудийн хэрэгт ямраар хандахыг нь мэдээд авсан байлаа. Шеннон Каупервудийг «далд хийхийн» тулд чадах чинээгээрээ оролдоно гэхэд «өвгөн чингүүштэй хүн» гэсэн гэж Оуэн, Кэлемд хэлсэн байжээ. 

	Бас, Каупервудийг өөрийнхөө конторыг дахин нээх гэхэд тийм эрх түүнд байхгүй гээд саад хийхээр оролдож байсныг Эйлин мэдсэн байжээ. 

	Шүүхийн доод, дээд бүх байгууллагаар Каупервудийн хийж байсан тэмцлийн тухай сонинд бичсэнийг Батлер уншиж сууснаа Оуэнд:

	— Нээрэн, энэ нийгэм чинь тэр өөдгүй золигоос нэг салахчаа болдог бол жаргал ирлээ гэсэн үг гэжээ. 

	Оуэн, сүүлд дүүгээсээ “манай эцэг Каупервудэд яагаад тийм их муу болсон юм бол? Чи мэдэх үү?” гэж асуухад цаадах нь бас юу ч мэдэхгүй байжээ. Энэ бүх яриа нь Эйлинээр дамжин Каупервудийн чихэнд хүрдэг байжээ. Түүний хэргийг таслах шүүгч Пейдерсон бол Батлерын хуучин найз юм гэнэ, Стинерийг эрүүгийн хуульд заасан хугацаагаар шоронд хийхээр шийтгээд дараа нь өршөөлөөр гаргах юм гэдгийг ч сонссон байлаа.

	Каупервуд хэзээний цовоо янзаараа л байлаа. Шүүхээс над ял оноосон намайг өршөөлгөхөөр амбан сайд дээр орж хөөцөлдөх хүчирхэг найз нар санхүүгийн ертөнцөд бий. Ер нь яллагаа нь үндэс муутай учраас шийтгэж чадах ч үгүй биз. Олон түмний дургүйцлээс айсан улс төрийн луйварчид Батлерын хатгалгаар л намайг золигт гаргах гэсэн хэрэг. Батлер, нэг нэргүй захидал авснаас хойш л тийнхүү хамаг хэрэг үүсэж, дайсагнах болсон гэж Каупервуд Эйлинд ярилаа. 

	«Хонгор минь, хэрэв чиний эцэг ингээгүй бол чиг би тэр яллагааг дор нь хүчингүй болгочих байсан. Молленхауэр, Симпсон хоёрын аль нь ч над хувийн өс хонзонгүй улс. Гэвч тэд, хотын төмөр замыг надаас салган авахыг хүсэж, бас юуны өмнө Стинерийн барцдыг нимгэлэх санаатай байгаа нь үнэн. Гэсэн ч чиний эцэг ингээгүй бол тэд ингэж даамжруулан золигт гаргах гэж намайг барьж авахгүй байсан даа. Нэмэрт нь, эцэг чинь Шеннон мэтийн арвигүй өчүүхэн амьтдаар дуртайгаа хийлгэж байна л даа. Гай нь энд л байгаа юм. Тэд нэгэнт эхэлчихсэн болохоор одоо яаж болилоо гэхэв дээ. 

	— Ээ, би мэдэлгүй яах вэ. Надаас хамаг юм болж байна! Хэрэв би ингээгүй, түүнд тийм сэжиг ажиг төрөөгүй сэн бол чамд харин туслах байсан хүн шүү. Заримдаа би чамд гай татлаа гэж бодох юм. Одоо яахаа ч мэдэхийг байлаа. Чамд хэрэг болбол би нэг хэсэг чамтай уулзахгүй байхад ч бэлэн байна, гэвч одоо юугаар ч тус болох маань өнгөрсөн бололтой. Фрэнк минь би чамд даанч их хайртай юм, даанч их! Чиний төлөө яахаас ч буцахгүй! Улс амьтан юу бодож, юу ярьсан над ямар падтай! Би чамд л хайртай! гэж Эйлиний хэлэхэд Каупервуд:

	— Тэгж санагдаж л байгаа байх. Тэгсхийгээд мартагнана. Ямар өөр хүн олдохгүй юм биш! гэж алиалсхийв. 

	— Өөр хүн гэнэ ээ! гэж Эйлин дуу алдахад хоолойд нь зэвүүцэж дургүйцсэн шинж тодорч, — Чамаас өөр хүн над хэрэггүй. Над ганц чи, Фрэнк чи л хэрэгтэй! Хэрэв чи намайг хэзээ ч гэсэн хаявал би амиа хорлоно. Харж байгаарай! гэхэд Каупервуд уурсаж:

	— Битгий ийм юм ярь! Дэмий үг сонсох хүсэл алга Чи яагаад ч тэгэхгүй. Би чамд хайртай. Би чамайг орхихгүй, чи мэднэ. Харин чи одоо л намайг орхивол чамд дээр болно доо гэв. 

	— Ээ, яасан дэмий юм ярина вэ! Чамайг би хаях юм гэж үү? Чи намайг ингэх хүн гэж боддог юм уу? Харин намайг чи орхивол, миний хэлсэн үгийг санаарай! Тэгэх л болно би тангараглая. 

	— За, за ингэж яриад яах вэ, дэмий юм яриад яах вэ. 

	— Чамд би тангараглая! Хайр сэтгэлээрээ тангараглая! Чиний эсэн мэнд байх, өөрийнхөө аз жаргалаар тангараглая! Би өөрөө өөрийгөө ална. Над чамаас өөр хэн ч хэрэггүй! 

	Каупервуд суудлаасаа босов. Тэр хүүхэнд төрүүлсэн гүнзгий тачаал нь одоо түүнд аймшигтай мэт санагдах болов. Түүнээс болж тэр хоёул юунд ч орж мэдэх байлаа. 

	Эйлин, Каупервуд хоёрыг Өмнөд Зургаадугаар гудамжинд ирлээ гэсэн жижүүрийн эрэлчийн мэдээг авсан Олдерсон Батлерын конторт ирж одоохон тийшээ хамт явъя гэсэн тэр өдөр бол арван нэгдүгээр сарын бүрхэг нэгэн өдөр байлаа. Батлер одоо ч гэсэн охиныгоо тийм газар очсон байна гэдэгт итгэж ядна. Яасан бузар хэрэг вэ! Яасан ч аймшиг вэ? Би чинь охиндоо юу гэж хэлэх бил ээ? Би ер нь зэмлэж чадах уу? Каупервудийг яах вэ? Иймэрхүү юм бодохоос том гар нь чичирч байлаа. Тэр хоёрыг орох ёстой газраасаа хэдхэн гонхны цаадтай явж байхад тэр байшингийн эсрэг талд нь жижүүрлэж байсан бас нэг эрэлч хүрч ирэв. Батлер Олдерсон хоёр сүйх тэрэгнээс бууж гонх руу дөхөн явлаа. Дөрвөн цаг хагасын алдад билээ. Тэр байшингийн нэг өрөөнд Каупервуд дээл, хантаазаа тайлчихсан, нөгөөдхийнхөө үгийг сонсон сууж байжээ. 

	Тэр хоёрын байгаа өрөөний тавил төхөөрөмж нь тэр үед ноёрхож байсан ганган дэгжний тухай бэртэгчин ойлголтод тохирсон байна. Тэр үед тавилга хэрэгслийн үйлдвэрийн эздийн зах зээл дээр гарган худалдаж байсан «хээнцэр» эдлэлийн ихэнх нь Людовик хаадын нэгнийхийг нь дуурайсан зүйл байлаа. Цонхны хөшиг нь маш нүсэр хүнд, алт, мөнгөн чимэглэлтэй, голцуу л улаан өнгөтэй байдаг байж. Хивс нь цэцгэн хээтэй, зузаан хилэн илбэрээстэй. Ямар ч модоор хийсэн тавилга модон хэрэгсэл нь хүнд нүсэр, сүр бараатай, хээ угалз ихтэй. Энэ өрөөнд самрын модоор хийсэн хүнд ор, угаалтуур, ширээ, түүнтэй тохируулсан хувцасны шүүгээ байна. Угаалтуурын дээд талд алтан хүрээтэй том дөрвөлжин толь харагдана. Ханан дээр нь мөн тийм алтан хүрээт жаазанд нүцгэн хүүхэн, газар орны байдал харуулсан үзэмж муутай хэдэн зураг өлгөөстэй. Алтадмал сандлуудыг алаг эрээн хээтэй, гял цал зэс хадаас хатгаастай хоргойгоор бүржээ. Цайвар өнгийн брюссель зузаан хивсэн дээр цэцэгтэй том том цагаан цэнхэр сагс хатгамаллажээ. Ерөнхийдөө өрөө нь саруулхан, баялаг тавилгатай, бага зэрэг бүгчим ажээ. 

	— Заримдаа бодохоос айдас их хүрэх юм. Юмыг яаж мэдэх вэ, чи бид хоёрыг эцэг мөрдөж байж магадгүй юм шүү. Энд байтал гэнэт ороод ирвэл яах билээ гэж дандаа бодох болсон шүү. Худал хэлээд ямар ч нэмэргүй л дээ гэж Эйлин ярихад Каупервуд:

	— Нээрэн, тийм шүү гэв. 

	Каупервуд, тэр хүүхний гоолигт мөн л биширсээр билээ. Хөөрхөн зөөлөн гартай, мөлийсөн цагаан хүзүүтэй, хүрэн шаргалдуу алтлаг үс толгойг нь ороон гялтганана; том хоёр нүд нь тормолзоно. Цэцэглэн нахиалж буй бүсгүй хүний хамаг нандиныг хадгалж юманд сониучлах, тэнцүүр алдах, элдвийг хүсэмжлэн мөрөөдөх, бахархаж гайхмаар ажээ... 

	Каупервуд:

	— Давахгүй гэсэн даваагаар ес давдаг гэсэн үгтэй. Нэг хэсэгтээ уулзалдахаа болих уу гэж би өөрөө ч боддог л байсан. Ер нь өнөөх захидлаас хойш бид хоёр больдог л байж гээд ширээний хажууд үсээ аялуулан зогсож байсан Эйлинийг тэвэрч хөөрхөн хошууг нь үнсэв.

	— Чи мөн хөөрхөн амьтан шүү. Энэ хорвоод чамаас хөөрхөн амьтан над байхгүй гэж чихэнд нь шивнэв. 

	Яг энэ үеэр Батлер, хоёр дахь эрэлч хоёр, орох хаалганаас хажуу тийш зайлж уг хэргийг удирдах ажлыг өөртөө авсан Олдерсон хонх дарав. Хар арьстай шивэгчин үүд онгойлголоо. Олдерсон, эзэн авгайн нэрийг хэлж:

	— Дэвис хатагтай гэртээ бий юу? Би өөртэй нь уулзах гэсэн юм сан гэж эелдгээр асуухад тэр шивэгчин ямар ч сэжиг ажиггүйгээр, орох хаалганы баруун гар тийш буй хүлээн авах өрөөний үүд рүү зааж:

	— Та тийш нь ороод хүлээзнэж байгаарай гэв. 

	Олдерсон, зөөлхөн хүрээтэй малгайгаа авч, гартаа барьсаар орж ирэв. Шивэгчнийг, эзэн авгайгаа дуудахаар дээш гарч амжаагүй байхад мань хүн буцан гарч ирээд Батлерыг хоёр эрэлчийн хамт дотогш оруулав. Дөрвүүл хүн амьтанд мэдэгдэлгүй тийнхүү тэр хүлээн авах өрөөнд нь орлоо. Хэдэн минут болсны хойно «мадам» хүрч ирлээ. Тиймэрхүү газрын эзэн авгайчуулыг ингэж дууддаг ажээ. Тэр авгай нуруу өндөр, гоолиг, нүдэнд дулаан, цагаан царайтай, цэнхэрхэн нүдтэй, эелдэгхэн инээмсэглэнэ. Цагдаа нартай байнга тулгарч, залуу насандаа цалгиж цадиггүй явснаас одоо хашир сууж, хүнд үл итгэнэ. Шударга хөдөлмөрт огт үл нийцэх аргаар хоолоо олж иддэг, өөр мэдэх чадах юмгүй энэ авгай ямар ч салбарын ямар ч панзчины адилаар цагдаа ба орж гарах хүмүүстэйгээ түнш хагарахгүй явахыг л хамгаас эрхэмлэх ажээ. Урт, цэнхэр цэцгэн хээтэй пеньюар хэмээх бошинзтой байх бөгөөд энгэрийн задгайг цэнхэр туузаар холбосон завсар зайгаар нь дотуур өмссөн үнэтэй хувцас нь цухуйна. Зүүн гарынхаа дунд хуруунд гэрэлт чимэд хэмээх эрдэнийн чулуун шигтгээтэй том бөгж хийж, чихэнд тод цэнхэр оюу ээмэг зүүжээ. Хөлдөө хүрэл гархитай шар торгон шаахай өмсжээ. Ерөнхийдөө гадна байдал нь хүлээн авах өрөөнийхөө чимэглэлтэй их л дүйсэн байна. Тэр өрөөний хананд алтадмал цэцгэн хээтэй цаас бүрж наасан, шалан дээр цэнхэр цайвар шар эрээн брюссель хивс дэвссэн агаад алтадмал нүсэр жаазнуудад ар хүрээтэй нүцгэн хүүхнүүдийн сийлбэр, шалнаас дээвэр хүрсэн асар том гурван талт толь байна. Шалиг завхайн ийм амьсгалын хөнөөлт үзэмжид охиноо лав автагдсан байх гэж бодохоос Батлерын гол харлаж байсан тухай үл өгүүлэн өгүүлэхэд Олдерсон эрэлчдийнхээ нэгэнд сэм дохио өгөхөд цаадах нь тэр авгайн араар орж ухрах замыг нь хаав. 

	— Таны тайван байдлыг алдагдуулж байгаадаа бид их харамсаж байна, Дэвис авгай, гэж Олдерсон хэлээд, — Гэвч бид танай байшинд байгаа нэг хостой уулзах хэрэгтэй байгаа юм. Гэрээсээ оргосон нэг хүүхний тухай явна. Хөл үймээн огт гарахгүй, бид энд түүнийг олж аваачих л хэрэг байна гэхэд Дэвис авгайн царай цайж амаа нээхэд нь Олдерсон:

	— Хашхирч болохгүй шүү. Тэгвэл бид өөрсдийн зүгээс арга хэрэглэх болно. Миний хүмүүс танай байшингийн тал бүхэнд харуулдаж байгаа. 

	Эндээс хэн ч гарч чадахаасаа өнгөрсөн. Та, Каупервуд гэгч нэгэн ноёныг мэдэх үү? гэлээ. 

	Аз болоход, Дэвис авгай бол нэг их ууртай ч хүн биш, цадиггүй даналздаг ч хүн биш амьдралд нэлээн бодолтой ухаалаг ханддаг хүн байлаа. Филадельфийн цагдаа нартай холбоо тогтоож амжаагүй байсан болохоор нэг өдөр илэрч мэднэ гэж айдаг байж. Хашхираад хашхираад ашиг алга, байшин нэгэнт бүсэлчихсэн, энэ хоёрыг авран гаргах хүн хавь ойр алга, тэгэхлээр яагаад ч нэмэр болохгүй нь ээ гэж боджээ. Эзэн авгай, тэр хоёрын жинхэнэ нэрийг мэдэхгүй байна. Цаад хоёр нь өөрсдийгөө эр, эм хоёр Монтегью гэсэн байжээ. 

	— Ийм нэртэй хүн би огт мэдэхгүй байна гэж тэр авгай сэтгэл зовон хэлэхэд Олдерсоны туслагчдын нэг нь:

	— Энд чинь хүрэн улаан үстэй залуу хүүхэн байхгүй гэж үү? Саарал костюмтай цайвар хүрэн сахалтай эр бас ороогүй гэж үү? Тэр хоёр, хагас цагийн өмнө ирсэн дээ. Та хараагүй гэж үү? гэхэд авгай:

	— Одоо энэ байшинд ганц хос л байгаа. Тэр нь та нарын эрж байгаа улс мөн эсэхийг би мэдэхгүй байна. Та нарт хэрэг болоод байгаа юм бол нааш нь буугаад ирээч гэе л дээ. Харин бурхан минь, үймээн шуугиан л бүү гаргаж үзээрэй. Ганц айх юм энэ гэхэд Олдерсон. 

	— Та л үгүй бол, биднээс ч гарахгүй л дээ. Та бүү зов. Бид тэр охиныг олж аваад л явна. Та эндээ байж бай. Ямар өрөөнд байгаа юм? гэв. 

	— Хоёрдугаар давхарт, шатны цаад талын өрөө. Би та нартай хамт явах уу? Тэгвэл дээр байх. Би үүдийг нь тогшоод гараад ирээч гэе.

	— Хэрэггүй. Бид өөрснөө. Та эндээ бай. Танд айгаад байх юмгүй. Харин байрнаасаа хөдөлж болохгүй шүү гэж эрэлч дахин хэллээ. Олдерсон, Батлерыг араасаа дагаад яв гэсэн дохио өгөхөд Батлер ийм балиар заваан хэрэгт хутгалдаж алдаа хийснээ ухаарав. Нэгэнт л Каупервудийг алах гээгүй болохоор тэр өрөөнд дайрч ороод Эйлинийг гаргаж ирэх ямар олз вэ? Нааш нь буулгаад ирвэл болоо биз, тэгвэл хамаг юмаа мэдэгджээ гэдгийг ойлгоно. 

	Каупервудийг хүн амьтны нүүрэн дээр зэмлээд ч яах юм билээ. Хэрүүл маргаан болбол яана, өөртөө гай чирэх нь гэж айгаад царай барайлган:

	— Энэ авгай тийшээ очиг гэж Дэвис рүү зааж хэлээд, — Харин та хянаж яваарай. Охиныг наашаа гараад над дээр ир гэж хэл гэлээ. Гэр бүлийн ямар нэг эмгэнэлт явдал юм байна гэж Дэвис авгай гадарлаад одоо өөрөө эсэн мэнд мултрах найдвар төрж тэр дороо дээшээ гарлаа. Олдерсон, түүний туслагч нар, хойноос нь яг даган явав. Каупервуд, Эйлин хоёрын эзлэн байгаа өрөөний үүдэнд Дэвис очоод зөөлхөн тогшив. Энэ үед тэр хоёр, нэг том сандал дээр багтан сууж байлаа. Эйлин үүд тогших чимээг сонсмогцоо царай нь цайж огло үсрэн босов. Уг нь сэтгэл тайван хүн чинь өнөөдрийн туж нэг л муу ёрлон зовоод байсан ажээ. Каупервудийн нүдний харц агшин зуур ширүүн болжээ. 

	— Битгий зов, шивэгчдийн нэг нь биз. Би очоод онгойлгоё гээд үүд рүү дөхөхөд Эйлин түүнийг хорьж хүлээзнэ гэснээ жаахан тайвширсхийснээ хувцасны шүүгээнээс бошинзоо авч нөмрөв. Үүд дахин тогшино. Тэгэхлээр нь Эйлин үүдээ ялимгүй онгойлгов. 

	— Монтегью хатагтай, тантай нэг ноён уулзахаар ирээд байна гэж Дэвис авгай сэтгэл догдлонгуй боловч бие барихыг хичээн хэлэхэд Эйлин царай улам цайж:

	— Надтай юу? Намайг гэсэн юм уу? Та эндүүрээгүй биз? 

	— Үгүй, тантай уулзъя гэсэн. Хэдэн хүнтэй хамт явна. Танайхны л хүн юм уу гэж бодлоо. 

	Юу болж байгааг Эйлин, Каупервуд хоёр дор нь мэдлээ. Бид хоёрыг Батлер уу, Лилиан уу, Батлер л байж таарна, мөрдөж иржээ гэж Каупервуд бодоод юуны өмнө Эйлинийг яаж хамгаалахаа бодов. Өөрийнхөө төлөө, яг энэ агшинд ч гэсэн нэг их зовсонгүй. Бүсгүй хүнтэй холбогдсон хэрэг болж байхад айж дүрсээ алдахааргүй зориг хүч түүнд буй. Батлер, алахаар ирээгүй гэхийн газаргүй, гэвч айсангүй, өөртөө буу зэвсэггүй яваа боловч яах вэ, ийх вэ гэж ч бодсонгүй. Тэгээд Эйлиний цайсан царай руу харж:

	— Би хувцаслаад доошоо бууя, чи эндээ үлд. Бүү санаа зовоорой, би учрыг нь олчхож дөнгөнө. Тайван л байгаарай. Би бүгдийг нь аргална. Би чамайг ийм юманд татаж оруулсан, мулталж гаргах ёстой шүү дээ гээд малгай, пальтогоо өмсүүтээ чи түрүүлээд хувцасла, харин би түрүүлж гаръя гэлээ. Үүд хаагдав уу үгүй юу Эйлин санд мэнд хувцаслав. Тархи нь бүх чадлаараа ажиллаж буй мотор мэт байна. Аав ирээд байгаа юм болов уу? Үгүй байх аа. Энэ байшинд Монтегью гэж нэг өөр эмэгтэй байгаа байх. Аав мөн байлаа гэхэд миний нууцыг манайхны хэнд нь ч мэдэгдэлгүй дарчихсан байх нь мөн ч сайхан санаа. Над хайртай байдгийнх, би мэднэ газар гэж бодно. Иймэрхүү байдалд орчихсон охин гэрийнхэндээ хайрлагддаг, энхрийлэгддэг, эрх танхи байдаг нь хэрэг болно доо. Эйлин, гэрийнхэндээ тийм охин байлаа. Өөрт нь буюу өрөөл хэний хувьд ч гэсэн бүдүүлэг хэрцгий хүч хэрэглэх тийм чанар миний эцэгт байхгүй гэж бодно. Гэвч одоо түүнтэй яаж уулзана, яаж нүүрийг нь харна даа. Эцгийнхээ дүрийг төсөөлөн бодмогц юу хийхээ шийдэж:

	— Фрэнк ээ, хэрэв аав байгаа бол би очсон дээр. Яаж яривал зохихыг би сайн мэднэ. Намайг аав яах ч үгүй. Чи эндээ бай. Би айхгүй байна, ердөө ч айхгүй байна! Хэрэв чамайг хэрэгтэй болбол дуудууж хэмээн Эйлин сэтгэл догдлон Каупервудэд шивнэж байна. 

	Фрэнк, тулж очин хөөрхөн хацрыг нь хоёр гараараа илбэн барьж нүд рүү нь ширтлээ. 

	— Бүү ай. Би доошоо бууя. Аав чинь байвал чи хамт яваад өг. Чи бид хоёрын алиныг ч яах ч үгүй гэдгийг би мэдэж байна. Мөн бол чи контор луу над бичээрэй. Би тэнд очоод байя. Хэрэг болбол над мэдэгдээрэй. Аргыг нь олохыг л бодно доо. Чи тайлагнаад байх хэрэггүй. Юу ч битгий хэлээрэй. 

	Фрэнк, богино дээл, пальтогоо өмсөөд бүрх малгайгаа гартаа барьж гарахаар зэхэн үүдний дэргэд зогсож байна. Эйлин, бараг хувцаслаж дуусаад бошинзынхоо арын улаалзгана шиг жирийсэн олон улаан товчнуудыг товчилж ядна. Каупервуд туслаад өгөв. Бүрх малгайгаа өмсөж, бээлийгээ гартаа хийсэн хойно нь Каупервуд бас л,

	— Би эхлээд гарах уу, хэн байгааг нь мэдмээр байна гэхэд Эйлин:

	— Хэрэггүй, Фрэнк! Би эхлээд гаръя. Аав мөн, би мэдэж байна. Өөр хэн байх вэ! гэж зоригтой зөрөх зуураа Батлерыг хоёр хүүгээ дагуулж ирсэн байх гэж нэг бодсоноо, үгүй ч биз гэж санав. Тэгээд, — Намайг дуудвал чи очоорой. Намайг яах ч үгүй л дээ, харин чамайг эхлээд очвол уур нь шатчихна. Намайг гарга, чи өөрөө хаалганыхаа энд байж бай. Хэрэв би чамайг дуудахгүй бол за яамай боллоо гэж мэдээрэй. За юу? гэхэд Каупервуд:

	— За яах вэ тэгье, харин би араас чинь явна шүү гэнэ. 

	Хоёул үүдний дэргэд очоод Каупервуд үүдийг онгойлгов. Гудамд Олдерсон, хоёр туслагчийн хамт зогсох бөгөөд хэдэн алхмын тэртээ Дэвис авгай харагдана. 

	— Юу болоод байна? гэж Каупервуд Олдерсоноос огцом асуулаа. 

	— Тэр доор энэ хатагтайтай уулзах гээд нэг ноён хүлээж байгаа. Эцэг нь бол уу гэж бодож байна гэж эрэлч тайвнаар өчив.

	Каупервуд, Эйлинд зай тавин хажуу тийш болов. Эйлин, энэ улс миний нууцыг мэдчихэж гэж бодохоос дотор харлан түргэн түргэн алхсаар өнгөрөв. Гэнэт хамаг зориг нь бадарчээ. Ингэж охиноо хүн амьтны доог болгодог эцэг хүн байх уу? гэж бодоод зэвүү нь хүрчээ. Каупервуд хойноос нь дагаад явах гэтэл:

	— Та одоохондоо тийшээ очихын хэрэггүй байх аа. Эцэг нь байгаа. Нэр нь Батлер гэсэн мөн биз? Таныг нэг их сонирхохгүй байх, охинтойгоо л уулзах гээд байна лээ гэж Олдерсон зүйтэй зөвлөгөө өгөв. Гэсэн ч Каупервуд явж шатны талбай дээр очиж зогсов. 

	— Аав, та яах гэж наашаа ирэв? гэж Эйлиний хэлэх дуулдлаа. Батлерын юу хэлэхийг нь дуулж чадсангүй, тэгснээ энэ хүн охиндоо хэчнээн хайртайг бодоод сэтгэл нь амрах шиг болжээ. 

	Эйлин, эцэгтэйгээ тийнхүү улаан нүүрээрээ учраад эгдүүцэж зэмлэх байдлаар ярихыг завдсан боловч саглагар хөмсөгний дороос харагдах хонхийсон цэнхэр нүдний харцнаас түүний даанч их зовж тарчилсан нь ил учир хэчнээн их уур нь оволзож байсан ч зөөлрөөд явчих нь тэр. Даанч гунигтай санагдана. 

	— Охин минь, би чамайг ийм газар байна гэж хэзээ ч бодоогүй. Би чамайг нэрээ илүү боддог хүн гэж санаж явсан юм сан гэж хоолой чичрэн хэлээд зогсчихлоо. Тэгснээ, — Чамайг энд хэнтэй байгааг чинь би мэдэж байна, гэж хэлээд толгойгоо сэгсэрнэ. 

	— Муу нохойг! Амаар чинь шороо үмхүүлнэ дээ, гайгүй! Би тушаал өгөөд чамайг мөрдүүлсэн юм. Үхэхийн хооронд ийм бузар булай юм үзэх гэж байх уу даа! Ийм бузар булай юм!.. Чи одоохон надтай гэртээ харь! гэхэд Эйлин:

	— Чухам аа чухам, аав та намайг мөрдүүлэх гэж хүн хөлсөлдөг нь ч юу билээ, уг нь та... гэснээ эцгийнхээ нэг л хачин зовж тарчилсан мөртөө захирангуй байдлаар гараа өргөхлөөр дуугай болчхов. 

	— Дуу! Дуу! гэж өвгөн зангидсан буурал хөмсөгнийхөө дороос муухай харан хашхираад, — Би тэсэхгүй нь байна шүү. Намайг нүгэлд бүү оруул! Очиж очиж ийм газар байж уу! Бас тэрийг энд байхад уу! Чи одоохон надтай гэртээ харь! гэлээ. 

	Каупервудийг зүхэж байгааг Эйлин ойлгоод айж байна. 

	— Би бэлэн байна гэж Эйлин хэллээ.

	Уй гашуудаа нэрмэгдсэн өвгөн Батлер түрүүлээд явна. Амьдралдаа энэ хэцүү хормыг хэзээ ч мартахгүйгээ мэдэж байлаа. 

	
Гучин долоодугаар бүлэг

	Батлер, хэчнээн их уурлаж, Каупервудийг аливаа аргаар чадах зориг шийдмэг байгаа хэр нь Эйлиний аашлахыг үзээд бүр давхийн гайхаж хорин дөрвөн цагийн өмнөхөөсөө огт өөр хүн болчих шиг санагдана. Охин нь ичиж зовсон шинжгүй, тэр ч байтугай яавал ч яаг гэсэн байдалтай байна, уг нь гэм хийсэн газраа баригдаж сэтгэлээр унана гэж эцэг нь бодож байсан юм. Гэтэл одоо тэр байшингаас эсэн мэнд мултраад явахдаа охиныгоо номготгох байтугай харин ч өөртөө байдаг дайчин чанарыг нь оволзуулснаа гадарлаад бүр ч цухалдана. Эцэг, Оуэн хоёрынхоо адайр зангаас аль алины нь дуурайсан ажээ. Хөлсний сүйх тэргэнд тийнхүү гэрийн зүг эцгийн хамт хүргэгдэн явахдаа толгой тархиндаа ээлжлэн зэрэгцэн бодогдох түмэн бодлын улмаас зүс царай нь нэг улсхийн, нэг цайн зэвийж явна. Одоо нэгэнт нууц нь задарсан болохоор Эйлин өөрийнхөө байдлыг хамгаалж Каупервудтэй холбоотой байдгаа, түүнд хайр сэтгэлтэйгээ ер нь хүний иймэрхүү харьцааг өөрөө юү гэж үзэж байгаагаа ил шууд хэлэхээр зориг шийдсэн явна. Одоо аав миний тухай юу бодож байгаа нь над ер хамаагүй ээ, гайгүй хэрэг, нохой долоо! Би Каупервудэд хайртай, аав намайг нэгэнт ингэж шившгээ тарилаа гэж бодож байгаа болохоор одоо юу ч гэж хэлж байсан ямар ялгаатай юм? Хүний эцэг хүн байж ийм муухай юм хийж, тагнуул тавьж мөрдүүлээд хар элгийн улсын, тагнуулуудын, Каупервудийн нүүрэн дээр ингэж нэрийг минь хөөдөж гутаах гэж! Ийм байхад би эцгээ гэж урьдын адил хайрлаж чадах уу даа? Даанч муухай их алдаа хийжээ. Намайг яаж ч тэнэг явсны минь зааж нэрээ цэвэрлэх гэсэн цагаадаж чадахгүй, гутамшигтай, учир утгагүй муухай юм хийжээ. Ингэж шившгийг минь тариад, сэтгэл зүрхний хамаг нарийн нандин нууцыг минь илчлээд, тэгэх мөртөө хар элгийн хүний нүүрэн дээр шүү! Очиж очиж эрэлчин тагнуулчийн нүүрэн дээр шүү! Ай бүү үзэгд, тэр унтлагын өрөөнөөс, тэр хүлээн авах өрөө хүртэл хэдхэн алхмын газар мөртөө ямаршуу их зовлонгийн гай байв даа! Аавыг насандаа хэзээ ч, хэзээ ч, хэзээ ч уучилж чадахгүй! гэсэн сэтгэл зүрхний угаас шаналах бодол тархи толгойд нь эргэлдэх билээ. Эцэгтээ өгдөг охиныхоо хайрыг өөрөө ингэж алжээ. Үүнээс хойш тэр эцэг, охин хоёрын хооронд хайр найргүй тулалдаан болох буюу! Тэр хоёр огт дуугай явах бөгөөд Эйлин хоёр жижигхэн гараа нэг атган, нэг тавин байхад хурууных нь хумс алганд нь шигдчих дөхнө, хөмхийгөө тас жимийнэ. 

	Бүдүүлэг хүч хэрэглээд ашиг тус болдог ч үгүй, асуудлыг хараахан хэн ч тэгж шийдээгүй билээ. Манай хилэнцэт ёс дэглэмийн мөн чанарт муйхраар хүчдэх явдал тун заяаны юм шиг байгаа учраас түүний үнэ цэнэ их нэмэгдэх төлөвтэй. Тэр ч байтугай, чухам түүний хүчээр л «амьдрал» хэмээгдэх жүжиг бий болж, түүнийг шинжлэх ухааны үүднээс ч нотлох бололтой. Гэвч тэглээ гэхэд ямар үнэ цэнтэй зүйл байх вэ? Энэ жүжгийн үнэ цэнэ нь юу болж таарах вэ? Эйлин, эцэг хоёрын хооронд болсон энэ үзэгдэл ямар үнэ цэнтэй вэ? 

	Өвгөн Батлер тийнхүү явах зуураа одоо ч насан туршдаа охинтойгоо үзэлцэх хэрэг боллоо, юугаар төгсдөг бол, яах вэ? гэж бодно. Тун муухай явдал болсон саяхны энэ хэргийн халуун сэргэг мөр хэвээрээ байхад охин нь ганц ч үг дуугарахгүй гөжүүрхэж байна. Тэр ч бүү хэл, аав яах гэж наашаа ирэв? гэж асуусныг нь яана. Улайм цайм баригдсан атлаа нугарахгүй байгаа хүнийг яадаг байна? Их сүрхий ухаан сийлчихлээ гэж бодож явсан нь бүр дэмий юм болон баларчээ. 

	Гэрийнхээ гадаа хүрч очиход, сүйх тэрэгнээс Эйлин түрүүлээд буув. Өвгөн Батлер сэтгэл дэндүү цочирдсон учир одоо залгаагаар арга хэмжээ авах чадалгүй болж контор луугаа явахаар шийдэв. Гэвч замдаа буугаад явгаар явлаа. Энэ бол ер бишийн хэрэг юм. Яагаад гэхэд, ингэж бодолд дарагдан явахыг мартаад олон жил болсон байлаа. Католик сүмийн дэргэд очиход мөргөл болж байхлаар тэнд орж ухаан санааг минь задалж өгөөч хэмээн залбиран мөргөв. Бүдэг бадаг гэрэлд өргөл барьцыг хадгалах савны өмнө асах мөхөшгүй мөнхийн зул, өндөр цагаан тахилын ширээг үзээд өвгөний өнөөх үймсэн сэтгэл бага зэрэг намджээ. Тэгсхийгээд сүмээс гарч гэр лүүгээ явав. Эйлин хоолондоо орж ирсэнгүй, өвгөний хоолой руу үмх ч юм явсангүй, өрөөндөө орж үүдээ түгжиж аваад хязгааргүй бодолд автлаа. Тэр нэр муутай байшинд Эйлинийг байсан гэж бодохоос зүрх рүү нь зүү шивэх шиг болно. Охиныг минь, эцэг эх хоёрын голоос хайртай охиныг маань тийм газар аваачна гэж байх уу даа гээд Каупервудийг жигшинэ. Мөргөл залбирал ч яах вэ жич хэрэг. Өвгөн өөрөө итгэл муутай. Эйлин хэдэрлээд байдаг. Ер нь, энэ бүхий л явдлын уршиг гай их ч гэсэн охиноо тэр гайгаас мулталж авах ёстой гэж бодно. Нэг хэсэгтээ өөр тийш явуулж... Каупервудээс хөндийрүүлэх хэрэгтэй. Каупервуд ч хар гэрт орох биз, тэр орохгүй бол өөр хэн орох юм! Батлер ч арга бүхнээ шавхан хэрэглэж буй, ер нь энэ бол түүний гүйцэтгэх ёстой үүрэг ажээ. Ингэе гэхэд юу байх вэ, шүүхийнхэнд өөрийн санаа бодлоо цухуйлгахад л бүтэх юм чинь. Тангарагтны шүүгчдийг хахуульдах гэж явахгүй, чингэвэл гэмт хэрэг болно, харин уг хэргийг зохих зүй ёсоор нь явуулахыг хянан мөрдөнө. Каупервудийг ялд нэг л унагаад авбал бурхнаас өөр хэн түүнд тус болох вэ. Түүний найз түнш, санхүүгийнхэн яаж ч хөөцөлдөөд дэмий. Шүүхийн дээд доод байгууллага ашиг орлогоо бүгд ойлгоно. Уг хэргийг одоо засгийн эрх барьж буй хүмүүсийн хүсэл эрмэлзэлд ялимгүй тааруулсхийгээд янзлахад л болоо шүү дээ. Ингүүлж ч чадах ажээ. 

	Эйлин, энэ үе өөрийнхөө онцгой байдалд орсноо эргэцүүлэн бодож ухаарахыг оролдож байлаа. Эцгийн хамт гэрээдээ явах зуур хоёул дув дуугай байсан боловч эцэгтэйгээ ярилцах цаг ирэхийг мэдэж байлаа. Энэ бол гарцаагүй хэрэг. Нэг тийш яв гэх байх. Европ руу л яв гэж тун ч болзошгүй. Молленхауэр хатагтайн урьдаг лав эцгийн маань зохиосон заль байж шүү гэж Эйлин одоо ойлгоод тийшээ явах уу, байх уу гэдгийг шийдэх хэрэгтэй байлаа. Каупервудийг яг шүүхэд шилжих гэж байхад нь яваад өгөх гэж үү? Хаанаас! хэрхэвч явахгүй. Юу болж өнгөрөхийг нь заавал мэдэх ёстой. Юуны өмнө гэрээсээ оргож төрөл садан, найз нөхөд юм уу, танихгүй айлд ч яах вэ нэгэнд нь толгой хоргодох хэрэгтэй. Өөрт нь нэлээд мөнгө бий. Эцэг нь хааяа их мөнгө өгдөг байж. Хувцас хунараасаа заримыг нь аваад алга болохгүй юү. Гэрийнхэн маань нэг хэсэг болоод эргэж ир гэх биз. Ээж ч бүр сүйд болно. Нора, Кэлем, Оуэн гурав бачимдан гайхацгаана, харин эцэг яах нь аяндаа мэдэгдэнэ биз, ухаарч ч юуны магад. Эйлин овилгогүй зантай ч гэсэн гэр орныхондоо бахархал нь, амь гол нь болдог, үүнийг өөрөө мэднэ. 

	Доромжлолтойгоор илчлэгдээд хэд хоносон хойно эцгийнхээ дуудахад Эйлиний толгойд иймэрхүү л бодол эргэлдэж байжээ. Тэр өдөр Батлер гэртээ зориуд эртхэн ирэхдээ Эйлинийг гэртээ лав байгаа байх, улаан нүүрээрээ учирч ярилцахыг боджээ. Сүүлийн үед охин нь элдвийн муу юм болж магадгүй гэж их болгоомжлоод гэрээс гарах хүсэлгүй байв. Хүн мөрдөж байлаа ч хамаагүй маргааш Виссакиконд ирж надтай уулзаарай гэсэн захиаг Каупервудэд дөнгөж сая явуулсан байна. Заавал уулзахыг боджээ. Аав одоохондоо яагаа ч үгүй байна, гэвч нэг юм хийх нь зайлшгүй, энэ тухай Фрэнк чамтай ярилцах хэрэгтэй байна гэж захиандаа бичжээ. 

	— Эйлин, би чиний тухай одоо яах билээ гэж л дандаа бодох боллоо гэж Батлер охиноо өрөөндөө орж ирэхэд ямар ч оршилгүйгээр шууд яриагаа эхэлж, — Чи замрах замд маргаангүй ороод байна. Чамайг сайхан нэрээ ингэж хугаллаа гэж бодохоос би зовох юм. Амаа барих юманд орохоос нааш, үр минь, би чамдаа туслах ёстой. Энэ завсар би өөрийгөө л дандаа зэмлэлээ; ээж бид хоёрын чинь нэг нь буруу юм хийсэн юм уу, эсхүл чиний хүмүүжилд алдаа мадаг байснаас чамайг ийм гайд оруулчхав уу ч гэж бодогдох юм. Надаас боллоо гэдгийг хэлээд яах вэ, үр минь. Би өөрөө өөрийгөө хөнөөсөн хүн, одоо хэзээ ч сэхэхээсээ өнгөрлөө. Яасан шившиг, яасан булай хэрэг вэ! Ийм юм үзэх учиртай хар толгой байж би! гэхэд Эйлин одоо л надад бурхан, сүм, гэр бүл, эцэг эхийнхээ өмнө ер нь яах ёстой вэ гээд л баахан юм урсгах нь гэж бодоод:

	— Гэвч над хэлэх юм байна, аав аа! гэж үгийг нь таслав. Урьд тийм юмыг өөрөө ч маш чухалд үздэг байж. Гэтэл өөр үзэл бодолтой Каупервудтэй нөхөцсөнөөс хойш үзэл бодлоо өөрчилжээ. Түүнтэй хоёул, эцэг эх, хүүхэд эр эм, ах дүүсийн тухай бишгүй ярилцдаг байж. «Хэрэг явдлын зүй ёсны явцад хөндлөнгөөс бүү оролц» гэсэн Каупервудийн онол, түүний ухаан санаанд гүнзгий газар авч, ертөнцийг үзэх үзэл бодлоо үндсээр нь өөрчилсөн аж. Тэгээд юмыг түүний: «Би өөрийгөө л бодно» гэсэн хүйтэн цэвдэг, эрс тэс томьёоллын ёсоор харах болжээ. Каупервуд харамсдаг нь юу? гэвэл: хүмүүс ялимгүй юмнаас болж хоорондоо зөрөлдөөд хараал зүхэл, хэрүүл маргаанд орж, дайсагнан, тангараг тасрах юм, гэвч үүнтэй тэмцэх бололцоогүй гэнэ. Хүмүүс бие биеэсээ түрүүлж байх юм. Тэдний үзэл бодол өөрчлөгдөн үүний улмаас өвөр хоорондын нь харилцаа өөр болох юм. Ёс суртахууны зарчмын хувьд гэвэл байдаг нэгэнд нь байна, байхгүй нэгэнд нь байхгүй л байна, учрыг нь олох юм биш гэнэ. Эр эмийн харьцааны талаар муулаад байх юм алга гэнэ. Эрэгтэй, эмэгтэй хоёр хүн сэтгэл нийлж, бие биедээ болж л байвал тэдний харьцааг гэм зэмгүй сайн сайхан харьцаа гэж үзнэ. Ес төр болгон аваагүй Эйлинийг ээ бол хайрыг нь авч, хайраа өгсөн хорвоогийн ямар ч бүсгүйгээс дутахгүй цэвэр, хөөрхөн ихэнхээс нь илүү цэвэр, илүү ч хөөрхөнд санана. Хүн, нийгмийн тодорхой байгуулалд амьдрал ахуйн тодорхой нөхцөлд амьдран, цаг үеийнхээ тодорхой үзэл бодлыг дагадаг ажээ. Нийгмийн дотор хэн хүнийг гомдоолгүйгээр амжилт олж, амьдралынхаа замыг өлзийтэй болгохын тулд хүн гэгч амьтан, ядаж хүний нүдэн дээр нийтийн тогтсон хэв ёсыг дагасан болох ёстой. Өөр шаардагдах юм гарахгүй. Хэзээ ч унаж, хэзээ ч чадагдаж болохгүй. Тэгж гэм дуугаа хурааж, амнаасаа үг алдалгүй тэмцэх хэрэгтэй. Санхүүгийн өдий төдий бэрхшээлд орохдоо яг л ингэсэн юм, Зургаадугаар гудамжинд баригдаж байхдаа ч ингэхэд бэлэн байжээ. Эцгийнхээ үгийг сонсож байсан Эйлиний тархи толгойд иймэрхүү бодол орж иржээ. 

	— Гэвч над хэлэх юм байна, аав аа! Би мистер Каупервудэд хайртай; би тэр хүнтэй сууснаас өөрцгүй байна. Авгайгаасаа салахаараа надтай сууна. Та юмны учир мэдэхийг хүсэхгүй байна. Тэр хүн над хайртай, би тэрүүнд хайртай, тэрүүнд би чухаг хэрэгтэй гэхэд Батлер нэг хачин, ухаанаа олж ядсан маягаар харав. 

	— Салах гэнэ үү? гэж католик сүм ба энэ талаарх журмын тухай бодож эхлэнгээ хэлээд, — Чамтай суух гэж л эхнэр, хүүхдээ хаях хэрэг үү? Тэгэх юм гэж үү дээ? Чи тэрүүнд чухаг хэрэгтэй гэл үү? гэж ёжтой хэлэн, — Тэгээд эхнэр, хүүхэд нь яах юм? Тэдэндээ тэр чинь хэрэггүй хүн байх нь уу? Чи ер нь юу ярьж байна, аан? гэв. 

	Эйлин зэвүүнээр толгой сэжээд:

	— Ямар ч гэсэн үнэн л юм даа. Та л учир мэдэхгүй байгаагаас биш гэлээ. 

	Батлер чихэндээ итгэж ядна. Амьдралдаа ийм үг хэнээс ч сонсож явсангүй. Гайхах, хилэгнэх хоёр зэрэгцэв. Улс төр, панз наймааны хэргийн нарийн ширийнийг сайн мэдэх атал шалиг самууны явдлыг огт үл ойлгоно. Католик мөргөлтөн байж охиных нь бодож сэтгэж буй энэ. Хэнээс ийм бодол сураа вэ? Бодвол юм бүхнийг завхруулагч Каупервудийн зальхай үзэл бодлоос л сураа биз!

	— Чамд ийм бодол хэдийнээс бий болов оо, үр минь? гэж гэнэт айвуу тайвуу байдлаар асуугаад, — Хаанаас олж аваа вэ? Манай гэр оронд ийм ярна чи ер сонсоогүй дээ, би бүр андахгүй мэднэ. Чиний ярьж байгаа үг, эрүүл саруул хүний үг гэхэд зовлонтой байна гэхэд Эйлин дүрсхийн уурлаж ийм юмны тухай эцэгтэйгээ маргаад маргаад нэмэргүй гэж бодон:

	— За, аав та дэмий юм бүү ярь. Би нялх хүүхэд биш. Хорин дөрөвтэй хүүхэн. Танд мэдэх юм алга. Мистер Каупервуд эхнэртээ дургүй. Тэрнээсээ салахыг оролдож байгаа, тэгээд надтай сууна гэсэн. Би тэрүүнд хайртай, тэр над хайртай, ийм л байгаа юм! гэлээ. 

	— Ердөө л энэ үү? гэж Батлер, охиноо ямар нэг аргаар ухааруулахыг дотроо шийдэж, — Чи тэр хүний эхнэр, хүүхдийг ер бодохгүй байна уу? Бас тэр хүн мөд шоронд орох бололтой байгаа, энэ бас чамд хамаагүй юу? Ялтны алаг хувцас өмсчихөд нь чи бас хайрласан хэвээр, магадгүй бүр ч илүү хайрлах уу? (өвгөн, ёжилж ярихдаа тун сайн хүн байж). Чи тэрүүнтэй иймэрхүү замаар л золгох нь дээ, хэрэв золголоо гэж бодвол гэлээ. 

	Эйлиний уур учиргүй их шатан:

	— Би таныг мэдэж байна. Та ийм л юм хүсэж байгаа хүн шүү дээ. Та, тэрийг хийгээгүй гэмт хэргээр хилсдүүлэн шоронд хийлгэх гэж байгаа хүн. Ганц надаас л болж тэгж байгааг чинь би сайн мэдэж байна! Гэвч та тэгж чадахгүй, санааны чинь гарз! Тэр хүн чинь таны боддогоос илүү ухаантай, илүү сайхан хүн, та яаж ч оролдоод дөнгөхгүй! Мултраад гарч чадах хүн. Та надаас болж тэр хүнийг шийтгэж цээрлүүлэх гэж байна, гэвч тэр тоохгүй, тэгэх хүн биш. Ямар ч гэсэн би сууна. Би хайртай, хүлээнэ, сууна! Ийм л байна гэж хашхичив. 

	— Чи суух юм бий? Уухайс! гэж Батлер гайхсан мэгдсэн байдалтай хэлээд, — Чи хүлээж байгаад суух уу? Чи эхнэр, хүүхдээс нь салгах нь уу? Уг нь тэрүүнд чинь хүний нүнжиг гэж дуслын чинээ юм байсан бол ингэж чиний хойноос салбаганаж явахгүй байсан л даа. Чи суух гэв үү? Чи эцэг эх, гэр орныхондоо шившиг тарих нь уу? Чамайг өсгөж хүмүүжүүлээд хүний зэрэгтэй болгосон над ийм үг хэлээд зогсож байхаасаа чи зовохгүй байна уу? Чамайг өсгөж өндийлгөх гэж өдий жил үйлээ үзсэн муу эх чинь, бид хоёр чамайг гэж амиа тавихаасаа наагуур зүтгэж байгаагүй бол чи одоо энэ зэрэгт хүрэх байсан уу? Чи юмыг бид хоёроос илүү ухаарах ёстой баймаар шүү! Чи надаас ч бол, чамд сайн санааны үүднээс үг хэлэх хэнээс ч бол юмыг гадарлах хүн шүү. Чамайг би ёстой журамт хатагтай болгоё гэсэн маань ийм хүн болох гэж үү! Чи миний юу ч мэдэхгүйд минь хүрч байх, өөрөө болохоор шоронд орох гэж байгаа дээрэмчин, мөнгө идэгч, дампуурсан худалч, хулгайч амьтантай суух гээд байдаг чинь... гэхэд Эйлин эрс шийдэмгийгээр:

	— Аав! Танаас ийм үг сонсох хүсэл над алга. Тэрний тухай таны ярьж байгаа цөм худал. Би эндээс чинь зайллаа гээд үүд рүү эргэтэл Батлер босон харайж очоод замыг нь хаав. Нүүр нь барайн, уурлаж хамаг судас нь гүрийжээ. 

	— Байз, миний түүнтэй хийх тооцоо дуусаагүй. Би түүний учрыг олохоо л олно, энэ бол миний нэрийг Батлер гэдэгтэй адил үнэн! Манай оронд хууль зүй гэж байдаг шүү, тэрийг чинь тэр хуулийн ёсоор болгоод өгнө! Нэртэй төртэй айлын гэрт шургалж орж ирээд хүүхдийг нь хулгайлдаг хүн яадгийг би үзүүлээд өгөмз! гэж хэлэхдээ мань эр, охиныхоо гарч одох гэснийг юм болголгүй, харин яваа яваандаа санааг нь яагаад ч юм эргүүлж болмоор санагдсан бөгөөд хэсэг зуур үгээ таслахад Эйлиний царай цайж, эцгийнхээ өөдөөс эгц ширтэн харахдаа:

	Заримдаа эцэг маань хачин инээдтэй харагдана шүү! Каупервудийг бодвол мөн ч хоцрогдсон хүн шүү. Намайг өөрөө тэр хүнд дуртай явж байхад, Каупервудийг манайд ирээд эцэг эхээс нь хүүхдийг нь хулгайллаа гэж хэлж байгааг нь ч бодоод үзсэн... Шал дэмий юм ярьж байна! Маргаад хэрэг байна уу даа, өөрийнхөөрөө зүтгээд ер нэмэр болох уу? гэсэн бодол орж эцгийнхээ өөдөөс дуугүй л ширтэн зогсоно. Гэвч Батлер бууж өгсөнгүй. Уур хилэнгээ хэчнээн баривч уур нь дотроо багтаж ядан дэлбэ тавих шахна. 

	Охиноо дахин маргалдахгүй нь гэж бодон нэлээд тайвшрав маягтайгаар:

	— Би их харамсаж байна, охин минь. Ууртаа ингэлээ би. Чамайг дуудахдаа би уг нь ийм юм ярих гэж бодоогүй, огт өөр юм бодож байсан юм. Одоо чамайг Европт очиж хөгжим сурахыг хүсэж байж магадгүй, асуух гэсэн юм. Чи одоо жигтэйхэн байна, чамд амралт хэрэгтэй. Сайн амрахад орчин тойрноо өөрчлөх хамгийн чухал. Тэнд очоод чи цагаа тун сайхан өнгөрөөж болно. Норатайгаа ч хамт явж болно, чиний багш байсан Констанция эгчтэйгээ ч явж болно. Тэрүүнтэй хамт явахад чамайг дургүйцэхгүй гэж би бодож байна гэв. 

	Европ руу явуулах бас тэгээд Констанция эгчтэй явуулъя гэхлээр хөгжимд сургана гэдэг нь хуучин бодолдоо нэмэр болгосон чимэг гэж Эйлин бодмогцоо уур нь дүрсхийж бас хөх инээдээ арайхийн барив. Каупервуд, Эйлин хоёрын талаар тийм муу муухай юм ярьчхаад энэ тухай яриа үүсгэнэ гэдэг бол эцгийнх нь их мулгуу, юмны арга эв олдоггүйг харуулна. Хувийнхаа асуудлын талаар дэндүү болхи мэт санагдана. Бүр инээд хүрмээр. Гэвч одоо юу ч хэлээд нэмэргүйг Эйлин мэдээд биеэ барин, үг хэлэхгүй хэсэг байснаа нэлээд зөөлнөөр:

	— Ийм юм яриад яах юм бэ, аав. Европ руу одоо явах хүсэл над алга. Филадельфиэс гарч хаашаа ч явах хүсэл алга. Та намайг явуулах гээд байна. Гэвч одоогоор над огт хүсэл алга. Би явж болохгүй гэв. Батлерын царай дахин урвайгаад явчихлаа. Энэ ер нь ингэж зөрүүдлээд яах гэсэн хүн бэ? гөжүүдэлсээр байгаад очиж очиж ийм юман дээр намайг дийлнэ гэж арай бодоогүй биз? Арай дэндэнэ байх шүү! гэж бодсоноо биеэ барьж нэлээд зөөлнөөр:

	— Чамд л хамгийн сайн болно доо, Эйлин! Чи чинь явахгүй ч гэж дээ... гэснээ «Ийм юм болчхоод байхад» гэж ам мөлтөс хэлэхийн даваан дээр түгдрэн зогсов. Тийм юм болсон тухайд Эйлин хэчнээн эмзэглэж байгааг мэднэ. Охиныхоо хойноос эцэг хүний ёсноос гажууд ааш гаргаж хяхан мөрдсөнд нь гомдолгүй яах вэ, аргагүй, гэсэн ч охин нь даанч бузар булай юм хийжээ!

	— Ийм алдаа хийгээд, өөрөө эндээс зайлмаар санагдах ёстой баймаар юм. Чи дахиад тийм үхлийн нүгэл хийхгүй биз? Тэгвэл бурхны болон хүний хууль ёсны алинд ч тэрслүү юм болно шүү дээ! Эйлин өөрийнхөө үйлдсэн зүйлийн нүгэл, ёс бусыг ухаардаг ч болоосой гэж хэчнээн хүсэвч Эйлин тэгж ухаарах шинжгүй байна. Түүнийг үгээ хэлж дуусахад Эйлин бүр цөхөрсөн байдалтайгаар:

	— Та намайг ойлгохгүй байна, эцэг минь! Ойлгож чадахгүй нь ээ. Миний бодол нэг өөр, таных нэг өөр юм. Ингэхлээр над яах ч арга алга! Хэрэв та үнэнийг хэлүүлэх гээд байгаа бол яах вэ би хэлээд өгье. Би бол католик сүмийн сургаалд итгэхээ больсон хүн. Ийм л байна гэж хэлмэгцээ Эйлин дэмий юм хэлсэндээ амаа барив. Одоо яая гэхэв, үг алдвал барьж болдоггүй хойно. Батлерын царайд хязгааргүй их уй гашуу, цөхрөлийн шинж тодорлоо. 

	— Чи, сүмийн сургаалд итгэхгүй байна гэв үү? 

	— Үгүй... огт үгүй ч биш. Тан шиг л биш дээ.

	Өвгөн, толгой сэгсэрч:

	— Сүнсэнд чинь чөтгөр шүглэжээ! Чамд нэг л хачин муу юм шүглэж, охин минь, над мэдэгдэж байна. Арга саам хийхгүй бол горьгүй нь ээ. Чамд би хатуурхах гэж бодоогүй байна. Чи Филадельфиэс холд энд байж болохгүй Европ явдаг сан уу, Шинэ Орлеанд авга эгч дээрээ очдог сон уу ямар ч болсон чи явах хэрэгтэй. Ийм их аюул нөмрөөд байхад чамайг би энд байлгаж чадахгүй. Хүн амьтан яаж ийж байгаад мэдчихвэл яана. Сониныхон гэж тэртэй тэргүй дандаа юм шиншилж явдаг улс бий. Чи залуу байна. Чамд сайхан амьдрах нас чинь байна. Би чиний сүнсний төлөө сэтгэл зовох юм, гэвч чи залуу, амьдрах хүч чадал байна, ухаан сэхээгээ олно биз. Би санаснаасаа буцах гэж байхгүй, энэ бол чиний өмнө, сүмийн өмнө хүлээсэн миний үүрэг. Чи больж, өөр болох ёстой. Тэр хүнээс хөндийрч, салах хэрэгтэй. Дахиад бүх насандаа хавьтахгүй салах ёстой. Тэр ер нь чамтай сууя гэж бодоо ч үгүй, бодлоо гэх нь ээ бурхан ба хүмүүсийн өмнө нүгэлд унах болно. Яавч болохгүй! Тэр чинь дампуурсан, луйварчин, хулгайч! Чи тэрүүнтэй сууж гэм, чам шиг аз жаргалгүй эмэгтэй хүн энэ хорвоод байхгүй болно! Чамд тэр чинь үнэнч байж чадах ч үгүй. Тийм байж чадах хүн биш. Иймэрхүү төрлийн амьтдыг би сайн мэднэ! гээд өвгөн амсхийв. Уй гашуудаа багтрах дөхнө. — Чи нэг тийшээ яваад өг, үүнийг хэзээд мартаж болохгүй. Би чамд сайн сайхныг хүссэндээ ингэж байна, гэхдээ чамайг миний үгэнд орохыг би шаардана. Би ганцхан чиний төлөө л үхэн хатан явна. Би чамд хэчнээн хайртай ч чи явах л хэрэгтэй. Чамайг явуулчих над хэцүү санагдана. Чи бидэнтэйгээ урьдын адил хамт байвал над хэчнээн сайхан билээ. Чамайг явахад надаас илүү гонсойх хүн байхгүй. Гэвч явуулахаас яая гэхэв. Ээждээ сэжиг авуулалгүй байхыг бодоорой, тэгээд л явах хэрэгтэй, мэдэв үү? гээд саглагар хөмсөгнийхөө дороос гунигтай боловч шийдэмгий харахад Эйлин түүний гуйвшгүй шийдийг мэдэх билээ. Өвгөн Батлерын нүүрэнд үлэмж жавхлантай, сүжиг бишрэлийнх нь шинж илрэх амуй. Эйлин хариу үг юу ч дуугарсангүй, маргах чадал ч үгүй болсон байв. Маргаад ч нэмэргүй. Харин явахын хувьд гэвэл... үгүй, хаашаа ч явахгүй. Энэ бол хатуу шийд. Мэдрэлийнх нь судас, чангалсан чавхдасны утас шиг болчхоод, зэвхий цагаан царайлан, эрс шийдмэг байдалтайгаар эцгийнхээ өмнө зогсоно. Батлер, түүний ухаан санаанд юу бодогдож байгааг ойлголгүйгээр:

	— Ингээд, чухал хэрэглэгдэх юм хумаа олж ав, юу хэрэгтэй бүхнээ цуглуул. Чи явахаа шийдээд мунгинаж түдэлгүй бушуухан явахыг бод гэхэд эцгийнхээ адил хатуу шийдэмгий байдлаар:

	— Үгүй, аав аа, би явахгүй. Явахгүй. Филадельфиэс хаашаа ч явахгүй гэв. 

	— Чиний өөрийн чинь төлөө хэлж байгаа юманд чи миний үгэнд орохгүй гэж байгаа юм уу? Би зөв ойлгож байна уу? 

	— Зөв ойлгож байна та, би явахгүй. Намайг уучил, харин би явахгүй гэж Эйлин эрс шийдэмгий хэлэв. Батлер их л урвагар гонсгор царайлан:

	— Чи үнэнээсээ хэлж байна уу? гэж давтан асуухад нь Эйлин бас урвагар царай гарган:

	— Үнэн хэлж байна, аав минь гэлээ. 

	— Тэгвэл би яах тухайгаа бодох шив дээ. Чи ямар ч байлаа миний л охин, тэгэхлээр чи өөрийнхөө биелүүлбэл зохих ариун үүргээ биелүүлэхийг хүсэлгүй, зөрүүдэлсээр байгаад өөрийгөө бүр хөнөөх явдалд би чамайг хүргүүлэх ёсгүй. Чамд би бодох хэд хоногийн хугацаа өгье, тэгэхдээ чамайг заавал явуулах юм шүү. Одоо чи бид хоёрт яриад байх өөр юм алга. Энэ оронд чинь хууль дүрмийг нь зөрчсөн хүмүүст хэрэглэх хууль, арга хэмжээ гэж байдаг юм шүү. Над хэчнээн хэцүү байсан ч би чамайг эрээд олсон, миний үгэнд орохгүй бол би чамайг олохдоо л олно шүү. Чи биеэ засах ёстой. Би чамайг ийм маягаар цааш үргэлжлүүлэхийг хэрхэвч зөвшөөрөхгүй. Одоо чи бүгдийг ойлгоно. Энэ бол миний сүүлчийн хэлэх үг шүү. Тэр хүнээсээ л боль, өөр юу хүссэнийг чинь биелүүлнэ. Чи бол миний охин, тэгэхлээр би чамайг аз жаргалтай явуулахын тулд хорвоод юу хэрэгтэй бүхнийг хийх болно. Өөрөөр байж болохгүй шүү дээ? Би хүүхдээ л гэж явахгүй юм бол миний амьд явахын хэрэг юу? Чиний төлөө, та нарын төлөө л би ингэж гар хумхилгүй, борви бохисхийлгүй зүтгэж явдаг шүү дээ. Бодоод үз одоо, ухаар! Чи өвгөн эцэгтээ хайргүй гэж үү? Эйлин минь, би чамайг нялх байхад чинь хоёр гар дээрээ бүүвэйлэн явдаг байлаа; тохойн чинээхэн байхад чинь хараад хараад ханахгүй өхөөрддөг байлаа. Би чамд хэзээ ч сайн эцэг байсан, чи тиймгүй гэж хэлж чадахгүй. Чи үеийнхээ найз охидыг хараад үз. Тэдэнд чамаас илүү юм уу, чам шиг юмтай хүн байна уу даа? Чи миний санаанаас зөрөх ёсгүй, зөрж чадахгүй, би итгэж байна. Чи эцэгтээ их хайртай, тийм биз дээ? гэхэд хоолой нь чичирхийлж, нүдэнд нь нулимс хурж байна. Хэлэх үгээ дуусаад бараан хүрэн том гараа мөрөн дээр нь тавилаа. Тэгж гуйж ятгасанд нь Эйлинд сэтгэл хөдөлж зөөлрөхөд бэлэн байв. Ялангуяа эцгийнхээ чармайлтыг огт дэмий шүү дээ гэж бодохоос. Каупервудээс салж чадахгүйг нь эцэг нь ерөөсөө л ойлгохгүй байна. «Хайр сэтгэл гэгчийг мэдэхгүй байна. Өөрөө, охин шигээ хүнд хайр сэтгэлтэй болж үзээгүй хүн юм. 

	Батлер ятгасаар авч охин мөн л дуугай зогссоор амуй. Тэгж байснаа зөөлөн, бараг энхрий хоолойгоор:

	— Би таны үгэнд орохдоо баярлах сан. Над өөрт минь баяртай байх сан, үнэн шүү. Би танд хайртай, нээрэн хайртай. Тэгээд таны хэлж байгаагаар явах сан гэж бодовч чадахгүй байна. Фрэнк Каупервудэд би хайртай. Та үүнийг ойлгохгүй, ойлгохыг ч хүсэхгүй байна гэхэд тэр хүний нэрийг чихэндээ сонсогдмогц Батлерын уруул аманд догшин ширүүний шинж юу юугүй илрэв. Одоо л охиноо бүр болохоо байсныг ойлгоод өөрийнхөө нарийн бодож боловсруулсан төлөвлөгөөний нурж буйг мэдлээ. Тэгэхлээр өөр л юм бодож олох хэрэгтэй гэж бодоод:

	— За яана гэхэв, тийм байдаг байж! гэж туйлын гунигтайгаар хэлэхэд Эйлин тэсэлгүй нүүр буруулав. — Өөрөө л мэд дээ! Чамайг дуртай байна уу, дургүй байна уу, хамаагүй, явуулна даа. Өөр арга алга. Чамайг ухаараасай гэж бурханд л залбирахаас өөр юм над үлдсэнгүй. 

	Эйлин, өрөөнөөс аяархан гарахад Батлер бичгийнхээ ширээнд хүрч очин түшлэгтэй сандал дээрээ лагхийн суугаад:

	— Мөн гай шүү! Ингэж ч будилах гэж байх уу даа! гэж амандаа бувтнана. 

	
Гучин наймдугаар бүлэг

	Эйлин Батлер яггүй хүнд байдалд оржээ. Төрөлхийн нэг их эрэлхэг, зоримог биш энэ охин тийм бэрхшээл давж чадалгүй бууж өгмөөр. Учир юү гэвэл, найз танил маш олонтой боловч тийм хүнд үед чухам тэрийг нь гээд очмоор хүн үгүй байлаа. Үнэндээ, түүнийг олон таван үггүйгээр нэлээд удаан хугацаагаар толгой хоргодуулчихмаар тийм хүн бодоод бодоод санаанд нь орж ирэхгүй байв. Өөрт нь их л сайн нөхөртэй, нөхөргүй найз бүсгүйчүүл байвч жинхэнэ ёстой дотно гэхээр юм санагдахгүй байлаа. Толгой түр хоргодож болох ганцхан хүн гэвэл, найз нөхдийнхөө дотор Мэйми гэж нэршсэн Мэри Келлиген гэгч ажээ. Тэр бол урьд Эйлинтэй сургуульд хамт сурдаг байсан бөгөөд одоо Филадельфийн сургуулиудын нэгэнд багшилдаг ажээ.

	Келлигенийхэн гэртээ эх Катерин Келлиген авгай, бэлэвсэн оёдолчин авгай (нөхөр нь байшин нүүлгэх мэргэжилтэн байгаад арван жилийн өмнө байшингийн хананд дарагдаж үхсэн), хорин дөрвөн настай охин Мэйми гурвуул сууна. Тэднийх Арван Тавдугаар гудамжны ойролцоох Черри-стрит дэх хоёр давхар тоосгон жижиг байшинд байна. Келлиген авгай, ихэд баяжин дээдсийн хүрээлэнд хүрсэн Батлерынханд л лав тоогдохоор тийм сайн оёдолчин биш байж. Эйлин, тэр авгайгаар хааяа хааяа гэр зуур өмсөх эгэл бошинз, дотуур хувцас, богино дээл, пеньюар оёулна, бас Честнат-стрит дэх тэргүүн зэргийн оёдолчноор хийлгэсэн хувцас хунарт өөрчлөлт оруулмаар бол эднийд авчирдаг байж. Эднийхийг нэлээд өөдрөг байсан цагт нь Эйлин, Мэйми хоёр ариун Агат сүмийн дэргэдэх сургуульд хамт явдаг байсан болохоор эднийхээр орж гардаг байжээ. Одоо Мэйми гэртээ ойрхон нэг сургуулийн зургаадугаар ангид хичээл заагаад сард дөчин доллар авдаг, Келлиген авгай өдөрт дунджаар хоёр доллар, заримдаа ч хүрэхгүй олно. Тэдний суудаг байшин өөрсдийнх нь өмч. Байшингаасаа болж өр ширэнд орсон зүйлгүй боловч ерөнхий байдлаас нь харахад тэр хоёрын сард олох орлого наян доллароос хэтэрдэггүй нь тодорхой байлаа.

	Мэйми Келлиген царай дортой, эхийнхээ залуу ахуйгаас их л дор харагдана. Келлиген авгай бол тавь эргэм насандаа ч их л толиотой, сэргэлэн цовоо, сайн санааны их алиа яриатай хүн байлаа. Мэйми зан араншин, ухаан бодлоороо ч эхдээ хүрэхгүй. Хэзээд номхон, болгоомжтой байдаг нь амьдралынхаа нөхцөл байдлаас болсон байж мэднэ. Ер нь төрөлхийн цовоо сэргэлэн биш, бүсгүй хүний хээнцэр сэтгэл татам байдалгүй. Гэлээ ч гэсэн хүн чанарын хувьд сайн, шударга, бодь сэтгэлтэй католик мөргөлтөн бөгөөд олон хүнийг гадаах ертөнцөөс салгадаг буюу өөрөөр хэлбэл, үүргээ мэдрэхгүй болгодог тийм өвөрмөц, гайтай сайн сэтгэлд автагдсан хүн юм. Мэйми Келлиген, үүрэг (тодруулж хэлэхэд, хүүхэд ахуй цагаасаа ханатлаа сонсож баримтлан ирсэн тэр онол, дүрмийг сахихуй) гэгчийг хувиршгүйгээр дээдлэн сахиж, баяр баясал, сэтгэл амраахын эх ундарга гэж үзнэ. Учир нь бага ойлгогдох хачин амьдралд Мэймийн түшиг тулгуур болгодог гол цэг нь сүм хийд сургууль, эх, найз нөхдийнхөө өмнө гүйцэтгэх үүрэг ажээ. Келлиген авгай, Мэймийн төлөө санаа тавихдаа үүргээ бодох нь бага, харин эрчүүлийн сэтгэлийг татах бүсгүй хүний гоо үзэсгэлэн илүүтэй ч байдаг болоосой гэж байнга хүснэ. 

	Эх нь оёдолчин хүн атал Мэйми биедээ сайхан таарсан аятайхан хувцаслана гэж байхгүй. Тиймэрхүү хувцас хийгээд өгвөл мөрийг нь хавчих шиг санагдана. Өмсдөг шаахай нь дандаа ихэдсэн, болхи хийцтэй, сайн даавуугаар хийсэн банзал нь ч гэсэн намба муутайгаасаа болоод бүснээс нь хөл рүү нь нэг л эвгүй навсайж харагдана. Тэр үед бие, нуруу сайхантай улсад тун сайхан зохидог сүлжмэл даавуун цамц их өмсөцгөөж эхэлж байсан цаг. Зайлуул, Мэйми Келлигенд цагийн эрхээр нэгийг өмсөх болсон чинь гар, цээж хоёрынх нь алинд ч таарамжгүй, үзэмж муутай болжээ. Ганцхан урт өд хатгаастай шарвин хэлбэртэй малгай өмсөх нь үс, зүс царай хоёуланд нь зохимжгүй. Мэйми цаг ямагт туйлдаж ядарсан царайтай харагддаг нь ажил хөдөлмөрийнх биш, ер төрөлхийн сул биетэй болохоор тийм ажээ. Тэрний амьдралд олигтой сонин юм юу ч байгаагүй, харин Батлерын охин Эйлин л жаал шинэ амьсгал оруулжээ. 

	Мэйминий эжийн эвсэг сайхан зан ааш, тэдний ядуу орон байрны өө сэвгүй цэвэр байдал, Эйлиний өгсөн захиалгад сэтгэл хөдлөм их санаа тавьдаг нь, бас Эйлиний төгөлдөр баян хуураар тоглоход тэр хоёр дуртай сонсдог энэ бүхэнд Эйлин татагддаг байжээ. Бусад юмнаас уйдахдаа Эйлин эднийхээр ирж, бас утга зохиол уншиж ойлгоход Мэйми Келлиген сонирхолтой учир санаа нийлдэг байжээ. Эйлиний дурлан уншдаг «Жен Эйер», «Көнели Чиллингли», «Трикотрин», «Улбар шар бүч» гэдэг номд Мэйми бас дурладаг нь сонин хэрэг. Ийм хэлбэрийн зохиолуудаас сүүлийн үед гарсан шинэ номыг Мэйми унш гэж найздаа зөвлөхөд цаадах нь түүний дур сонирхлыг бахархан магтана. 

	Тэгээд ч Эйлин, хүнд бэрх цагтаа Келлигеннийхийг санажээ. Хэрэв эцэг нь хяхаж хавчаад эхэлбэл Эйлин гэрээсээ түр гарч эднийд ирэх ажээ. Эднийхэн өөрөөс нь юу ч асууж хоргоолгүй гэртээ байлгана. Батлерынхны бусад нь Келлигенийхнийг бараг мэдэхгүй учраас тэднийд Эйлинийг байгаа гэж хэзээ ч хайхгүй. Черри-стритийн зэлүүд энэ газар нуугдахад амар, хэдэн долоо хоног болсон ч сураггүй байж болно. Эйлинийг тиймэрхүү сонжлоготой хэрэг үйлдэнэ гэж Келлигенийхэн ч, Батлерынхан ч огт зүүдлэхгүй билээ. Эйлинийг гэрээсээ оргочихлоо гэхэд энэ хоёр айлын аль нь ч түүнийг Эйлин бас л нэг маягийн дүрсгүй аргаар тоглож байна гэж бодоцгоох биз ээ. 

	Нөгөөтээгүүр Батлерынханд Эйлин л хамгийн чухал байдгаас биш, цаадуул нь Эйлинд тийм их чухал бодогдохгүй. Эйлин гэртээ байхад бүгдээрээ сайн оёгтой болж чаддаг болохоор яваад өгчихвөл үгүйлэгдэж тэр аяараа гэр нь ханхайж түүнийг дүүргэх тун ч амаргүй болно. Өвгөн Батлер охиндоо хэчнээн сүйд болдог байсныг дурдвал: өчүүхэн охиноо жигтэй сайхан бүсгүй болон хувирахыг нь ажин баясаж байлаа. Сургуульд ороод сурч байсан, төгөлдөр хуураар тоглож сурсан - үүнийг өвгөн, түүний хүмүүжлийн дээд чимэг гэж бодно. Зан ааль нь аажмаар төлөвшиж, ухаан бодол нь хөгжин өргөжиж байх нь гайхам байжээ. Яваа яваандаа янз бүрийн юмны тухай хурц ухаалаг, итгэлтэйгээр шүүн бясалган ярихад өвгөн аргагүй сонирхон сонсоно. Оуэн, Кэлем хоёрынхоо алиныг ч дагуулахгүйгээр урлаг, утга зохиолыг ухаарч олны дотор тун намбатай байж чадна. Өглөө, үд, оройн хоол унд дээр Батлер тэр охиныгоо бахархан харна. Ийм үр төрүүлсэндээ бахдан баярлана. Ийм хөөрхөн сайхан явахад нь гар таталгүй мөнгөө өгнө, хойшид ч тэгнэ гэж бодно. Хэр баргийн хүнээр амьдралыг нь тоглуулахгүй. Охиныхоо хожмын учраат хүнийг дампууран үгүйрлээ гэхэд амьдралд нь хүрэлцэхүйц хөрөнгө үлдэнэ дээ гэж бодно. «Ёстой сайхан хатагтай болно шүү!», «Бид ч гэсэн мөн сайхан аа даа!» гэж өвгөн дуу алдан магтах нь цөөнгүй. Хоол унд дээр, Эйлин дандаа эцгийнхээ хажууд сууж үйлчилнэ, ингэхэд ч эцэг нь тун их дуртай. Бүр жаахан байхаас нь охиноо хажуудаа суулгадаг байлаа. 

	Эх нь мөн туйлгүй хайртай. Кэлем, Оуэн хоёр эгч дүүсийн ёсоор харьцана, тийнхүү Эйлин өөрийн хөөрхөн, царайлаг, сэргэлэн цовоо ааш зангаараа тэднийхээ хайрыг булааж чаддаг, цаадуул нь ч үүнийг нь ойлгоно. Эйлинийг ганц хоёр хоног эзгүй байхад тэднийхэн уйдаж, хоол унд нь ч цааш явахгүй болдог байж. Хүрээд ирэхлээр нь бүгдийн сэтгэл сэргэж баяр хөөртэй болцгооно.

	Эйлин, үүнийг сайн ухаарч байлаа. Одоо хүчээр явуулах гээд байгаа тэр жуулчлалаас нь зугтахын эрхэм гэрээсээ гарч толгой даан явъя гэж санагалзахдаа Эйлин, уг нь гэрийнхэндээ их хайрлагддаг учраас зориг хүч нь оволзож байлаа. Эцгийнхээ хэлсэн үгийг дахин нэг бодоод одоо хойш тавилгүй шууд ажиллахаар шийджээ. Маргааш өглөө нь гадуур салхинд зугаалах маягаар хувцаслаад гарахдаа Мэйми үдэд цайгаа уух гэж гэртээ яг ирдэг өдрийн арван хоёр цагийн алдад тэднийхээр орох гэж шийджээ. Тэгээд өөрийнхөө бодлын тухай санаандгүй маягаар яриад үзнэ, чингэхэд тэд дургүйцэхгүй бол тэднийд очих болно. Заримдаа, яагаад Фрэнк ийм хүнд бэрх байдалд орсон мөртөө хоёул алсын алс газар оргоод явчихъя гэж над хэлдэггүй байсан юм бол гэж дотроо бодно. Гэвч яахыгаа надаас илүү мэдэх хүн дээ гээд өөртөө бэлхнээ хариу өгнө. Каупервудэд тохиолдсон гай улам улам нэт болсоор буйд Эйлиний санаа ихэд гонсойх ажээ. 

	Гэртээ ганцаархан сууж байсан Келлиген авгай, Эйлиний ороод ирэхэд учиргүй их баярлав. Эйлин, хотын сонин хачны тухай ярилцаад нааш зорьж ирснээ яасхийж хэлэх учраа сайн олохгүй дэмий л төгөлдөр хуурын өмнө сууж гунигтай нэг жүжгийн дуу дарав. 

	— Эйлин та гайхалтай сайхан тоглодог шүү дээ! Таны тоглохыг сонсох дуртай. Та манайхаар даанч ирэхгүй шахам юм даа. Сүүлийн үед та бүр ч үзэгдэхээ больжээ гэж Келлиген авгай их л нялуурхлаа. 

	— Би тун их ажилтай байсан юм, Келлиген гуай минь. Энэ намар над эсэн бусын их ажил төрөл гараад ер чадсангүй. Аав, ээж хоёр маань намайг Европоор яв гэнэ, би тас зөрөөд:

	Ай, бурхан минь! гэж Эйлин хэлээд санаа алдсанаа хөгжмийн товчийг дахин дарж уйтгар гунигтай романтик ая хангинуулав. Үүд нээгдэж Мэйми орж ирлээ. Найз бүсгүйнхээ барааг хармагц хөөрхөнгүй царайд нь өнгө ороод явчихлаа. 

	— Өө, Эйлин Батлер байна шүү дээ! Хаанаас чи чинь гараад ирэв ээ? Сураг ч үгүй, цухуур ч үгүй яасан удав аа? гэж дуу алдана. Эйлин босож очоод, тэр хоёул үнсэлдлээ. 

	— Ээ, би гэж жигтэйхэн их ажилтай байлаа, Мэйми минь. Энэ тухайгаа ээжид чинь дөнгөж сая яриад байна. Чиний бие сайн биз? Ажид чинь амжилттай юу? 

	Мэйми, ангийн сурагчдын тоо олшроод ажил улам нэмэгдээд гэхчлэн сургуулийнхаа ажлын бэрхшээл төвгөөс юу юугүй тоочин эхлэв. 

	Келлиген авгай, ширээ засаж байх хооронд Мэйми өөрийнхөө өрөөнд орж толгойтой үсээ толины өмнө засахад Эйлин дагаж ороод түүнийг бодлогоширсон байдалтай ажна. 

	— Эйлин, чи яагаа вэ? өнөөдөр нэг л... юу байх чинь? гэж Мэйми асуугаад найзыгаа дахин ажиглаж харлаа. 

	— Ямар харагдаж байна, би? 

	— Юу ч гэх юм дээ, нэг л зовуурьтай ч юм шиг. Чи ер хэзээ ийм байдаг бил ээ? Юу бол оо вэ? 

	— Өө зүгээр, юм л бодсон байх гээд хашаа тийш харсан нэг цонхны тэртээ очиж: энд би нэлээд удаан хугацаагаар байж чадах бол уу гэж бодлоо. Даанч жижиг байшин юм, тавилга нь яасан ч хээшингүй юм... 

	— Өнөөдөр чи нэг л хачин харагдаад байна, Эйлин минь, гээд Мэйми дэргэд нь очиж нүүр лүү нь хараад, — Чи бүр шал өөр болчхож гэв. 

	— Би нэг юмны тухай бодоод тэр бодол маань намайг зовоогоод байна. Би яахыг мэдэхээ байгаад байна, энэ л гай болж байх шив гэж Эйлин хэлэхэд Мэйми:

	— Юу юм бол доо? Би чамайг ингэж явахыг чинь ер үзээгүй, юу болоод байна? Над хэл л дээ гэв. 

	— Би хэлнэ, дараа болъё, гээд Эйлин түр дуугүй болсноо, — Би танайд бүр сууя гэвэл ээж чинь юу гэх бол? гэж гэнэт асуугаад, — Над, гэрээсээ нэг хэсэг гарах хэрэг байна гэхэд найз нь:

	— Чамд энийг асуух хэрэг юу байна, Эйлин минь! гэж дуу алдан, — Юу гэх бол гэнэ шүү!.. Ээж ухаангүй баярлана, би ч адил, чи сайн мэднэ дээ. Эйлин минь. нээрэн чи манайд ирэх үү? Харин чи яагаад гэрээсээ гармаар бол оо вэ? гэнэ. 

	— Энэ талаар одоохондоо би чамд хэлж чадахгүй. Чамаас зовох нь юу байх вэ, ээжээс чинь зовоод. Ээж чинь юу ч гэж бодох юм билээ, би үнэндээ сайн мэдэхгүй байна. Гэсэн ч чи одоо надаас юм бүү асуу, би бодъё. Найз минь! би та нарыг дургүйлхэхгүй бол танайд ирмээр байна. Ээждээ чи хэлэх үү, би ярилцах уу? 

	— Яалаа гэж, би хэлнэ! гэж Мэйми ийм сайхан юм болж байгаад гайхан баярлаж, — Ер нь асуугаад яах юм. Юу гэхийг нь би мэдэж байна, чи ч мэдэж байгаа! Харин чи явж юм хүмээ авчир, өөр юу байх вэ! Чи л өөрөө яримааргүй байгаа бол ээж чамаас юу ч асуухгүй, юу ч ярихгүй чи мэднэ. 

	Эйлинтэй хамт байна гэхээс Мэйми хөл алдан баярлаж байна. 

	Эйлин түүнийг бодлогоширсхийн харж зогсохдоо яагаад түүний тийнхүү хөл алдан баярлаж байгаа, эх нь ч гэсэн мөн адил баярлахыг мэдэж байлаа. Эйлин тэднийд ирвэл тэдний нэгэн хэв маягийн уйтгартай амьдралд шинэхэн агаар амьсгал ороод ирэх шиг бодогдох ажээ. 

	— Намайг танайд ирсэн гэж та нар нэг ч хүнд хэлж болохгүй шүү дээ, мэдэж байгаа биз? Хэнд ч, нэн ялан. гуяа манайхны хэнд ч мэдэгдэж болохгүй юм шүү. Над ингэх сүрхий шалтгаан байгаа юм, гэхдээ би та нарт, ямар ч болтугай одоохондоо хэлж чадахгүй. Хэнд ч хэлэхгүй гэж амлах уу чи? 

	— Хаанаас хэлэх вэ? гэж Мэйми бэлээхэн хэлээд, — Харин чи гэрээсээ бүр гарч байгаа юм биш биз дээ, Эйлин? гэж түгшсэн сониучилсан байдалтай асуулаа. 

	— Ай, үнэндээ би мэдээгүй л явна, яахаа сайн мэдээгүй л явна. Ямар ч болтугай одоохондоо түр гарах хэрэгтэй болоод байна. Ийм л байна, одоодоо гээд дуугүй болоход Мэйми найз руугаа мэл гайхан харсан хэвээр байснаа:

	— Алиныг тэр гэхэв. Хорвоогийн гайхалтай юм барагдах биш, тийм ээ? Харин чамайг манайд байх нь гэж бодохоос найз нь их баярлаж байна. Ээж ч яриангүй их баярлана. Чи хүн амьтанд юу ч бүү хэл гэж байгаа хойно бид амаа барилгүй яах вэ. Манайхаар хүн амьтан ирэх биш, ирлээ ч гэсэн чи үзэгдэхгүй байна биз. Чи миний хажуугийн том өрөөнд ороорой. Аяа, яасан сайхан бэ, бодохоос л баярлаад байна шүү! гэж залуухан тэр багш бүр хийморь нь сэргэчихсэн, — За, ээж дээр очиж хэлээд баярлуулъя гэлээ. 

	Эйлин, ерөөсөө зөв юм хийж байна уу, буруу юм хийж байна уу гэж эргэлзсэн хэвээр байсан болохоор тээнэгэлзэсхийснээ ямар ч болсон доош буухаар явлаа. Үүдэн дээр нь хүрч очоод Эйлин ухасхийн зай тавиад найзыгаа өмнөө гаргахад цаадах нь ээж дээрээ гүйн очиж:

	— Ээж ээ, би чамд хэчнээн сайхан юм дуулгах гэж байгаа гээч! Эйлин манайд түр суух гэнэ. Харин хүнд хэлэхгүй юм гэнэ шүү. Манайд удахгүй хүрээд ирнэ гэсэн гэж хөөр баяр болон ярилаа. Савтай элсэн чихэр гартаа бариастай байсан Келлиген авгай гийчин охин руу харахдаа баярлах, гайхах зэрэгцэнэ. Яагаад Эйлин гэрээсээ оргож, манайд гэнэтхэн ирэх болсон юм бол гэж гайхна. Гэвч, Эйлинд их хайртай сайн учраас ирнэ гэхээс л чин үнэнээсээ маш их баярлана. За юу л болоодхов гэнэ. Алдар цуутай Эдвард Батлерын энэ охин одоо насанд хүрч толгойгоо өөрөө мэдэх болсон бүсгүй, хэнийд ч очсон хүндэт зочинд тооцогддог ихэс дээдсийн үр шүү дээ. Ямар боловч Эйлин, эднийд ирж сууна гэж байгаад нь Келлиген авгай туйлын их хөөрч байна. 

	— Эцэг эх чинь таныг яаж явуулах вэ дээ. Тэрнээс биш манайд хэдий л бол хэдий, дандаа байгаад байсан ч сайхан байлгүй яах вэ гээд маш их баярлаж байв. Келлиген авгай тийнхүү халуун дотноор угтаж, Мэйми жигтэйхэн их баярлаж байгааг үзээд Эйлиний дотор онгойх шиг болов. Тэднийд суухлаар тэр айлд илүү зардал гарахыг Эйлин бодоод Келлиген авгайд:

	— Танайд би суухаар болбол идэх уухын зардалд хувь нэмрээ оруулна гэхэд Мэйми хажуугаас нь:

	— Битгий дэмий юм яриач, Эйлин минь! Чамаас юу ч авахгүй. Чи миний гийчин, зүгээр дуугүй л ирээд суу гэв. 

	— Үгүй, яаж болох вэ. Хэрэв надаас мөнгө авахгүй бол би ирж суухгүй шүү. Та нар миний төлөхийг зөвшөөр л дөө гэв. 

	Тэднийх гаднын хүн тэжээх чадалгүйг Эйлин мэджээ. 

	— За, за одоо ийм юм яриад яах вэ. Хэзээ ирье гэсэн цагтаа ирээд, хэдий ч удаан байсан өөрөө л мэд гэж Келлиген авгай хэлээд, — Мэйми чи шинэ алчуур олоод ир гэв. 

	Эйлин үдийн цай уугаад одоо хамгийн их санаа зовоож байсан бэрхшээл үгүй боллоо гэж сэтгэл их л өег болж Каупервудтэй очиж уулзахаар явлаа. Одоо хэзээ дуртай цагтаа ирж болно, харин жаал зугаа юм боож бэлдэх л хэрэгтэй болно. Юмгүй хүрээд ирсэн ч болох юм даа. Бас Фрэнк юу гэж зөвлөх нь вэ? 

	Тэр хооронд Каупервуд эртүүдийн өнөөх болзоот газар гэнэт баригдсан тэр гайт өдрөөс хойш Эйлинтэй дахиад самбаганахаа больё гэж бодох боловч захиа ирэх бол уу гэж хүлээж байтал захиа ч төдхөн иржээ. Эйлин, сурсан заншлаараа гэр орныхоо дотор юу болж байгааг нэгд нэгэнгүй тоочсон, итгэл төгс, хайр сэтгэлийн цовоолог захиа бичиж, гэрээсээ оргох санаатай байгаагаа дурджээ. Энийг нь Каупервуд мэдээд их сандарчээ. 

	Гэр орондоо бүгдийн хайр булааж, эрх танхи байгаа Эйлин нэг өөр, Каупервудийн ивээлд ганцаараа үлдэх Эйлин бас нэг өөр санагдана. Өөрийг нь авахад бэлэн боллоо гэхээс өмнө гэрээсээ оргох хүн гэж огтхон ч бодсонгүй. Үнэхээр тийм юм болж гэм тун ч ёозгүй адармаатай юм үүсэж мэднэ. Гэлээ ч гэсэн тэр хүүхэнд нэгэнт хайртай, туйлын их хайртай байгаа болохоор түүнийхээ аз жаргалын төлөө юу ч хийхээс буцахгүй байлаа. Өөрийг нь шоронд хийчихгүй бол одоо ч гэсэн Эйлинийг зохих ёсоор дэмжин тэжээж чадахаар барахгүй шоронд орлоо ч гэсэн тэндээс бас аргалж чадна. Уг нь хувь заяагаа хааш эргэх шийд мэдэгдтэл гэртээ байж байвал над дээр сэн гэж бодно. Одоохондоо юу ч боллоо гэсэн яваандаа тэр бүхий л орооцолдсон хэрэг явдлаас мултран гарч хөрөнгө чинээлэг хүн болно гэдэгт хэзээд үл эргэлзэх бөгөөд тэр цагт эхнэрээсээ салж чадвал Эйлинтэй сууна. Хэрэв энэ нь бүтэж өгөхгүй бол түүнийгээ аваад нэг тийшээ зайлж орхино, ийм дээр хүрэх юм бол гэрээсээ түргэн оргох нь бүр ч дээр мэт. Гэтэл одоогоор хэрэг явдал нь нэг тийш болоогүй, бас тэгээд Батлер юу юугүй хайж эхэлбэл осолтой юм болно. Өвгөн, охиноо босгоод явчихлаа гэж Каупервудийг олонд илээр зэмлэн нэхэхээсээ сийхгүй хүн. Тэгэхлээр Эйлинийг гэртээ байж бай, нэг хэсэгтээ уулзалдах, захиа занаагаар харилцахаа байзная, тэр ч байтугай гадаадад явах нь зүйтэй гэж Каупервуд ятгахаар шийджээ. Буцаж ирэхэд нь хэрэг явдлаа нэг тийш болгон дажгүй болчхоод байх. Эйлин ч нэлээд тайвширсан байна биз. Одоо юмыг ухаантай бодож хийхээс болохгүй цаг. Ингэж бодсоор уг нь осолтой ч гэсэн Эйлиний уулзъя гэж захиандаа товлосон газар нь очихоор явлаа. 

	Келлигений орон байрны тухай цаадхынхаа ярихыг сонсоод:

	— Тэгээд чи тэднийд тух алдахгүй гэж бодож байна уу? Дэндүү ядуу юм биш үү? гэхэд Эйлин:

	— Тийм нь ч тийм, гэхдээ би тэдэнд их сайн байдаг юм гэлээ.

	— Тэд чинь хүний нууц хадгалж чадах улс юм уу? 

	— Ямар зүг байх вэ! Энэнд би санаа зовохгүй байна, ёстой зовохгүй байна.

	— За яах вэ, тийм байдаг байж, чи надаас илүү мэдэж байгаа хойно. Би чамд өөрийнхөө бодсоныг тулгах гэхгүй, гэхдээ би л бол эцгийнхээ үгэнд ороод нэг хэсэг яваад өгнө дөө. Тэгвэл эцэг чинь уужирч, би яах вэ эндээ хүлээж л байна. Захиа занаагаар хааяа харилцаж байсан ч болно шүү дээ.

	Эйлин ийм үг сонсмогцоо хөмсөг зангидав. Даанч их хайртай болохоор салж явна гэхийг бодохоос л зүрх рүү нь зүүгээр шивэх шиг болно. Фрэнк нь энд хоцрох, шүүхэд ч бүр шилжчихэж мэднэ, хэн мэдэх билээ, гэтэл өөрөө яваад өгөх! Хэрхэвч явахгүй! Над шиг хайргүй юм бол уу? Яахлаараа ийм үг хэлдэг байна? Ер нь над хайртай нь үнэн бол уу? Би ойртох гэж ядаад байхад харин намайг орхих гэж байгаа юм биш биз дээ? гэхчлэн бодоод айхтар их гомдож нүдний нь нулимс бүрхэв.

	— Би одоо Филадельфиэс явахгүй гэж байхад ингэж хэлдэг чинь юу вэ? Ийм үед би чамайг орхиод явна гэж бод оо юу? 

	Каупервуд тэр хүүхэнд туйлын хайртай ухаан сэргэлэн хүн учраас дургүй байгааг нь ойлгоод: «Бурхан минь, ганц энийгээ л зовоочихгүй бол бусад нь яамай» гэж дотроо бодлоо, тэгээд нулимс бүрхсэн нүдийг нь харан яаруугаар: «Хонгор минь, чи миний үгний учрыг олсонгүй. Би бол чиний хүсэж байгаа юмыг л хүсэж байгаа юм шүү. Надаас салахгүй юм сан гэж л иймэрхүү юм бодож боловсруулж байгаа хэрэг. Миний хэлсэн саяын үгний тухай бодоод байх хэрэггүй! Чамайг гэрээсээ явчихвал бид хоёрт хоёуланд маань гай болох болов уу? л гэж би айсан юм, гэсэн ч чи тийм юм болохгүй гэж бодож байгаа бол яах вэ, дажгүй. Эцэг чинь чамд хайртай болохоор бодлоо өөрчилнө гэж чи бодож байгаа юм биз дээ? Тэгвэл Келлиген авгайнд хүрээд ир, сайн л биз! Харин хоёулаа маш их болгоомжтой байх юм шүү, хайрт минь. Ер нь тун эвгүй юм болж мэднэ. Чамайг гэрээсээ оргоход эцэг чинь намайг л босгоод явчихлаа гэж нийтийн өмнө ил зэмлэл тараавал чи бид хоёрт их муу юм болно. Тиймэрхүү ял тулгагдвал намайг дор нь шүүхэд шилжүүлэх далимтай болно доо. Тэгвэл яана? Одоо хоёулаа тоотойхон уулзаж байя. Тэвчиж байгаад л цөөн уулзахгүй бол горьгүй нь ээ. Хэрэв чи бид хоёр эцэгт чинь нэргүй захиа ирснээс хойш нэг хэсэг уулзахаа байх ухаан зарцуулсан бол юу гэж тийм юм болох билээ. Одоо тэр бол нэгэнт өнгөрсөн хэрэг, гэхдээ хоёулаа улам л болгоомжлох хэрэгтэй байна, тийм биз дээ? Тэгэхлээр энэ бүхнийг сайн эргэцүүлж бодоод ингэх нь зөв гэж шийдсэнээрээ над руу бичээрэй, сайн л бодоорой, чиний бодож шийдсэнээс чинь би зөрөхгүй мэдэв үү? гээд цаадхыгаа биедээ дөхүүлэн үнсэж, — Чамд мөнгө бий юу, үгүй биз дээ? гэв. 

	Хэлсэн үгэнд нь сэтгэл ихэд уярсан Эйлин хэсэгхэн бодол болсноо, өөрийнхөө шилж сонгосон замыг цорын ганц зөв гэжээ. Эцэг маань над их хайртай, олны дотор тэгж нэрийг минь хугалахгүй, тэгэхлээр намайг гэрээсээ орголоо гэж чам руу шууд дайрахгүй, харин намайг гэртээ буцаж ир гэж гуйна гэхэд Каупервуд зөрж чадсангүй. Маргаад ямар ашиг байна? Хайртай хүнээ яагаад ч орхихгүй хүний чинь одоо яая гэх вэ. 

	Эйлинтэй танилцаад анх удаа халааснаасаа мөнгөний бөөн чек гарган:

	— Май найз аа, хоёр зуун доллар, дараа уулзталаа юм уу, чамаас над захиа иртэл хүрэх байх. Чамайг юугаар ч дутагдаж гачигдуулахгүйг би бодолгүй яах вэ. Чи намайг хайргүй байна гэж битгий бод, юу гэсэн үг вэ? Тэгж бодох үндэсгүйг чи өөрөө мэднэ шүү дээ. Би чамд ухаангүй хайртай гэхэд Эйлин ийм их мөнгө авахгүй, над хэрэггүй, миний гэрт бас бага сага мөнгө бий гэхэд наадах нь чамд заавал хэрэг болно ав гээд байв.

	— Битгий ингэж ярь, хайрт минь, чамд заавал хэрэг болно. 

	Эцэг эх нь их мөнгө өгдөг байсан болохоор Эйлин тэр зэргийн мөнгийг нэг их юманд бодсонгүй. Фрэнк, түүндээ их хайртай болохоор тооцоо хийнэ гэж яаж бодох вэ дээ. Эмэгтэйнх нь сэтгэл жаал тайвширч, захиагаар яаж харилцаж байх тухайгаа ярилцаад ер нь захиа бичгээ дамжуулдаг нэг сайн хүн олж авъя гэж тохиролцоод салахад Эйлин түрүүнд нь их бачимдуу байсан бол одоо их хайртайд нь итгээд сэтгэл нь сэргэж баяртайгаар инээмсэглэн явжээ. Тулж түших Фрэнк минь над байгаа хойно одоо эцгийгээ болгож тавина даа!

	Каупервуд, хойноос нь харж байхдаа толгой сэгсрэв. Одоо бас нэг илүү ачаа нэмэгдлээ, гэсэн ч салж чадахгүй ажээ. Ийм их хайртай байж тэр хүүхнийхээ хайр сэтгэлээр бий болсон хоосон мөрөөдлийн бүрхэвчийг нь хуу татаад гонсойлгох уу? Үгүй, хаанаас! Чингэх хэрэг алга. Яваа явандаа юм сайнаар эргэхгүй гэхийн газар алга. Хэрэв Батлер, дахиад эрэлчдийн хүч хэрэглэх юм бол над дээр оргож ирсэн биш гэж мэднэ биз. Бүр болохоо байх дээр хүрвэл Эйлинийг аюулаас мултрахын эрхэнд эрүүл саруул ухаан бодлоо дайчилж Эйлиний нуугдаж байгаа газрыг Батлерынханд сэм мэдэгдэхээс өөр аргагүй болно. Чингэвэл, түүний гэрээсээ оргоход намайг бараг шууд холбогдолгүй гэж бодоцгооно вий. Эйлинийг гэртээ хариач гэж цаадуул нь аргадна биз. Тэгэхлээр сайн юм болж магадгүй, юмыг яаж мэдлээ. Муу юмыг зохих цагт нь аргалах болно. Каупервуд тэндээс шууд контор луугаа очлоо. Эйлин гэрээдээ явах зуур бодсон санасандаа хүрдэг хэрэг хэмээн зориг шийдэмгий явлаа. Эцэг нь бодох хугацаа өгсөн, дахиад сунгаж ч мэднэ, гэвч тэрийг хүлээх явдалгүй. Юу л хүссэн бүхнээ биелүүлж дадал болсон хүн болохоор одоо ч гэсэн өөрийнхөө бодсоноор явахад юу нь эс болох билээ. Удалгүй таван цаг болно. Долоон цаг хүртэл хүлээж байгаад бүгдийг хоолондоо орохлоор нь сэмхэн гараад явчихна. 

	Гэтэл санамсаргүй нэгэн явдал түүнийг санаснаа хойш тавихад хүргэв. Тэднийд мистер Стейнметс, авгайтайгаа хоёул ирсэн байлаа. Стейнметс бол нэртэй инженер хүн бөгөөд Батлерын гэрээгээр барих олон барилгын төслийг гаргахад түүнтэй хамтран ажиллаж байжээ. Тэр өдөр нь яг талархал илэрхийлэх өдөр гэгчийн урьд орой байсан учир Стейнметс эр, эм хоёул Эйлин, Нора хоёрыг Вест-Честер дэх манай шинэ байшинд очиж нэг, хоёр долоо хонооч гэж шалгаагаад байлаа. Тэдний тэр байшингийн тохилог сайхны тухай Эйлин урьд нь ганц биш удаа сонссон байжээ. Тэр хоёр бол их аятайхан зантай, насаар бас идэрхэн, найз нөхөд нь гэж маш олон хүн тэднийхээр ирж очно. Эйлин, оргохоо жаал хойшлуулахаар шийдэж тэдний урилгыг хүлээн авав. Эцэг нь түүнтэй тун их дотноор ярилцаж байна. Стейнметс эр, эм хоёр ирж урилга өгсөн нь Эйлинд хэр зэрэг аятайхан санагдсан бол эцэгт нь бас тийм санагдсан хэрэг. Вест-Честер, Филадельфи хотоос дөчин бээрийн газар орших учир тэнд байх үедээ Каупервудтэй уулзаж хараахан чадахгүй буй заа. 

	Эйлин, өөрийнхөө төлөвлөж байсныг өөрчилсөн тухайгаа тэр даруй Каупервудэд бичихэд цаадах нь хүчтэй салхи шуурга дайралгүй өнгөрөв гэж бодоод дотор амрав. 

	
Гучин есдүгээр бүлэг

	Каупервудийн хэргийг шүүх өдөр ойртсоор байлаа. Шүүхээс баримт сэлтийн зүйлсийг огт харгалзахгүйгээр ял унагахын тулд болох бүтэх бүхнээ хийнэ гэдэгт тэр эргэлзэхгүй байсан боловч тухайн байдлаас мултран гарах боломжтой байна гэж үзэхгүй байжээ. Хамаг бүхнийг орхиод Филадельфиэс зайлахгүй л бол өөр арга бодогдохгүй, гэтэл чингэх тухай бодсоны гарз л болох байлаа. Ирээдүйгээ бодож санхүүгийн ертөнцийн найз нөхөдтэйгөө найрсаг холбоогоо хадгалах ганцхан боломжтой арга санагдах тул бушуухан шиг шүүхээр хэргээ нэг тийш болгож. шийтгэгдлээ ч гэсэн найз нөхөд маань тэгсхийгээд дахин хөлжихөд минь тусална гэж Стежертэй их ярих боловч өмгөөлөгч нь үгүй байлгүй гэнэ. Нэгд; тангарагтны шүүгчдийг тийм амархан хахуульдаж болохгүй, хоёрт; шүүгчдийн ихэнх нь улс төрийн үзлээр янз бүр ч гэсэн шударга хүмүүс учраас намын удирдагчдын хэлснээс хэтрүүлэхгүй, харин энэ бол тийм ч их аймшигтай байх биш зүйл гэнэ. Тэр хэргийг шүүх хурлыг даргалах ёстой шүүгч Вилбар Пейдерсон гэгч нэгэн бол шүүхийн улирлын чуулганы гишүүн, бүгд найрамдах намаас шууд томилогдсон хүн учраас Молленхауэр, Симпсон, Батлер нарын юу гэснийг биелүүлэх хүн; нөгөө талаар Стежер, түүнийг ариун шударга хүн гэж л сонсоод байсан ажээ. 

	— Энэ ноёд таныг яалаа гэж шийтгүүлэх гээд байдаг юм бол, би учрыг нь олохгүй байна. Муж улсын маань нэрд базаахгүй баймаар юм. Сонгууль ч яваад өнгөрсөн. Харин Стинер шийтгэгдэх юм бол (шийтгэгдэх нь гарцаагүй л дээ) тэрийг ялаас мулталж авах тухай одоо ярилцаж байгаа чимээтэй. Нэг юм уу, хоёр, ихдээ л гурван жил өгөөд тэн хагасыг нь ч суулгалгүй өршөөн гаргах юм байх. Таныг шийтгэх гэж бас л тэгэх байх. Таныг суулгаад тэрийг гаргачхаж чадахгүй дээ. Ер нь ийм юм болохгүй, би сайн мэдэж байна. Бид, анхан шатны шүүхээр ялна, үгүй гэхэд Муж улсын дээд шүүхэд давж заалдахад таныг яаж шийтгэх вэ. Тэнд суугаа таван шүүгч иймэрхүү балай хэргийг дэмжих гэж яавч байхгүй. 

	Стежерийг чин үнэнээсээ ингэж ярихад Каупервудэд аятайхан санагджээ. Тэр залуу хуульч, хэргийнх нь талаар их сайн хөөцөлдсөөр буй ажээ. Гэсэн ч Батлер, Каупервудийн мууг үзэх гэж хөөцөлдөж байгаа явдлыг бодохоос тун ёозгүй санагдана. Энэ нь түүний хэргийг их хүндрүүлж байсныг Стежер огт мэдээгүй байлаа. Каупервуд, өмгөөлөгчийнхөө итгэл төгс үгийг сонсох сайхан байвч тэр тухай бодохлоор дотор нь палхийнэ. 

	Түүний хэргийг жинхэнэ шүүж эхлэхэд тэр хотын зургаан бум хүн бараг л толгой тоолон сонирхжээ. Каупервуд, өөрийн гэрийнхний бүсгүйчүүлээс нэгийг нь ч шүүх дээр битгий ир, тэгж сонин хэвлэлийн бай болоод яах вэ гэжээ. Харин эцгийгээ гэрчийн этгээд болж чадах учир очоорой гэжээ. Урьд өдөр нь Эйлинээс захиа ирж, “Би Вест Честрээс ирээд байна, чамд амжилт хүсье” гэсэн байлаа. Хэрэг нь юу болж төгсөх бол гэхээс сэтгэл нь догдлон хол байж чадахгүй болоод Филадельфид ирсэн хэрэг. Шүүхийн хурал дээр суугаад яах вэ гэж цаадах нь хэлнэ. Хувь тавиланг нь шийдэж байгаа цаг минутад ямар ч болтугай аль болох дөхүү байхыг боджээ. Цагаадаад гарч ирвэл гүйж очоод баяр хүргэнэ, шийтгэгдвэл сэтгэлийг нь засна. Тийнхүү санд мэнд буцаж ирснээр эцгийнхээ дургүйг хүргэнэ гэж мэдэвч... одоо яана гэхэв гэж бодно. 

	Каупервудийн авгай Лилиан тун ч базаахгүй байдалтай байв. Фрэнк хүсэхгүй байгаа ч гэсэн эхнэр нь нөхөртөө хайртай, сэтгэлтэй дүр үзүүлнэ. Эйлинтэй явдгийг нь тааварласан болохоор нэг ая таарсан үед л илэн далангүй ярилцана даа гэж бодно. Тэр гайт өглөө, Лилиан нөхрийгөө үүдэн дээр гаргаж өгөхдөө сүүлийн хэдэн жил шигээ тэвэрсэн нэр болгохдоо онцгой хүнд байдалтай байгааг нь мэдсээр атал үнсэж чадсангүй. Тэр ч гэсэн эхнэрээ үнсэхийг өчүүхэн ч хүссэнгүй, гэхдээ үүнийгээ мэдэгдээгүй юм. Гэсэн ч гэргий нь хацарт нь хошуугаа хүргээд:

	— Гайгүй өнгөрөх бол уу гэж бодох юм гэхэд цаадах нь цовоолгоор:

	— Санаагаа битгий зовоо, Лилиан. Би ер ажрахгүй гэлээ. 

	Тэгээд шатаар гүйн бууж урьд өөрийнх нь байсан морин вагоны замаар гарч, Жирард Авеньюгийн зүг явж очоод нэг вагонд суулаа. Тийнхүү явах зуураа Эйлиний тухай, түүний сэтгэл их зовж байгаа тухай нь, одоо ер нь өөрийнхөө гэр орны байдлыг ямаршуу хөгийн байдалд ороод байгаа тухай, тангарагтны шүүгчид хэр зэргийн ухаалаг улс байгаа бол гэх мэтчилэн юм бодож байлаа. 

	Хэрэв бүтэл муутай болбол, хэрэв... үнэхээр яггүй өдөр байлаа. 

	Гуравдугаар гудамжны булан дээр буугаад контор луугаа яаруухан алхлаа. Стежер ирчихсэн хүлээж байв. 

	— За, Харвер минь, шийдэх цаг боллоо доо гэж Каупервуд зоригтой хэлж байна. 

	Тэр хэргийг шүүх Дөрөвдүгээр Чуулганы нэгдүгээр хэсгийн шүүх нь одоо ч гэсэн өөрцгүй зуун жилийн өмнөхийн адил Филадельфийн засаг захиргаа, шүүх цаазын бүх байгууллагууд төвлөрсөн өнөөх нэрд гарсан Тусгаар Тогтнолын Ордонд (Зургаадугаар, Честнат хоёр гудамжны уулзварт байдаг юм) байрлана. Тэр нь улаан тоосгоор барьсан хоёр давхар намхан барилга юм; гол хэсэгтээ хуучин английн юм уу, голланд маягаар барьсан, сууриндаа тэг дөрвөлжин, дундаа дугариг, оройдоо найман өнцөгтэй, цагаан модон цамхагтай. Уг барилга нь өөрөө бие хэсэг ба хоёр жигүүрээс бүрдсэн бөгөөд жигүүр бүр нь «Т» маягийн хэлбэртэй. Дээд талаараа шиллэсэн жижигхэн хагас дугариг цонх, хаалганууд нь «колонийн уран барилгын ухаанд» сүйд болдог хүмүүсийн дуртай маяг загвараар хийгджээ. Энэ барилгад болон хожим газарт оруулан буулгасан боловч тэр үедээ гол корпусын арын ханаас Волнат гудамжны зүг үргэлжилсэн «Улсын байшингийн Эгнээ» гэсэн нэртэй хажуу барилгад хотын дарга, цагдаагийн дарга, хотын нярвын албан контор, хотын зөвлөлийн хурлын танхим гэх мэтийн засаг захиргааны чухал чухал албан газар, түүнчлэн сүүлийн үед Филадельфид олширсон эрүүгийн гэмт хэргийг авч хэлэлцдэг Орон сууц хорооны чуулганы дөрвөн хэлтэс дөрвүүл тус тус байдаг байлаа. Өргөн гудамж, Зээлийн гудамж хоёрт сүүлд босгосон хотын захиргааны асар том байшин тэр үед баригдаж дуусаагүй байсан. 

	Шүүхийн өргөн уудам тэнхимүүдийг сүрлэг байдалтай болгох гэж дотор нь самрын модоор өндөрлөг хийж дээр нь шүүгчдийн ард нь суух мөн самрын модон ширээнүүдийг байрлуулжээ. Гэвч тэр санаа нь төдий л олигтой болж чадаагүй бололтой. Шүүгчдийн байр, суух сандал, ширээг дэндүү нүсэр хийж хэмжээний харьцаагаар уг тэнхимтэйгээ зөрүү болгожээ. Хар хүрэн өнгийн самрын модон хэрэгслүүдэд нийцэх өнгө гэж яагаад ч юм улбар шар өнгөөр ханыг будсан нь цаг улирч, тоос зузаарахад их л гуниг уйтгарын өнгө болон хувирчээ. «Эрхэм түүний» ширээн дээр тавиастай их маягтай марзан хийц бүхий дэнгийн тавиур өрөөний дундаас унжсан бадамласан зул мэт цэцэг дэнг эс тооцвол тэнд зураг, чимэглэлийн зүйл огт үгүй байлаа. Ажил багатай цалин ихтэй албан тушаалаа алдахгүйг л гагцхүү хичээх шүүхийн түшмэд, даамлууд нь тэр байраа өөд татах гэж юу ч нэмсэнгүй. Каупервудийн хэргийг сонсох тэнхимд хоёр даамал шүүгч гар сунгавал аяга хар ус өрсөлдөн хийж өгөхөөс өөр ажилгүй. «Эрхэм түүнийг» ариун цэврийн өрөө рүү орох юм уу, тэндээс гарч ирэхэд өмнө нь самбаганадаг тарган шалхгар, тоосонд дарагдсан бойдаа шиг нэг этгээд байна. Тэр хүн шүүгчийг хурлын тэнхимд орж ирэхэд: «Эрхэм шүүгч ирлээ, малгайгаа авцгаа! Босоцгооно уу!» гэх үүрэгтэй. Шүүгчийг суумагц хоёр дахь даамал, шүүгчийн зүүн гар талд тангарагтны шүүгчдийн суудал, гэрчийн суудал хоёрын тэг дунд нь зогсоод үл ойлгогдох түргэн хэлээр: «Бүгд сонсоцгоогтун! Бүгд сонсоцгоогтун! Бүгд сонсоцгоогтун!» гэж хэлээд «гомдол мэдүүлэх шударга үндэстэй хэн ч гэсэн ойртож ирээд үгээ хэл, сонсоно!» гэсэн үгээр төгсгөдөг тунхаглалыг уншив. Тэр бол уг нь олон нийтээс өөрийн гишүүн бүрдээ үүрэг оногдуулж байгаа, хүний нүнжигтэй сайхан тунхаглал билээ. Гэтэл энд тэдгээр сайхан үг учир утгаа алдсан шиг санагдана. Сурч дадаад тоохоо больсны улмаас тэдгээрийг үе үгээр таслагдахаа больсон түргэн шулганаа болгон хувиргажээ. Зөвлөлдөх өрөөний үүдэнд гурав дахь даамал нь зогсоно. Даамлуудаас гадна шүүхийн түргэн бичээч, шүүхийн нарийн бичгийн дарга гэж нэг туранхай, цонхигор царайтай, шингэлсэн сүү шиг өнгөгүй нүдтэй, шингэн үстэй, гахайн өөхөн өнгөт сахалтай, американжсан, өгөр хятад түшмэл шиг атигар хүн байна. Каупервудийг шүүхэд шилжүүлэх эсэх тухай асуудлыг хэлэлцэж байсан мөрдөн байцаалтын үед даргалж байсан, май загас шиг туранхай хүн бол их л маягийн этгээд юм. Ер бусын эцэнхий туранхай болохоор хүн бүхний нүдэнд тусна. Шүүхийн ажил явуулах арга, хууль дүрмийг тэр сайн мэдэх боловч мэргэн шүүгчдийн мэддэг юмыг огт мэдэхгүй буюу өөрөөр хэлбэл, бүхий л бичээстэй хуулийг хөмрүүлж заримдаа тэр хуулиудын ямар ч тохиромжгүйг гэрчилж чаддаг тийм нөхцөл байдлын үл үзэгдэх хэлхээ холбооны тухай, жинхэнэ амьдралын тухай огт мэдэхгүй ажээ. Түүний туранхай бие, ёсорхог авир, атираатай буурал үс, бор цэнхэрдүү тэнэгдүү загасан нүд, зөв хэлбэртэй боловч шинж муутай нүүр царайг нь харахад тэрний сэтгэн бодох чадалгүй нь илт болно. Гэвч хүнд итгэхгүй, байж байгаад шүүхийг доромжиллоо гэж торгоно шүү. Өчүүхэн амжилт бүрээ чармайн ашиглаж, аятай тохиромжтой тохиолдол бүрээс хонжоо гаргаж, намынхаа юу хэлэхийг боолын ёсоор чагнан дагаж, бүхнийг дөнгөдөг капиталд бялдуучлан захирагдсаар одоо ийм алба тушаалд сууж авсан этгээд юм. Тэгэхдээ, энэ нь тийм ч их ололт биш гэнэ. Жилд ердөө л зургаан мянган доллар авч өчүүхэн нэр алдар нь орон нутгийн өмгөөлөгч, шүүхийн түшмэдийн бяцхан ертөнцийн хил хязгаараас гарч өгөхгүй байна. Гэвч мистер Пейдерсон тийм тийм хэрэг таслах шүүхийн хурлыг даргаллаа гэх юм уу, тийм ял оноолоо гэж сонинд бараг өдөр болгон өөрийнх нь нэр гарсан байхыг уншаад сэтгэл маш их өег байна. Тийм юм уншиж үзээд өөрийгөө нийтэд их нэртэй хүн болов гэж бодно. «Би чинь бусдаас өөр хүн байна шүү, харахгүй юу!» гэж бодоод баярлана. Хэлэлцэх хэргийнх нь төлөвлөгөөнд ямар нэг ихээхэн шуугиантай хэрэг байвал туйлын их хөөрч, заргачид ба олон нийтийн өмнө ихэмсгээр суун өөрийгөө ёстой сүрхий хүн гэж бодно. Харин, заримдаа түүний мөчид болхи оюуныг зовоох амьдралын адармаатай асуудал гардаг байна, гэсэн ч тэр болгонд гагцхүү хуулийн үг үсгээс зууралдана. Хуучин хэргийн тухай хавтастай бичгийг сөхөж үзвэл тиймэрхүү асуудлыг ухаалаг хүмүүс хэрхэн шийдэж байсныг төлөөгүй амархан мэдэж болно л доо. Түүнээс гадна өмгөөлөгчид бол бүгдээрээ маш их зальжин улс юм. Тэд, хуулийн элдэв тохирох, тохирохгүй зүйлсийг шүүгчийн өмнө шууд тулган сонжино. 

	“Эрхэм Танаа, Массачузетс муж улсын шүүхийн тогтоолын гучин хоёрдугаар ботийн төддүгээр, өддүгээр талд, Беннерментэй Эренделын заалдсан хэргийн дотор ингэсэн байна, чингэсэн байна” гэх мэтээр дурдсан нь шүүхийн хэрэгт яасан олон тааралдана вэ? Тиймэрхүү тохиолдолд их ухаан бодол зарцуулах хэрэггүй болжээ. Гэтэл хуулийн хөндөгдөшгүй ариуныг туг болгон өргөмжлөөд хууль хариуцагчдын бардамнал нь хүчтэй болжээ. Пейдерсоныг шударга биш гэж үзэж хараахан болохгүй байх гэж Стежер зөв хэлжээ. Гэвч, намаасаа дэвшигдсэн, тухайн тохиолдолд бүгд найрамдах намаас дэвшигдсэн аливаа шүүгч бол намдаа морь нохой мэтээр үнэнч зүтгэдэг учраас бас л алаг үзэл гаргах шүүгч мөн. Намынхаа удирдагчдын ивээлээр яваа хүн болохоор мань хүн, бүгд найрамдах намын эрх ашиг, өөрийн эздийн олз омогт тус болохын тулд өөрийн хэр чадлаар юунаас ч буцахгүй зүтгэхэд бэлэн байлаа. Ихэнх хүмүүс, чин сэтгэл хэмээгдэгч механизмын гүнд орж үзэхийг боддоггүй юм. Тэгж бодлоо ч гэсэн ёс суртахууны ухаан, ёс суртахуун хоёрын ээдэрсэн утасны ончроог гаргаж чаддаггүй юм. Тэд, цаг үеийн амьсгал ямар байна, баячуулын эрх ашиг юу гэж шаардаж байна түүнд л чин үнэнээсээ итгэдэг юм. «Санаандаа корпорацтай шүүгч»1 гэж нэг хүн хэлсэн юм даг. Нээрэн тийм шүүгч олон буй. 

	Пейдерсон тийм нэгэн шүүгч болой. Тэр бээр эд хөрөнгө, эрх мэдлийн өмнө бөхөлздөг хүн. Батлер, Молленхауэр, Симпсон нар түүний нүдэнд агуу их мэт үзэгдэх бөгөөд хэн хүчтэй бол тэр зөв байдаг гэж бодно. Каупервуд, Стинер хоёрын оролцож үрсэн мөнгөний тухай аль хэдийн сонсож, улс төрийн олон зүтгэлтнийг таньдгийнхаа ачаар тэр хэргийн ерөнхий байдлыг нэлээд сайн мэдэж байв. Каупервудийн зальтай овжин ажиллагааны улмаас бүгд найрамдах нам ихээхэн хүнд байдалд орсон гэж намын удирдагчид нь бодож байв. Түүний нөлөөгөөр хотын нярав хүнд хэрхэвч байж болохгүй байдлаар Стинер буруу замд орлоо гэх бөгөөд уг хэргийг сэдэгч нь мань эр мөн байсан боловч нярвыг ийм хөнөөлтэй хэрэгт оруулснаар Каупервудийг гол гэмтэн гэцгээж байлаа. Түүний хажуугаар, бүгд найрамдах нам нэг хүнийг золигт гаргах хэрэгцээтэй байсан. Пейдерсон тэрнийг нь мэдсэнээр болох нь тэр. Гэхдээ, сонгууль нэгэнт болж өнгөрөөд намд ямар ч хохирол учраагүй нь илэрхий болсон байхад тэр хэргийг Каупервуд руу тийнхүү улаймшигтай чихэцгээж буйн учрыг ойлгохгүй байсан авч, удирдагч нарт ингэх учир шалтгаан бий юм байлгүй гэж тааварлаад тэр талаар нэг их юм бодсон ч үгүй. Батлер, Каупервудэд муу юм гэнэ лээ гэж олон хүний ярихыг дуулжээ. Чухам юунаас тийм болсныг хэлчих хүн нэг ч байсангүй. Каупервуд л өөрийг нь санхүүгийн ямар нэг базаахгүй ажиллагаанд орооцолдуулсан юм байх гэлцэж байлаа. Ямар ч гэсэн, намын эрх ашгийн төлөө, осолтой юм хийдэг гишүүдээ хашраах гэж энэ хэргийг гаргаж ирлээ гэж ойлгоцгоож байв. Олон нийтэд олигтойхон дохио санамж болгохын тулд Каупервудийг Стинерээс зөөлөнгүй шийтгэх ёстой ажээ. Бүгд найрамдах нам, шүүх хоёр зөв зүйтэй байна гэж бүгдэд ойлгуулж чадвал Стинерийг иймэрхүү хэрэгт шийтгэдэг цаад талын хугацаагаар шийтгэх байв. Хожим нь амбан сайд өөрийнхөө санаачилгаар юм уу, эсхүл намын удирдагчдын зүгээс эрхбиш үг хэрэгтэй гэж үзвэл тийм дохиогоор шийтгэлийг нь хөнгөрүүлж болох юм байж. Өргөн олон түмний гэнэхэн бодлоор бол улирлын чуулганы шүүгч нар гэгч нь сүмийн дотуур байрнаа суугч гэлэнмаа нартай төсөө бүхий хүмүүс шиг, өөрөөр хэлбэл, амьдралаас тасархай байх учир тус хотын улс төрийн амьдралын ар хударгаар юу болж байгааг огт үл мэдэх амьтад ажээ. Үнэн хэрэг дээрээ, тэд бүгдийн тухай нэгд нэгэнгүй сонссон байхын дээр хамгийн гол нь хэний ачаар тэд тийм сайн амьдралтай, эрх дархтай байгаагаа мэдэх болохоор хариу талархал авах ухаанаа олдог этгээдүүд юм. 

	
Дөчдүгээр бүлэг

	Өнгө зүстэй, цовоолог Каупервудийг (гаднаас нь харахад ч ёстой нэг санхүүгийн эзэн, хөрөнгөтөн мөн дөө) эцэг өмгөөлөгч хоёрынхоо хамт хүн пиг дүүрэн шүүхийн танхимд орж ирэхэд хүн бүхний нүд түүн дээр туслаа. Ийм хүнийг ялд унагаахгүй гэж ихэнх нь бодлоо. Гэм хийсэн нь эргэлзээгүй, гэхдээ, хуулиас мултраад гарчих арга сүвээ олох нь бас эргэлзээгүй хүн байна. Өмгөөлөгч Харпер Стежер нь мөн яггүй ухаантай, аргатай хүн шиг харагдана. Тэр өдөр гадаа их хүйтэн. Тэр хоёул сүүлчийн маяг намбатай хөхөвтөр бор өнгийн урт пальто өмсжээ. Каупервуд тэнгэрийн сайханд товчтой бүтеньёр өмсдөг байсан бол өнөөдөр өмсөөгүй байна. Хөх ягаан өнгийн зузаан торгон зангиа дээрээ гялалзсан том маргадтай зүү хатгажээ. Цагийнх нь нарийхан оосрыг эс оролцуулбал өөр гоёл чимгийн зүйл түүнд харагдсангүй. Хэзээд цовоо сэргэлэн боловч төв даруу, бодь сэтгэлтэйн дээр биеэ тоосон, ажил хэрэгч хүн юм даа гэмээр сэтгэгдэл төрүүлдэг нь өнөөдөр бүр ч их тод байлаа. Каупервуд орж ирмэгцээ, одоо өөртөө онцгой сонирхолтой болсон тэр шүүхийн хамаг өвөрмөц онцлогийг мэдээд авав. Шүүгчийн индэр, түүнээс баруун гар тийш тангарагтны шүүгчдийн суух байр бүгд хоосон харагдана. Тэдгээрийн хооронд, шүүгчдийн индрээс зүүн гар тийш одоо өөрөө сууж мэдүүлэг өгөх, гэрчийн сандал байгаа харагдав. Түүний ар талд шүүгчийн гарч ирэхийг хүлээн Жон Спаркхивэр гэгч шүүхийн даамал, тарган хүн зогсож байна. Тэр бол үнгэгдэж хуучирсан библи судрыг гэрчийн этгээдэд өгч тангаргийг нь авсны дараа (Наашаа орогтун) гэх л үүрэгтэй ажээ. Танхимд өөр даамлууд бас байна. 

	Нэг нь шүүгчийн ширээний өмнөөс харсан хоривчны тэндэх өнгөрөөх газар зогсоно. Тэр хавьд нь яллагдагчид ялыг нь сонсгодог өмгөөлөгчийн байр, яллагдагчийн сандал байна. Өөр нэг даамал нь зөвлөлдөх өрөөнд орох гудамд зогсоно, бас нэг нь энгийн хүмүүсийн орж ирсэн үүд хаалгыг хамгаалан зогсоно. 

	Гэрчийн этгээдийн нэг болох Стинерийн сууж байхыг Каупервуд дор нь олж харав. Нярав маань хувь заяаныхаа төлөө дагжин чичирч байсан болохоор ямар ч хүнтэй эвгүй харьцах чадалгүй байна. Ер нь тийм зангүй хүн л дээ. Одоо бүр ч ийм ёозгүй байдалд орчхоод байхдаа Каупервудийн үгэнд ороогүйдээ л хязгааргүй их харамсаж байлаа. Харин Молленхауэр, түүний төлөөлж буй улс төрийн хүч нь хэрэв намайг шийтгэгдэхэд хүргэвэл амбан сайдтай ярилцаж хөөцөлдөх байх гэж дотроо сэтгэлийг зогооно. Стинерийн царай цонхийж, ер нь их эцэж турсан байна. Сайн сайхан явж байх цагтаа улаа бутарсан хацартай, мах шөлтэй байсан шинж нь одоо огт ор мөргүй алга болжээ. Шинэхэн саарал өнгийн костюм өмсөж хүрэн зангиа зүүж сахал самбайгаа мулцайтал хусжээ. Каупервудийг шимтэн харахад давхийн цочсоноо нүд буруулж чихээ тэнэгдүү янзаар имрэн суулаа:

	Каупервуд түүнд толгой дохиод Стежерт:

	— Жоржийг харахаас өрөвдөх юм. Дэндүү маанаг амьтан даа. Би бүр байдгаараа л оролдсон! гэж хэлэв. 

	Каупервуд, Стинерийн авгай гэж нэг шар царайтай, шөвгөр эрүүтэй, тун муухай хийцтэй бошинз өмссөн намхан нуруутай эмэгтэйг нүднийхээ булангаар ажиж (Стинер яаж өөртэйгөө ийм төстэй эхнэр олж аваа вэ?) гэж бодлоо. Хөлжиж нэг их амжаагүй юм уу, ер чадаагүй тийм улсын гэр бүл болсон байдлыг Каупервуд гайхахгүй ч гэсэн сониучлан аждаг хүн юм. Стинер хатагтай, Каупервудийг хараад нөхрийг минь сүйд хийж байгаа өөдгүй хүн гээд муу байгаа л даа. Одоо тэднийх дахиад л ядуурч том байшингаасаа гарч хямд үнэтэй байранд нүүж орно гэх мэтийн гунигтай юм бодогдовч тийм юм бодохгүй байхыг бүхий л хүчээрээ чармайна. Хэдэн хормын дараа шүүгч Пейдерсон орж ирлээ. Түүнийг дагалдан яваа даамал нь хүн биш, бахлуурт тагтаа гэмээр намхан тарган амуй. Түрүүхэн зүүрмэглэн сууж байсан даамал Старкхивер, тэр хоёрыг орж ирмэгц шүүгчийн ширээг дэлдэж «босоцгооно уу» гэж бувтнав. Хаа газрын шүүхийн дүрэм ёсоор хүмүүс суудлаас бослоо. Шүүгч, ширээнийхээ дээрх бичиг сачгийг онгичиж гарснаа:

	— Ямар хэргийг хамгийн түрүүнд сонсох вэ, мистер Протс? гэж шүүхийн нарийн бичгийн даргаас огцомхон асуулаа. Хавтаст хэргийг шүүхээр сонсоход бэлдэх, өмгөөлөгч нарын тавьсан янз бүрийн жижиг сажиг хүсэлтийг авч хэлэлцэх гэсээр унжирсан ужиг ажил болж байх хоорондуур Каупервуд, шүүх хэмээгдэгч тэр бүхий л байдлыг сонирхон ажсаар байлаа. Ялаад гарах юм сан, гайтай энэ хэргээс болж энд ингэж орж ирэх гэж дээ гэж бодохоос зэвүү нь хүрнэ! Шүүхийн энэ элдэв ов мэх, ажлыг хойш тавих хүнд суртал, жижиг зарга заалхай л хүний ямар ч зоригтой үйл хэргийг чөдөрлөн мохоодогт нь маш зэвүүцэх боловч тэгж байгаагаа ил гаргасангүй. Хэрэв түүнээс хууль гэдэг юу вэ гэж асуувал Каупервуд эрс шийдэмгийгээр ингэж хэлэх байв: хууль гэдэг бол хүний оёг зан, алдаанаас үүссэн манан юм, тэр нь тэгээд амьдралын далайг будантуулаад хүний нийгмийн ба худалдааны жижиг хүсэл мөрөөдлийн муу завийг чөлөөтэй сэлэхэд нь саад хийдэг зүйл: худал тайлбарлалынх нь бүгшмэл хор, амьдралын эрүүл биеийг яр шарханд бариулдаг зүйл: хуульд гайгаар өртөгдөгсдийг хүч түрлэгийн буюу дураар дургихын тээрмийн хоёр чулуун завсар нидрэх газар; хууль бол зориггүй хулчгар болхи баараг хүнийг ч, овжин зальтай, уур хилэн бадарсан хэнийг ч бол хуульчид хэмээх хүний оёг ба нэрэлхүү зан, хүсэл ба гачигдлыг чадамгай ашиглагч тийм этгээдүүдийн гарт тоглоомын бөмбөг, тэвэг болгодог хачин жигтэйхэн сонирхолтойн дээр утга учиргүй тэмцэл мөн. Тэр бол бузар булай, эвдлэн бүрэлгэгч үзэгдэл, амьдралын ба хүмүүсийн дэмийрэлд өгсөн өр өвдөм тайлбар, мэх, урхи, малтсан нүх, үлий юм. Мандаж байсан үедээ Каупервуд шиг байсан хүчирхэг хүний гарт бол хууль нь сэлэм, бамбай болдог, харин болхи эрд бол өөрөө хөлөө тас авах хавх, ангуучинд бол зам дээр нь тааралдах гүнзгий нүх болой. Хуулийг хааш нь ч эргүүлж болно, тэр бол хориотой газар оруулах нүх сүв, юм үзэх эрхээ эдлэх гэсэн хүний нүд рүү цацах тоос, үнэн ба түүнийг хэрэгжүүлэх ажил хоёрын дундуур, хууль зүй, түүний гаргасан шийтгэл хоёрын хоорондуур, гэмт хэрэг, шийтгэл хоёрын хоорондуур зориуд татсан хөшиг юм. Хуульчид нь дийлэнхдээ худалдан авч өгөлцөж болох боловсорсон хөлсний зарц нар мөн. Тэд ёс суртахуун, хүний нандин сэтгэл гэж жигтэйхэн гоёмсог үг хэлэх мөртөө худал хэлэх, хулгай хийх, хэзээ ч ямар ч зорилгоор үнэн юмыг гуйвуулан урвуулахдаа бэлэн зэлэн байдгийг сонсоход Каупервудэд хэзээд зугаатай санагдана. Том хуульчид бол үнэндээ өөртэй нь төсөө бүхий л томхон зальтнууд; овжин нэхсэн шүлснийхээ дунд сүүдэр бараадан, болгоомж муутай хүн шиг ялааг отон баригч аалзнууд юм. Амьдрал гэж хамгийн сайндаа л хүний үнэргүй догшин, хүйтэн цэвдэг, хайр гамгүй тэмцэл мөн бөгөөд тэр тэмцлийн нэг зэвсэг нь хуулийн үг үсэг мөн болой. Ердийн тэр хөл үймээний хамгийн зэвүүн муухай төлөөлөгчид нь хуульчид юм. Каупервуд, өөрийгөө гай дайрахаас хамгаалах гэж аливаа зэр зэвсэг хэрэглэхийн адил хуулийг ч мөн тэгж хэрэглэх болж биеэ хамгаалахын тулд муна буюу хутга олж барихын адил хууль цаазын хүмүүсээс ч мөн шилж сонгож авлаа. 

	Тэдний алиныг нь ч, тэр ч байтугай зарим талаар нэг овоо санагдсан Харпер Стежерийг ч хүндлэх сэтгэл Каупервудэд байсангүй. Тэд хутга, түлхүүр, муна мэтийн чухал шаардагдах багаж зэвсгээс огт өөрцгүй юм шиг санагдана. Хэргийг дууссаны дараа тэд тооцоо хийгээд л тэр чигээрээ мартагддаг улс. Шүүгчдийн хувьд гэвэл тэд, голцуу азтай тохиолдлоор дэвшин гарч ирсэн урагшгүй хуульчид мөн бөгөөд хэрэв өөрсдийнх нь өмнө гоёмсог үгээр үзэлцэж байгаа өмгөөлөгчидтэй байрыг нь сольчихвол цаадуулаасаа дор нь мэдэгдэх тийм улс. Каупервуд, хуульчдыг дэндүү сайн мэдэх учраас тэднийг үл хүндэтгэнэ. Тэдний дотор зусарч, улс төрийн алба тушаал хөөцөлдөгч, гарын тоглоом бологсод, цаг үеийн эрхээр хувиран ажиллагсад, санхүүгийн мөнгөний тулам, улс төрийн удирдах эрхтэн дархтнуудын хөл дор сөхрөн унаж юуг нь долоох дөхөж, хэрэг болсон цагт гутлынх нь алчуур мэтээр ашиглагдаж байдаг бялдууч нар олон байдгийг андахгүй мэдэх ажээ. 

	Шүүгчид бол энэ буртагт хувирангуй хорвоогийн ихэнх хүний адил маанагууд мөн. Пай новш! Каупервуд, өмнөө харагдах хүмүүсийг бүгдийг нь гярхай нүдээрээ нэвт шувт харах боловч амгалан тайван байдалтай байлаа. Өөрийнхөө ухаанаар л аргалахгүй бол өөр зам байхгүй гэж Каупервуд ойлгожээ. Энэ балай ертөнцийг сайн санаат хүн жолоодож байдаг юм гэж хэн ч ятгаад нэмэргүй. Дэндүү сайн мэднэ, өөрийгөө ч мэднэ. 

	Өдий төдий олон эрэлт хүсэлтийг нэг тийш болгосны дараа Филадельфи хотоос Фрэнк А. Каупервудтэй заргалдсан хэргийг зарлан сонсго гэж шүүгч тушаахад нарийн бичгийн дарга нь цангинасан хоолойгоор зарлан мэдэгдлээ. Районы шинэ прокурор Деннис Шеннон, Стежер хоёр яаравчлан босов. Стежер, Каупервуд хоёр, түүнчлэн Шеннон, Стробик (энэ хүн бол Пенсильвани муж улсын өмнөөс заргаар ирээд байгаа хүн юм аа) нар нь хориг, шүүгчийн индэр хоёрын завсрын тусгаарласан зай, тавьсан урт ширээний араар суужээ. Стежер, ёсыг бодож энэ хэргийг зогсоох саналыг Пейдерсонд тавьсан боловч саналыг нь хүчингүй болгов. 

	Тэгээд тангарагтны шүүгчид хэмээх 12 хүнийг нэг сарын туршид тийм алба гүйцэтгэх ёстой хүмүүсийн дотроос сонгох болж нэрсийн жагсаалтыг даруй гарган хэлэлцүүлэв. Нэрсийн жагсаалт гаргах журам нь энэ шатны шүүхэд нэлээд хялбар байлаа. Хятад түшмэл шиг өнөөх нарийн бичгийн дарга тэр сард тангарагтны шүүгчээр сонгогдох хүн болгоны нэрийг цаасан дээр бичээд (бүгд 50 орчим хүн) эргэдэг дамар сав дотор хийж хэд дахин эргүүлснээ гараа явуулан сугалж эхлэв; ийм журам нь сохор азаар хамгийн түрүү сугалсан хүнийг тэргүүн шүүгч болгоно. Нарийн бичгийн даргын гар тэр дамар сав руу арван хоёр удаа явж арван хоёр хүний нэрийг сугалан дуудахдаа уг хүмүүсийг урин суудал эзлүүлж байлаа. 

	Каупервуд тэр журмыг их л сонирхон ажиж суулаа. Өөрийг нь одоо шүүх гэж байгаа хүмүүсээс өөр илүү сонирхмоор илүү юм яаж байх вэ дээ? Маш түргэн түргэн өнгөрч байсан болохоор тэдний талаар нарийн мэдсэн юмгүй боловч бүгдээрээ л дунд зэргийн хөрөнгөтний давхаргын улс байна гэдгийг мэдэж авчээ. Жаран тав эргэм насны бөгтөр, үс, сахал нь их бууралтсан саглагар хөмсөгтэй, цонхигор царайтай нэг л өвгөн Каупервудийн нүдэнд тусаж, угийн бодь санаатай, их юм үзэж хашир суусан, аятайхан нөхцөл байдалд олигтойхон ятгаж чадах юм бол талдаа татаж болмоор хүн шиг санагджээ. Өөр нэг худалдаачин бололтой, тагдгар биетэй, нарийн хамартай урт эрүүтэй хүн Каупервудэд яагаад ч юм тун муу хүн шиг санагдав. 

	— Энэ этгээдийг чинь тангарагтны шүүгчдийн тоонд оруулахгүй байж болно биз? гэж Стежерээс асуухад Стежер

	— Бололгүй яах вэ. Хасуулаадахъя, бид, яллагчдын адилаар шалтгаан заалгүй арван тавыг хасах эрхтэй байдаг юм гэв. Тангарагтны шүүгчдийг байраа эзэлсэн хойно нарийн бичгийн дарга арван хоёр хүний нэрийг дуудсан дэс дараагаар дөрвөн эгнээ болгон дугаарлан бичсэн хуудастай жижиг самбарыг хоёр хуульчид гардуулав. Яллагч нь хасах эрхийг хамгийн түрүү эдэлдэг учраас Шеннон босож, тэр жижиг самбарыг аваад шүүгчээр сонгогдсон тэр хүмүүсийн мэргэжил, хийдэг ажил, түүнчлэн энэ хэргийн тухай урьд өмнө юу мэдсэн, хоёр талын аль нэгний талд нь байх санаатай байгаа эсэх тухайг асууж гарлаа. 

	Стежер, Шеннон хоёр, санхүүгийн талаар ядаж бага сага юм гадарлах хүмүүсийг шилж авахыг эрмэлзэнэ, тэгэхлээр энэ эгэл биш хэрэгт, чингэх мөртөө Стежерийн бодлоор бол санхүүгийн шуургыг намжаах ухаалаг арга хэрэглэж буй хэргийг эсэргүүцэхгүй буюу (Шенноны бодлоор) түүний хэрэглэсэн өөрийгөө хамгаалах аргад нь дургүйцвэл зүгээр сэн, яагаад гэвэл тийм арга нь авлигач луйварч, той тоймгүй ов мэхийн тухай санагдуулах болой. Тиймэрхүү үед хотын амьдралын далайд хаясан шүүхийн торонд өртөн хөрсөн дээр хаягддаг жижиг дунд зэргийн загаснууд л тэр тангарагтны шүүгчдийн дотор голлож байгааг Шеннон, Стежер хоёр тодхон мэджээ. Тэд голдуу үйлдвэрийн газрын дарга, янз бүрийн төлөөлөгч, худалдаачин, редактор, инженер, барилгын мэргэжилтэн, ангийн үснийхэн, хүнсний дэлгүүрийнхэн, ганзагын наймаачин, сурвалжлагч гэх мэт хөдөлмөрийн хүмүүсийн төлөөлөгч бөгөөд тэдний амьдралын баялаг туршлага нь тангарагтны шүүгчдийн үүргийг биелүүлэхэд тохиромжтой болгосон ажээ. Нийгмийн дотор том байр суурь эзэлдэг хүн тэдний дотор бараг байсангүй, гэхдээ эрүүл ухаан гэдэг сайхан чанарыг биедээ шингээсэн хүн олон байлаа. Тэр хооронд Каупервуд, шүүгчээр сонгогдсон тэр хүмүүсийг сайн ажиглаж суулаа. Цайвар царайтай, гүн сэтгэгчийн өргөн духтай, цусгүй мэт цагаан гартай цэцгийн худалдаачин нэг залуу эр Каупервудэд тун аятайхан санагдсанд энэ тухайгаа Стежерт бушуухан шивгэнэн хэлэв. Ангийн үсний худалдаач зальжин нүдтэй нэг еврейг хасууллаа, яагаад гэвэл тэр хүн биржийн байдлыг үргэлж ажин харгалздаг бөгөөд өөрөө хотын төмөр замаас болж хоёр мянган доллароо алдсан хүн байв. Хуурай хүнсний бөөний худалдаачин нэг тарган, цайвар үстэй, улаан хацартай, цэнхэр нүдтэй хүн Каупервудэд илжиг мэт зөрүүд хүн шиг санагджээ. Түүнийг бас хасууллаа. Бэлэн хувцасны жижиг дэлгүүрийн эзэн дэгжин маягийн туранхай нэг хүн сонгогдсон шүүгчдийн дотор байсан боловч өөрөө тэр ажлаас мултрахыг хүсэхдээ би бол библи судраар тангараглах явдалд итгэдэггүй хүн гэж худал хэлэв. Шүүгч Пейдерсон түүнийг муухай харсан боловч явахыг зөвшөөрөв. Дараа нь бас Каупервуд, Стинер хоёрын таних хүмүүс, өөрөөр хэлбэл, алагчлан үзэх үзэлтэй гэж тооцогдсон хүмүүс, түүнчлэн Каупервудэд дургүй, Бүгд найрамдах намын илэрхий талынхан гэсээр арваад хүнийг хаслаа. Үдийн алдад хоёр талын аль алинд хал балгүй гэж тооцогдсон тангарагтны шүүгч хүмүүсээ шилж сонгож дуусгалаа. 

	
Дөчин нэгдүгээр бүлэг

	Яг хоёр цагт тойргийн прокурор Деннис Шеннон хэлэх үгээ эхлэв. Өөрийнхөө сурсан зангаар их л эгэл, амарлингуй байдлаар хэлэх нь: өдгөө яллагдагчийн ширээнээ сууж буй мистер Фрэнк А. Каупервуд нэгдүгээрт шамшигдуулсан, хоёрдугаарт хөрөнгө үрэгдүүлсэн, гуравдугаарт итгэмжилсэн этгээдийнхээ өмчийг шамшигдуулсан, дөрөвдүгээрт тодорхой тооны мөнгөний буюу нарийвчлан хэлбэл, мянга найман зуун далан нэгэн оны аравдугаар сарын есний өдөр өөрийн нэр дээр чек бичүүлж авсан зургаан түмэн долларыг шамшигдуулсан явдалд яллагдан байгаа юм. Дээр дурдагдан буй зургаан түмэн доллар нь тус хотын зээллэгийн тодорхой тооны сертификатыг худалдан авахад зориулагдсан бөгөөд түүнийг агент буюу итгэмжлэгдсэн хүний хувьд мистер Каупервуд нь хотын нярвын захирамж ёсоор бас түүнтэй тогтоосон хэлэлцээрийн үндсэн дээр сертификатуудыг элэгдлийн фондод зориулан яаралтай худалдаж авах үүрэгтэй байсан атал мистер Каупервуд уг авсан чекээ зориулсан зүйлд нь огт хэрэглэсэнгүй. 

	Шеннон түрүүчийн адил жигд нам дуугаар:

	— Одоо, эрхмүүд ээ, мистер Каупервуд тэр нэгэн өдөр хотын нярваас зургаан түмэн долларыг авсан уу үгүй юу гэсэн тухай ямар ч болов энэ хэмжээний үнэт цаас элэгдлийн фондод ороогүй юм. Энэ ихээхэн нарийн асуудлыг авч үзэхийн урьд ямар учраас түүнд нэгдүгээрт хулгайлсан, хоёрдугаарт шамшигдуулсан, гуравдугаарт итгэмжлүүлэгчийн хөрөнгийг өөртөө шингээсэн, дөрөвдүгээрт чекээр авсан мөнгийг шамшигдуулсан ийм ял тулгаж байгаа учрыг та бүгдэд тайлбарлахыг хүсэж байна. Ийнхүү хуулийн үгээр хэлбэл дөрвөн зүйл анги болж байгаа юм; чухам яагаад дөрөв болж байгааг нь одоо тодруулж өгье. 

	Хүн хулгай ба шамшигдуулсан хэргийг хоёулыг үйлдсэн байж болно, хулгайн буюу үрэгдүүлсэн хэргийн зөвхөн аль нэгийг үйлдсэн байж болно. Иймд ард түмний эрх ашгийг төлөөлж буй районы прокуророос яллагдагч этгээдийг дурдсан хоёр хэргийг үйлдсэн эсэхэд нь эргэлзэж байгаа хэрэг биш, харин тэрхүү хоёр зүйлийн гэмт хэргийг үйлдсэн хүнийг нэг зүйл ангиар заан шийтгэхэд оногдох ял нь хоёр зүйлийн гэмт хэрэгтээ таарах бол уу, үгүй бол уу гэж л эргэлзэж байгаа юм. Иймэрхүү нөхцөл, эрхмүүд минь, яллагааг зүйл анги бүрээр нь сонсгодог учраас эд ингэж байгаа юм. Тухайн хэрэгт, эдгээр дөрвөн зүйл нь зохих хэмжээгээр бие биетэйгээ таарч бие биеэ нотолж байгаа бөгөөд та бүгд (эдгээр зүйл ангийг нарийнаар тодорхойлж, гэрчийн мэдүүлгүүдийг та бүгдэд танилцуулсан хойно) яллагааг нэг зүйл ангиар, хоёроор, гурваар, дөрвөн зүйл ангиар нотлогдов уу гэдгийг шийдэх үүрэгтэй бөгөөд энэ бол та бүгдийн үзлээс буюу, бүр зөвөөр хэлэхэд, илчилсэн баримт, гэрчийн мэдүүлгүүдийг хэр зэрэг бат нут зүйл боллоо гэж та нарын үзэхээс шалтгаалах юм аа. Хулгай гэж бусдын мөнгө буюу эд хөрөнгийг хууль ёсных нь эзэнд мэдэгдэлгүй буюу түүний зөвшөөрөлгүйгээр авч ашиглахыг нэрлэдэг, шамшигдуулах гэдэг нь өөрт нь хариуцуулж өгсөн эд хөрөнгийг, юуны өмнө мөнгийг хувийн ашиг сонирхолд хортойгоор ашиглахыг нэрлэдгийг та бүгд мэднэ биз ээ. Итгэмжлүүлэгчийнхээ өмчийг өөртөө авах (манай ялын гуравдугаар зүйл) явдал бол хулгайн онцгой нэг хэлбэр; итгэмжлэгч нь итгэмжлүүлэгчийнхээ эд хөрөнгийг хулгайлж байгаа хэрэг юм. Дөрөвдүгээр зүйл буюу чекээр авсан мөнгөө шамшигдуулсан нь гэсэн зүйл бол хоёрдугаар зүйл ангиар оногдсон яллагааны томьёоллыг нарийвчилж чекээр өгсөн мөнгийг ямар нэг зорилгоор хувьдаа ашигласныг хэлж байгаа юм. Эрхмүүд ээ, эдгээр дөрвөн зүйл нь хоорондоо төстэй байгаа юм. Нэг нь нэгтэйгээ дүйж бие биеэ дэмнэж байна. Иймд ард түмэн, өөрийн төлөөлөгч районы прокуророороо дамжуулан яллагдагч мистер Каупервудийг эдгээр бүх дөрвөн зүйл ангиар гэмтэн хэмээн баталж байна. Одоо бид уг гэмт хэргийн түүхийг сөхөж үзье. Уг түүхийг сөхөн үзэхэд мистер Каупервуд бол санхүүгийн ертөнцөд тааралдаж болох хамгийн хорлонтой ялт этгээдүүдийн нэгэнд орох хүн миний хувьд санагдсан бөгөөд бид гэрчийн этгээдүүдийн мэдүүлгээр түүнийг нь та бүхэнд нотлон өгнө гэж найдаж байна. Хэргийн байдлыг танилцуулж байх үед нь яллагчийн үгийг тасалж болдоггүй хурлын ажиллагааны дүрмийг ашиглан Шеннон цааш нь Каупервуд, Стинертэй ямар аргаар танилцаж, итгэлийг нь авсан, Стинер тэр үед санхүүгийн ухаанд юм бага мэддэг байсан гэх мэтийн баахан юм хамж шимж ярив. Төгсгөлд нь Каупервудийг зургаан түмэн долларын чекийг хотын няравт мэдэгдэлгүй авчихсан мэтээр (түүний хэлж буй ёсоор бол) нэгэнт өнгөрсөн хойно нь чекийг өгсөн тухайг Стинер мэдсэн гэх бөгөөд тийнхүү Каупервудийг хулгайн хэрэгт яллах үндэстэй гэв. Яллагдагч маань тэрхүү чекийг олж аваад элэгдлийн фондод зориулан олж авах ёстой агсан сертификатыг хууль бусаар өмчлөн авчээ. Эдгээр бүх баримт сэлт нийлээд мистер Каупервудийг бүх дөрвөн зүйл ангиар яллах үндсийг өгч байна гэж Шеннон мэдэгдэв. 

	Хэлсэн бүхнээ нотлох хөдөлбөргүй шууд нотолгоо бидэнд байна гэж Шеннон дуугаа өндөрсгөн хэлээд ямар нэг цуурхал юм уу таамаг биш харин гагцхүү баримт сэлтийн тухай бид ярьж байна. Энэ бүгд хэрхэн хийгдсэн тухайг гэрчийн этгээдүүдийн хөдөлбөргүй мэдүүлгүүдээс та бүхэн олж сонсох болно. Хэрэв та бүхэн сонссон бүх зүйлийнхээ дараа энэ хүн буруугүй, ийм ялт хэрэг үйлдээгүй гэж үзэх дээр хүрэх юм бол түүнийг цагаатгах нь та нарын үүрэг. Харин гэрчийн мэдүүлгүүдийн зөвд итгэх аваас түүнийг гэмтэн этгээд гэж хүлээн зөвшөөрөөд түүнд ялын төлөвлөгөө гаргах нь бас та нарын үүрэг мөн, анхааралтай сонссонд тань баярлалаа гэв. 

	Тангарагтны шүүгчид дор дороо хөдөлж жаал амсхийх нь гэж горьдон тухлан сууцгаав. Гэтэл амраасангүй. Шеннон, Жорж Стинерийн нэрийг дуудахад цаадах нь маш цонхигор, ядарч, шаналсан царайтай их л яаруу гарч ирлээ. Гэрчлэгчийн сандал дээр ирж зөвхөн үнэнийг ярина гэж библи сударт гар хүргэн тангараг өргөхдөө нүд нь түгшүүртэй янзаар эргэлдэв. Эхлээд дуулдахтай үгүйтэй нам дуугаар ярилаа, юуны өмнө нэг мянга найман зуун жаран зургаан оны эхээр (сар өдрийг санахгүй байна) Каупервудтэй танилцсанаа ярилаа. Өөрөө нэг мянга найман зуун жаран дөрвөн оны намар анх сонгогдож байсан болохоор хотын нярав болоод их удаагүй л танилцсан хэрэг. Тэр үед хотын зээллэг нь зах зээлийн газар тэнцэх үнээсээ доогуур ханштай болчхоод байдаг, гэтэл хуулийн ёсоор бол хот нь түүнийгээ гагцхүү тэнцэх үнээр худалдах эрхтэй байсан иймэрхүү явдалд сэтгэл нь түгшиж байж. Мистер Стробик бил үү, хэн ч билээ сайн санахгүй байна, Каупервудийг зааж өгсөн юм даг гэлээ. 

	"Тиймэрхүү эгзэгтэй үед хотын нярав нар дандаа биржийн зуучийг царайддаг болохоор Стинер тэдэнтэй л адил юм хийжээ. Цааш нь Стинер дуугүй суудаггүй Шенноны тавьсан асуулт, зааж өгсөн үгэнд урамшин Каупервудтэй анх танилцаад ярилцсан үгнийхээ агуулгыг сайн санаж байгаагаа ярив. Мистер Каупервуд, түүнийг тэр аюулаас гаргаж болно гэж итгүүлжээ. Тэгээд хэрхэн ажиллах төлөвлөгөөгөө боловсруулж, бүр зөвөөр хэлбэл бодож бодож хэд хоногийн дараа дахин ирж түүнийгээ над танилцуулсан. Стинер, Шенноны авхаалжтай дэмээр тэрхүү хүний шударга ёсыг үл илтгэсэн боловч, хүний оюун ухааны арга мэхийг гэрчилсэн төлөвлөгөөний тоймыг ярив. Стинер, Каупервудтэй тогтоосон харьцааныхаа тухай их л нуршиж яриад олон жилийн турш найзархаг, ажил хэргийн чанартай хамтран ажиллаж хоёулын хөрөнгө чинээ өөдрөг болж ирсэн тэр цагт Каупервуд хотын хөрөнгөнөөс хэдэн саяар нь туйлдаг болсон төдийгүй харин ч таван бум долларыг дэндүү бага хүүтэйгээр авч тэр мөнгөө өөрийн ба нярвын ашиг орлогыг бодож морин төмөр замын орлого ашиг ихтэй хэсэгт нь зориулан зарж байсан тэр цагийнхаа тухай сая л нэг ярьж эхлэв. Стинер энэ асуудлын талаар нэг их нарийн ярихыг огт хүсээгүй боловч Шеннон, энэ гэмт хэрэгт түүнийг бас яллагдахыг мэдэж байв. Стежер одоо асуудал тавьж эхлэх гэж зэхээд байгааг бодоод хотын нярвыг бүрхэг үгээр хязгаарлан орхихыг Шеннон зөвшөөрсөнгүй. Каупервудийг их зальтай, санаа муутай хүн гэж тангарагтны шүүгч нарт ирүүлэхийг Шеннон хамаг хүчээрээ оролдоно, нээрээ ч амжилт олж байх шиг байна. Каупервудийг их ов мэхтэй хүн гэж баримт жишээ дурдах бүрийд тангарагтны шүүгчдээс Каупервудийг ажин харах нь их болж байлаа. Каупервуд ийм байдлыг мэдэж, ер нь аятайхан сэтгэгдэл төрүүлэхийг оролдохдоо Стинерийг тайван ухаалаг, учир ойлгосон байдалтай харцаар дандаа харж суулаа. 

	Каупервуд, Стинер хоёрын харилцааны тухай баахан яригдсаны дараа өнөөх зургаан бум долларын чекийн тухай сая сөхөж ярилаа. Тэр чекийг аравдугаар сарын есний өдөр алба тарах гэж байсан үеэр Альберт Стайерс, Каупервудэд гардуулан өгсөн юм санж. Шеннон тэр чекийг Стинерт эд мөрийн баримт гэж тулгав. Үүнийг урьд үзсэн үү? Хаана? Үзсэн. Аравдугаар сарын хорьдын үеэр районы прокурор Петтийн албан тасалгаанд анх удаа үзсэн нь тэр үү? Тийм ээ. Түүнээс урьд дуулаагүй байсан юм уу? Үгүй. Дуулаагүй байсан юм. Хэзээ? Аравдугаар сарын есөнд. Тэр чекийн тухай ямар аргаар, ямаршуу нөхцөл байдлын дотор анх удаа сонссон тухайгаа та шүүхэд ярьж өгөхгүй юу? Стинер сандал дээрээ эвгүйхэн ондгонов. Тун яггүй санагдана. 

	Шууд хариу өгнө гэхэд өөрийнх нь хүн чанарыг олигтой юм биш гэж хүнд бодогдуулахаар байв. Гэвч мань эр, хоолойгоо засаад амьдралынхаа түр зуурын боловч гайтай нэгэн үеийн тухай ярьж эхлэв. Каупервуд хунд байдалд орж, дампуурдгийн даваан дээр очоод байхдаа хотын санхүү дээр ирж бас гурван бум долларыг нэгэн зэрэг зээлээр өгөхийг шаардсан үе байсан гэж ярихад Стинер ёстой муухай худал хэлж байна гэсэн сэтгэгдэл төрүүлэх гэж Стежер оролдсон учраас Стежер Шеннон хоёр арай л хэрэлдсэнгүй. Стежер дандаа л «би ингэж бодож байна», «тийм санагдана» гэдгээр шалтаг болгон эсэргүүцэл тавьж үндсэн сэдвээс нэлээд хазайлгаж чадлаа. 

	— Би эсэргүүцэж байна гэж Стежер хэд дахин өндөр дуугаар хэлээд гэрчийн этгээдийн мэдэгдлийг итгэх үндэсгүй, хоосон, уг хэрэгт холбогдолгүй зүйл гэж протоколоос хасахыг би санал болгож байна. Гэрчийн этгээд юу бодсоноо л яриад байх эрх байдаггүй, үүнийг яллагч ч сайн мэдэж байгаа гэхэд Шеннон:

	— Эрхэм минь гэрчийн этгээдээс баримт сэлтийг үнэн, эгэл байдлаар хэлүүлэхийн тулд би хамаг хүчээ гаргаж байна. Тэгээд ч амжилтгүй биш байна гэж би санаж байна гэв. 

	— Би эсэргүүцэж байна! гэж Стежер дахин чангаар дуугарч, — Эрхэм минь, гэрчийн этгээдийг магтаж тангарагтны шүүгчдийг нөлөөлөх эрх прокурорт байдаггүй шүү дээ. Гэрчийн этгээд болон түүний үнэнч эсэхийн тухай прокурорын санаа бодол холбогдолгүй. Иймд прокурорт хатуу сануулга өгөхийг та бүгдээс хүсэх байна гэлээ. 

	— Хүслийг ёсоор болгоё гэж Пейдерсон шүүгч хэлээд яллагчийг асуудлаасаа хазайхгүй байхыг хүсье гэв. Шеннон байцаалтаа үргэлжлүүлэв. Стинерийн мэдүүлэг нь Каупервудийн дуугай өнгөрөөнө гэж бодож байсан зүйлсийн талаар юм цухуйлгаад байсан болохоор маш учиртай байна. Тухайлбал: няравтай ярилцаж байсан чухал яриа, нэмэлт зээллэг өгөхөөс шууд татгалзсан, Каупервуд чек авахын өмнөхөн, бас авах өдрөө Стинерт өөрийнхөө санхүүгийн сүйрмэл байдлын тухай хэлж, хэрэв гурван бумын зээллэгээр дэмжихгүй бол дампууралд орох аюул занал байна, ингэвэл бид хоёул үгүйрч таарна гэж байсныг нь ярьжээ. Цааш нь Стинер мэдэгдэхдээ аравдугаар сарын есний өглөө (чек авдаг өдрөө) элэгдлийн фондод зориулсан сертификатыг авахын хэрэггүй гэсэн бичгийг Каупервуд над өгсөн билээ. Гэтэл Каупервуд, мөн тэр өдрийн шувтаргаар ингэж ярилцсан мөртөө Стинерт өөрт нь мэдэгдэлгүйгээр зургаан түмэн долларын чекийг Альберт Стайерсаас луйврын аргаар авчихжээ. Стинер, Стайерсыг Каупервуд руу явуулсан тэр чекээ буцааж өгөх гэхэд маргааш оройн таван цагт гэсэн мөртөө өгөөгүй юм. Тэр чекээр авах сертификатыг ч элэгдлийн фондод оруулсангүй. Тэр бүх мэдүүлэг Каупервудэд туйлын хортой байлаа. 

	Харилцан байцаах үеэр «эсэргүүцэж байна», «хасъя» гэж Стежер, Шеннон хоёр байн байн хашхирч байсан тухайг өгүүлэх ч хэрэг алга. Тэр хоёр эрхмийн хэрүүлийн үгнээс шүүхийн танхим дүүрэн дуу чимээ болоход «эрхэм тэр бээр» алхаараа байн байн ширээ дэлдэж, шүүхийн ажиллагааг үл хүндэтгэсний учир торгоно гэсэн сануулга өгч байлаа. Пейдерсон шүүгчийн зүгээс тийнхүү эрс дургүйцэл үзэгдэхэд тангарагтны шүүгчид ч сэргэж тэр маргааныг урьд үзэгдээгүй их сонирхолтойгоор чих тавин сонсох болов. 

	— Эрхмүүд ээ, дэмий мэтгэлцэхийг болиорой, болихгүй бол хоёулыг чинь их хэмжээгээр торгохоос өөр аргагүй болно! Та нар шар айргийн газар байгаа биш, шүүхийн газар байгаа шүү! Мистер Стежер та одоо нэн даруй надаас болон өөрийн нөхдийн өмнө уучлалт гуйх хэрэгтэй! Мистер Шеннон та ингэж давшлах аргаа зогсоох хэрэгтэй байна. Таны зохимжгүй үйл ажиллагаа шүүхийг доромжилж байна. Таныг сүүлчийн удаа санууллаа шүү. 

	Хоёул ёс болгож уучлалт гуйсан боловч дахиад л түрүүчийнхээрээ аашлан эхэлжээ. 

	Нэг хэсэг биеэ барин дуугай сууснаа Шеннон, Стинерт хандаж

	— Аравдугаар сарын есний өдөр Каупервуд тан дээр ирж нэмэлт гурван бум долларын зээллэг шаардахдаа юу гэж хэлсэн бэ? Хэлсэн үгийг нь аль болох нарийнаар, үг үгээр нь нэгд нэггүй давтаж хэлээч гэхэд Стежер:

	— Би эсэргүүцнэ! Мистер Каупервудийн хэлсэн үгс гагцхүү мистер Стинерийн толгойд л байх учраас тухайн тохиолдолд түүний ой тойг авч хэлэлцэхгүй. Гэрчийн этгээд ерөөсөө баримт сэлтийг дандаа л зөвхөн ерөнхий байдлаар дахин давтаж байна гэхэд Пейдерсон шүүгч баргар царайлан инээмсэглэж:

	— Эсэргүүцлийг хэрэгсэхгүй болголоо гэв. 

	— Протоколд оруулахыг би шаардана! гэж Стежер хашхирч байна. 

	Стинер сандлынхаа түшлэгийг хуруугаараа тэвдэнгүй дэлдэж: миний санахад: чи над гурван буман доллар өгөхгүй бол би дампуурлаа, чи ч үгүйрээд шоронд орно гэсэн. 

	«Би эсэргүүцнэ!» гэж Стежер чихэнд чийртэй дуугаар хашхиран суудлаасаа босон харайж, 

	— Яллагчийн зүгээс хэрэглэж байгаа байцаалтын аргыг би эсэргүүцэж байна! Шүүхэд ямар ч холбогдолгүй мэдүүлгийг гэрчийн этгээдийн огт найдваргүй ой тойноос шахан гаргаж авах гэж яллагчийн зүгээс хуульд даанч дүрэмгүй авирлаж байна. Мистер Каупервуд, үнэхээр өөрийгөө дампуурна гэж байсан эсэхийг эдгээр мэдүүлэг баталж ч чадахгүй няцааж ч чадахгүй. Тэр үед болсон тэр юм уу, аль өөр ярианы тухай Мистер Стинер өөрийнхөөрөө нэг янз ярьж болно. Мистер Каупервуд бас өөр нэг янзаар ярьж болно шүү дээ. Энэ хоёрын яриа тэс зөрүү байгаа нь л өлгөж авах баримт болж байна. Мистер Шеннон ийм хачин арга яах гэж хэрэглэж байгаагийн учрыг үнэндээ олохгүй байна, гэхдээ тангарагтны шүүгч нарт нөлөө үзүүлж байгаад гэрчийн этгээдийн мэдүүлэгт итгүүлэх гэх гээд л байгаа биш бол өөр юу байх билээ. Гэвч түүний мэдүүлэг яллагчдад хэрэгтэй ч гэсэн яллагч яаж ч хүсээд ямар ч баримтаар түүнийг нотолж чадахгүй ээ. Гэрчийн этгээд яг л нарийн санаж байгаа юмаа ярина уу гэхээс биш «тийм шиг, ийм шиг санагдаж байна». Юм ярих ёсгүйг яллагч та түүнд сануулах журамтай гэж би бодож байна. Сүүлийн таван минутад гэрчийн этгээдийн хийсэн мэдүүлгийг протоколоос хасах нь зүйтэй гэж би хувьдаа бодож байна. 

	— Эсэргүүцлийг хэрэгсэхгүй болголоо гэж Пейдерсон шүүгчийг хэнэггүй хэлэхэд, угаасаа тангарагтны шүүгч нарт Стинерийн мэдүүлгийн төрүүлж байсан сэтгэгдлийг багасгах гэж л тийм үг хоорондуур нь оруулж ярьсан Стежер суудалдаа буцаж лагхийн суулаа. 

	Шеннон дахиад л Стинерийг хоргоож:

	— Тэр үед мистер Каупервуд өөр юу ярьсныг мистер Стинер та шүүхэд аль болох тодорхой ярь л даа. Та үгүйрч шоронд орно шүү гэснээс өөр юм яриагүй гэж үү? Өөр юм юу ч хэлээгүй гэж үү? гэхэд Стинер:

	— Намайг айлгах гэсэн нэг бүлэгт улс төрийн яс хаягчид байгаа юм, тэгэхлээр та надад гурван буман доллар өгөхгүй л бол та бид хоёул үгүйрнэ, их ч барьсан өмхий, бага ч барьсан өмхий гэдэг шүү гэж хэлсэн санагдаж байна гэхэд

	Шеннон: 

	— Уухайс! тэгж хэлсэн юм уу? гэв. 

	— Тийм ээ, тэгж хэлсэн гэж Стинер батлав. 

	— Чухам юу гэж хэлсэн, яг үг үгээр нь санахгүй байна уу? гэж Шеннон бүр баярлачхаж. Стинерийг урьж байгаа юм шиг түүн тийш өрөөсөн гар сунгаж Каупервудийн ярьсныг яг санаж олооч гэлээ. Стинер баахан хулчгар байдалтайгаар:

	— Сайн бодоод байхад их ч барьсан өмхий, бага ч барьсан өмхий гэж л хэлсэн санагдаад байна гэв. 

	— Яг даа! гэж Шеннон дуу алдаад Каупервуд руу харах гэж тангарагтны шүүгчдийн зүг огцом эргэж, — Би яг ингэж бодож байсан юм гэж Стежер суудлаасаа огло харайн босож:

	— Муу мэх хэрэглэж байна, эрхэм та! Тангарагтны шүүгч нарт л нөлөөлөх гэж ингэж байна. Ов мэх ч хэрэглэж байна! Яллагчийн төлөөлөгчийг сануулж хэрэв гартаа бэлэн баримт сэлттэй юм бол тэрийгээ л баримтал, элдвээр булхайцахаа боль гэвэл таарна! 

	Хүмүүс инээлдэхэд Пейдерсон царай барсхийн,

	— Та эсэргүүцэж байгаа юм уу ? гэхэд зүгээр суудаггүй өмгөөлөгч:

	— Тэгэлгүй яах вэ гэв. 

	— Эсэргүүцлийг хэрэгсэхгүй болголоо. Яллагч өмгөөлөгч хоёр ямар ч үг хэлэх эрхтэй. 

	Стежер өөрөө ч инээд алдах дөхсөн боловч биеэ барив. Каупервуд, Стинерийн мэдүүлэг тун эвгүй байдалд оруулж байгааг бодоод айж харамсах боловч түүний зүг голонгуй харсаар байлаа. Яасан хулчгар, яасан урвагар амьтан бэ? Энэний аймхайгаас болж бид хоёул юунд хүрч байна даа? Шеннон тийнхүү Каупервудэд хорлонтой тийм мэдүүлгийг гаргуулж аваад байцаалтаа зогсооход Стинерийг Стежер хоргоож эхэлсэн боловч санаандаа хүрэм мэдүүлэг авч чадсангүй. Стинер яг үнэн юм яриад байгаа болохоор үнэн юмнаас бий болсон сэтгэгдлийг, хааяа л юу юм гэхээс биш, ямар нэг ов мэхээр багасгах хэцүү. Стежер, Каупервудийг зальтай гэмт хэргийг санаачлагч биш, харин хувиа бодоогүй зүгээр л нэг зууч болгохыг оролдон Стинер, Каупервуд хоёрын харилцааны бүхий л нарийн ширийнийг уйгагүй уудалж үзлээ. Энэ бол тийм амаргүй байлаа. Гэвч Стежер нэлээд аятайхан сэтгэгдэл төрүүлж чадсан юм. Тэгээд тангарагтны шүүгчид түүний үгийг нэлээд итгэлтэй сонсов. Түргэн баяжих тийм боломжийг шунахайгаар ашиглалаа гэж Каупервудийг шийтгэх нь хилс болж мэднэ, гэхдээ хүний тийм хэтэрхий хомхой сэтгэлийг гэмгүй зүйл гэж хаацайлан өнгөрөөхийн хэрэггүй гэж тэд бодсон байж болох юм. Тэгж тэгж прокурор, өмгөөлөгч хоёр нь Стинерт түр амар заяа үзүүлэхэд Альберт Стайерсыг гэрчээр дуудав. 

	Стайерс, албан тушаалдаа мандаж байсан үеийнх шиг хүний нүдэнд дулаахан харагддаг түргэн хөдөлгөөнтэй эцэнхийвтэр хүн хэвээр харагдана. Харин ялимгүй цонхигор мэт байлаа. Каупервудийн хүчээр л энэ хүн өөрийнхөө жаахан эд хөрөнгөтэй хоцорчээ. Даагч хүмүүс нь хөрөнгийг нь өөрснөө ашиглаж орхих дөхөж байх үед Каупервуд: эд хөрөнгийн чинь талаар ямар нэг юм болбол хотын мэдэлд ч очуулна уу гэхээс биш өөр хэн ч авах эрхгүй, иймд «хотын захиргаанд туслах иргэний эвлэлд» мэдэгд гэж зөвлөсөн юм санж. Сонор сэрэмжтэй тус эвлэл үүнтэй холбогдуулан нэгэн мэдээг бусад олон «мэдээнийхээ» зэрэгцээ гаргахад Стробик болон бусад этгээд тэр дорхноо чимээгүй болж эхэлсэн нь Альбертад тун аятайхан байжээ. Стайерс Каупервудэд талархан баярлаж байсан нь зүйн хэрэг боловч нэг удаа дэмий л нулимс асгаруулахад хүрч байсан юм. Одоо Каупервудэд тус болохыг их хүсэвч угаасаа шударга хүн болохоор өөрийнхөө мэдүүлэгт баримт сэлтээс өөр юм дурдаж чадсангүй, тэгэхлээр тэр баримт сэлтийн зарим Каупервудэд тустай зарим нь халтай байлаа. Стайерс мэдүүлэхдээ Каупервудэд сертификат авлаа гээд зохих мөнгийг надаас шаардсан, бас Стинер дэмий их айсан байна. Альберт чамд ямар ч хор болохгүй гэж хэлснийг санаж байна гэв. Цааш нь Стайерс хотын нярвын санхүүгийн дансны бичиг баримт түүнчлэн Каупервудийн дансанд байгаа бичиг баримтыг үнэн магадтай гэж нотлов. Бичиг хэргийн эрхлэгч нь чек олгочихсон байсныг Стинер мэдээд их гайхсан гэсэн мэдүүлэг Каупервудэд халтай байлаа. Гэвч мэдүүлгээрээ би энэ мэдээний нөлөөг бууруулж болох байх гэж Каупервуд найджээ. 

	Стежер, Каупервуд хоёр дөнгөж саяхан хүртэл шүүхийн ажиллагааг ер нь л бидэнд нэлээд өлзийтэй байна ялж ч магадгүй нь гэж бодож байжээ. 

	
Дөчин хоёрдугаар бүлэг

	Шүүхийн ажиллагаа үргэлжилсээр байлаа. Яллах гэрчийн этгээдүүд дараа дараалан босож одоо л Каупервудийг илчилж бүрэн дууслаа, өөрийн минь үүрэг биелэгдлээ гэж Шеннон зарлах дөхөөд байлаа. Тэгтэл Стежер босон харайж энэ тэр олон зүйлийг нотлох тийм тийм зүйл алга байгаа учраас энэ хэргийг хүчингүй болгон зогсоох хэрэгтэй хэмээн шүүгчтэй удаанаар марган эхлэв. Гэвч Пейдерсон хөдөлдөггүй. Филадельфийн улс төрийн эрх баригчид энэ хэргийг хэчнээн чухалчлан үзэж буйг мань хүн даанч сайн мэдэж байлаа. 

	Тэгээд өмгөөлөгчийн урт унжирсан үгийг сонсож ядарсан байртайгаар:

	— Мистер Стежер үүнийг чинь хэлэлцэх хэрэггүй гэж үзэж байна. Хотын захиргааны тогтсон ёс журмыг би мэдэх учраас энд тулгаж байгаа яллагаа бол тэдэнд ямар ч холбогдолгүй. Та над биш иргэний төлөөлөгч нарт энэ зүйлээ хэлэх ёстой. Би энэ зүйлийн нарийн ширийнийг одоо хөөцөлдөж чадахгүй. Та энэ хэргийг хэлэлцэж дууссаны дараа л эсэргүүцлээ гаргах эрхтэй. Одоо эсэргүүцлийг чинь хэрэгсэхгүй болголоо гэв. 

	Ихэд анхааран сонсож байсан районы прокурор Шеннон эргэж суулаа. Стежер шүүгчийн ямар ч заль хэрэглээд мадалж чадахгүйгээ мэдээд Каупервудийн дэргэд ирэхэд тийнхүү бүтэлгүй байгаад нь Каупервуд зүгээр л инээмсэглэв. 

	— Тангарагтны шүүгч нарт л найдахаас бус өөр замгүй шиг байна даа гэж Стежерийг хэлэхэд Каупервуд

	— Би үүнд эргэлзээгүй юм шүү гэв. 

	Тэгэхлээр Стежер тангарагтны шүүгч нарт хандан үг хэлж энэ хэргийг хэрхэн үзэж байгаа тухайгаа товчхон яриад гэрчийн этгээдүүдийн мэдүүлгээс үндэслэн дүгнэлт хийлээ. 

	— Ер нь яллах гэрчийн мэдүүлэг, өмгөөлөх гэрчийн мэдүүлэг хоорондоо нэг их онцгой ялгаатай байж болохгүй билээ. Бид мистер Каупервуд, мистер Стинерээс зургаан бум долларын чек авсныг ч мэлзэх гээгүй, хотын зээллэгийн зохих тооны мөнгөний үнийг зуучлах журмаар хуулийн дагуу авсан юм. Сертификатыг яллагчийн хэлж байгаагаар элэгдлийн фондод оруулаагүй явдлыг ч мэлзэх гээгүй байна. 

	Гэвч хотын санхүүгийн төлөөлөгч хүн болоод хотын захиргаатай дөрвөн жил гаран хугацаанд ажил хэргийн холбоотой байсны хувьд энэ хүн, няравтай хэлэлцэн тохиролцсоны үндсэн дээрээ ямар ч тооцоо хийх, түүнчлэн дараа сарын эхний өдрүүдэд буюу өөрөөр хэлбэл ямар нэг хэлэлцээ хийсний дараа ойрын хэд хоногийн дотор элэгдлийн фондод сертификат тушаах эрх бүхий хүн гэдгийг бид батлан хэлж байгаа бөгөөд ямар ч эргэлзээгүй болтол нотолж чадна. Мөн яг тэгж хэлэлцэн тохирсон үндсэн дээр хотын санхүүтэй урьд хэрэг явуулж байсан наймаачин, банкны эзэд өдий төдий хүний нэрийг бид хэлсэн үгнийхээ баталгаа болгон дурдаж чадах байна. Яллагчаас та нарт дор дурдсан зүйлүүдийг үнэмшүүлэх гэж ядаж байна. 

	Нэгдүгээрт: Каупервуд тэр чекийг авах үедээ өөрийнхөө дампуурахыг мэдчихээд байсан болгох гэж

	Хоёрдугаарт: Ерөөсөө элэгдлийн фондод оруулах гэсэн бодлогогүйгээр тэр сертификатыг худалдаж авсан байна гэж (өөрийнх нь хэлээд байгаа үгийг огт хэрэгсэхгүй) зүтгэж байна. Эцэст нь: дампуурахаа мэдсээр байж, бас зээллэгийн сертификатыг зохих зорилгод нь өгөх боломжгүй болсноо мэдсээр байж мистер Стинерийн бичиг хэргийн эрхлэгч мистер Альберт Стайерс дээр хэнэг ч үгүй очиж хотод зориулан өдий төдий сертификат авлаа гэж хэлээд чекийг хууран мэхлэх аргаар авчихсан мэтээр ярив.

	Би энэ асуудлын талаар илүү олон үг хэлээд яах вэ: гэрчийн этгээдүүдийн мэдүүлэг одоо уг баримт сэлтийг хангалттай тод болгоно. Бид олон хүнийг гэрч болгон татна, та нар анхааралтай сонсоорой. Бас дараах нэгэн зүйлийг анхааралдаа авахыг та бүгдээс туйлын их хүсэх, үүнд: Мистер Каупервуд, хотын санхүүгийн нярав дээр очих үедээ өөрийнхөө дампуурах болсныг мэдэж байсан гэх юм уу, ер нь өнөөх сертификатыг худалдаж аваагүй ч гэх юм уу, бас дараа сарын эхний хэд хоногийн дотор буюу өөрөөр хэлбэл, өөрийнхөө тооцоог хотын санхүүтэй хийж нийлүүлдэг байсан. Тэр хугацаандаа элэгдлийн фондод оруулахаар тэр сертификатыг дээрээ байлгах эрх түүнд байгаагүй юм; шинээр ингэж тойруу замаар ч гэсэн ярьсан хүн мистер Жорж Стинерээс өөр хүн гараагүй юм шүү. Хотын санхүүгийн нярав агсан мистер Стинер юу ч гэж ярьж болох л доо. Мистер Каупервуд өөрийн зүгээс өөр юм ярих болно. Эрхэм та бүгд энэ хоёр хүний аль нэг нь илүү үнэнтэй болохыг одоо шүүн бодох цаг боллоо. Миний өмгөөлж байгаа хүн лүгээ ажил хэргийн нягт нөхөрсөг холбоо барьж байгаад одоо болохоор Чикагод гарсан түймрийн улмаас бирж дээр бачимдал, санхүүгийн доройтол боллоо гээд л олон жилийн цуцалтгүй хөдөлмөрийнх нь ачаар баяжсан атал тэр хүнийхээ эсрэг бусадтай элбэн хамжиж байгаа хотын нярав агсан Жорж Стинер; эсхүл тэр гарсан түймэр ба бачимдлын улмаас үүссэн мөнгөний бэрхшээлийг давахын тулд хоттой урьд хийсэн хэлэлцээгээ туйлын нарийн чанд биелүүлж сүүлийн мөч хүртэл хамаг хүч чармайлтаа гаргаж байсан бөгөөд дэгдсэн шуурганы өөдөөс өөрийнхөө хүч чадлаар тэсэж зогсохын тулд чадах ядах бүхнээ хийж байсан нэртэй банкны эзэн, санхүүгийн төлөөлөгч мистер Фрэнк Каупервуд энэ хоёр хүний аль нэг нь илүү үнэмшилтэй болохыг болгоон тунгаагаарай гэж хичээнгүйлэн гуйх байна. Дөнгөж өчигдөрхөн хүртэл мистер Каупервуд конторыг минь хаалгахгүй болгож өгвөл хотод тавьсан өөрийнхөө бүх өрийг (хотод өртэй хүн тэр ганцаараа биш ч гэсэн) их богино хугацаанд энд яригдсан өнөөх таван бум долларыг оролцуулан бүгдийг нь, ганц доллар ч үлдээлгүй нөхөн төлье гэсэн бөгөөд ийнхүү угаасаа шударга биш санаа өвөрлөөгүй байсан гэдгээ хэл амаараа биш, ажил хэргээрээ нотлох гэсэн юм. Түүний энэ саналыг хот хүлээн авч соёрхоогүйг эрхэм та бүгд тааварласан нь магад биз ээ, чухам яагаад чингээгүй учрыг нь дараа би тайлбарлаж өгч болох байна. Одоохондоо бид гэрчийнхээ хүмүүсийн үгийг сонсъё. Харин эдний үгийг анхааралтай сонсохыг миний бие өмгөөлөгчийн хувьд бас дахин гуйя. Мистер Дэвисон гэрчийн хүний хувьд үг хэлнэ, түүний үгийг сайн анзаараарай. Мистер Каупервудийн мэдүүлэг болон бусдын ярих зүйлийг ч бас л сайн дүгнэж цэгнэж үзээрэй. Чингэвэл та бүгд энэ талаар өөрсдөө аяндаа ойлгож, энэ шүүхийн ажиллагаа ер нь явагдах хангалттай үндэс байгаа эсэхийг шийдэхэд хялбар болно! Би хувьдаа тийм үндэс алга гэж үзэж байгаа юм. Миний үгийг анхааралтай сонссон явдалд та бүгдэд талархлаа илэрхийлэхийг минь зөвшөөрнө үү.

	Тэгээд Стежер, бирж дээр гарсан бачимдлын үеэр Каупервудийн тусгай төлөөлөгчөөр ажиллаж зах зээлийг дэмнэхийн тулд хотын зээллэгийн сугалааг бөөн бөөнөөр нь худалдан авч байсан тухайгаа мэдүүлэх ёстой Артур Риверсийг дуудав. Түүний дараагаар Каупервудийн ах дүү Эдвард, Жозеф хоёр босож дээр дурдсан сугалаануудыг Риверсийн заавраар худалдан авч худалдах, гол нь худалдах ёстой байлаа гэж мэдүүлэв. Дараачийн гэрчийн этгээд нь Жирардын үндэсний банкны захиргааны дарга, том биетэй нэг их таргангүй ч өргөн цээжтэй нүсэр бараатай хүн юм. Мөр цээж ханхар үс цайвар, толгой том, ухаалаг эрүүл саруул бодолтой хүний эгц өргөн духтай ажээ. Ялимгүй шантгар бүдүүн хамар нь түүний царайд хүчит хүний дүрийг бий болгох бөгөөд нимгэн уруулаа чангаар жимийнэ. Мистер Дэвисоны хүйтэн цэнхэр нүдэнд заримдаа итгэл муутайхан алиаллын оч үзэгдэнэ: ер нь энэ бол санаа сайнтай, гавшгай, харахад хүнтэй эв түнжин муутай бол уу гэмээр боловч эвсэг найрамдуу хүн юм. Амнаас нь гарсан анхных нь үгнээс бодохул энэ хүн, санхүүгийн амьдралын зөвхөн хөдөлбөргүй баримт сэлтийг л баримталж заншсан хүн бөгөөд өөрийнхөө төрөлх зан чанараар Фрэнк Алжернон Каупервудэд элэгтэй байгаа болохоос, хүний нь чанарыг бодож ийм байгаа хэрэг биш ээ. Яарамгүй ихэмсэг байдалтай хөдөлж барьж байгаа байдлаас нь харахад энэ шүүх ажиллагааг огт хэрэггүй дэмий ажил, жинхэнэ санхүүч хүний нэр төрийг дайрсан олиггүй зүйл гэж үзэж байгаа нь ил байлаа. Тангараг өргүүлэх гэж өөрт нь библи судар гардуулсан нойрмог даамал Спаркхиверийг нэг муу модон мануухай мэт огт тоосон шинжгүй харагдана. Тангараг өргөсөн ч өргөөгүй ч юу билээ гэж тэр бодно. Үнэнийг ярих заримдаа ашигтай, заримдаа ашиггүй. Түүний мэдүүлэг маш шударга маш энгүүн байлаа. 

	Мистер Алжернон Каупервудтэй танилцаад бараг арван жил болжээ. Энэ завсар өөртэй нь шууд, өөрөөр нь дамжуулан бусадтай нь ажил хэрэг явуулдаг байж. Мистер Каупервуд, мистер Стинер хоёрын харьцааны тухай мэдсэн юм огт үгүй, тэр ч бүү хэл мистер Стинерийг ч танихгүй юм. Зургаан бум долларын чекийн хувьд гэвэл түүнийг урьд нь үзжээ. Аравдугаар сарын арванд тэр чек бусад үнэт цаасны хамтаар «Каупервуд Компани» банкны контороос хугацаа хэтэрсэн зээллэгийн оронд шилжиж ирсэн юм. Тэр мөнгийг «Каупервуд Компани» банкны конторын зээллэгт оруулж, банк өөрийн зүгээс тэр чекийг тооцооны тэнхмээр дамжуулан борлуулсан. Түүнээс хойш мистер Каупервудийн зээллэгээс давах ямар ч мөнгийг банкнаас аваагүй, тэгээд тооцоог нь тэнцвэртэй болгож чадсан. Гэтэл мистер Каупервуд банкнаас нэлээд их мөнгө авсан байж болно, гэвч чингэлээ гээд түүнийг муу юманд бодох ёсгүй байсан. Каупервудийг дампуурахын даваан дээр очсон гэж Дэвисон бодоогүй, тийм юм гэнэтхэн болно гэж бүр ч санаагүй гэлээ. Каупервуд, Жерардын банканд өөрийнхөө зээлийг ганц биш удаа хэтрүүлж байсан боловч жирийн нь л үзэгдэл гэж тооцдог байв. Зээллэгээсээ тийнхүү хэтрүүлж байснаар Каупервуд өөрийнхөө нөөцийг идэвхтэй ашиглаж байлаа. Үүнийг санхүүгийн ухаанд ажил хэргийг чадамгай хөтөлж байна гэж тооцдог юм. Өөрийнхөө давуулсан зүйлийг үнэт тэмдэгтээр хангаж өдий төдий боодол үнэт цаас, чекийг банканд оруулна, тэрийг нь нягтлан ялгаж салгадаг байлаа. Мистер Каупервудийн банк дахь тооцоо бол хамгийн том нь хамгийн идэвхтэй нь байдаг байсан гэж мистер Дэвисон нэмж хэлэв. Каупервудийн дампуурах үеэр Жерардын үндэсний банканд мистер Каупервудээс зээллэгийн баталгаа нөхөц болгон ирүүлээд байсан хотын зээллэгийн есөн бум гаруй долларын үнэтэй сертификат байсан гэв. 

	Асуулт тавин байцаах үеэр Шеннон, тангарагтны шүүгч нарт зохих нөлөө үзүүлэх зорилгоор мистер Дэвисоноос та Каупервудэд талтай байх ямар нэгэн далд шалтгаан бий юу гэж асууж байна. Гэвч үүгээр тэр юу ч олж авсангүй. Дараа нь Стежер босож Каупервудэд ашигтай болсон мистер Дэвисоны мэдүүлгийн нөлөөг төлөөлөгчдийн сэтгэл санаанд хоногшуулахын тулд чадах ядахаараа оролдож бас банкны тэр ерөнхийлөгчийн хэлсэн үгийг нь байн байн давтуулав. Шеннон эсэргүүцсэн боловч тус болсонгүй. Стежер санасандаа хүрч байлаа. Өмгөөлөгчөөс Каупервудийг үг хэлнэ гэхэд хүмүүс энэ нэрийг сонсоод чих тавин анхаарав. Каупервуд цовоолог түргэн алхсаар гарч ирлээ. Харваас тайван, итгэл төгс байна. Одоо түүний дээд зэргээр үнэлж явсан амьдралынх нь хувь заяа шийдэгдэж байгаа билээ. Хуульчид, тангарагтны шүүгчид, шүүгчийн эдгээр тоглоомын этгээд, хувь тавилангийн лай барцдын аль нь ч түүнийг сандруулж тэвдүүлж чадсангүй, номхроож ч чадсангүй, хүч чадлыг нь ч нугалж чадсангүй. Энэ тангарагтны шүүгчид гэдэг чинь юу болохыг мань хүн сая гэнэт ухаарчээ. Шенноныг будилуулж бүр бантагнуулахад нь өмгөөлөгчдөө нэмэр болъё гэж бодож байсан боловч хөдөлбөргүй баримт сэлтээр буюу тийм зүйл гэж болох юмаар л түрүү барих нь зүйтэй гэж оюун ухаан нь тушаагаад байжээ. Санхүүгийн эзний хувьд зөв юм хийсэн гэж өөртөө итгэнэ. Амьдрал, дамаа, санхүүгийн амьдрал бол дайн гэсэн үг; стратеги бол түүний хууль, гол сүнс, гарцаагүй чанар нь мөн. Үүнийг ойлгохгүй өчүүхэн муусайн амьтдад санаа зовох хэрэггүй гээд Стежерт дэм болж тангарагтны шүүгч нарт нөлөөлөхийн тулд бүх үүх түүхийг өөртөө хамгийн ашигтай зохистой байдлаар ярилаа. 

	Юуны өмнө мистер Стинер дээр урилгаар нь очсон болохоос өөрийнхөө санаачилгаар очоогүй, цаашилбал, мистер Стинерээс шаардсан зүйл ердөө ч байхгүй, харин өөрт нь болон нөхдөд нь санхүүгийн зарим байдал төлөвийн тухай ярихад өөрсдөө л баярлалдан шүүрч авсан билээ. (Каупервудийн төмөр замын компаниуд ямаршуу овжин байгуулагдсан байсныг Шеннон энэ үед мэдэж авах бололцоогүй байжээ. Стинер болон түүний хамсаатныг ганц ч үг хэлж амжаагүй байхад өөрсдийг нь «түлхчих» тийм бололцоог Каупервуд өөртөө ямагт хадгалж байсанд л хамаг учир нь байлаа. Ийм дээрээс Каупервуд Стинерт «сайхан» бололцоо олгосон гэж их зүрхтэй ярьж байгаа юм. Шеннон, Стежерийн адил бас санхүүч хүн биш учраас Каупервудийг илчилж чадахгүй байлаа. Тэд, дамаа, Шеннон хэчнээн дургүй байгаад байгаад яая гэхэв. Каупервудийн үгэнд итгэхээс аргагүй байлаа). 

	— Хотын санхүү аж ахуйд хэвшил болсон зүйлийн төлөө би яаж хариуцлага хүлээх юм бэ? Би бол зөвхөн банкны эзэн, зууч хүн шүү дээ гэж Каупервуд хэлнэ. 

	Тангарагтны шүүгчид өнөөх зургаан буман долларын чекийн хэргээс бусдад нь итгэж байв. Энэ асуудлыг Каупервуд ярих болохоороо бас л ихээхэн үнэмшмээр тайлбар өглөө. Стинер дээр очиж байх үед дампуурна гэж зүүдлээ ч үгүй байсан, харин Стинерээс зээллэг гуйсан маань үнэн гэхдээ ажил хэргийнхээ хэмжээ дамжааг бодоод тийм их биш зөвхөн нэг бум таван түмийг л зээлдүүлээч гэж гуйсан. Намайг тэр үед ямар ч түгшүүр зовлонгүй явж байсан гэдгийг Стинер баталж хэлье гэвэл хэлэх л учиртай хүн; нярав маань миний хөрөнгө мөнгө олж авдаг эх ундаргуудын зөвхөн нэг нь билээ. Би Стинерийн ярьж байгаа шиг тийм хатуу ширүүн үг ердөө ч хэлээгүй, зээллэг авна гээд улайраад ч байгаагүй, харин бачимдлын нөлөөнд ороод над дахин зээл өгөхгүй бол танд алдаа болно гэж хэлсэн маань үнэн. Хөрөнгө мөнгө олоход зээллэг хамгийн хялбар, тохиромжтой эх ундарга бас мөн боловч цорын ганц эх ундарга биш л дээ. Хэрэгцээ болох үед томхон санхүүгийн хөрөнгөтөн найз нар маань над олгох зээллэгийн хэр хэмжээг нэмэгдүүлнэ. Тэгээд намайг гэж бодох бүхий л ул үндэс байсан юм. Ажлаа цэгцлэн засаад үргэлжлүүлж байтал тэр хөл үймээн дарагдана биз. Бирж дээр гарсан бачимдлын анхны өдөр миний бие хотын зээллэгийн сугалааны ханшийг бууруулахгүй байх зорилгоор түүнээс ихээхэн олныг бөөнөөр нь худалдаж авсан, тэгээд хотын санхүүгээс над зургаан буман доллар өгөгдөх ёстой гэж Стинерт хэлсэн, Стинер ч дургүйцээгүй, нярав тэр үед сэтгэл санаагаар хэтэрхий бачимдаад миний хэлсэн үгний утга учрыг олигтой анзаарч чадаагүй байсан байж ч мэднэ. Түүний дараа хэн, ямар учрыг бүү мэд, банкны том эздийг шахаж хавчиж байгаад над их хатуурхуулсанд би их гайхсан. Дараачийн өдөр уг шахалт улам хүчтэй болоход би өөрийнхөө байгууллагын үүдийг аргагүй хаахад хүрсэн. Тийм юм болно гэж сүүлчийн мөч хүртэл ёстой бодоогүй байлаа. Харин тэр зургаан буман долларын чек бол миний гарт санамсаргүй орж ирсэн юм шүү. Тэр мөнгө над хэрэгтэй байсан, би үгүйсгэхгүй. Тэр мөнгө над хууль ёсоор өгөгдөх ёстой байсан юм. Тэр өдөр миний албаны хүмүүс бүгд маш их ажилтай, зав чөлөөгүй байсан. Чек бичүүлчхээд би нэг мөр өөрөө авч явсан юм. Тэр чекийг над өгөхгүй бол намайг шүүхээр заргалдана гэж Стинер их сайн мэдэж байсан. Авсан сертификатаа элэгдлийн фондод оруулаагүйн хувьд гэвэл тэр талаар үнэндээ хэзээ ч өөрийн биеэр нэг их анхаарч ирээгүй зүйл, тийм ажлыг миний нягтлан мистер Степли эрхэлдэг юм. Сертификат зохих ёсоор тушаагаагүй байсныг би мэднэ (энэ бол огт худал, өөрөө мэдэж байлгүй яах вэ). Тэр чекийг Жерардын үндэсний банканд шилжүүлсэн нь санамсаргүй хэрэг байлаа. Нөхцөл байдал өөрөөр эргэсэн бол түүнийг өөр ямар нэгэн банканд шилжүүлчихсэн байж болох байлаа. 

	Иймэрхүү байдлаар Каупервуд мэдүүлгээ цааш нь үргэлжлүүлэв. Стежер, Шеннон хоёрын шалгаан асуух зүйлд мань эр маш ний нуугүй байдлаар, шүүхийн ажиллагааг маш нарийн, ажил хэргийн чанартай анхааралтай баримтлан хариулж байхлаар хүмүүс түүнийг худалдаа наймааны нэр төрийг жинхэнэ сахиж чаддаг хүн юм гэж бодож байв. Үнэнийг нь хэлэхэд өөрийнхөө хийсэн бүх зүйлийг сая өөрөө шүүхэд мэдүүлсэн, тэгэхдээ хуулийн дагуу хийсэн, аргагүй байдлаас зөвтөх зүйл гэж чин үнэнээсээ итгэж байв. Өөрийн хэргийг өөртөө бодогдсон байдлаар ярьж тангарагтны шүүгчдийн хэн нь ч өөрөө тийм байдалд орвол яах вэ гэж бодож ухааруулах зорилготойгоор тайлбарлаж байлаа. Тэгээд мэдүүлгээ дуусгахад тангарагтны шүүгчид мэдүүлгийнх нь талаар ч өөрийнх нь талаар ч их л янз янзын бодолтой байв. Шодоход нэгдүгээрт нэр таарсан шүүгч Филипп Молтри, Каупервудийг худал хэлж байна гэж боджээ. Өөрийнхөө дампуурахыг урьд өдөр нь мэдэхгүй байх хүн байх ёсгүй. Заавал мэдсэн байх учиртай. Стинер энэ хоёрын хамтраад зохиосон заль мэх заавал шийтгэгдэх ёстой гэж тэр бодоод Каупервудийн мэдүүлгээ хийж байх үеэр нь (Зөвлөлдөх өрөөнд) ороод би үүнийг гэмт хэрэгтэн гэдэгт саналаа өгнө дөө гэж бодон суужээ. Харин үүндээ бусдыг итгүүлэхийн тулд юу гэж хэлье дээ хэмээн хэлэх үгээ л дотроо бэлдэж суув. Харин хоёрдугаар шүүгч, бөс барааны фабрикийн эзэн Саймон Гласберг, Каупервудийн бүх үйл ажиллагааг зөв гэж үзээд түүнийг цагаатгахад саналаа өгөхөөр бодож байжээ. Каупервудийг огт гэмгүй хүн гэж үзээгүй боловч бас шийтгэгдэх юм хийгээгүй хүн гэж үзэж байна. Гуравдугаар шүүгч архитектор Флетчер Нортон, Каупервудийг буруутай хүн гэж бодох авч ийм авьяас билигтэй хүнийг шоронд хийгээд яах юм гэж бодно. Дөрөвдүгээр нь Ирланд гарлын тооцоо баригч шашны бишрэлттэй Чарльз Хиллеген гэдэг хүн. Каупервудийг гэмтэй, шийтгэвэл зохино гэж үзэж байна. Тав дахь нь нүүрсний худалдаач Филипи Лукаш бас тэгж бодно. Зургаа дахь нь уулын мэргэжилтэн Бенжамин Фрейзер, Каупервудийн мэдүүлгийг сонсоод ямар ч шийдтэй дүгнэлт хийсэнгүй. Долоо дахь нь 3-р гудамжны Биржийн зууч Ж. Брижес гэгч арвигүй явцуу бодолтой эр, Каупервудийг яриангүй гэмт хэрэг үйлдсэн, ял шийтгэл эдлүүлбэл зохих аюултай зальхай этгээд гэж бодно, тэгээд ялын төлөвлөгөөнд саналаа өгөхөөр хатуу шийдлээ. Найм дахь нь галт онгоцны жижиг компанийн дарга Гай Трипп тодорхой шийдсэн юмгүй сууна. Ес дэх нь урьд цавууны фабрикийн эзэн байсан Жозеф Тисдейл, Каупервудийг гэм зэмтэй гэж бодовч Каупервуд тухайн нөхцөл байдлын улмаас ийм байдалд арга буюу хүрсэн болохоос түүний ажиллагаа угтаа бол гэмт хэрэг биш гэж цаанаа бодно. Тисдейл, цагаатгах талд нь саналаа өгөхөөр шийджээ. Арав дахь шүүгч нэлээд өрөвчих нялуундуу сэтгэлтэй бөгөөд цэцгийн дэлгүүрийн эзэн Ричард Марш мөн л Каупервудийг цагаатгах талд байна. Арван нэг дэх нь хуурай хүнсний дэлгүүрийн эзэн, мөнгө хөрөнгө нимгэн ч бие бараа зузаан Ричард Веббер бол Каупервудийг гэмт хэрэгтэн гэж үзээд эсрэг нь байна. Хамгийн сүүлчийн буюу арван хоёр дахь нь гурилын бөөний худалдаачин Вашингтон Томас, Каупервудийг гэм буруутай хүн гэж бодох боловч ял сонссоныхоо дараа өршөөл гуйвал таарна гэж бодно. Хүнийг засаж авах л хэрэгтэй гэсэн бодолтой хүн ажээ.

	Каупервуд хэлэх үгээ төгсгөж хүмүүст бага сага аятайхан сэтгэгдэл төрүүлж чадав уу, үгүй юу хэмээн бодон сууж байхад тангарагтны шүүгчид тус тусдаа иймэрхүү юм бодож суулаа. 

	
Дөчин гуравдугаар бүлэг

	Өмгөөлөгч хүн, тангарагтны шүүгч нарт хандаж хамгийн түрүү үг хэлэх эрхтэй байдаг учраас өөрийн түншид Стежер мэхэсхийн ёслоод гарч ирэв. Тангарагтны шүүгч нарыг тусгаарласан хаалтыг хоёр гараар тулан зогоож айвуу тайвуу, нам даруу, хүн үнэмшихүйн янзтайгаар ярьж эхлэв. 

	— Тангарагтны шүүгч, ноёд оо! миний өмгөөлж байгаа Фрэнк Алжернон Каупервуд бол гуравдугаар гудамжинд албан контортой бөгөөд тус хотын нэртэй банкны эзэн, санхүүгийн хөрөнгөтөн хүн. Филадельфи хотын санхүүгээс мянга найман зуун далан нэгэн оны аравдугаар сарын есний өдөр хотын бичиг хэргийн эрхлэгч, тэр үеийн нярвын ерөнхий нягтлан Альберт Стайерс гэгчээс зургаан буман долларын үнэ бүхий чекийг ов мэхийн аргаар олж аван завшсан хэрэгт өдгөө Пенсильвани муж улсын нэрийн өмнөөс эл районы прокурорт яллагдан байгаа билээ. Баримт сэлтийг авч үзвэл ямар байгаа билээ, ноёд оо! Та бүгд гэрчийн этгээд нэлээд хэдэн хүний үгийг сонсож уг хэргийн бүх түүхийг ерөнхийд нь гадарлаж байгаа. Эхлээд Жорж Стинерийн мэдүүлгийг авч үзье. Түүний хэлж байгаагаар мянга найман зуун жаран зургаан онд өөрт нь тэр үед маш дор унаж байсан хотын зээллэгийн ханшийг хэрхэн нэмэгдүүлэхийг зөвхөн зөвлөх биш түүнийг хэрэг дээр нь биелүүлэх тийм нэг банкны эзэн юм уу Биржийн зууч хүн түүнд хэрэгтэй болсон байж. Тэр үед мистер Стинер, санхүүгийн талаар мэдэх чадах юм багатай байж мистер Каупервуд бол биржийн маш ховор авьяаслаг зууч гэж алдаршсан эршүүд залуу байлаа. Тэгээд хотын зээллэгийн мөнгөний ханшийг нэмэгдүүлэн зохих хэмжээнд нь оруулахын тулд Каупервуд онолын ба практикийн боломжийг нэн даруй хайж эхэлжээ. Тийнхүү мистер Каупервуд, мистер Стинер хоёр тэр даруй хэлэлцээ хийж, (энэ тухай тодорхой зүйлийг Стинерийн амнаас та бүгд сонссон шүү дээ) үүнийгээ үндэслэн хотын санхүүгийн зээллэгийн маш их сугалааг борлуулахаар түүнд өгсөн бөгөөд энэ хүн чадамгай арга хэрэглэж сугалааг нэг хэсэг худалдан авч, нэг хэсэг зарж байж зээллэгийн мөнгийг зохих ханшинд нь хэдэн жилийн турш барьж ирснийг гэрчийн хүмүүс мэдүүллээ. Энэ тухай нарийн ярих хэрэггүй, харин иймэрхүү аргыг санхүүгийн ажилд ил хэрэглэдэг болохыг дашрамд хэлье. Та минь одоо юуны учир мистер Стинер шүүх дээр орж ирээд өөрийнхөө эртний төлөөлөгч, зуучийгаа ингэж хулгайлсан, шамшигдуулсан хэрэгт яллан буруушаах бол оо вэ? Хотын санхүүгээс зургаан буман долларыг нь авчихсан мэтээр зүтгэх хэрэг юунаас болов оо? Үүнийг юү гэж бодвол таарах вэ? Мистер Каупервуд гэмт хэрэг үйлдэх санаа өвөрлөж ажлын бус цагаар Стинерт, түүний туслагч нарт мэдэгдэлгүйгээр санхүүд нь ороод зургаан буман долларыг нь хулгайлчихсан хэрэг үү? Огт тийм биш ээ. Мистер Каупервуд өөрийгөө өр төлөх чадваргүй боллоо гэж зарлахынхаа урьд өдөр нь дөрөв, таван цагийн алдад, гэгээн цагаан өдөр хотын нярав дээр очиж мистер Стинерийн албан тасалгаанд хагас цаг орчим суусан байна. Тэндээс гарч ирээд мистер Альберт Стайерст: би сая элэгдлийн фондод зориулж хотын зээллэгийн зургаан түмэн долларын сугалааг худалдаж аваад үнийг нь аваагүй байгаа юм, тэгэхлээр тэр зургаан бумыг хотын санхүүд өртүүлж бичээд над чек бичиж аль гэж чек бичүүлж аваад явсан гэж районы прокурорын тайлбарлан ярихыг та бид сонссон. Тэгэхлээр та минь онцын юм юу байна? Ер бишийн юм юу байна? Чухам тиймэрхүү ажлаар мистер Каупервуд хотын төлөөлөгч байсныг гэрчийн хүмүүсээс хэн ч үгүй гээгүй шүү дээ? Мистер Каупервуд хотын тэр сугалааг олж авсанд хэн ч эргэлзэхгүй байна шүү дээ. 

	Тэгтэл юуны учир мистер Стинер, мистер Каупервудийг өөрийн эрхийн дагуу худалдан авч болох байсан учраас хэн бүхний мэдээжээр худалдан авсан сугалааныхаа оронд нь зургаан буман доллар авахлаар нь түүнийг луйврын аргаар эзэмшээд шамшигдууллаа хэмээн ял тулгана вэ? Энд л хамаг учир байгаа юм шүү дээ. Миний өмгөөлөн байгаа энэ хүн маань уг чекийг шаардан олж аваад банканд өөрийнхөө нэр дээр хийхдээ яллагчийн нотолж байгаагаар бол тэр чекийн оронд төлөгдөх сугалааг элэгдлийн фондод оруулсангүй. Үүнийг цаг тухайд нь хийлгүй, тэгээд бас тэр өдрийн санхүүгийн үйл явдлын шахалтаар төлбөрөө зогсооход аргагүй хүрсэн явдлыг нь далимдуулан энэ хүнийг шамшигдуулагч, хулгайч гэхчлэн есөн шидээр муу хэлж байгаа буюу хар үгээр хэлэх юм бол олон түмний шаардлагыг Жорж Стинер ба Бүгд Найрамдах намын эрээгүй удирдагчаас холдуулахын тулд энэ хүнийг золиосонд гаргах болсон нь түүнд тулгасан ял, түүнчлэн Бүгд Найрамдах намын бажгадсан удирдагчдын хэлсэн үгсээс тодорхой болж байна.

	Чикагод гарсан гал түймрийн дараа бий болсон улс төрийн байдал ба бачимдлыг Стежер энд зоригтой бөгөөд хүний дургүй хүрмээр байдлаар тодорхойлж ярихын зэрэгцээ Каупервудийг хэлмэгдэн гүтгэгдэж байгаа хүн, Филадельфийн удирдагчид, түүнийг тэр түймэр гарахаас өмнө маш өндрөөр үнэлдэг байсан мөртөө түймрээс хойш болохоор өөрснөө сонгуульд дийлэгдэхээс айхдаа золигт гаргаж байна гэлээ.

	Стежер энэ талаар ярьсаар хагас цаг явлаа. Тэгснээ Стинерийг улс төрийн удирдах хүмүүсийн халхавч, зарц учраас өөрсдийнхөө нэрийг холбогдуулахыг эс хүссэн санхүүгийн тэр төлөвлөгөөнүүдийг хэрэгжүүлэн биелүүлэхийн тулд сохор зэвсэг болгож хэрэглэсэн байна гээд цааш нь:

	— Миний хэлж байгаа энэ бүх зүйлээс үзэхэд энэ яллагаа хэчнээн инээд хүрмээр зүйл болох нь тангарагтны шүүгч та бүгдэд мэдэгдэж байгаа буй заа! Даанч балай шүү! Фрэнк Каупервуд бол иймэрхүү үйл хэрэгт тус хотын төлөөлөгчөөр олон жилийн турш ажиллаж байгаа хүн. Мистер Стинерийн хамт боловсруулсан бөгөөд мистер Стинерийг тус хотын нярав болохоос бүр өмнө хотын захиргааны урьдын удирдах хүмүүсийн хэрэглэж байсан бөгөөд лав дээдсээс соёрхсон тэр тодорхой дүрэм горимыг Каупервуд өөрийн үйл ажиллагаанд удирдлага болгож ирсэн байна. Тэдгээр дүрэм горимынх нь нэгний ёсоор Каупервуд дараа сар бүрийн эхний хэд хоногийн дотор өөрийн бүх гүйцэтгэсэн ажиллагааны тооцоог хийж хотын санхүүд тайлан гаргаж байх ёстой байжээ. Иймд дараа сарын эхний хоногт хотын санхүүгийн няравт мөнгө төлөх, чек дамжуулах, элэгдлийн фондод мөнгө буюу сертификат оруулах үүрэггүй байсан хэрэг, шүүгч та минь анхаарна уу, энэ бол маш чухал юм шүү! Яагаад гэвэл хотын зээллэгтэй холбогдсон буюу ер нь хотын санхүүд зориулан үйлдэж байсан түүний наймааны ажил нь маш олон, урьдаас тооцохын аргагүй маш хурдан түргэнээр явагддаг байсан учраас тэдгээрийг хэрэгжүүлэн биелүүлэхэд саад тотгоргүй хийгдэх уян хатан тооцооны журам чухал байсан, хэрэв тийм журам байхгүй бол тэдгээрийг ерөөс хэрэгжүүлэн биелүүлж болохгүй байжээ. Тийм журам байгаагүй бол мистер Каупервуд мистер Стинерийн буюу санхүү аж ахуйд холбогдолтой бусад хүмүүсийн өгсөн үүрэг даалгаврыг олигтой биелүүлж чадахгүйд хүрэх байжээ. Тайлан тооцоо гаргах явдал Каупервудэд ч, хотын няравт ч туйлын их бэрхшээлтэй болох байлаа. Мистер Стинер үүнийг мэдүүлэгтээ зөвшөөрөн хүлээсэн. Альберт Стайерс үүнийг нотолсон. Тэгэхлээр цааш нь юу болох вэ? Ийм нэг зүйлийг хэлье. Хэрэг явдал тийм байдалтай байсан үед мистер Каупервуд янз бүрийн банк, элэгдлийн фонд, хотын кассад оруулж гаргах тэр бүх юмыг өөрөө хийх юм уу эсхүл өөрийнхөө ерөнхий нягтланд «Хүүе, Стэнли, зургаан буман долларын чек энэ байна. Энэ хэмжээний хотын зээллэгийн сертификатыг элэгдлийн фондод өнөөдрийн дотор оруулаарай» гэх байсан гэж ямар шүүх, ямар эрүүл ухаантай хүн бодох вэ? Ингэж бодохоос тэнэг юм хаа байх вэ? Мистер Каупервуд ер нь аливаа санхүүгийн хүн ажилдаа мөрдлөг болгодог өөрийн гэсэн журамтай байх шүү дээ. Хугацаа нь болмогц зарим чек, сертификат аяндаа зохих ёсоор ийш тийш шилждэг. Мистер Каупервуд, тэр чекийг ерөнхий нягтландаа гардуулж өгөөд л тэр тухай дахин санасан ч үгүй; энэ зэргийг хөлтэй банкны зүтгэлтэн хүн ч ингэхээс өөр яах юм? Мистер Стежер түр амсхийж, асуулт гарч ирэхийг хүлээж түр завсар хийсэн боловч асуулт гаргахгүй болохоор нь сэтгэл тааламжтайгаар цааш үгээ үргэлжлүүлэв. 

	— Харин энэ хүн дампууралд орох гэж буйгаа мэдэж байсан байх ёстой гэж хэлж болох юм. Гэвч мистер Каупервуд огт мэдээгүй гэж байлаа. Тийм юм болно гэдгийг огт мэдээ ч үгүй, бодоо ч үгүй; хэрэг явдал гэнэт тийм болсныг бүр сүүлд нь мэдсэн гэж өөрөө энд мэдүүллээ шүү дээ! Ийм байхад угаасаа эрх бүхий хүнд чек олгохоос хэн татгалзах бил ээ? Гэвч би учрыг нь мэдэж байна. Хэрэв та бүгдийг сонсохыг соёрхвол би тайлбарлан ярьж өгөх байна. Стежер арга барилаа өөрчилж, тангарагтны шүүгчдийг өөр талаас нь аргацаахыг бас бодлоо. 

	— Ядаад байх юмгүй, тун ч амархан. Гал түймэр гарч түүний улмаас дэгдсэн бачимдал сандралаас айсан мистер Жорж Стинер, Филадельфийн бирж дээр болж буй явдлаас айх хэрэггүй гэж мистер Каупервудийн зөвлөж хэлэхээр л өөрөө дампууралд орох гэж байгаа хүн юм даа гэж бодсон байж магадгүй ээ. Тэгээд ч мистер Каупервудийн банканд Стинерийн нэлээн их мөнгө маш бага хүүтэй байсан учраас мистер Каупервудэд мөнгө дахин өгөхийг больё, тэр ч бүү хэл 2,5 хувийн хүүтэй зээлээр авсан мөнгөнд нь ямар ч холбогдолгүй зөвхөн үйлчлэн зуучилсных нь хөлсөнд олгох ёстой мөнгийг ч өгөхөө больё гэж мистер Стинер шийдсэн хэрэг, мөн ч муухай хэрэг шүү? Гэвч үүний цаад учир нь юу вэ? гэвэл нөгөө түймэр, түүний улмаас үүссэн бачимдал сандрал эхэн үедээ мистер Каупервудийн төлбөрийн чадварт өчүүхэн ч нөлөөлөөгүй байхад мистер Жорж Стинер өөрийнхөө мөнгөний төлөө аминаас наагуурхан загнасан байна, тэгээд Фрэнк Каупервудэд авах эрх бүхий мөнгийг нь хүртэл өгөхгүйгээр шийдсэн нь Стинер өөрөө хувийнхаа явцуу эрх ашигт тус хотын мөнгөн хөрөнгийг хууль бусаар (Мистер Каупервудийг зуучлагч болгон түүгээр дамжуулж) ашиглаж байснаас л болсон хэрэг, одоо тэгээд нүүр царайгаа илчлүүлж шийтгэгдэхээсээ айж байгаа хэрэг. Мистер Стинерийн тэр шийдвэрт хумсын чинээ ухаалаг санаа байна уу? Тэгж шийдсэнийх нь учир юу вэ? Энд яригдаад байгаа тэр зээллэгийн сертификатыг авч байх үедээ мистер Каупервуд тус хотын төлөөлөгч хэвээрээ байгаа биз дээ? Байсан л даа. Тэгвэл тэр зургаан буман долларын чекийг авах эрх түүнд байж уу? Тийм эрх байгаагүй гэж маргах хүн энд ганц ч гарахгүй байх аа? Тэгвэл түүний эрх дарх, үнэнч шударга чанар манар гэж элдвийн юм ярих хэрэг юун? Ер нь тийм яриа хаанаас гараад ирэв ээ? Энэ бүгдийг тангарагтны шүүгч та бүхэн болгоон үзэх буй заа. Би одоо тавьсан асуултууддаа хариуг нь хэлж өгье. Эндхийн улс төрийн зүтгэлтнүүд Бүгд найрамдах намын нэрийг цэвэр авч гарах гэж хамаг бурууг хэн нэгэн хүнд тохоох гэсэн цорын ганц шалтгаанаас л ийм яриа гаргаж ирсэн байна. 

	Хотын санхүүгийн төлөөлөгч мистер Каупервудийг хууль эрхийнхээ ёсоор авах учиртай мөнгөө шаардан авлаа гэж түүнийг ийнхүү, зөөлөн үгээр хэлэхэд, яллах хачин шийдвэр гаргасны улыг эрж хайхдаа би дэндүү алсуур явсан мэт тангарагтны шүүгч та бүгдэд санагдаж магадгүй юм. Гэвч тэр үед Бүгд найрамдах нам ямар байдалд ороод байсныг бодолцоорой. Энэ бол яг сонгууль болохын өмнөхөн гарч ирсэн болохоор хотын мөнгөн хөрөнгийг тийм их хэмжээгээр шамшигдуулсан хэргийн нарийн ширийн нь илэрчихвэл сонгуулийн үр дүнд маш муугаар нөлөөлөх байсан гэдгийг бодолцоорой. Бүгд найрамдах нам, өөрийн хүмүүсийг нярвын ба районы прокурорын албан тушаалд оруулж авах зорилготой байсан. Намын удирдагчдаас хотын нярав нар тэдний туслагч нарт хотын мөнгөн хөрөнгөнөөс маш бага хүүтэй зээл өгөх замаар баяжих бололцоо олгодог зуршил тогтсоныг хэлэх хэрэгтэй. Тэдэнд олгодог цалин хөлс нь бага учраас товхийтэл амьдрахын тулд эд мөнгө хайхад хүрдэг байна. Хотын мөнгийг зээлээр өгдөг зуршлын хариуцлагыг мистер Стинерт тулгаж болох уу? Хэрхэвч болохгүй. Мистер Каупервудэд тулгаж болох уу? Хэрхэвч болохгүй. Тэр журам бол мистер Стинер, мистер Каупервуд хоёрыг гарч ирэхээс бүр өнийн зүйл. Одоо болохоор яагаад ийм их шуугиан дэгдэв ээ? гэвэл Стинер ч өөрцгүй, Бүгд найрамдах намын удирдагчид ч өөрцгүй сонгуулийн өмнө нүүр царайгаа илчлэгдэхээс айсан хэрэг. Урьд нь ганц ч хотын нярвын паянг дэлгэж байсан удаагүй. Мистер Стинерийн хэрэглэж байсан бузар арга мэхийг илчилж орхивол өргөн олон түмэнд жигтэйхэн хачин сонин явдал болохгүй юү. Чикагогийн түймэр түүний улмаас бирж дээр гарсан бачимдал сандралаас болж санхүүгийн олон газрын байр суурь, мистер Каупервудийнх ч өөрцгүй амгалан байдлыг алдагдуулан бусниулах аюултай болж ирсэн юм. Санхүүгийн олон эзэн дампууран унаж мэдэх байв. Фрэнк Каупервуд ч дампууран унаж мэдэх байв. Дампууран уналаа гэхэд энэ хүн Филадельфи хотын санхүүд хотын нярваас 2,5 хувийн маш их хөнгөлөлт бүхий хүүтэй авсан таван буман долларын өртэй хоцрох байсан. Ингэсэн бол мистер Каупервудэд их хорлонтой болох байсан уу? Өөрөө хотын нярав дээр очиж 2,5 хувийн хүүтэй мөнгө зээлүүл гэж гуйсан байж мэдэх үү? Тэгсэн байлаа ч гэсэн ажил хэргийн талаас авч үзвэл үүнд гэмт хэрэг гэмээр юу байна вэ? Хаанаас хэдий хүүтэй мөнгө зээлэх чинь хэн бүхний эрх биш үү? Мистер Стинерийг Мистер Каупервудэд мөнгө өг гэж албадсан хүн байна уу? Эхлээд мистер Каупервудийг өөр дээрээ ир гэж урьсан гэж мистер Стинер өнөөдөр мэдүүллээ. Тэгээд яагаад хулгайлж шамшигдууллаа? итгэмжлэгчийнхээ мөнгөн хөрөнгийг шамшигдууллаа гэх мэтчилэн ял тулгах болов оо? Яагаад ингэх болсны учрыг та минь дахин сонсоно уу? Мистер Стинерийн ар хударгаар байж түүний үйл ажиллагааг удирдаж байсан хүмүүс улс төрийнхөө нэр алдрыг аврахын тулд хэн нэгийг золигт гаргах хэрэгтэй болж, тэдний гарт Фрэнк Алжернон Каупервуд өртжээ. Ердөө л ийм байгаа юм. Өөр ямар ч шалтгаан байхгүй. Хэрэв мистер Каупервудэд тэр хэцүү үед сэхээ авахын тулд мөнгө хэрэгтэй байхад тэд мөнгө зээлдүүлээд таг дарчихсан бол тэдэнд ашигтай байсан биз. Гэхдээ энэ нь хууль бус зүйл болох байсаан. Тэд үүнээс ч их хэмжээний хууль бус юм зөндөө олныг хийдэг улс шүү дээ. Гэвч тэд айгаад, тэр хямралыг зоригтой угтан үзэлцэх чадалгүй хулчганасан учраас тэгж чадсангүй. Үнэнч шударгаар ажиллаж, санхүүгийнхээ онцгой авьяас билгийн ачаар хотын захиргаа болон тэдэнд багагүй ашиг оруулж ирсэн, одоо хүртэл итгэл найдварыг ер хөсөрдүүлж байгаагүй тийм хүндээ тэд итгэл хүлээлгэхээс айжээ. Шадар зүтгэлтэндээ үнэнч хэвээр байж, түүнийг дампууран унах нь гэсэн цуурхал ярианд итгэхгүй байх тийм зүрх хотын няравт байсангүй. Тэгээд амин хувиа л бодоод мистер Каупервудээс өнөөх таван буман доллар буюу үнэндээ Стинерийн л эрх ашгийн төлөө ашигласан тэр мөнгөний ихэнхийг нэхэж бас нэмэрт нь миний өмгөөлөн буй хүний маань хэлэлцээ ёсоор ажиллан сугалаа худалдаж авчхаад зарцуулсан мөнгийг нь нөхөж өгөхөө больсон дээр гэж мань нярав үзсэн байсан. Мистер Каупервудийн үйлдсэн худалдаа наймааны ажиллагааны ядаж ганц нь ч гэсэн хууль бус гэгдэх юм байна уу? Үгүй ээ, тийм юм байхгүй. Одоо нэгэнт дампууран унаж буйн улмаас хотод эргүүлэн төлөх хараахан чадалгүй болсон тэр таван буман долларын талаар мистер Каупервудтэй зохих цагт нь заргалдсан зүйл байна уу? Огт байхгүй хамаг учир юунд байна гэхэд Жорж Стинер ухаангүй балмагдан сандраад, Бүгд найрамдах намын удирдагчид санхүүдээ алдагдалтай болсныг мэдэхтэйгээ зэрэг түүний хариуцлагыг өөрийн эгнээний биш хүнд тохоох гэснээс л болсон хэрэг юм. Ийм юм гарч магадгүй гэж бодоод л мистер Стинер дээр би очсон юм гэж өнөөдөр мистер Каупервудийн мэдүүлэхийг та бид сонслоо шүү дээ. Чухамхүү түүний, “юмыг яаж мэдэх вэ” гэж хэлэхээр л мастер Стинер сэтгэл тавгүй болж яах учраа олохыг байгаад 2,5 хувийн хүүтэй олгосон тэр таван буман доллароо нэхсэн байна. Санхүүгийн үүднээс авч үзвэл энэ бол ёстой ёроолгүй тэнэг хэрэг биш үү? Хууль ёсны дагуу зээлсэн мөнгийг нэхэх цагаа мөн олж гэм!

	Одоо би өнөөх зургаан буман долларын чекийн тухай ярья. Мистер Стинер энд мэдүүлэхдээ мистер Каупервуд дампуурахынхаа урьд өдөр над дээр ирээд мөнгө зээлдээч гэхэд нь би эрс тэс татгалзсан, тэгэхлээр мань хүн миний бичиг хэргийн эрхлэгч бөгөөд ерөнхий нягтлан Альберт Стайерсыг ятгаж байгаад зургаан буман долларын чек бичүүлээд авчихсан байна; тийм чек авах эрх түүнд байгаагүй, тийм юм хийж байсныг нь мэдсэн сэн бол би хэзээ ч өгүүлэхгүй байсан гэлээ. Дэмий ярьж байна! Яалаа гэж Стинер тэр тухай мэдээгүй байх вэ! Нягтлангийн данс бичгүүд өөр дээр нь санхүүд байдаг юм чинь хэзээ л бол дуртай цагтаа харчих байсан шүү дээ. Мистер Стайерс маргааш өдөр нь тэр тухайг өөрт нь хамгийн түрүү мэдээлсэн байгаа. Гэтэл мистер Каупервуд тэр тухай бодохоо ч мартсан байж, яагаад гэвэл тэр мөнгийг авах эрхтэй байсан бөгөөд өөрөө дампууран уналаа ч гэсэн тэр мөнгөний талаар гүйцэтгэх хуудсыг шүүхийн ямар ч газраас ядах цөхөх юмгүй олж авах байсан байна. Тэр чекийг би өгүүлэхгүй байсан гэж мистер Стинерийн ярьж байгаа нь даанч инээдтэй хэрэг. Бүгд найрамдах намын зүтгэлтнүүдэд хир халдаахгүйн тулд ямар ч арга, ямар ч ов мэх хэрэглэхээс буцахгүй байя гэж шийдсэн улс төрийн санаа нэгтнүүдтэй ярилцсаны дараа маргааш өдөр нь л энэ санаа толгойд нь эргэлзээгүй оржээ. Энэ хэрэг гарахын өмнөхөн бүх түүх ийм байгаа юм. Үүнийг мистер Каупервудийг шийтгүүлэх гэж улайран зүтгэж байгаа хүмүүс ч өөрснөө сайн мэдэж байгаа юм шүү дээ, та минь, үүнд итгэж болно. 

	Стежер түр завсар хийж Шеннон руу учиртайгаар харснаа төгсгөлд нь тайван бөгөөд сэтгэл хөдөлсөн байдалтайгаар өгүүлрүүн:

	— Тангарагтны эрхэм шүүгчид ээ! Та бүгд зөвлөлдөх өрөөндөө ороод энэ хулгай, шамшигдал, тэр зургаан буман долларын чекийг ашиглан завшсан тухай буюу, өөрөөр хэлбэл ял тулган буй бүх зүйл анги нь районы прокуророос гэмт хэрэг буй мэт байдлыг бий болгох хэмээн махран оролдож байгаагаас өөр юм огт биш бөгөөд мистер Каупервудийг золигт гарган өөрсдийнхөө хувийг аргалах гэсэн хулчгар бодлоготнуудын цадиггүй хоосон санааны бүтээл буюу өөр үгээр хэлэхэд нэр цэвэр мултран гарах гэсэн хүмүүсийн зохиосон бодол гэдэгт үнэмших буй заа. Тэд энэ хот дахь Бүгд найрамдах намын удирдлага, хяналтын талаар Пенсильванийнханд муу юм бодуулахыг хүссэнгүй. Тэд Жорж Стинерийг аль болохоор хамгаалж миний өмгөөлөн буй хүнийг золигт гаргахыг хүсэж байна. Тэгж чадах ч үгүй, тэгүүлэх ч үгүй. Эрхэм хүндэт ухаан төгөлдөр та бүгд ийм юм хийлгүүлэхгүй. Иймд миний бие сэтгэл амар хэлэх үгээ дуусгая. 

	Стежер, тангарагтны шүүгчдийн зүгээс огцом эргээд Каупервудийн хажууд очиж суув. 

	Залуу тайван, эршүүд хүчирхэг Шеннон суудлаас босов. 

	Үнэнийг хэлэхэд Каупервудийн тухай Шенноны бодол нь Стежерийнхээс зөрөхгүй байв. Мөнгө олохын төлөө түүний хэрэглэсэн аргыг буруушаахгүй байлаа. Түүгээр үл барам, би ч гэсэн Каупервуд шиг байдалд орсон бол бас л чингэх байсан гэж Шеннон дотроо бодно. Гэвч тэр районы прокуророор дөнгөж сая сонгогдсон болохоор өөрийгөө сүрхий хүн гэж харуулах хэрэгтэй байсны дээр тухайн нөхцөл байдалд Каупервудийг заавал шийтгэх хэрэгтэй гэж үзэж байсан өөрийн нь эзэд буюу Бүгд найрамдах намын удирдагч нарын бодлыг дагах ёстой. Иймд Шеннон хориглоос гараараа чанга атган тангарагтны шүүгчид рүү шимтэн харснаа хэдэн зүйлийг төлөвлөн бодоод эхэлсэн нь:

	— Тангарагтны шүүгч ноёд оо! бид бүгд өнөөдөр энд тодорхой болсон зүйлийг сайтар эргэцүүлэн ухаж бодох юм бол нэлээд тодорхой дүгнэлт хийж болохоор барахгүй, ер нь баримт сэлтийг зөвөөр авч үзэх юм бол зөв дүгнэлт хийхэд тийм их хэцүү биш боллоо гэж хэлж болмоор над санагдаж байна. Яллагдагч мистер Каупервуд бол мөнгөн хөрөнгө хулгайлсан, итгэмжлэгч этгээдийнхээ мөнгөн хөрөнгийг хулгайлсан, бас шамшигдуулж тус хотын нярвын нэрийн өмнөөс түүний гарын үсгийг зуруулж бичиг хэргийнх нь эрхлэгчээс мянга найман зуун далан нэгэн оны аравдугаар сарын есний өдөр «Фрэнк А. Каупервуд Компани»-д чекээр олгосон зургаан буман долларыг шамшигдуулсан гэмт хэрэгт өнөөдөр энэхүү шүүхэд ирээд байгаа хүн гэж миний бие нэгэнт хэлсэн билээ. Мистер Каупервудийн хэлж байгаагаар бол тэр үед зээллэгээ төлөх бүрэн чадвартай байсан төдийгүй, харин ч зургаан буман долларын үнэ бүхий хотын зээллэгийн сертификатыг үнэхээр авсан бөгөөд тэдгээрийг хотын элэгдлийн фондод оруулсан буюу ойрын хугацаанд оруулах гэсэн учир тийнхүү уг мөнгөн гүйлгээний ажлыг буюу өөрөөр хэлбэл хотын банкны эзэн биржийн зуучлагчийн хувьд «Фрэнк А. Каупервуд Компани» нь өөрийн авсан зээллэгийн сугалаагаа элэгдлийн фондод шилжүүлэн, алдагдлыг нэн даруй нөхөн шувтарга болгох байжээ. Тэгвэл одоо жинхэнэ хэрэг байдал ямар байгааг авч үзье. Ноёд оо, үнэхээр дээр дурдсан «Фрэнк А. Каупервуд Компани» (өөр ямар ч компани байхгүй, харин гагцхүү «Фрэнк А. Каупервуд» гэдэг компани байдгийг та бид өнөөдөр мэдэж авсан) тэгэхлээр үнэхээр дээр дурдсан тэрхүү «Фрэнк А. Каупервуд Компани» тэр чекийг авах эрхтэй байж уу? Өөр үгээр хэлбэл тэр чинь тэр үед хотын бүрэн эрхт төлөөлөгч байж уу? үгүй юу? өр зээлээ төлөх чадвартай байж уу? Дампууран унах болсноо мэдэж байж уу, тэр зургаан буман долларыг хууль зүй ёс суртахуун гэх мэт талаас нь авч үзэхэд бусдад хор уршиг болохыг нь харгалзахгүйгээр зөвхөн өөрийнхөө санхүүгийн байдлыг аврах гэж, усанд живэх хүн ганц сүрлийг ч бол шүүрэн барьдаг шиг юм болоо юу? Аль эсхүл өөртөө оногдох чухам тэр тоо хэмжээний сертификатыг хотын санхүүгээс зохих хугацаагаар, зохих журмаар нь, заасан тоогоор нь аваа юу? Тэр сертификатаа зохих үүргийнхээ ёсоор элэгдлийн фондод оруулах гэж байсан гэдэг нь үнэн үү, худал уу? тэр зургаан буман долларын үнэ бүхий чекийг авах үедээ түүний харьцаа нь түрүүчийн хэвээр байсан уу? эсхүл өөр болсон байв уу? Тэр чекийг авахаас арван таван минутын юм уу, хоёр хоногийн ч юм уу, аль эсхүл хоёр долоо хоногийн өмнө ч юм уу, ер нь энд хугацаа хамаагүй, тэр хоорондоо ярилцаад хамтран ажиллах явдлаа больсон байж уу? Аливаа гэрээ хэлэлцээрт хугацааны талаар тусгайлан заагаагүй л бол түүнийг хэзээ ч хүчингүй болгох эрх ямар ч хөлийн панзчинд байдгийг та бүгд мэднэ. Тухайн хэргийг шүүхэд энэ байдлыг харгалзан үзэхийг би та бүгдээс хүсэх байна. Цааш нь мянга найман зуун далан нэгэн оны аравдугаар сарын есөнд буюу, өөрөөр хэлбэл, Каупервудэд тэр зургаан буман долларын чек олгохын өмнө Фрэнк Каупервудийг туйлын хүнд байдалд ороод цаашдаа гэрээ ёсоор хийх өөрийн үүргүүдийг нарийн чанд шударгаар биелүүлж чадахгүй болох нь гэж Жорж Стинер мэдээд юм уу, тааварлаад уг гэрээний ажиллагааг зогсоож уу, үгүй юү? Мистер Каупервуд хотын нярвын ба хотын төлөөлөгч биш гэдгээ нэгэнт мэдсэн байж бас өрөө төлөх чадваргүй болсноо мэдсээр байж (өөрөө ингэж хэлсэн гэж мистер Стинер хэлээд байгаа шүү дээ) элэгдлийн фондод оруулна гэсэн сертификатаа оруулах санаагүй байсан мөртөө мистер Стинерийн бичиг хэрэг дээр орж хотын зээллэгийн зургаан буман долларын үнэ бүхий сертификат авлаа, чек бичиж өгөөч гэж нарийн бичгийн даргад нь хэлж аваад давгүй өвөрлөн гарахдаа тэр мөнгийг хотод ямар арга зам хэлбэрээр эргүүлж төлөх тухай өчүүхэн ч бодолгүй, хорин дөрвөн цагийн дараа дампууран унахдаа хотын санхүүд саяын дурдсан мөнгөнөөс гадна урьд авсан бас таван буман долларын өртэй үлдсэн гэдэг нь үнэн эсэхийг тодруулах нь бас чухал байна. Энэ талаар бидэнд ямар баримт сэлт байна? Энд боссон гэрчийн хүмүүс юу ярив? Жорж Стинер, Альберт Стайерс, Жерардын үндэсний банкны захиргааны дарга Дэвисон, мистер Каупервуд өөрөө юү гэж ярив? Энэ хэргийн талаарх бүх нарийн ширийн зүйлээс ямар юм харагдаж байна вэ? Тангарагтны шүүгч ноёд та бүгд их л өвөрмөц асуудлыг шийдэх болоод байна шүү дээ гэснээ дуугай болж тангарагтны шүүгчдийг нүд хэсүүлэн харахын зуур нударга засах бөгөөд ер нь хотын хүндэт хамтын нэгдлийн хүмүүсийн итгэлийг авч чадсан одоо ч гэсэн тэднээс багагүй хүндэт тангарагтны шүүгчдийг хөөрхөн молигодон чадаж байгаа овжин зальхай, баригдашгүй гэмт этгээд дээрээ улайм цайм буучихлаа гэсэн хүний байдалтай харагдана. 

	Цааш нь ярихдаа:

	— Иймд, та минь, ямар ямар баримт байна? гэвэл энэ хэрэг чухам ямар байдалтай буй болсныг та бүгд өөрснөө сонсож мэдлээ. Та нар бол эрүүл саруул ухаан бодолтой улс, та нарт тайлбарлаад байх хэрэг над алга. Энд хоёр хүний тухай яригдаж байгаа: Нэг нь: 

	— Филадельфи хотын сонгогдсон санхүүгийн нярав, тус хотын эрх ашгийг хамгаалж санхүүгийнх нь ажил хэргийг хамгийн олз ашигтайгаар хөтлөн явуулна гэж ам тангаргаа өгсөн хүн, нөгөө нь санхүүгийн тогтворгүй нөхцөл байдал буй болсон үед санхүүгийн бэрхшээлтэй асуудлыг нэг тийш нь болгох хэрэгт туслалцаа үзүүлэхээр уригдсан хүн юм. Тэгээд тэд хоорондоо ярилцан тохиролцож санхүүгийн үйл ажиллагаа явуулах болсонд илүү овжин ухаалаг, Гуравдугаар гудамжны бүхий л ил далд арга мэхийг нэвтэрхий мэдэх нэг этгээд нь нөгөө нэгийгээ өнгөцхөн харахад олз омог ихтэй баймаар хөрөнгө оруулалтын дардан мэт замаар хөтлөн явсаар адаг сүүлд нь дампуурал, нийтийн шившиг, нүүрээ хөөдсөн есөн шидийн бузар муухайн ёроолгүй нүхний амсар дээр аваачжээ. Тэгэхлээр илүү эмзэг буюу илүү хариуцлага хүлээх ёстой. Филадельфи хотын нярав нөгөөгийнхөө хойноос цааш нь дагаад явахыг зориглосонгүй. Ингээд мистер Стинер өөрийн мэдүүлгээр дүрслэхдээ, санхүүгийн хорон санаат ховдог шунахай, өрөвчих сэтгэлгүй хашир чоно, тэр хэрэгт юу ч мэдэхгүй аймхай ядуу хургыг шүд ярзайлган архиран дайрахдаа «хэрэв чи миний гуйсан мөнгийг буюу над одоохон хэрэг болоод байгаа гурван буман долларыг өгөхгүй бол чи миний идэш болж, үр хүүхэд чинь гудамжинд хаягдаж, чи өөрөө, эхнэр, элгэн садан чинь дахин гуйлгачин амьдралд орж, хэн ч чамд юу ч хялам хийхгүй болно доо» гэх шиг. Мистер Стинерийн хэлж байгаагаар бол мистер Каупервуд иймэрхүү юм хэлжээ. Ингэж хэлсэн байх гэдэгт би хувьдаа эргэлзэхгүй байна. Харин мистер Стежер өмгөөлөгч нь учраас мистер Каупервудийг их сайн, хашир догь зууч хүн гэдгийг гоёмсог үгээр хэлээд, Гуравдугаар гудамжныхан мөнгө зээлдүүлэхдээ арваас арван тав юм уу түүнээс ч өндөр хувийн хүүтэй олгодог байсан байхад түүний хотын санхүүгээс таван буман долларыг 2,5 хувийн хүүгээр бараг л албадасхийн өгсөн юм шиг ярилаа. Энэнд би итгэхгүй байна. Хөлсний төлөөлөгч хэмээх бага алба хааж, мөнгө зээлдэгч өршөөлтнөө зүй ёсоор царайдаж байх учиртай тийм эелдэг зөөлөн зантай, сайн санаат хүн байсан мөртөө тэр зургаан буман долларын чекийн асуудал гарахаас гурав хоногийн өмнө мистер Стинер дээр хүрч ирээд «хэрэв та нэн даруй, бүр өнөөдөр над хотын мөнгөн хөрөнгөнөөсөө гурван буман доллар өгөхгүй бол би дампуурч та хоригдол болох нь ээ. Та засан хүмүүжүүлэх шоронгоос мултрахгүй» гэж хэлсэн гэж мистер Стинер өнөөдөр тангараг өргөж байгаад ярьсан шүү дээ. Хэлсэн үгийг нь бодоод үзэцгээ л дээ! «Би дампуурч, та хоригдол болох нь ээ. Над хэн ч гар хүрэхгүй, харин таныг баривчилна. Би бол зөвхөн зууч төлөөлөгч шүү дээ». Ийм үг эелдэг зөөлөн, гэм халгүй, хүмүүжил сайнтай төлөөлөгч хөлсний зууч хүний амнаас гарах уу, аль эсхүл бусдыг захиран тушааж ямар ч аргаар дийлж гарч дадсан тийм догшин ширүүн, хэрцгий, их зантай хүний амнаас гарах уу? 

	Шүүгч ноёд оо! би энд Жорж Стинерийг хамгаалах гээгүй байна. Миний бодлоор Стинер бол, өөрийг нь хувийн ашиг хонжоо харан баяжих муу зам руу түлхэх зорилгоор хотын санхүүд хонины арьс нөмөрсөн чоно мэтээр орж ирсэн тэр хууран зулгуйдагч, худал инээгч хамсаатнаасаа илүүгүй гэхэд дутуугүй гэмтэй хүн л дээ. Харин мистер Каупервудийг дөнгөж саяхан ч гэсэн, өгөгдсөн үүрэг даалгаврыг эелдэг зөөлөн эгэл жирийн байдлаар гүйцэтгэгч хүн гэж байгааг би сонсохоос давхийн цочих шиг болох юм. Шүүгч та бүгд энэ бүхнийг зөв ойлгож авахын тулд нэгэн зүйлийг санах хэрэгтэй байна. Үүнд: Одоогоос арав, арван хоёр жилийн өмнө мистер Стинерийг ядуу бөгөөд улс төрийн үйл хэрэгт ороод шинэ тутам байх үед нь энэхүү биржийн овжин зальхай этгээд ирж түүнийг хотын мөнгөн хөрөнгөнөөс ашиглаж шамших ажилд сургажээ. Тэр үед Жорж Стинер ч бас хотын нярвын албанд дөнгөж сонгогдоод байсан, түүнтэй анх удаа танилцсан Фрэнк Каупервуд ч олонд нэр гарч амжаагүй байсан юм. Тэр үед залуухан, хээнцэр, ганган хувцасласан, үнэг шиг зальтай энэ хүн Стинер дээр ирээд «Над итгэ, хотын зээллэгийн учрыг би олж өгч байя. Над хотынхоо мөнгөнөөс жилд хоёр хувийн юм уу түүнээс бага хүүтэй зээл өг» гэж хэлж байсан гэж та бүгдэд бодогдож байгаа биз дээ? Тэгж хэлж байсан нь чихэнд одоо дуулдах шиг байгаа биз. Нүдэнд ч харагдах шиг байгаа биз? Жорж Стинер хотын нярвын албанд орох үедээ ядуу байсан хүн, бишинтэй зүйрлэвэл үнэхээр ядуу байсан хүн. Үл хөдлөх хөрөнгийг даатгалд авах ба худалдах контороос өөр юу ч үгүй, түүнээсээ жилд зөвхөн хоёр мянга таван зуу орчим долларын орлого олдог байжээ. Энэ нь эхнэр, дөрвөн хүүхдийг тэжээхээс илүү гарахгүй байсан учир тохилог хээнцэр амьдрах гэж нэрлэгддэг юмны талаар огт шонгүй байлаа. Тэгтэл мистер Каупервуд ирж хотын зээллэгийн мөнгийг элдвээр өнхрүүлж тойруулж байгаад хоёр этгээдийг хөлжөөх том төлөвлөгөө гаргаж ирсэн байна. Тэгэхдээ юманд учир бий. Тэр өөрөө гүйж ирсэнгүй, харин мистер Стинерийн ажил хэргийн чанартай урилгаар ирсэн байж; мистер Стинер ч тэр үед хувьдаа ашиг хонжоо олъё гэсэн санаа өвөрлөөгүй байж. Жорж Стинерийн гэрчлэн мэдүүлснээс бодоод үзэхэд мань эр, энэ ноёныг хөлжүүлэх тийм нарийн төлөвлөгөөтэй санал гаргажээ гэж та бүгдэд бодогдохгүй байгаа биз дээ? гэв Шеннон, Каупервудийг хуруугаараа зааж байлаа. 

	— Мистер Стинер, санхүүгийн талаар юм уу, биржийн маш нарийн ов мэхийн талаар энэ эрхэмд шинэ юм зааж өгч чадах хүн гэж санагдмаар байна уу? Хожим нь энэ хоёул тийм их мөнгөтэй болж чадсан тэр бүх нарийн ширийн ов мэхийг мань эр зохион бодож чадах хүн үү дээ, үгүй юу? Каупервуд дампуурсныхаа дараа өөрийнхөө өглөгтнүүдэд мэдэгдсэнээс үзвэл өөрийн эд хөрөнгийг нэг сая хоёр зуун тавин мянган доллароор үнэлсэн байна, гэтэл энэ бол дөнгөж хэдхэн долоо хоногийн өмнө гучин дөрвөн нас хүрсэн хүн шүү дээ. Анх хуучин хотын няравтай ажил төрлийн холбоо тогтоож байх үедээ хөрөнгө чинээ нь ямар байв. ? гэвэл энэ талаар та бүгдэд тухайлан мэдсэн зүйл байхгүй байгаа. Тэгэхлээр би та нарт хэлж өгье. Одоогоос нэг сар орчмын өмнө би өөрийн албанд орсон үедээ энэ асуудлын талаар мэдээ сэлтийг шаардан гаргуулсан юм. Тэгээд ямаршуу мэдээ гарсан гэж бодно, эрхэм шүүгчид минь. Түүний эд хөрөнгө тэр үед хоёр зуун мянган доллароос ялимгүй илүү байжээ. Ердөө л хоёр зуун мянга шүү! «Тай компани» конторын банкны тэр жилийн данснаас бичиж авсан зүйл над байна. Түүнээс үзвэл энэ цоо шинэхэн Цезарийн хөрөнгө чинээ хэчнээн хурдан өссөнийг та бүгд олж мэднэ. Сүүлийн хэдхэн жилийн дотор хэчнээн их ашиг олсон гэж бодно вэ? Жорж Стинер ч гэсэн шамшигдуулсан хэргээр албан тушаалаасаа халагдаж шүүхэд шилжих үедээ мөн түүнээс дутахгүй их эд хөрөнгөтэй байсан байж мэднэ. Та бүгд юү гэж бодно вэ? Тэр үеийн өөрийнх нь орлого зарлагын данснаас үзье. Нүдээрээ үзэцгээе, та минь. Гурван долоо хоногийн өмнө л түүний эд хөрөнгө хоёр зуун хорин мянган доллар байсан байна. Энийг би үнэн гэж бодож байна. Мистер Каупервуд тийм түргэн, мистер Стинер тийм удаан баяжиж байсны учир шалтгааныг та бүгд юү гэж бодож байна? Хоёул нэг гэмт хэргийн эзэд шүү дээ. Мистер Стинер хотын мөнгөнөөс жилд хоёр хувийн хүүтэйгээр маш их мөнгийг мистер Каупервудэд зээлдүүлж байхад Гуравдугаар гудамжныхан зээллэг мэдүүлэн авахдаа заримдаа арван зургаа-долоон хувийн хүү төлдөг байна. Тийм хямд хүүтэй олдсон мөнгийг энд сууж буй мистер Каупервуд дээд зэргээр олз омогтой ашиглахаа мэдэхгүй хүн юм гэж та бүгд бодоогүй биз дээ? Тийм царайны хүн шиг харагдаж байна уу? Мэдүүлгээ өгч байхыг нь та бүгд харсан, мэдүүлгийг нь сонссон. Харахад мөн ч нүдэнд дулаахан, илэн далангүй, сүү шиг цагаан сэтгэлтэй хүн юм уу гэмээр эр шүү! Стинер болон түүний нөхдөд яавал сайн юм хийх вэ? гэсэн бодлоос өөр юм бодож яваагүй хүн шиг л санагдана гэсэн ч мань эр, зургаан жил гаруйхны дотор өөрөө саяас багагүй доллар хонжиж мистер Стинерт нэг бум хоёр түм хүрэхтэй хүрэхгүйг өгсөн байна. Мистер Стинер бол түүнтэй хамтран ажиллах болсон үедээ өөрөө жаахан хадгаламжтай хэдхэн мянган доллартой байсан хүн юм шүү. 

	Шеннон одоо өөрийн үгийн хамгийн эгзэгтэй зүйл буюу аравдугаар сарын есөнд Каупервуд, Стинер дээрээс гарч Альберт Стайерсаас зургаан буман долларын чек залилаад авчихсан тухай ярих болов. Түүний хорон санаат ялт ажиллагаанд прокурор хязгааргүй зэвүүцэж байгаа мэт сонсогч нарт санагдана. Энэ бол ёстой хулгайн хэрэг бөгөөд Стайерсээр чек бичүүлж байхдаа юу хийж байгаагаа Каупервуд мэдэж байсан л даа. 

	— Бодоод үз, та минь (Шеннон ингэж дуу алдаад Каупервуд руу шимтэн харахад цаадах нь ер ажиггүй, ичиж зовсон байдалгүй өөдөөс нь хээв харж суулаа. Бодоод үз, та минь, Макиавелигээс дутахгүй зальхай, тун их тэвчээртэй хүн шүү. Гарцаагүй дампуурлаа гэдгээ мэдэж байсан хүн дээ. Бодож санаж явсан бүхний нь нүхэнд оруулах байсан тэр дампуурлаас мултарчих санаатай хоёр өдрийн туж махран хөөцөлдөж өөр аврагдах арга мэхгүй болохтойгоо зэрэг сүүлчийн ганц арга тухайлбал, хотын санхүүг аргалах замыг бодохдоо, эндээс л юм бүтэхгүй болбол гарцаагүй дампуурна гэж ойлгожээ. Хотын санхүүд тэртэй тэргүй таван буман долларын өртэй байсан, тэгээд ч хотын нярвын гараар могой барьдаг байсан болохоор толгойг нь бүр эргүүлж дуусаад тийм их өр буй болсонд Стинер ч айдаг болжээ. Мистер Каупервудэд үүнийг бодоод татгалзсан зүйл байна уу? Өчүүхэн ч алга. Шеннон, Каупервудийн нүдийг хуруугаараа чичлэн занахад цаадах нь ярвайн нүүр буруулаад өмгөөлөгчийнхөө чихэнд:

	— Энэ хүн хойчоо бодож байна. Та энэ тухай тангарагтны шүүгчдэд хэлээрэй гэхэд Стежер:

	— Дуртайяа хэлэх сэн, гэтэл одоо надаар дахиж үг хэлүүлэхгүй шүү дээ гэж гонсгордуу инээвхийлж хэлэв. Шеннон тангарагтны шүүгчид рүү дахин хандаж:

	— Зургаан буман долларын сертификат авах боллоо гэж хэлээд дор нь тэр хэмжээний чек бичүүлж авна гэдэг бол ёстой чоно шиг хомхой маш их шуналтай хүний хийх ажил шүү! Тэр сертификатыг нээрэн авсан юм бол уу? Хэн мэдэх вэ! Мистер Каупервудийн адармаатай данс харын дотроос тэрний учрыг олох хүн хайгаад олохгүй. Өөрийнх нь ярьж байгаагаар тэр сертификатыг үнэхээр худалдаж авсан байлаа ч гэсэн хотод тэрнээс орох ашиг байгаагүй юм яагаад гэвэл мистер Каупервуд тэр сертификатыг байлгавал зохих эдэлгээний фондод шилжүүлэх бодол ч үгүй байсан хэрэг. Хуульд зааснаар бол нэн даруй шилжүүлэх ёстой гэдгийг тэр мэдэж байсан, гэтэл өмгөөлөгчтэйгөө ам нийлэн дараа сарын нэгний өдрийн дотор шилжүүлэх үүрэгтэй байсан гэж мэтгэж байна. Дампууран унах гэж байснаа мэдээгүй гэж өмгөөлөгчтэйгөө ам нийлэн хэлж байна. Тийм учраас ч тэр сертификатын талаар нэг их санаа зовоогүй явсан юм шиг ярьж байна. Ийм үгэнд нь итгэх хүн та бүгдийн дотор байхгүй байх гэж бодож байна! Каупервуд ер нь санхүүгийн ажил эрхэлсэн цагаасаа хойш тэр чекийг авах гэж тийм их сандарч байсан удаатай юу? Түүний ялт үйл ажиллагаанд тиймэрхүү маягийн тохиолдол гарч байсан уу? Тийм юм хэзээ ч гарч байгаагүйг бүгдээр мэдэх билээ. Амьдралдаа өөрийн биеэр ирж чек авч байсан удаагүй. Харин тэр удаад бол уг чекийг өөрийн гартаа шууд оруулж авах нь ашигтай гэж боджээ. Яагаад тэгсэн юм бол? яагаад гэнэт тэгж их яарсан юм бол? Хэдэн цэг хойшлуулснаар ямар ч нөлөө болохгүй байсан гэж өөрөө хэллээ шүүдээ. Тэр чекийг авхуулахаар контороосоо хэн нэгийгээ явуулж болох байсан шүү дээ. Урьд нь тэгдэг л байгаа шүү дээ. Гэтэл яагаад бүгд гэнэт өөр болчихдог бил ээ? Яагаад тэгснийх нь учрыг одоо би та бүгдэд хэлээдэхье гэж хэлэхдээ Шеннон байдгаараа хашхирав. Яагаад тэгснийх нь учрыг та бүгдэд хэлээдэхье! Үгүйрэх болсноо энэ хүн мэдсэн хэрэг! аврагдах бага ч гэсэн хууль эрхийн үндэстэй арга зам буюу өөрөөр хэлбэл Жорж Стинерээс авах тусламж хаагдсаныг мэдсэн хэрэг! Шударга аргаар, хэлэлцээ хийх аргаар Филадельфи хотын санхүү өөрт нь ганц доллар өгөхгүйг мэдсэн хэрэг! Хэрэв нярвын бичиг хэрэг дээрээс чек авалгүй гараад дараа нь өөр хүн явуулбал тэр хооронд нярав сэхээ авч албан хаагч нартаа хэлчихвэл тэр мөнгийг олж авахаасаа өнгөрнө гэж мэдсэн хэрэг! Тийм учраас тэгж их яарсан байна. Тангарагтны шүүгч эрхэм та бүгдэд чин үнэний нь хэлэхэд ийм байгаа юм гэснээ ёжилж:

	— Өмгөөлөгч мистер Стежерийн хэлж байгаагаар бол энэ зөв ширхэгтэй, үнэнч шударга, гүндүүгүй хүний талаар миний бие яллах үгээ дуусах дөхөж байна. Та бүгд ч энэ хүнийг шийтгэх шийд гаргавал даанч дэндүү хилс юм хийхэд хүрэх болж байх шив дээ гээд би та нарыг манай орны ямар ч салбарт тааралддаг эрүүл саруул ухаантай ухаалаг хүмүүс, өөрөөр хэлбэл, ажилч хичээнгүй шударга америкчууд гэж үзэж байна. Тэгснээ Шеннон дуугаа намсгаж:

	— Иймд миний бие ганц л юм хэлэх байна юу гэвэл, хэрэв та бүгд энэ сонссон, үзсэн зүйлийнхээ эцэст мистер Фрэнк Каупервудийг гүндүүгүй шударга хүн, Филадельфи хотын кассаас зургаан буман долларыг санаатай буюу хорон санаагаар хулгайлсангүй, үнэндээ хотын зээллэгээний сертификатыг худалдаж аваад элэгдлийн фондод шилжүүлэх санаа бодолтой байсан гэж байгаад нь итгэсэн хэвээр байвал та бүгд энэ хүнийг цагаатган тавих л хэрэгтэй, тэгэх мөртөө нэн даруй тавьж, бүр өнөөдрийн дотор тэр гуравдугаар гудамжиндаа очиж санхүүгийнхээ жигтэйхэн их будилааныг гаргах ажлаа оролдох бололцоо олгохын тулд цагаатган суллах хэрэгтэй байна. Ийм дээрээ хүрвэл, чин шударга учир мэдэх хүмүүсийн хувьд та бүгд энэ хүнийг даруй суллан тавьж манай нийгмийн эгнээнд дахин оруулж, мистер Стежерийн хэлснээр энэ хүнийг гомдоосон гомдлыг нимгэлэх нь зүйтэй байна. Хэрэв та бүгд ингэж бодож байгаа бол энэ хүнийг гэм буруугүй гэж зарлах хэрэгтэй. Харин Жорж Стинерийн хувь заяаны төлөө та бүгд сэтгэлээ зовоох хэрэггүй шүү дээ. Өөрийгөө гэм буруутай гэж зөвшөөрсөн: цааш нь мөрдөж шүүлгүйгээр ялынх нь төлөвлөгөөг уншиж болно. Харин энэ Фрэнк Каупервуд бол шударга шулуун, гүндүүгүй гүдэс хүн гэгдэж байгаа шүү дээ. Дампуурах болсноо ч мэдээгүй байсан гэж байгаа. Өөр газраас дэмжлэг авах гэж цаг алдахгүйн тулд сүрдүүлэх айлгах албаар тулгах арга хэрэглэсэн болохыг сүйрэхээ мэдээд тэгсэнгүй гэж байгаа, та бүгд үүнийг юу гэж бодох вэ? Энэ хүн хотын зээллэгийн зургаан буман долларын сертификатыг үнэхээр худалдаж аваад оронд нь зохих хэмжээний мөнгө авах ёстой байж гэж та бүгд итгэж байна уу? Хэрэв тийм байсан бол яагаад тэр үнэт цаасаа элэгдлийн фондод тушаасангүй вэ? Одоо хүртэл тэнд орсон юм алга, нөгөөх зургаан буман доллар нь ч байхгүй байгаа шүү дээ. Тэр мөнгийг хэн авч вэ? Мистер Каупервуд нэг буман долларыг нь авсан Жерардын үндэсний банканд оржээ. Нэр бүхий тэр банк тэр зургаан буман долларыг бас нэмэрт нь дөрвөн түмэн долларын чек, сугалаа хэлбэрээр авсан нь үнэн үү? Яриангүй авчээ. Яагаад? Дампуурахынхаа өмнөхөн мистер Каупервудийн хийсэн тэр сүүлчийн удаагийн ялимгүй тусад одоо Жерардын үндэсний банкны захиргаа талархалтай байх ёстойг та бүгд ухаарч байгаа биз дээ? Магадгүй чухам үүний улмаас мистер Каупервудэд талтай болоод л (би яг тийм гэж мэрийхгүй л дээ) тэр банкны захиргааны дарга мистер Дэвисон энд мистер Каупервудийг их хаацайлаад байхыг нь та бүгд сонссон биз дээ? Тийм гэж бодож болно оо доо? Тун ч болзошгүй, өөрснөө л бодоод үзээрэй. Ямар ч байлаа гэсэн, та минь, Дэвисон, мистер Каупервудийг үнэнч шударга, гүндүүгүй хүн гэж байна. Өмгөөлөгч мистер Стежер ч бас тийм юм ярьж байгаа. Та бүгд бүх мэдүүлгийг сонссон. Одоо та бүгдэд шүүн бодож үзээд дүгнэж цэгнэх л үлдээд байна. Хэрэв та бүгд энэ хүнийг суллахыг хүсэж байгаа бол та нарын л дурын хэрэг (гээд нэг гараар ядарсан байдалтай сажив). Та нар шүүгч нь. Би л бол чингэхгүй. Гэвч би амьдарч ядаж байгаа нэг хуульч хүн шүү дээ. Хүн хүний санаа бодол өөр өөр байдаг (Шеннон дахиад л баахан зэвүүцсэн байдалтай гараа сажив) миний хэлэх үг дууслаа, анхааралтай сонссонд тань баярлалаа. Асуудлыг шийдэх эрх эрхэм та нарын мэдлийн хэрэг гээд тэр бээр цааш сүрлэгээр эргэхэд тангарагтны шүүгчид хоорондоо шивэр авир ярилцан эхэллээ. Танхим пиг дүүрэн цугласан хийх ажилгүй үзэгчид ч шивэр авир гэлцэнэ. Пейдерсон шүүгч, дотор нь онгойв бололтой шүүрс алдаж байна. Гадаа нэгэнт харанхуй болж шүүхийн танхимд өдрийн хурц гэрэл асжээ. Гадаа цас орох цонхоор харагдана.

	Шүүгч, залхсан янзтай цаас бичиг эргүүлж сууснаа ёсорхог байдалтай болж тангарагтны шүүгч нарт хандаж хууль дүрмээс заншлын дагуу тайлбарлан өгөхөд цаадуул нь зөвлөлдөх өрөө рүү орж байна. Түргэн эзгүйрч буй танхимын дотуур яаруу алхан ирж буй эцгээ Каупервуд олж харав. 

	— За одоо удахгүй мэдэгдэнэ дээ гэхэд эцэг нь ядарсан байдалтай дуугарч:

	— Тэгнэ ээ, эсэн мэнд өнгөрөх байгаа гэж горьдож байна. Саяхан Батлер тэр ард байгаа харагдсан гэв. 

	— Тийм үү? гэж Каупервуд их сонирхон асуухад эцэг нь:

	— Тийм ээ, дөнгөж саяхан яваад өгнө лээ гэв. Каупервуд: Батлер миний хувь заяаг мөн ч их сонирхож байгаа хүн шүү. Шүүх дээр хүрч ирэхээ ч залхуурсангүй. Шеннон, тэрний гар хөл, Пейдерсон шүүгч ямар ч болов тэрний хамсаатан. Охиных нь талаар бол түүнийг дөнгөчих байна, харин эд л тангарагтны шүүгчид л нааштай харахгүй бол чиг, тэрийг давах яггүй дээ. Тэд намайг гэм буруутай гэчихвэл Батлерын зарц Пейдерсон шүүгч, чинээнд нь хүргэж орхино; таван жил гэдэг чинь олигтой юм биш шүү гэж бодохоос бие нь арзасхийх боловч шийд нь гараагүй байгаа юмны төлөө сэтгэлээ зовоох хэрэг юун гэж бодлоо. 

	Стежер, дэргэд нь хүрч очоод: 

	— Тангарагтны шүүгчдийг зөвлөлдөх өрөө рүү орсон яг тэр минутад таны даалтын хугацаа дууслаа, тэгэхлээр одоо (хоёулыг нь таних) цагдаагийн тэргүүн Адлей Жэсперсийн шууд хяналтад ороод байна шүү дээ: гээд хэрэв шүүгчид өөрийг чинь цагаатгахгүй бол ялын төлөвлөгөөг гарч иртэл тэр даргын хяналтад байх нь байна шүү гэж нэмж хэлэв. 

	— Таваас цөөнгүй хоног болно, гэвч Жэсперс муу хүн биш. Аятайхан л байх вий. Аз байвал ч тэрүүн дээр очих хэрэгцээгүй болно л доо. Харин одоо та шүүхийн энэ даамлыг дагаад явахаас; гэвч эсэн мэнд өнгөрч, хамтдаа харьцгаана гэж найдъя. Даваад гарчих юм сан, халаг минь. Дийлж гарчхаад эднээр элэг доог хийж байвал яасан сайхан бэ? Таныг арай хэтрүүлсэн, би энэ тухай тангарагтны шүүгч нарт гайгүй сайн тайлбарласан гэж бодож байгаа: Таныг шийтгэх дээр хүрдэг юм бол энэ хэргийг задлах талаар зөндөө шалтгаан олно доо би, гэснээ босон Каупервуд, түүний эцэг хоёрын хамт цагдаагийн даргын туслах нарын нэгэн Эдди Зандрес гэгч тагдгархан биетэй хүний араас яарамгүй алхав. Тэр хүн бол Фрэнк Каупервудийг харгалзаж байх үүрэгтэй ажээ. Тэд Зөвлөлдөх өрөөнөөс тангарагтны шүүгчдийг гарч ирэхийг хүртэл яллагдагчийн хүлээж байх ёстой өрөөнд оров; тэр нь шүүхийн танхимын мухрын өрөө бөгөөд Честнат гудамж руу харсан цонхтой, хаашаа гардаг нь мэдэгдэхгүй бас өөр нэг хаалгатай өндөр гэгчийн таазтай, баргар дөрвөлжин сав ажээ. Тааз нь утаа тортогт идэгдэж, модон шал нь өмхөрч холцорсон тэр өрөөний хананд хүний урамд ганц зураг, чимэглэлийн зүйл үгүй, харин урт модон сандлуудыг хана дагуу тавилжээ. Таазны тэг дундаас хоёр дэнлүүтэй ганц утас унжина. Хувь тавилангаа хайж болохыг нь тэвчээртэй хүлээн, хааяа энд ирж зогсоо буюу суугаагаар хүлээдэг гэмтэй, гэмгүй хүмүүсийн үрэн таран болсон амьдралыг ямар ч үг ярианаас илүү тод илтгэгч эхүүн ялзмаг үнэр энд нил ханхална. Каупервудийн зэвүү нь хүрэх боловч ийм байдлаа хэнд ч мэдэгдэхгүй байж чадах сүрхий тэвчээртэй хүн юм. Бүр багаасаа маш цэвэрч, нямбай нь ёсорхог гэмээр байжээ. Харин одоо бол арга буюу хамаг бие нь чичирч дагжмаар нөхцөл байдалд орлоо. Хойноос нь дагаж явсан Стежер ямар нэгэн юм тайлбарлаж өгөх юм уу, нэгэнт бий болсон эвгүй сэтгэгдлийг засах, сэтгэл санаагаар дэмжихийг оролдоно. 

	— Олигтой өрөө биш юм даа, гэсэн ч тэвчиж үзээрэй. Тангарагтны шүүгчид зөвлөлдөөнд нэг их удахгүй байх гэхэд Каупервуд:

	— Тийм байж болох юм, гэхдээ над ямар ээлтэй юм болоож! хэмээн цонхны дэргэд очиж хэсэг дуугүй байснаа

	— Гарцаагүй юм гарцаагүй л байдаг байх гэж нэмж хэлэв. Өвгөн Каупервуд бүр хөмсөг буулгажээ. Фрэнк маань шоронд удаан хоригдож, ийм газар байх юм бол яана вэ? Ай бурхан минь! гэж бодоод давхийн цочих шиг болж амьдралдаа анх удаа бурханд залбиран амны уншлага хийлээ. 

	
Дөчин дөрөвдүгээр бүлэг

	Энэ завсар зөвлөлдөх өрөөнд ёстой халуухан маргаан дэгджээ. Шүүхийн хурлын үеэр дотроо чиг чигтээ бодож байсан бүх асуудлыг одоо ил гарган хэлэлцэв. 

	Иймэрхүү хэргийн талаар тангарагтны шүүгчид өөрсдийн саналаас гуйван дайван, эргэж хургаж байгаа нь их л сонирхолтой байв. Ямар нэгэн шийд гаргах болохдоо тэдний санаа бодол тод тодорхой биш байгаа нь баахан зугаатай харагдана. «Үнэн» гэгч сайндаа л үлэмжхэн бүрхэг зүйл байдаг юм, яагаад гэвэл, баримт сэлтийг хэчнээн шударгаар авч үзлээ гэхэд янз бүрээр, буруугаар тайлбарлах явдал цөөнгүй тохиолддог юм. Өнөөдөр тангарагтны шүүгчид онцгой нарийн асуудалтай тулгарч, түүнийг бүх талаар нь авч үзэхийн тулд яггүй их мэрийлээ. 

	Тангарагтны шүүгчид тодорхой дүгнэлт хийхээсээ, тодорхой шийд гаргадаг нь үнэнтэйн дээр тэгж шийдэхдээ их л өвөрмөц арга хэрэглэдэг байна. Зарим нь учрыг огт олоогүй байтал хамтдаа нэгэнт шийд гаргачихдаг явдал тохиолддог. Энэ зүйлд яг хугацаа мэдээж рольтой байдгийг хууль эрхийн мэргэжилтнүүд бүгд андахгүй. Тангарагтны шүүгчид нийтээрээ ч, ганц нэгээрээ ч гэсэн асуудлыг дэмий удаан хэлэлцэж цаг үрлээ гэж дургүйцдэг юм. Туйлын их сонирхолтой л асуудал биш бол тэд чинь их цаг үрээд сууж чаддаггүй улс. Нууц далд утгатай учиртай үг ярианд залхаж, сонирхол нь амархан буурдаг юм. Зөвлөлдөх өрөөнд ч гэсэн тэдний байдал залхаж тээршээсэн янзтай байдаг ажээ. Нөгөө талаар, асуудлыг хэлэлцэх явцад үүсэх маргаан зөрөөнд тэд дургүйцэн зэвүүрхэнэ. Хүний оюун ухаан урлан бүтээхэд дуртай байдаг, тэгэхлээр аливаа шийдэгдэхгүй асуудал зовлонтой санагдана. Амьдралыг эрүүл зөвөөр тусгадаг хүн тийм асуудлыг бодохоос ер нь аливаа гүйцэж туурвиагүй ажил хэрэг болгоныг бодохоос, амар заяа үздэггүй юм. Зөвлөлдөх өрөөнд байгаа төлөөлөгчид бол эрдэмтэн, гүн ухаантнуудын тархи толгойгоо ихэд зарцуулан бясалгадаг талстын атомууд л гэсэн үг: тэд нэгдмэл жигд бүхлийг буй болгохыг эрмэлздэг, яагаад гэвэл чухам чингэж чадсан цагт л тэд өнөөх хүлээсэн үүрэг, гүндүүгүй чанараараа чингэнэ гэсэндээ буюу өөрөөр хэлбэл нэгдмэл, ухаалаг шүүгчид болж чадна гэсэндээ хүрч чадах ажээ. Энэхүү нэгдэн нягтрах зөн чанартай эрмэлзэл нь байгалийн янз бүрийн үзэгдэлд илэрдгийг өгүүлбэл: Саргассын тэнгист урсан цуглагч модон гуалин, усны өнгөн дээр агаарын бөмбөлөг хий геометрийн аргаар хуваасан юм шиг тэгш хуваагдсан байдаг явдал, зарим шавж хорхойн тооцоогүй барьдаг зүйлийн гайхалтай уран барилга, ертөнцийн бүтэц, үндсийг бүрдүүлэгч атомуудын нэгдэл зэрэг болой. Бидний нүдэнд үнэн бодитой харагддаг гадаад хэлбэр, амьдралын биет үндэс нь хязгааргүй уран ухаанаар эмх журмыг тогтоохыг эрмэлзэгч уран ухаанаар, тэр бүү хэл, өөрөө тэр эмх журам нь болж буй уран ухаанаар пиг дүүрэн юм шиг заримдаа санагддаг. Бидний ахуй бие гэгчийн атомууд нь хаашаа явах, юу хийхээ оёг зангийн хүсэл мөрөөдөл бологч бидний билиг оюун гэгчээр заалгахгүй мэддэг байна. Тэдгээр нь биднээр үл зохиогдсон эмх журам, уран ухаан, хүслэн мөн амуй. Тэдгээр нь бидэнтэй бидэнгүй эмх журмаа цогцолдог юм. Тангарагтны шүүгчдийн өөрсдийн санаа нь ч мөн ийм янзаар ажилладаг юм. Гэхдээ хүн хүндээ ховслон гайхалтай нөлөөлдөг тухай, бүр химийнхээ учир холбогдлоор бүрэн нэгдэж нийлэх үедээ хүрээгүй байгаа цагт янз бүрийн маягийн хүмүүс бие биедээ олон янзын нөлөө үзүүлдэг тухай бас мартахгүй байвал зохино. Тэр зөвлөлдөх өрөөнд нэг, хоёр, гурван хүний нөлөө бүхий тодорхой бодол буюу шийд нь бусдадаа давамгайлан нөлөөлж, олонхынхоо бодол буюу эсэргүүцлийг дийлж болох байлаа. Өөрийнхөө нэгэнт тодорхой болсон санаа бодлыг хамгаалан чаддаг нэг хүн эсхүл тэр үг дагамтгай олныхоо толгойлогч нь болчихно, эсхүл оюун бодлын бөөн хүчинд хэмх дэлсүүлэх бай болж хувирна. Хүмүүс, бодлого муутай болхи эсэргүүцэлд зэвүүцдэг. Чухамхүү зөвлөлдөх өрөөнд л хүн өөрийнхөө чин үнэнээсээ бодож байгаа зүйлээ ухаалгаар гаргах явдал хамгаас илүү шаарддаг юм. «Би санал зөрж байна» гэх төдийгөөр хязгаарлах нь чамлалттай; тангарагтны шүүгчид маргалдан уурлаад зодоон цохионд хүрч байсан удаа ч бий. Хожмоо бүр насан туршийн өс хонзон болж хувирч байсан тийм дайсагнал ч зөвлөлдөх явцуу өрөөнд үүсэж байсан түүх бий. Ухаан бодлого муутайгаар зөрж байсан буюу тийм дүгнэлт хийж байсан гээд хожим нь өөр ажил хэрэг дээр хавчлагад орж байсан удаа ч бий. 

	Каупервудийг шийтгэгдвэл зохих гэмт хэрэг хийсэн хүн гэж бүгд санал нийлсэн боловч яллагчийн зааснаар тэр л бүхий дөрвөн зүйл ангиар шийтгэх эсэх тухай маргаан дэгджээ. Яллахаар заасан тэр зүйл ангиудын учир холбогдлыг олигтой ойлгож чадахгүйгээр тэд: «дурдсан дөрвөн зүйл ангиар шийтгэгдэх гэмт хэрэг хийсэн байна, гэхдээ хөнгөвчлөн үзэх хэрэгтэй» гэсэн нэг шийд гаргажээ. Сүүлдээ тэр хөнгөвчлөх хэрэгтэй гэсэн зүйлээ ч аваад хаяжээ: Каупервуд нэг бол гэмтэй, нэг бол гэмгүй гэнэ. Шүүгч хөнгөтгөх эсэх талаар нэгэнт биднээс илүү мэднэ, өөрөө л мэдэг! Ер нь тийм үг орууллаа гээд анхаарч үзэж байсан удаатай биш: тангарагтны шүүгчид эрс тэс шийд гаргахын оронд гуйвсан байна гэдэг шүү дээ гэлцжээ. 

	Тийнхүү шөнийн арван хоёр цагаас арван минут өнгөрч байхад иргэний төлөөлөгчид гаргасан шийдээ зарлан мэдэгдэхэд бэлэн болж, энэ тухайгаа Пейдерсон шүүгчид даруй мэдэгдэв. Пейдерсон тэр хэргийг их сонирхож байсан ба өөрийнх нь холгүй байсан болохоор явалгүй хүлээгээд байжээ. Каупервуд, Стежер хоёрыг авчрахаар хүн явуулав. Шүүхийн танхимын бүх гэрлийг асаажээ. Даамал нарийн бичгийн дарга, түргэн бичээч бүгд суудлаа эзэлжээ. Тангарагтны шүүгчид, зөвлөлдөх өрөөнөөс цувралдан гарч ирэв. Каупервуд, Стежер хоёрын шүүхийн танхимын хориг тавьсан хэсгийн тэндэх үүдний дэргэд суудлаа эзлэв. Энд яллагдагч нь ялын төлөвлөгөө, түүнчлэн шүүгчийн хэлэх үг бүхнийг сонсож байх журамтай ажээ. 

	Сэтгэл ихэд догдолсон өвгөн Каупервуд, хүүгийнхээ хажууд байна. 

	Энэ бүхэн нь зүүд нойрон дунд болж буй мэт Каупервудэд анх удаа санагдана. Хоёрхон сарын өмнө тийм баян, өөдрөг итгэл төгс явж байсан тэр Фрэнк Каупервуд маань энэ гэж үү? Өнөөдөр чинь арван хоёрдугаар сарын зургаан буюу долооны өдөр гэж үү? (шөнө дунд өнгөрсөн байв). Тангарагтны шүүгчид яагаад ийм их удаан зөвлөлдөө юм бол? ямар учиртай юм бол? Одоо тэд орж ирээд өмнө нь сүр жавхлантай харж зогсоно. Пейдерсон шүүгч, индэр дээр очиж байна. Буржгар үс нь хачин сонин сөөсийжээ. Даамал нь хүмүүсийг ёс журам сахихыг зарлана. Шүүгч, Каупервуд руу харахгүй байна (Харвал ёсноос гажуу юм болох байжээ). Харин шүүгчид рүү харна. Шүүхийн нарийн бичгийн дарга нь «Тангарагтны шүүгч ноёд та бүгд санал нэгтэй шийд гаргав уу?» гэхэд ахлагч нь «тэглээ» гэв. 

	— Яллагдагчийг та бүгд гэмтэй гэж үзэв үү, гэмгүй гэж үзэв үү? 

	— Бид яллагдагчийг ялын төлөвлөгөөнд яг заасан ёсоор гэмтэн гэж үзнэ. 

	Эд, яагаад ийм дүгнэлт хийгээ вэ? Өөрийнх нь биш байсан зургаан түмэн долларын чек авснаас хамаг хэрэг боллоо гэж үү? Гэвч үнэндээ бол тэр мөнгийг авах эрх байсан шүү дээ. Бурхны өршөөл, Жорж Стинер тэр хоёрын туйлж байсан тэр бүх мөнгийг бодох нь ээ энэ зургаан түмэн доллар хэдийхэн юу байх вэ дээ! Үнэндээ юу ч биш! Тийм ялимгүй юм шиг байсан мөртөө тэр өчүүхэн жаахан чек л гарч ирээд уул овоо шиг саад болж, цааш зам хаасан чулуун хана, шоронгийн хана болон хувирдаг байна. Гайхалтай хэрэг! Каупервуд шүүх танхимыг хэсүүлэн харлаа. Яасан том, нүцгэн, хүйтэн газар вэ? Гэсэн ч Фрэнк Каупервуд хэвээр ажээ. Ийм дэмий юм бодож бие сэтгэлээ шаналаах хэрэг юун? Өөрийнхөө эрх чөлөө, эрх мэдэл, цагаатгалын төлөө хийх тэмцэл нь дуусаагүй, бурхны авралаар дөнгөж эхэлж буй, таван өдрийн дараа даалтаар гарна, Стежер давж заалдах өргөдөл өгнө. Каупервуд эрх чөлөөтэй болж бүтэн хоёр сарын турш тэмцлээ үргэлжлүүлэх бололцоотой болно. Хараахан яллагдлаа гэж болохгүй. Харин ч давж гарна. Тангарагтны шүүгчид алдаа хийж. Шүүхийн дээд байгууллага үүнийг батлах болно. Энэ шүүхийн шийдвэрийг хүчингүй болгоно, эргэлзэх юм алга гэж Каупервуд дотроо бодоод Стинер лүү харахад цаадах нь шүүхийн нарийн бичгийн даргаас тангарагтны шүүгчдийг нэг бүрчлэн асуувал таарах байна. Тэдний нэг нь ч гэсэн ятгалгад орж, бодож байснаасаа буцаж, саналаа өгсөн байж болно шүү дээ хэмээн шаардаж байв. 

	— Та энэ гаргасан шийдвэртэйгээ санал бүрэн нийлсэн үү? гэж нэгдүгээр шүүгч Филипп Молтригээс асуухыг Фрэнк сонсов. 

	— «Тэгсээн» гэж тэр эрхэм, сүр жавхлантай нотлов. 

	— Та бүрэн нийлсэн үү?.. гэж нарийн бичгийн дарга Саймон Гласберг рүү зааж асуухад цаадах нь бас л:

	— Тэгсээн, ноёнтон гэв. 

	— Та энэ гаргасан шийдвэртэйгээ санал бүрэн нийлсэн үү? гэж Флитчер Нортоноос асуухад бас л:

	— Тэгсээн гэх хариу сонстоно. Шүүгчдээс толгой тоолон ингэж асуулаа. Хэн нэг нь бодлоо өөрчилж магадгүй гэж Стежер горьдох боловч бүгд л шийдэмгий, сүр жавхлантайгаар хариулж байлаа. Шүүгч тэдэнд талархлаа илэрхийлээд, энэ үдэш ийм орой болтол хуралдсан учир дараачийн хурал болтол одоо чөлөөтэй явж болно гэлээ. Одоо энэ хэргийг задлах талаар муж улсын дээд шүүхэд өгөх өргөдлийн хариуг иртэл ялын тогтоол уншихгүй байхыг л Стежер, шүүгч Пейдерсоноос гуйх ганц зам үлджээ. 

	Стежер тэр хүсэлтээ зохих ёсоор илтгэж байхад шүүгч нь Каупервудийг ихэд сонирхон харж байв. Тэр хэрэг ихээхэн ноцтой учраас дээд шүүхээс энэ шүүхийн шийдвэрт эргэлзэж болох тул өмгөөлөгчийнх нь хэлж буй зүйлийг шүүгч зөвшөөрөв. Үүний дараа Каупервуд, цаг орой болсон ч гэсэн цагдаагийн тэргүүний харгалзагчийн мэдэлд орж тойргийн шоронд хүргэгдэж, тэнд хамгийн наад зах нь таван хоног, илүү ч байж магадгүй, байх ёстой болов. 

	Аравдугаар гудамж, Рид гудамж хоёрын доголд орших Мойаменсиний шоронгийн барилга гаднаасаа харахад ч ёозгүй. Төв хэсэгт нь гяндангийн өрөөнүүд, цагдаагийн даргын болон бусад албаны хүмүүсийн өрөө тасалгаа буй; гуравдугаар давхар өндөр, шүд шиг хөвөөтэй, бас өндрөөрөө тэр байшингийн гуравны нэгтэй тэнцэх шүд шиг арзгар дугариг цамхагтай төв хэсэгт нь тус бүрийн шувтарга дээр жижигхэн цамхгуудтай хоёр давхар хоёр жигүүрийн барилга залгажээ. Ерөнхийдөө тэр барилга дундад зууны үеийн шилтгээнтэй адилавтар учраас америк хүний нүдэнд бол ёстой шорон байхдаа таарсан гэгдэнэ. Дунд хэсэгтээ гучин таван тохойгоос илүү өндөргүй, хоёр жигүүрээрээ хорин таван тохойгоос илүүгүй гудамжнаас гүнзгий тийшээ нэг зуун тохой хүрнэ. Хоёр жигүүрээс хорин тохой өндөр чулуун хэрэм үргэлжилсээр тэр бүх барилгыг хаасан байна. Төв хэсгийнх нь цонхнууд өргөн, торгүйгээс гадна дээд талын хоёр давхрын цонхнууд нь бүр ч хөшигтэй учраас энэ барилгыг харахад төдий л ёозгүй биш, харин нүүрэн талаасаа харахад орон сууц юм уу гэмээр аятайхан үзэгдэнэ. Баруун жигүүрт нь богино хугацаагаар хоригдох хүмүүст зориулсан тойргийн шорон гэгч байна, зүүн жигүүрт нь мөрдөнд байгаа хүмүүст зориулсан шорон буй ажээ. Өнгөлөг өөгүй чулуугаар барьсан тэр шоронгийн шилтгээн дотор бүдэг гэрэлтэй байх учир тиймэрхүү салхи шуургатай шөнө хачин жигтэйхэн, бараг ер бишийн гэмээр сэтгэгдэл төрүүлнэ. Каупервудийн баривчлагдан явсан тэр шөнө хүйтэн жавар салхитай байлаа. Явган шуурга шуурна. Каупервудийн хамт эцэг, Стежер хоёроос гадна улирлын чуулганы хугацаанд шүүхэд томилогдсон, цагдаагийн даргын туслагч Эдди Зандерс дагалдан явав. Тэр бол намхан нуруутай, харавтар үстэй, богинохон ширвэгэр сахалтай, маанагдуу мэт атлаа залирхаг нүдтэй хүн байна. Маш их нэр хүндтэй санагдах энэ хэргэм цолоо сайн хадгалах, нэмэлт хөлс олох энэ хоёр зүйл түүний амьдралын гол мөрөөдөл ажээ. Хоригдлыг шоронд хүргэх, тэндээс аваачихдаа оргуулаад алдчихгүйг хичээх тийм өргөн биш хүрээтэй үйл ажиллагаанаасаа өөр юмыг бараг мэдэхгүй. Зарим хоригдол буюу өөрөөр хэлбэл баян, чинээлэг хоригдлуудтай найрсаг ханддаг байж, яагаад гэвэл тэгж харьцсанаар их шан хүртдэг байж. Одоо шорон хүрэх замдаа тэр аргаар тэнгэрийн байдлын тухай, бас шорон эндээс ойрхон, тэнд дарга Жэсперс байх бол уу? Байхгүй бол хүн явуулж сэрээнэ дээ гэж аятайхан ярьж байна. Гэтэл Каупервуд тэрний үгийг дуулахгүй эх, эхнэр, Эйлиний тухай бодож явна. Тэгж явсаар очоод Каупервудийг харуулын дарга Адлей Жэсперсийн албан өрөө байдаг шоронгийн төв хэсэгт оруулжээ. Дөнгөж саяхан тэр албанд сонгогдсон Жэсперс албан ажилтайгаа холбогдсон бүхий л ёс горимыг ёсчлон гүйцэтгэхийг нарийн чанд баримталж байсан боловч өөрөө угаас тийм ч их ёсорхог хүн биш байжээ. Жэсперс авдаг хомсхон цалиндаа «нэмэр болгох» гэж хоригдлуудад тусгай өрөө «хөлсөлдөг» бас төлөх мөнгөтэй нэгэнд нь өөр төөр эрх эдлүүлдэг хүн гэж зарим хүн ярилцана. Түүнээс өмнө байсан дарга нар ч яг л тэгдэг байж. Жэсперсийг албандаа ороход зарим хоригдол тиймэрхүү эрх ямба эдэлж байхлаар мань хүн ч нэгэнт зуршчихсан тийм журмыг эвдээд яах вэ гэж боджээ. Өөрийнх нь хэлээр «зохих хүмүүст» олгох өрөөнүүд нь тэдний байр байдаг төв хэсэгт оршино. Тэр өрөөнүүдийн цонхонд төмөр тор байхгүй, ер нь шоронтой төсөө огт үгүй. Албан конторынх нь үүдэнд харуулын цэрэг дандаа зогсоно. Тэгээд «оршин суугчдыг» сайн харж бай гэж тэдэнд үүрэг болгодог учраас оргоод явчих вий гэж айхын хэрэггүй ажээ. Тийм эрх эдэлдэг хоригдол үнэндээ олон талаараа эрх чөлөөт хүнээс өөрцгүй байна. Хүсвэл хоол ундыг нь өрөөнд нь оруулж өгнө. Унших, хөзөр тоглох, гийчин хүлээж авах, тэр ч байтугай дуртай хөгжмөөр тоглох эрх эдэлнэ. Энд нэг л журмыг хатуу баримтална, юу гэвэл: сонин сурвалжлагч хоригдож байгаа нэрд гарсан том зүтгэлтэн хүнтэй уулзахаар ирвэл түүнийг бусад хоригдлын адил шорон гянданд хоригддоггүй юм байна гэж мэдчихгүйн тулд заавал доош буулгаж уулзалтын өрөөнд оруулдаг байна. Стежер, энэ бүгдийн тухай Каупервудэд урьдаас ярьж өгсөн боловч цаадах нь шоронгийн босго алхахдаа энэ ертөнцөөс тасарч хэлмэгдэн буй мэт санаа бодолд өөрийн эрхгүй автагджээ. Каупервудийг дагалдагч хүмүүсийнх нь хамт ёлтгор гэрэлтэй дэнлүү бүхий жижигхэн байранд оруулжээ. Тэр өрөө нь зүүн гар тийш эргэх зүгт байх ба дотор нь ганц ширээ, сандал хоёроос өөр юу ч үгүй байна. Харуулын дарга, улаан царайтай, таргавтар эр тэднийг их л найрсгаар угтан уулзав. Зандерсыг тэр даруй яв гэхэд цаадах нь удсангүй алга болов. 

	— Энэ шөнө тэнгэр муухай байна шүү! гэснээ Жэсперс дэнлүүгээ насосдож хоригдлыг бүртгэдэг цаас бичгийнхээ ажлыг бэлдлээ. 

	Стежер, харуулын даргын ширээн дээр очиж ямар нэг зүйлийг шивгэнэсхийн ярьж байна. Тэгж ярьсны үр дүнд мистер Жэсперсын царайд өнгө жавхаа ороод явчхав. 

	— Өө, тэгэлгүй яах вэ, тэгэлгүй яах вэ, болно, мистер Стежер, зоволтгүй, яалаа гэж, тэгэлгүй яах вэ. 

	Каупервуд, тэр бүдүүн даргыг суудлаасаа ажиж байхдаа чухам юун тухай яриа болж байгааг гадарлаж байлаа. Тэгээд хэзээний юм бүхэнд шүүмжлэлтэй ханддаг давгүй, ажрахгүй байдаг чанараа сэргээн бататгаж амжлаа. Шорон нь энэ байдаг байж, хорьж харгалзах хүн нь энэ өөхөндөө боогдсон харуулын дарга гэгч өчүүхэн амьтан байж. За яах вэ! Аргаа олохоо л олно доо, энд чинь нэгжлэг хийх бол уу? хоригдлуудыг нэгждэг журамтай, намайг яах бол гэж Каупервуд гэнэт санаснаа нэгжихгүй нь гэж ойлгожээ. 

	— Дуусах нь энэ ээ, мистер Каупервуд гэж Жэсперс босонгоо хэлээд, — Таныг аятайхан шиг байлгаж болох бол уу гэж бодож байна, гэвч манайх чинь зочид буудал биш болохоор гээд жиг жиг инээснээ, — Ямар ч гэсэн би таны төлөө бага сага юм хийнэ гэв. Тэгээд — Жон! гэж хашхиран дуудахад хажуугийн өрөөнөөс нэг хуяг нь нойрмог нүдээ нухалсаар хүрч ирэв. 

	— Зургаадугаар өрөөний түлхүүр энд бий юу? 

	— Бий, дарга аа

	— Над өгөөдөх! Жон гарангаа эргэж ирэв. Хувцас хунар болон өөр төөр ямар юм хэрэгтэй бол авчруулж болно шүү гэж Стежер, Каупервудэд тайлбарлаад би өөрөө маргааш өглөө ирнэ, хөөцөлдөх ажил байна, харин гэр бүлийнхнээсээ уулзъя гэвэл бас зөвшөөрсөн шүү гэв. Энд гэр орныхноосоо хүн ирүүлэх хэрэггүй гэж Фрэнк эцэгтээ хэлэв. Жозеф, Эдуард хоёрын нэг нь маргааш өглөө хувцас хунар бусад юмыг чемоданд хийгээд авчирна биз, харин бусад маань намайг эндээс гартал юм уу, аль эсхүл бүр хоригдол болтол хүлээзнэж байг гэжээ. Эйлинд захиа бичиж зүгээр л хүлээзнэж байгаарай гэж мэдэгдэхийг хүсэж байсан боловч харуулын дарга дохио өгөхтэй нь зэрэг Каупервуд түүнийг жишимгүй дагаад явав. Стежер эцэг хоёр нь шинэ байранд нь хүргэж өгөхөөр дээш өгсөв. Тэр нь урт өргөнөөрөө арван тав, хорин тохойн хэмжээтэй, нэлээн өндөр таазтай, цагаан ханатай өрөө юм. Дотор нь өндөр түшлэгтэй шар модон ор, мөн шар шүүгээ, интоорын өнгөтэй жижигхэн ширээ, сүлжмэл суудалтай, бас интоорын өнгөтэй түшлэг бүхий жирийн гурван сандал, орны өнгөтэй дүйцүүлэх гэж шар будгаар толбо тавьсан модон угаагуур байх ба тэр угаалтуурын дээр домбо, төмпөн, савангийн задгай тавиур, ам зайлж, сахал хусахад зориулсан ягаан сарнай цэцгэн хээтэй сэнжтэй жижиг аяга харагдана. Энэ аяга угаагуурын юмнаас онцгой ялгарч харагдах нь лав арван мөнгөний үнэтэйгээс хэтрэхгүй. Харуулын дарга Жэсперот энэ өрөө долоо хоногт гучаас гучин таван долларын орлого оруулна. Каупервуд гучин таван доллар өгөхөөр тохиров. 

	Каупервуд саяхан орсон цасанд булагдсан цөөрөм тийш харсан цонхных нь дэргэд огцом очиж харснаа муугүй өрөө юм байна гэж хэлэв. Эцэг, Стежер хоёр нь түүний хүслийн дагуу энд удаан байж болох байсан ч ярьж хөөрмөөр юмгүй санагдана. Каупервуд ч ярилцахыг хүсэхгүй байлаа. 

	— Өглөө миний дотуур хувцас, нэг юм уу хоёр костюмыг эднээр явуулчих, өөр юм ер хэрэггүй шүү. Жоржоор бэлдүүлээрэй! Энэ бол тэднийд бойдаагийн болон бусад олон үүрэг биелүүлдэг зарц юм. Лилианыг битгий санаа зов гэж хэл, би зүгээр байна. Би тав хоноод гарахаас хойш наашаа ирэхийн хэрэггүй гээрэй. Гардаггүй юм гэхэд бишгүй ирж амжина шүү дээ. Миний өмнөөс хүүхдүүдийг минь үнсээрэй! гэж Фрэнк ялдам инээмсэглэв. 

	Анхан шатны шүүхийн шийдвэрийн тухайд Стежерийн бодож байсан нь талаар өнгөрсөн болохоор муж улсын дээд шүүх бас юу гэж үзэхийг нь үнэн магадтай хэлхээс айх болжээ. Гэсэн ч заавал нэг юм хэлэх ёстой байж. 

	— Миний давж заалдсан өргөдөл үр дүнтэй болох бол уу гэж би бодож байна. Фрэнк ээ, хэргийг дахин задлах талаар нэг бичиг олоод авчина, тэгвэл нэг, хоёр сар ч юм уу, тэрнээс илүү хугацаагаар ч хойшлуулж болно шүү дээ. Даалтын мөнгө гурван түмэн доллароос хэтрэхгүй биз. Ямар ч болтугай таныг тав, зургаан хоногоос гаргаж авна. 

	Каупервуд ч гэсэн тэгнэ байх гэж горьдож байна. Харин одоо шөнө дэндүү орой болсон байна, энэ тухай ярилцаад яах вэ гэлээ. Каупервуд өвгөн, Стежер хоёр цааш нь ярилцах санаатай хэд хэд оролдоод бүтсэнгүй тэгээд, Фрэнкийг тавтай нойрсоорой гээд явахад Фрэнк Каупервуд ганцаараа бясалгах болов. Гэвч Каупервуд ядарсан байжээ, тэгээд бушуухан тайчиж хатуу орон дээрээ хэвтээд төдхөн бөх нойрсов. 

	
Дөчин тавдугаар бүлэг

	Ер нь шоронгийн тухай юу гэж ч ярьсан, тусгай өрөөнд суулгах юм уу, хуягууд нь хэчнээн ч ая талтай байлаа гэсэн, ер нь хоригдлыг аль болох аятайхан байлгах гэж тэндхийнхэн нийтдээ хичээлээ ч гэсэн шорон гэгч шорон хэвээр үлдэж, тэнд сууж байгаагаа хүн хэрхэвч мартахгүй ажээ. Дотуур байртай дунд зэргийн сургуулийн нөхцөл байдлаас доргүй тийм нөхцөл байдлын дотор Каупервуд байгаа хэр нь жинхэнэ шоронд байгаагаа мэдэрч байна. Өөрт нь мөнгө байсны ачаар иймэрхүү аятайхан нөхцөлд хоригдоогүй бол бохир балиар, өмхий самхай ханхалсан, элдэв хорхой шавж язганасан, үүд хаалга нь гэж төмөр тортой оровч гаравч ханги янги хаадаг тийм гянданд орох байснаа мэдэж байв. Өнөө эрх тэгш байдал гэдэг чинь энэ үү, нохой долоомор, энд ч гэсэн, хууль зүйн ийм хатуу ширүүн нөхцөлд ч гэсэн зарим нэг нь, жишээ нь би ийм нэлээд эрх мэдэлтэй байхад зарим нь юу ч үгүй байна, олигтойхон арга мэх, найз нөхөд, ялангуяа тэр чухал хэрэглэгдэх юмаа худалдаж авах мөнгөгүй байгаагаас ийм байгаа юм гэж бодно. 

	Шүүхийн хурлын маргааш өглөө сэрж нүдээ нээн харахдаа Каупервуд өөрийн тохилог сайхан унтлагынхаа өрөөнд биш харин шоронгийн дотор буюу харуулын даргаас хөлсөлж авсан дориун тавилгатай аятайхан өрөөнд байгаагаа бодоход сонин хачин санагджээ. Босоод цонхоороо харвал шоронгийн хашаа Пассаюнк гудамж тэр аяараа цасанд хучигдсан байна. Хэд хэдэн морин тэрэг шоронгийн хажуугаар чимээ аниргүй явж байна. Өглөө тийм эрт зарим явгачуул ажил төрөлдөө яаран явах авай. Ажил төрлөө хойшид яаж явуулах, яавал цагаадаж гарах тухайгаа тэр даруй бодож эхлэв; иймэрхүү юм бодонгоо хувцаслаад өчигдрийн хэлүүлж авсан дохионы хонхыг угзрав; тэр хонхны дуугаар хуяг ирж гал түлж, дараа нь идэж уух юм авчирч өгөх ёстой юм. Тийм өрөөнд суудаг хүн заавал их хүн байх ёстой гэж бодсон хуучин хөх цэнхэр хөх өнгийн нормын хувцастай тэр хуяг тулганд мод нүүрс хийж гал ноцоогоод дараа нь өглөөний хоол унд авчирч өгөв. Тэр нь хэмжээ багатай ч гэсэн шоронгийн хоолтой зүйрлэхийн аргагүй байлаа. Харуулын дарга нэлээд шуурхай маягийн хүн мэт санагдсан боловч нэлээд хэдэн цаг болсны хойно дүү Эдвард нь Каупервудийг хувцас хунартай нь залгуулав. Ялимгүй хөлс өгч байж хуягуудын нэгээр нь сонин авчруулаад гагцхүү санхүүгийн холбогдолтой хэсгийг нь сонирхон ерөнхийд нь гүйлгэн уншиж байв. Стежер үдээс нэлээн орой ирж ажил төрөл хөөцөлдсөөр яваад оройтсоноо яриад чухал хэрэгтэй хэнийг боловч өөртэй чинь уулзуулж байх талаар харуулын даргатай ярилцаж тохирсон шүү гэв. 

	Энэ үе Каупервуд, Эйлинд захиа бичиж, надтай ирж уулзах гэсний хэрэггүй шүү, би энэ сарын аравдаар суллагдана, тэгэхлээр эндээс гарсан өдрөө юм уу, хойхно өөртэй чинь уулзана гэжээ. Эйлин уулзахыг тэсэн ядаж байгаа гэж Каупервуд мэдэх боловч эцгийнх нь хөлсөлж авсан эрэлчин тагнуулууд алхах гишгэх бүрий нь тандаж байгаа байх гэж бодохоос аргагүй байлаа. Тийм байгаагүй хэдий боловч тийм болов уу гэж бодохын дээр Оуэн, Кэлем хоёр хоол идэх үеэр баахан эвгүй юм ярьж байсныг сонсоод Эйлинд ерөөс тэсэж суух тун хэцүү болжээ. Гэвч Каупервудээс Келлигенийхний нэр дээр ирүүлсэн захиаг аваад хүлээзнэж байтал аравны өглөөний сонинд өнөөх шүүхийн шийдийг дахин хянаж хэрэг задлах тухай Каупервудийн давж заалдсан өргөдлийг ёсоор болгосон ба Каупервуд түр ч гэсэн наранд гарах болсон тухай олж үзээд зориг зүрх орж өөрийнхөө аль хэдийн мөрөөдөж явснаа заавал биелүүлэх, өөрөөр хэлбэл, эцгийнхээ үгэнд орж захирагдалгүй явж чадахаа үзүүлээд өгнө гэж бодлоо. Эйлинд Фрэнкийн өгсөн хоёр зуун доллар, бас өөрийнх нь мөнгөнөөс үлдсэнтэй нийлээд бүгд гурван зуун тавиад доллар байсан болохоор өөрийнхөө санасныг биелүүлэх буюу аятайхан төвхнөхөд мөнгөөр суухгүй гэж бодож байжээ. Гэрийнхэн нь дэндүү хайртайг мэдэх учраас тийм хэрэг болоход тэд маань надаас ч илүү хэлмэгдэх болно гэж Эйлин итгэж байж. Охиныхоо эргэлт буцалтгүй шийдсэн санааг ойлгоод эцэг маань гоочлохоо больж эвлэрэх бол уу ч гэж бодно. Ямар ч болтугай анхны алхмаа хийх хэрэгтэй гэж шийдээд Келлигенийд очно, тэнд чамайг гарч ирэхийг чинь баярлан угтана гэж Эйлин, Каупервудэд даруй захиа бичив. 

	Каупервуд Эйлинээс тийм үг дуулсандаа баярлах бөгөөд Батлераас болж ийм гайд орсноо мэдэхийн хамт охиноор нь дамжуулан өөрт нь хариу цохилт өгөхөөс буцахгүй байлаа. Батлерыг их уурлуулаад ч яах вэ гэж боддог байсан бодол нь ямар ч үр дүнгүй өнгөрсөн ба Батлер дэндүү гөжүүд байгаа болохоор Эйлин өөрөө өөрийн толгой мэдэлтэй хүн, энэ өвгөнгүйгээр чигээ харж чадах хүн гэдгээ харуулбал ч харуулаг гэж бодох ажээ. Ингэж байгаа бодлыг нь өөрчлөхөд хүргэх юм уу, юмыг яаж мэдэх вэ Каупервудийн эсрэг хийдэг улс төрийн яс хаялтаа ч орхиж мэдэх юм даа. Салхи шуургатай үед ямар ч буудал хэрэг болдог шүү дээ. Түүнээс гадна одоо ямар алдлаа гээд алдаж сүйд болох юм байх биш; Харин Эйлин ингэснээр хоёуланд маань тустай юм болох юун магад гэж бодоод хорьж ятгахаа ч больжээ. 

	Эйлин, үнэ цэнтэй эдлэл, бага сага дотуур хувцас, хэрэг болох хоёр гурван бошинз, бас бус аар саар юмаа хамгийн багтаамжтай хайрцагтаа хийв. Юмаа хийчихсэний дараа хэдэн урт, богино оймс авахаа мартаад хийх гэсэн багтах зайгүй болсон байлаа. Заавал авч гарна гэж бодсон хамгийн хөөрхөн бүрх малгайгаа ч багтаах зай олсонгүй. Тэгэхлээр нь бас нэг болхидуу ч гэсэн нэг баадан юм бэлдэх болов. Гэсэн ч энэ зэрэг нь давгүй санагдана. Нарийн эдлэл хадгалдаг хайрцгаа уудалж гурван зуун тавин доллароо аваад гарынхаа цүнхэнд хийв. Энэ бол юмгүй цөөхөн мөнгө ч гэсэн Каупервуд тусална. Хэрэв цаадах нь тусалж чадахгүй, эцэг нь бодлоосоо буцахгүй бол өөрөө ямар нэг ажил олж хийнэ гэж Эйлин боджээ. Ямар ч мэргэжилгүй, эд хөрөнгө нимгэн хүнийг энэ хорвоо төмөр нүүрээр угтдагийг Эйлин бараг мэдэхгүй. 

	Арван хоёрдугаар сарын арванд Эйлин, эцгийнхээ хоолондоо ордог цагийг хүлээн сэтгэлээ тэжээх гэж амандаа нэг дуу аялсан шиг байхдаа шатны хэрсэг түшин өнгийж Оуэн, Кэлем, Нора гурав нь ээжтэйгээ хамт хоолны өрөөнд ороод, шивэгчин Кэтлин ойр хавь байхгүйг лавтай мэдэж аваад эцгийнхээ «ичээнд» годхийн орж цүнхнээсээ захиа гарган ширээн дээр нь тавив. Ердөө л «аавд» гэсэн хаягтай тэр захианы үг нь:

	 

	«Хайрт аав минь таны хүсэж байгаа ёсоор байж чадахгүй нь ээ. Би мистер Каупервудэд дэндүү их хайртай, тэгээд гэрээсээ явлаа. Тэрүүн дээр очсон гэж бүү эрээрэй. Таны бодож байгаа газар би очихгүй. Би түүн дээр очих гэж яваагүй ээ. Тэр надтай суухыг хүсэвч, сууж чадахгүй байгаа хойно би толгой даан амьдрахыг бодъё доо. Над хэчнээн харамсалтай санагдавч би таны хүсэж байгаа ёсоор байж чадахгүй ээ. Бас намайг яасныг тань би хэзээ ч мартаж чадахгүй. 

	Ээж, дүү нарт мэнд хүргээрэй. 

	Эйлин» 

	 

	гэжээ. 

	Эйлин, тэр захиаг эцгийгээ заавал олж үзэг гэж бодоод юм уншихдаа хийдэг бүдүүн гартай саравчийг нь захианыхаа дээр тавив. Ингэмэгцээ хулгай хийж байгаа хүн л ийм байдаг байх гэсэн огт шинэ юм боджээ. Ач мэдэхгүй өөдгүй зан гаргаж байна даа би гэсэн бодол өрийг нь зурах шиг болов. Буруу юм хийж байна уу би? Эцэг минь над даанч их сайн байдаг биш бил үү? Эх минь бүр бачимдана даа. Нора гонсойно. Оуэн Кэлем хоёр ч өөрцгүй. Гэсэн ч тэд намайг ойлгохгүй! Эцэг маань даанч муухай доромжилсон доо, ул суурьтай оролдож болох байсан, гэтэл нас өтөлж, шашныхаа үзэл, тогтсон ёс журамд дэндүү их автсан хүн болохоор тэгж чадаагүй юм. Гэртээ дахиж бүү ир, тэр чигээрээ тонил гэх юм бол уу? За яах вэ тэгвэл тэгэхээс биш үзээд алдана даа. Хашраагаад өгөмз! Хэрэг гарвал Келлигинийд байгаад байх юм шүү, сургуульд багшлах юм уу, хөгжмийн хичээл заана даа. 

	Эйлин шатаар сэмээрхэн явж буугаад үүдний өрөөгөөр дамжин, гарах хаалгыг онгойлгон шагайн харав. Хав харанхуйд гэрэл чийдэн анивчина, хүйтэн салхи үлээнэ. Цүнх нь хүнд оргивч Эйлин хүчтэй хүүхэн, түргэн түргэн алхалсаар тавь орчим алхмын тэртээх буланд очоод урагш эргэв. Иймэрхүү юм урьд нь хийж яваагүй болохоор тун эвгүй санагдаад зэвүү нь хүрнэ. Явсаар нэг гудамжны өнцөгт очиж цүнхээ газар тавьж хэсэг амрав. Байшингийн булангаас нэг жаал хүү ямар нэг дуу исгэрэн аялсаар гарч ирэхэд нь;

	— Хүүе жаал аа! гэв. 

	Жаал зогтусан Эйлинийг гайхсан янзтай харлаа. 

	— Чи хэдэн мөнгөний ажил хийхгүй юу? гэж асуухад тэр жаал эелдгээр;

	— Хийе, хатагтай гэж хэлээд хир тос болсон муу малгайгаа хазайлган засав. 

	— Миний энэ цүнхийг бариад яв гэж Эйлиний хэлэхэд жаал хүү тэрийг нь бариад хамт явлаа. 

	Төдхөн Келлигенийд хүрч цаадуул нь их баярлалдан суух өрөөнд нь төвхнүүлэв. Одоо аюул нэгэнт өнгөрсөн учир дотор нь онгойн тайвширч юм хумаа гарган сайхан гэгч нь өлгөж янзлав. Батлер авгай ба түүний хоёр охинд үйлчлэн зарагддаг шивэгчин хүүхэн Кэтлин энэ удаа Эйлинд үгүйлэгдэж хачин санагдавч гонсойсонгүй. Хээнцэр амьдралынхаа хэвийн нөхцөл байдлаас үүрд салах маань энэ гэж Эйлин үгүйлж гонсойгоогүй ч гэсэн аль болох тохилог төвхнөж авахыг хичээжээ. Мэйми Кэллиген эхтэйгээ хоёул өөрт нь жигтэйхэн сүйд болон хөл алдах учир өнөөх дасаж идээшсэн амьдралынх нь байдал хэвээр буй мэт санагдана. 

	
Дөчин зургаадугаар бүлэг

	Энэхэн үед Батлерынхан хоол ундаа идэж уухаар цуглаад байсан билээ. Батлер авгай ширээний голлох суудалд сэтгэл өег, тайван байдалтай суужээ. Үсээ арагш нь эгц самнасан учир бөөрөнхий дух нь гялалзана. Саарал цагаан судалтай эмжээр бүхий хар саарал өнгийн бошинз өмссөн нь улаавтар өнгийн царайнд нь их зохижээ. Уг нь Эйлин эхдээ тийм бошинз өмс гээд сайхан оёулж өгөхийг нь өөрөө хөөцөлдөж байсан билээ. Нора нь улаан хилэн хажлага, захтай ханцуйтай тод ногоон өнгөтэй бошинз өмсөөд их л хөөрхөн харагдана. Тэр бол залуухан, цовоо сэргэлэн нуруу сайхантай охин юм. Нүд, бие цогцос, үс гэзэг нь эрүүл чийрэг, ид залуу насыг нь илтгэнэ. Дөнгөж саяхан эхийнхээ бэлэглэж өгсөн хэлхээтэй шүрийг гартаа эргүүлж тойруулан үзэх зуур өөдөөсөө харж суугаад ширээгээ хутгаар аяархан дэлдэж байх дүү Кэлемдээ:

	— Хараач, Кэлем, гоё байгаа биз? ээж над өгсөн юм! гэхэд:

	— Ээж чамайг дэндүү эрхлүүлэх юм. Би ч бол чамд... юү өгөх вэ, таа даа, мэдэх үү? гэв. 

	Кэлем, эгч рүүгээ өдсөн байртай харахад цаадах нь элгийлэв. Яг тэр үеэр Оуэн орж ирээд байрандаа суулаа. Батлерын авгай охиныхоо элгийлж байгааг харчхаж тэгээд:

	— Дүү чинь уурлана шүү, сайхан мэдээрэй гэлээ. 

	— Өнөөдөр мөн сайхан өдөр өө! Ажил ч гэж хоолойгоор татаад гэж Оуэн алчуураа задлах зуур ядарсан байдалтай хэлж байна. 

	— Муу юм болоогүй биз? гэж эхийгээ сэтгэл зовсон байдалтай асуухад

	— Үгүй үгүй муу юм болоогүй, ээж минь, зүгээр л аар саар элдвийн жижиг сажиг ажил гараад, өөр юмгүй гэв. 

	— Хоол ундаан гайгүй сайн идэж уучих. Тэгвэл зүгээр болно. «Томсон»-гоос шив шинэ шош авчирсан. Чи заавал идээрэй гэж эх нь хүүгээ энхрийлэн хайрлаж хэлэв. 

	— Шош ч барагтай юмыг аргалдаг эд шүү. Оуэн Ээж ч зөв юмаа олдог хүн гэж Кэлем тоглоом хийв. 

	Батлер авгай хүүгийнхээ дооглож байгааг анзааралгүй:

	— Нээрэн хачин сайхан шүү, миний худалчийг хараарай гэхэд Кэлем:

	— Эргэлзсэн хүн ердөө ч алга, ээж минь. Тархи толгойд хамгийн сайн хоол доо. Норадаа өгсөн ч зүгээр шүү гэлээ. 

	— Чи ч гэсэн өөрөө идвэл зохино, их ухаантан минь! Өнөөдөр нэг л учиртай байх чинь, уулзаатай байх аа, лав!

	— Таачихлаа шүү, Нора чи! Мөн ч ухаантай шүү! ганцтай биш шүү! Тав зургаатай нэг зэрэг гэж байгаа. Нэгтэй нь арваас арван минут. Хэрэв чи арай хөөрхөн төрсөн бол чамтай ч гэсэн болзох байж дээ. 

	Нора дооглон инээмсэглэж:

	— Горьдоод нэмэргүй байлгүй, чамд царай ч өгөхгүй байх сан. Чамаас арай дээр юмтай олж золгохгүй бол заяа минь завагтаа хаягдаг даа гэв. 

	— Ийм хөөрхөн гээч гэж Кэлем засвар оруулав. 

	— Хүүхдүүд минь, хүүхдүүд минь! больцгоо, тэгж байгаад хэрэлдвэл түвэг гэж эх нь тайвнаар хэлээд өвгөн зарц Жоныг нүдээрээ эрж байснаа, — Эцэг чинь ч ирлээ. Эйлин маань хаана байгаа вэ? гэнэ. 

	Батлер нүсэр хүндээр алхан орж ирээд суудлаа эзлэв. Зарц Жон, поолуутай хоол авчрахад дунд нь шош харагдана. Батлер авгай Эйлинийг дуудаж хүн явуул гэв. 

	— Яггүй хүйтэрч байна шүү гэж Батлер гуай ярианыхаа эхэнд хэлээд сэтгэлийнхээ хамаг зовлонгийн шалтгаан болсон хамгийн хайртай их охиныхоо сандал хоосон байхыг харж одоо мөд ирнэ гэж бодлоо. Сүүлийн энэ хоёр сарын дотор их охинтойгоо тун болгоомжтой харьцаж, байгаа үед нь Каупервудийн нэр цухуйлгахгүйг их л хичээж байлаа. 

	— Хүйтэрч байна, хүйтний эрч нэмэгдээд л байна, мөд ёстой өвөл болно доо гэж Кэлем хэллээ. Жон, насных нь эрэмбээр хоол ундыг нь өгөхөд Эйлин л алга байлаа. 

	— Эйлин хаа байна үзээд ирээч, Жон, хоол нь хөрчихнө гэж баахан гайхсан Батлер авгай хэлэв. 

	Жон буцаж ирэхдээ Батлер охин өрөөндөө алга байна гэлээ. 

	— Хаашаа явсан юм бол, хачин юм даа! За яах вэ, хоолоо идэх дур байвал хүрээд ирнэ биз! Хоолны цаг болсныг өөрөө мэдэж байгаа газар гэж Батлер авгай хэлэв. 

	Тэгээд ус дамжуулах шинэ хоолой, хотын захиргааны барилга барьж дуусаж байгаа тухай, Каупервудэд тохиолдсон элдэв гай ланчиг, фондын бирж ерөнхийдөө ямаршуу байгаа тухай, Аризонд алтны шинэ уурхай нээсэн тухай, ирэх хоёр дахь өдөр Молленхауэр авгай охиныхоо хамт Европт явах гэж буй тухай (Энэ тухай Нора, Кэлем хоёр их сонирхолтой ярив) шувтаргад нь зул сарын буян үйлдэх зорилготой багт наадмын тухай тэд ярилцав. 

	— Эйлин маань лав очих байх гэж Батлер авгай хэлнэ. 

	— Би ч бас очно гэж Нора чанга дуугаар хэлэв. 

	— Чи хэнтэй очих вэ? гэж Кэлем хажуугаас нь асууж байна. 

	— Хэнтэй ч очсон миний дур шүү, эрхэм минь гэж тэр эрс хэллээ. Хоол идсэний дараа Батлер авгай Эйлин яагаад хоолондоо ороогүй юм бол гээд өрөө рүү нь яарамгүй явжээ. Авгайтайгаа сэтгэлийнхээ зовлонг хуваалцах юм сан гэж бодож байгаа Батлер өвгөн өрөө рүүгээ явжээ. Ширээнийхээ ард суугаад гэрлээ асаах гэтэл нэг захиа байгаа харагдана. Эйлиний бичиг мөнийг даруй танив. Юү юм бол? яагаад над захиа бичих хэрэг гарсан юм бол? гээд муу ёр шүглэх шиг болов. Дугтуйг нь аажим задалж, нүднийхээ шилийг хийж аваад их л анхааралтай уншиж эхлэв. 

	Эйлин ингээд явчихдаг байж! Захианых нь үг бүрийг харахад үг бүхэн нь галаар бичигдсэн мэт санагдах ажээ. Каупервуд дээр очоогүй гэж бичсэн байна. Тэгэхлээр тэр хүн Филадельфигээс оргож, охины минь ч аваад явсан байж таарах нь. Хусран боос нь хавраа гэгч болжээ. Ингэж шувтардаг байж. Эйлинийг завхруулаад гэрээс нь оргуулж чухам хааш нь, юунд оруулаа бол? Каупервуд л ингэчихлээ гэж Батлер бас ч бүрэн итгэж чадахгүй байна. Ийм юм хийнэ гэдэг чинь хоёр айлын аль алинд нь даанч осол хөнөөлтэй хэрэг. Сонинууд мөдхөн ажиг аваад шуугьчихвал яана даа. 

	Батлер хүний хөлийн чимээгээр захиагаа хумхин базаад босов. Эхнэр нь орж ирлээ. Батлер биеэ барьж, захиаг ч халаасандаа хийв. 

	— Эйлин өрөөндөө алга, ийш тийш явлаа гэж чамд юм хэлээгүй юү? гэж Батлер авгай гайхсан байдалтай асуухад өвгөн

	— Үгүй гэж үнэн царай гаргавч ингэсхийгээд ямаршуу аргаар чин үнэнийг авгайдаа хэлэх билээ гэж бодож байна. 

	Батлер авгай:

	— Хачин юм даа хоршоонд очих хэрэг л гарч уу даа. Тэглээ ч гэсэн яагаад хэл зэлгүй явдаг билээ гэж сэжиглэсэн байдалтай хэллээ. 

	Батлер мэдсэн царай гаргахгүй байна, гаргах зориг ч алга. 

	— Ирэх байлгүй гэж зүгээр цаг нөхцөөхийн тулд хэлэв. Жишимгүй царайлах түүнд зовлон болж байна. Батлер, авгайгаа гарч явахад нь үүдээ хааж авлаа. Тэгээд нөгөө захиагаа гаргаж ирэн дахин уншлаа. Солио цуцаж уу даа! Ийм тэнэг, даанч ёс бус, даанч бодлогогүй юм хийх гэж! Каупервуд дээр очоогүй бол хаачдаг хүн бэ? Хүн амьтны хэл аманд орохын даваан дээр очоод байсан юм чинь одоо ч бүр гарцаагүй боллоо. Одоо ганцхан л зам байна. Каупервуд Филадельфид байгаа бол тэр л хаа байгааг нь мэдэж байгаа даа. Одоохон очиж далайлгаж нэг үзье, даллаж нэг үзье, тун болохгүй бол тонилгочихсон ч яадаг юм бэ? Эйлинийг заавал гэрт нь буцааж ирүүлэх хэрэгтэй. Европт явахгүй ч байлаа гэртээ заавал ирэх ёстой. Ягтаа тулж гэм Каупервудтэй хууль ёсоор сууж болох хүн шиг байх ёстой. Энэнээс өөр ямар ч арга зам одоохондоо алга. Тэгж нэг хэсэг хүлээж байтал охиныхоо тэр ухаангүй бодлыг аргагүйн эрхэнд зөвшөөрөх өдөр ирж ч юун магад. Бодохоос аймаар шүү! Эхийгээ аллаа гэсэн үг, охин дүүгийнхээ нэр төрийг бузарлалаа гэсэн үг.

	Батлер босож өлгүүрээс бүрх малгайгаа авч, пальтогоо өмсөөд гэрээс гарав. 

	Каупервудийнд очоод зочин хүлээн авах өрөөнд нь оров. Гэрийн эзэн энэ үе, дээр, өөрийнхөө өрөөнд хувийн чанартай цаас бичиг онгичин суужээ. Батлерыг ирж гэдгийг сонсмогц доош яаравчлан буув. Батлерыг ирсэн тухай дуулаад өчүүхэн төдий ч мэгдсэн байдалгүй байх нь гайхмаар юм биш боловч сонирхмоор зүйл юм. Батлер манайхаар ирдэг байж, Эйлин гэрээсээ оргочихсон хэрэг. Одоо нэгийгээ үзэж нэхийгээ тайлна даа, эрэгчин эмэгчнээ үзэж дээ. Каупервуд өөрийгөө ухаан бодлоор ч буурь суурь, ер нь аль ч талаараа түүнээс давуу гэж үздэг байна. Амьдрал гэж бидний нэрлэдэг түүний сэтгэл санаа нь ган болд шиг хатуужсан юм. Батлер гэх мэт Бүгд найрамдах намын удирдах хүмүүс намайг золигт гаргах гэж оролдож байгаа боловч Батлерыг бас ч найрсаг хүн биш гэж үзэж болохгүй гэж эхнэр, эцэг хоёртоо ярьж байснаа Каупервуд санаж одоо түүнтэй нэлээд найрсгаар уулзах хэрэгтэй гэж бодов. Одоо уурыг нь хүргэхгүй байж, тэр тохиолдсон явдлын тухай нөхөрсөг тайван байдлаар ярилцахыг Каупервуд туйлын их хүсэж байлаа. Эйлиний асуудлыг бүр нэг тийш нь болгон тас түс шийдэх хэрэгтэй гэж бодсоор Батлер дээр оров. Өвгөн Батлер Каупервудийг гэртээ байгаа, одоо уулзана гэж мэдээд түүнтэй олон таван үг ярих ч үгүй, зорьсон хэргээ бүтээх ёстой гэж бодож сууна. Каупервудийн хурдан хөнгөн алхах хөлийн чимээ сонстоход өвгөн ялимгүй давхийв. 

	— Сайн байна уу Батлер гуай? хэмээн мэндэлж гар сарвайн Танд би юугаар тус хүргэж чадах байна? гэхэд

	— Наадхыгаа цааш нь ав, над таны гар хэрэггүй, охин минь хэрэгтэй. Олон юм ярих хэрэг ч алга, миний охин хаа байгаа вэ? хэлээдэх гэж Батлер тун ёозгүй хэллээ. 

	Каупервуд зөвхөн цаг хонжиж цааш нь юү хэлэхээ бодохдоо нүүр лүү нь шууд ширтэн харж их л сонирхож буй янзтай амгалан тайвнаар:

	— Та Эйлинийг хэлж байна уу? Би ямар юмаа мэдэх вэ? гэж өөдөөс нь асуулаа. 

	— Тэрний байгаа газрыг та л мэднэ, би мэдэж байна. Тэгээд та байдаг газарт нь, гэрт нь ч ирүүлж чадна. Гайгаар та манай босгыг алхсан хүн, гэвч би энд тантай хэрэлдэх гэж ирээгүй л дээ. Одоо миний охин хаана байгааг хэлж аль, хойшид ч амар заяа үзүүл, тэгэхгүй бол... гээд өвгөн гараа базлан уураа барьж ядна. — Та арай ухаалаг байж намайг муу юманд оруулахгүй байвал өөрт чинь дээр байх шүү гэснээ түр дуугүй болж биеэ барив. Тантай хэлэлцээд байх хэрэг над байхгүй, охиныг минь л аль! гэлээ. Каупервуд өөрийнхөө давамгайлж байгааг ойлгоод огт зовж балмагдсан шинжгүйгээр,

	— Батлер гуай та аан гэж бай. Би ер нь тантай ний нуугүй ярилцмаар байна. Танай охины газрыг ч би мэдэж байж болно, мэдэхгүй ч байж болно. Бас цаадах чинь ямар бодолтой байгааг та бид яаж мэдэх вэ. Харин та надтай хүн ёсоор харьцъя гэж бодохгүй байгаа бол ярилцах гээд нэмэргүй. Та яавал яа, өөрөө мэд. Та дээш миний өрөөнд орохгүй юү, тэнд ярилцвал арай дээр байх гэв. 

	Урьд хишиг буяныг нь хүртэж байсан тэр хүн ингэж хэлсэнд Батлер ихэд гайхан зэвүүцэж өөдөөс нь харлаа. Ийм сайхан үгтэй, заль, хүч, аймшиггүй зориг бүрдсэн хүнийг Батлер насандаа ер үзсэнгүй. Хонь шиг номхон дүртэй ирээд чоно шиг болсон хүн ажээ. Шоронд орлоо ч гээд хаширч эмээх шинж алга. 

	— Би таны өрөөнд орохгүй. Хэрэв та Эйлинийг аваад Филадельфигээс оргох гэж байгаа бол энэ чинь бүтэхгүй. Санааны чинь гарз. Та надаас давуу байдалтай байна аа гэж бодоод энэ байдлаараа далимдуулах санаатай байх шиг байна. Санааны чинь гарз биз! Та гуйлгачин ядуу байхдаа над дээр ирж тус болохыг гуйсан, би чадах ядахаараа тус болсон, тэгтэл нэмэрт нь та охиныг минь хулгайлна гэнэ ээ. Хэрэв эх нь, охин дүү нь, тан шиг хүн чигчий хуруунд нь ч хүрэхгүй сайхан дүү нар нь гэж улс байгаагүй бол би гавлыг чинь хага дэлсэх байлаа. Юу ч мэдэхгүй ариун хонгор охины минь толгойг эргүүлж завхруулна, эхнэр хүүхэдтэй хүн байж! Миний ирж тантай ярьж байгаа явдлыг бурхны өршөөл гэж бод, харин миний хөвгүүдийн хэн нэг нь ирсэн бол та ингэж ярихтай мантай, амь зулбахгүй байсан шүү!

	Өвгөн, уур хилэндээ багтран үхэх дөхөж байна. 

	Каупервуд мөн л тайван байдалтайгаар:

	— Батлер гуай танд би тайлбарлаж яримаар юм байвч та даанч үг дуулахгүй юм даа. Би таны охиныг аваад оргох гээгүй. Филадельфи хотоос явахыг бодоо ч үгүй байна. Миний санхүүгийн ажлын ашиг сонирхлыг бодсон ч би эндээс явах ёсгүй гэдгийг та мэдэх учиртай. Та бид хоёр бол ажил хэргийн улс шүү дээ. Ийм учраас энэ асуудлыг хоорондоо ярилцаад тохиролцвол зохих байх: Би өөрөө тан дээр очиж учраа ололцъё гэж нэг бодсон боловч миний үгийг сонсохгүй байх гэж бодоод больсон юм. Одоо харин та өөрөө ирснийх хэл амаа ололцсон дээр биш үү. Дээш миний өрөөнд орвол би их баярлах байна, үгүй бол одоо яая гэх вэ уучлаарай яах вэ? гэлээ. Каупервуд давамгайлж буйг Батлер ойлгосон учир яана гэх вэ, орж ярилцахаас, тэгэхгүй бол эрэлдээ сураг гаргаж чадахгүй болох янзтай. Тэгээд:

	— За тэгье дээ гэв. 

	Каупервуд маш эелдгээр дагуулан явж өрөөндөө орж үүдээ хаав. Тийнхүү өрөөндөө орж үүдээ хаасан хойно Каупервуд

	— Энэ асуудлыг та бид хоёр ярьж хэлэлцээд ойлголцох хэрэгтэй юм л даа гэж дахин хэлснээ: — Танд миний тухай муу юм бодох үндэс бий ч гэсэн уг нь би бол таны бодож байгаа шиг тийм ч муу хүн биш шүү. 

	Батлер түүнийг зэвүүцэн харсан хэвээр байна. 

	— Би таны охинд хайртай, охин тань ч над хайртай. Эхнэртэй хүн байж ийм юм ярихыг та хачирхаж байгаа л даа. Гэвч би үнэнийг хэлж байна. Би угаас гэр бүлээ буруу сонгож авсан хүн. Би эхнэртэйгээ тохиролцон салаад Эйлинтэй суух гэж бодож байсан юм. Гэтэл энэ бачимдал үүсээд хамаг юм будилаантуулчихлаа. Миний санаа бодолд муу юм огт байхгүй. Хэдэн долоо хоногийн өмнө үүссэн нөхцөл байдлаас л хамаг юм ийм боллоо. Миний бие баахан даварсан байж мэднэ, гэхдээ хүний ёсноос хэтэрсэн зүйлгүй шүү. 

	Таны охин учрыг ойлгож байгаа болохоор гомдохгүй байгаа юм гэв. 

	Батлер охиныхоо тухай үг цухуйхтай зэрэг уурлах ичих нь зэрэгцэн улайсан боловч биеэ барьж:

	— Гомдохгүй байгаа бол хамаг хэрэг бүтлээ гэж бодож байна уу? гэж ёжлон асуув. 

	— Миний бодлоор тийм байгаа юм, таныхаар тийм биш шив дээ. Батлер гуай та юмыг үзэх өөрийн үзэлтэй, би ч бас хувьдаа өөрийн гэсэн үзэлтэй хүн. 

	— Тийм юм байна. Энэ бол харин тун үнэн байна. 

	— Гэвч энэ бол та бид хоёрын нэгийн нь зөв, нөгөөгийн нь буруу гэж нотолж буй хэрэг биш ээ. Миний бодлоор тухайн зорилго маань хэрэглэсэн аргаа зөвтгөж байна. Би Эйлинтэй суух зорилготой, хэрэв би санхүүгийнхээ хүнд байдлаас гарч чадвал энэ зорилгоо биелүүлж чадна. Гэвч Эйлин бид хоёр таны зөвшөөрснөөр гэрлэхийг хүсэх билээ, гэтэл та эс зөвшөөрвөл одоо яана гэх вэ, тийм л байна гэж Каупервуд хэлсний зорилго нь юу байсан гэвэл урьд гэрээт ажил хийж явсан тэр настай хүний санааг тайвшруулж эс чадлаа ч гэсэн хашир ухаан бодолд нь нэмэр болох юун магад хэмээн боджээ. Эйлин хүнтэй суухгүйгээр одоо тийм байдалтай байх нь тун эвгүй санагдана. Каупервуд өөрөө олны нүдэнд мөнгө хөрөнгө шамшигдууллаа гэж шийтгэгдсэн ч энэ бол түүнийг шамшигдуулагч болгосон хэрэг биш. Нэрээ цагаатган тавигдахын төлөө тэмцэнэ, санасандаа ч хүрнэ, тэгэхлээр Эйлин тийм байдалд надтай суухдаа баяртай байх болно гэж бодохдоо Батлерын шашны ба ёс суртахууны гүн гүнзгий мухар сүсэгтэйг мартжээ. 

	— Сүүлийн үед та янз нь Эйлинээс болж намайг гав цав руу оруулах гэж байдгаараа л оролдлоо. Гэвч миний зорилго бодлыг түр зогсоов уу гэхээс биш бүр болиулж чадаагүй ээ гэхэд Батлер хязгааргүй их зэвүү нь хүрч биеэ барьж:

	— Би танд туслах хэрэгтэй болж байна уу, янз нь? гэв. 

	— Би Эйлинтэй суух бодолтой байна. Өөрөө ч миний эхнэр болох хүсэлтэй. Ийм байхад танд юу ч гэж бодогдлоо дургүйцэх хэрэг алга шүү дээ, гэтэл та намайг хяхаж хавчсан хэвээр байна. Миний хэрэгжүүлэн биелүүлэх ёстой юманд саад хийсээр байх юм даа гэж Каупервуд онцлон хэлэхэд Батлер түүний хэтийн санааг сайн ухаарч:

	— Та өөдгүй хүн. Та бол миний л бодлоор луйварчин хүн, тэгэхлээр би үр хүүхдийнхээ хэнийг нь ч тантай хүзүү сээрээрээ холбогдоосой гэж бодохгүй байна. Хэрэв та наранд байсан бол, уг явдал нэгэнт ийм болсон хойно Эйлин тантай суух нь хамгийн дээр зам гэж бид үзэхгүй байсан гэхгүй ээ. Энэ бол уг нь цорын ганц зөв зам л даа, гэхдээ та тэгэхийг хүсэх байсан уу даа, хай, юу л бол. Харин одоо иймэрхүү үг яриа огт хэрэг алга. Тэрийг нэг газар аваачиж нуухын хэрэг юу байна вэ? Та сууж чадахгүй шүү дээ. Эхнэр чинь танаас салахгүй. Шорон оронд орох гэж байж, зарга заалхайн ажил гээд толгойтой үснээсээ олон будилаантай байж, ямар хэрэг байна! Танд мөнгө хэчнээн их хэрэгтэй байна, пай бүү үзэгд, гэтэл Эйлин илүү зардлын л нэг эзэн болно шүү дээ. Яах гэж тохитой гэр орноос нь гаргаж ийм юманд татаж оруулна вэ? Та суудаг юм гэлээ ч ийм байдалд орох эвгүй биш үү? Хэрэв та өөрийгөө болоод тэр хайр сэтгэл гэдэг юмаа дуслын чинээ хүндэтгэвэл эцэг, эхийнх нь гар дээр байлгаж, нэр төртэй айлын охиныг зүйгээр нь байлгах байсан. Та охиныг минь яаж ч даажигналаа гэсэн танаас түм дахин илүү хүн шүү, сайхан мэдээрэй. Танд дуслын чинээ хүний нүнжиг байсан бол ингэж гэр оронд нь шившиг тарьж настай эхийнх нь зүрх рүү зүү шивэхгүй байсан. Ингэлээ гээд танд ямар олз байна? Та ингэвэл яана байх гэж бод оо вэ? Танд хар хумсын чинээ эрүүл санаа бодол байдаг бол үүнийг өөрөө ойлгох сон, бурхан минь. Та өөрийнхөө байдлыг хөнгөн болгож байна гэж бодсон бол улам ч хүнд болгож байна. Эйлин ч гэсэн яваа яваандаа танд гомдох болно шүү дээ! гээд иймэрхүү юм ярьчихсандаа гайхав бололтой гэнэт дуугүй болов. Өвгөн, энэ хүнд их зэвүүрхээд өөдөөс нь ч харахгүй ярина. Гэвч эцэг хүн болохоороо охиноо олж гэртээ аваачих нь түүний үүрэг билээ. Харин Каупервуд үгийг нь анхааралтай сонсож өөрөөс нь нүд салгахгүй харж байна. 

	— Үнэнийг хэлэхэд, Батлер гуай, би Эйлинийг гэрээсээ оргоосой гэж бодоогүй юм шүү. Хэрэв та хэзээ нэг цагт өөрөөс нь асуувал миний үнэн хэлж байгааг ойлгоно. Би бүр болиулах гэж ятгаад ядсан юм, гэвч өөрийнхөөрөө зүтгээд болж өгөөгүй юм болохоор хаана ч очлоо гэсэн би тав тухыг нь алдуулахгүй байлгах талаар бодно л доо. Та хойноос нь хайгуулчин тагнуул тавьж байж Эйлинийгээ даанч их гомдоосон хүн юм. Энэнээс л гол нь болсон байна, бас дургүй байхад нь та аль нэг тийш заавал яв гээд албадаад байхлаар л гэрээсээ оргосон байна шүү дээ. Харин би гэрээсээ орго гэж ердөө ч хэлээгүй юм шүү, миний хэлж байгаад үнэмшиж үзээрэй. Эйлин одоо насанд хүрсэн, толгойгоо мэдэх болсон хүн гэдгийг Батлер гуай та мартаж байгаа бололтой. Та намайг охиндоо хортой юм зааж өгөөд уруу татаж байна гэнэ. Үнэндээ би охинд тань ухаан жолоогүй хайр сэтгэлтэй болоод гурав-дөрвөн жил болж байна. Хэрэв танд хайр сэтгэлийн тухай эрхбиш ойлголт байдаг бол түүнийг захирах эрхтэй адилтгаж тэр болгон болохгүй шүү. Эйлин, бид хоёр бие биедээ адилхан нөлөөлж байгаа гэж хэлэхэд ердөө ч хилсдэхгүй юм шүү. Хамаг гай миний хайртайгаас л болж байгаа юм. Та над дээр ирээд охиноо надаас нэхэж байна. Надаас нэхэх ч яах вэ, харин охин чинь гэртээ харих юм бол уу даа. Миний үгэнд орно байх гэж би итгэхгүй байна. Харин ч намайг гуйхлаар юү гэж бодох бол: Энэ чинь над хайргүй болчхоод гэр лүү минь хөөх болж уу гэж гомдох байх шүү. Уг нь тэгж бодохгүй бол над сайн л байна. Танд өнөөх явдлаас болж айхтар их гомдсон, бас Филадельфигээс явуулах гээд байгаад тань их гомдож байгаа юм байна лээ гэж би хэлсэн шүү дээ. Тэгэхлээр гэртээ харих эсэх нь надаас биш, танаас илүү шалтгаалах байх шүү. Хаана байгааг нь би хэлээд өгч чадах байна гэвч хэлдэг маань зөв үү буруу юү, мэдэхгүй л байна. Ямар ч гэсэн Эйлинийг, ер нь энэ бүхий л хэргийг та яах бодолтой байгааг тань би мэдэж авахаас нааш хаана байгааг нь хэлэхгүй ээ. 

	Каупервуд, өөр лүүгээ муухай харан ширтэж байгаа өвгөн гэрээлэгчийн өөдөөс нь огт давгүй харж яриад ийнхүү үгээ цэглэхэд Батлер тийнхүү ярианы өнгө гэнэт өөрчлөгдсөнд өөрийн эрхгүй сонирхол татагдаж:

	— Та ямар хэргийн тухай яриад байна гэж асуулаа. 

	Одоо тэр өөрөө тэр бүхий л хэрэг явдлыг аяндаа арай өөрөөр бодож эхэлжээ. Огт өөрөөр санагдах болсон зүйл олон гарлаа. Каупервуд чин үнэнээсээ ярьж буй мэт санагдав. Тэрний хэлж байгаа сайхан үг нь худал байж ч мэднэ, бас үнэхээр Эйлинд хайртай болоод эхнэрээсээ салж, охинтой нь суух нь үнэнтэй байж ч мэднэ. Харин Батлерын туйлын дээдлэн үздэг Католик сүм хийдийн сургаалд гэр бүл салж сарних нь харш ажээ. Бурхан, хүн хоёулын хууль ёсоор бол Каупервуд эхнэр, хүүхдээ хаяад өөр эмэгтэйтэй амьдралаа холбож болохгүй, Эйлинийг аваръя гэвэл түүнтэй суулгаж болохгүй ажээ. Нийгмийнх нь талаас авч үзэхэд энэ бол гэмт хэрэг мөн бөгөөд Каупервудийн ямаршуу өөдгүй муу хүн болохыг харуулж байгаа юм. Гэтэл Каупервуд өөрөө католик мөргөлтөн биш учраас заавал дагах үүрэг түүнд үгүй, харин Эйлин л бүр нэрээ бузарлачихдаг нь хамгийн муу хэрэг (үүнд Эйлиний давилуун зан араншин нэмэр болсон л доо) гэж Батлер бодно. 

	Одоо Эйлинийг хуучин байдалд нь оруулна гэдэг тийм амаргүй, энэ талаар тухтай сайн бодох хэрэгтэй. Батлер, Эйлинийг тийм замаар хүнтэй суухыг яавч зөвшөөрөхгүй, энэ бол сүм хийдийн сургаал номоос гажууд хэрэг гэж бодно, гэхдээ бас хүний хэлж буй үгний учир ухааныг бодох эрүүл ухаан санаа түүнд буй ажээ. Түүнээс гадна Эйлинийг гэртээ олж аваачихыг ихэд хүсэх бөгөөд охиноо хойшид амьдралынхаа талаар өөрийн толгой мэдэлтэй явах болжээ гэдгийг бас ухаарч байна. 

	— Уг нь ядаж цөхөх юмгүй, тун амархан юм шүү дээ. Та Эйлинийг Филадельфиэс хөөхөө болиод над руу дайрч давшдагаа л больчихвол гүйцэх юм даа гэж Каупервуд хэлэхдээ сэмхэн инээмсэглэв. Өөрийнхөө эелдэг байдлаар Батлерын омгийг дарж болох бол уу гэсэн горьдлого нь тасрахгүй л байна. Та дургүй байгаа бол би таныг албадаж чадахгүй маань мэдээж хэрэг. Хэрэв Эйлиний мөр дээрээс болж таны уур хүрээгүй бол та намайг ингэж бусадтай элбэхгүй байсан гэж би бодоод л ингэж хэллээ шүү, Батлер гуай. Та нэг нэргүй захидал авсан тэр өдрөө надаас зээллэгээ нэхсэнийг би мэднэ. Түүнээс хойш та над тун их муудсаныг би янз бүрийн замаар мэддэг байсан, энэ талаар харамсахгүй өнгөрч чадахгүй. Намайг зургаан буман доллар шамшигдуулсан гэдэг бол худал, та мэдэж байгаа. Би огтхон ч муу санаа өвөрлөсөнгүй. Би тэр сертификатыг өөрийнхөө хэрэгцээнд ашиглаж байхдаа дампууран унахаа мэдээгүй л байсан. Хэрэв бусад бүх урьдчилгаа зээллэгээ нэг зэрэг нэхэгдээгүй бол би ажлаа явуулдгаараа явуулж байгаад энэ сараа шувтлан шинэ сарын нэгэн гэхэд сертификатыг элэгдлийн фондод оруулах л байсан, дандаа тэгж байсан юм чинь. Би танаас над хүртээсэн хишиг буяныг маш их өндрөөр үнэлдэг байсан, тэгээд тэрийг тань алдах над их хэцүү байлаа. Ийм л юм танд хэлэх гэсэн юм даа. 

	Батлер, Каупервудийг бодлогошронгуй харцаар шимтэн ширтэж байна. Энэ хүнд сайн чанар ч байна, бас ухамсарлагдаагүй муу чанар ч байна гэж дотроо бодох ба Каупервуд тэр чекийг яаж олж авсан тухай болон нарийн ширийн юм олныг мэдэж буй. Каупервуд одоо ч гэсэн өнөөх түймэр гарсан тухай мэдээ авсан тэр өдрийн орой байсантайгаа адил төрхтэй байна. Үгүй, энэ ер нь залийн бөөн хөрөнгө, өрөвчих сэтгэлгүй, хувиа хичээсэн хүн юм. 

	— Би танд ямар ч ам тангараг өгөхгүй, миний охин хаа байгааг л хэлчих, тэгвэл би таны ярьсан зүйлүүдийн тухай бодож үзье. Ийм байдалтай болгочхоод та надаас юм горьдох хэрэггүй, би ямар ч юм танд хялайлгахгүй. Гэвч би бодож үзнэ гэж Батлер хэлэв. 

	— Энэ тань л болоо. Над илүү горьдох үндэс ч байхгүй. Харин Эйлиний тухай ярилцъя. Та охиноо Филадельфиэс яв гээд байгаа юм уу? 

	— Гэртээ буцаж ирээд хүн шиг байх юм бол хаанаас тэгэх вэ? Харин та хоёр холбоогоо түр таслах хэрэгтэй. Эйлин гэр бүлийнхээ нэр төрийг гутааж, сүнсээ хөөж байна. Та ч гэсэн юуны өөрц байх вэ. Та шоронгоос гарч ирээд бидэнтэй уулзаж ярилцаарай. Над өөр амлах юм огт байхгүй. 

	Өөртөө ашигтай олон юм олж аваагүй ч гэсэн Эйлиний асуудлыг ямар ч болсон нэг тийш болголоо гэж Каупервуд бодоод гэрт нь л бушуухан шиг хариулъя гэж шийджээ. Дээд шүүхэд өгсөн өргөдөлд ямар хариу ирэхийг хэн яаж мэдэх вэ. «Гаргасан шийдвэрийн зөвд эргэлзсэн» үндсэн дээр уг хэргийг дахин задлах тухай өгсөн хүсэлтийг хэрэгсэхгүй болговол шоронд суух байлаа. Ийм болох дээр хүрвэл Эйлин гэр орондоо байсан нь ээлтэй. Дээд шүүхээс хариу гартал нь энэ хоёр сарын дотор хөөцөлдөх ажил мунгүй их байна. Дараа нь юу ч боллоо гэсэн тэмцлээ үргэлжлүүлэх ёстой. 

	Каупервуд ингэж ярилцаж байхдаа яавал Эйлиний хайр сэтгэлийг хэвээр байлгах вэ? Гэртээ буцаж харь гэж хэлээд гомдоохгүй байх юм сан гэж бодож байлаа. Эйлин уулзалдахаас татгалзахгүй, өөрөө ч байя гэж бодоогүй байна. Эйлинд тун аргагүй байж гэж бодогдохоор ул үндэстэй юм ярихгүй бол байгаа газрыг нь Батлерт хэлж өгснийг минь урвагч санаа бодол гэж бодож мэднэ. Эйлинд ямар ч хал балгүй арга олохоос нааш хэлж өгч болохгүй. Эйлин одоогийнхоо байж байгаа байдалд идээшиж удаан сууж чадахгүй гэж Каупервуд мэдэж байлаа. 

	Батлер, Каупервудэд дайсагнаж байсан ба Эйлинийг Филадельфиэс явуулж салгах гэсэн ийм хоёр зүйлээс шалтгаалан Эйлин гэрээсээ оргосон хэрэг, гэвч одоо өөрчлөгдсөн зүйл их болжээ. Батлер аман дээрээ юү гэж ч бай, залхаан цээрлүүлэгч Немезида2 биш байжээ. Батлер одоо зөөлөрч, охиноо л олж авах ганц хүслэнтэй байгаа болохоор охиноо уучлахад ч бэлэн байна. 

	Нэгэнт дийлдэж, тавьсан урхиндаа өөрөө орж цохигдсоныг нь Каупервуд, тэр өвгөний харцнаас тодорхой мэдэв. Хэрэв одоо мань эр өөрөө Эйлинтэй уулзаж хэрэг байдал ямаршуу болоод буйг тайлбарлан ярьж өгөх юм бол ядах нь ээ түр зуур ч гэсэн энэ хэргийг зөөлнөөр өнгөрөөвөл хоёуланд маань ээлтэй болохыг Эйлин ухаарна гэж Каупервуд бодоод харин Батлерыг хаа ч юм, энд л дээр байх, хүлээлгэж байгаад өөрөө явж уулзаад ирье гэхээр шийдэв. Үгийг минь сонсоод үгүй гэхгүй гэж Фрэнк, Эйлинд итгэж байна. 

	Каупервуд хэсэг бодол болон дуугай байснаа:

	— Хоёр гурав хоногийн дараа би Эйлинтэй уулзаж ямар бодолтой байгааг нь мэдсэн дээр биз дээ. Би, та бид хоёрын ярилцсаныг дамжуулъя, тэгээд харья гэж хүсвэл гэртээ харина биз гэхэд Батлер зэвүүрхсэн байдлаар:

	— Хоёр гурав хоног гэнэ шүү! Үхсэнээ хийж хоёр гурав хоног болох юм. Өнөө оройн дотор гэрт нь ирүүл! Эх нь оргосон гэж хараахан мэдээгүй байгаа. Өнөө оройн дотор мэдэв үү? Би өөрөө очиж аваачъя гэлээ. 

	— Тэгээд ч юм бүтэхгүй. Харин би явбал юү юм гэхээс биш. Та яараад байгаа бол эндээ хүлээж бай, би очиж ярилцаад танд бушуухан мэдэгдье гэж Каупервудийн хэлэхэд Батлер нуруугаа үүрэн тасалгаа дотуур хөлхөх зуураа:

	— Тэгэхээс биш. Харин түргэлж үзээрэй. Цаг алдаж тун болохгүй, чөтгөр алгадмар гэж бувтнав. 

	Батлер, эхнэрийнхээ тухай бодож байна. 

	Каупервуд зарц Жоржоо дуудаж уналга бэлдүүлж, миний эзгүй хойгуур миний өрөөнд хүн битгий оруул гээд өөрөө яаран буулаа. Батлер ч өөртөө ёозгүй санагдах тэр өрөөн дотуур холхин үлдэв. 

	
Дөчин долоодугаар бүлэг

	Каупервуд, Келлигенийд арван нэгэн цаг дөхөж байхад очсон боловч Эйлин унтаагүй байлаа. Дээр, унтлагын өрөөнд Мэйми, Келлиген хоёрт Эйлин амьдралын юм ярьж суутал нь гэнэт үүдний хонх дуугарчээ. Келлиген авгай бууж үүдээ нээхэд Каупервуд:

	— Батлер авхай танайд байгаа байх аа? Эцгээс нь явуулсан хүн ирээд байна гэж хэлээдэхгүй юү гэв. 

	Эйлин хэнд ч, манайханд ч намайг энд байгаа гэж хэлж болохгүй шүү гэж захисан боловч Каупервудийн лавтай мэдсэн байдал, бас Батлерын нэрийг дуудахаар Келлиген авгай бүр балмагдан:

	— Жаахан хүлээж байгаарай. Би мэдээд ирье гээд шат руугаа эргэлээ. Каупервуд ирсэн хүнээ оллоо гэж санаа нь амарсан хүний байдалтайгаар үүднийх нь өрөөнд түргэн явж оров. 

	Эйлинийг сонсог гэж бодоод Каупервуд тэр шатаар өгсөж байгаа Келлиген авгайн хойноос:

	— Тун удахгүй гэж Батлер авхайд хэлээрэй гэж хашхирчээ. Нээрэн ч цаадах нь төдхөн шуугиад орж ирлээ. Эйлин Фрэнкийг ийм хурдан ирсэнд нь их гайхахын дээр өнөөх л мэдэмхий зангаараа манай гэрийнхэн одоо ёстой сүйд майд болон үймэн байгаа гэж бодов. Чингэхгүй бол энэ хүүхэн гонсойх буй заа. 

	Келлиген эх, охин хоёул тэр хоёрын юу ярилцахыг мэдэх сэн гэж хорхой нь асавч Каупервуд хаширлаад мэдэгдэхгүй байна. Эйлинийг шатаар дөнгөж буугаад ирэхэд Каупервуд уруулаа хуруугаараа дарж дохио өгөөд:

	— Та тань Батлер авхай юү? гэхэд Эйлин инээд алдчихгүйг хичээн:

	— Тийм ээ, би байна гэж Эйлин хариулав. Үнсэх юм сан гэж их хүсэвч юү болоо вэ, хонгор минь? гэж сэмээрхэн асуулаа. 

	— Хайрт минь, гэртээ буцах хэрэгтэй болоод байна. Цаана чинь хачин юм болох нь ээ гэж шивгэнэснээ ээж чинь одоохондоо мэдээгүй байгаа бололтой, харин аав чинь одоо чамайг хүлээгээд миний өрөөнд сууж байгаа, хэрэв чи гэртээ буцвал намайг маш их эвгүй байдлаас гаргах байна. Би чамд одоо хамаг учрыг хэлж өгье... гээд Батлертай ярилцсанаа бүгдийг нь яриад өөрөө юү гэж бодож байгаагаа хэлэв. Ярианы явцад зарим юман дээр Эйлиний царай хувирч байлаа. Гэвч Каупервудийн хэлж байгаа учиртай үг, урьдын адилаар уулзаж байх болно гэж байгаа болохоор үгэнд нь орох болжээ. Ямар ч байлаа гэсэн эцгийнх нь тийнхүү нугарсан явдал охиных нь том ялалт боллоо. Эйлин, манайхан надгүйгээр сууж яавч чадахгүй улс гэнэ гэж алиалан хэлээд Келлиген авгай Мэйми хоёртой салах ёсыг гүйцэтгэж, юмаа дараа авна гээд Каупервудийн хамт гарч тэдний үүдэн дээр хүрч ирэхэд Каупервуд түүнийг энэ дотроо хүлээж бай, эцэгт чинь хэлье гэв. Үүд чахран нээгдэж Эйлинийгүй орж ирэхэд нь огцом эргэж харсан Батлер

	— За яав? гэхэд Каупервуд:

	— Гадаа миний сүйхэнд таныг хүлээж байгаа. Та тэр чигээр нь аваад явна уу? Би дараа дэлбэгчээ явуулаад авчихъя гэхэд Батлер:

	— Үгүй, яах юм бэ, баярлалаа. Бид хоёр явган яваад харьчихна гэлээ. Каупервуд зарцыгаа сүйх дээр оч гэхэд Батлер нүсэр алхсаар үүд чиглэн явлаа. Каупервуд охины минь эрхэндээ бүр оруулчхаж, тийм амар салгахгүй бололтой гэдгийг өвгөн ойлголоо. Одоо охиноо гэрээсээ л алдчихгүй аятайхан шиг байлгаж байж ухааруулахыг бодохоос өөр аргагүй болсон гэж Батлер бодлоо. Гэртээ харих замдаа дэмий үг хэлж байж охиноо дахин гомдоохоос айж өвгөн хэлэх үг бүрээ их л цэнэж явна. Одоо маргаад ер ашиггүй амуй. 

	— Чи, гэрээсээ оргохын урьд надтай уг нь дахин ярилцах байж дээ, Эйлин минь. Ээж чинь чамайг ингэлээ гэж мэдсэн бол ямаршуу юм болох байсныг хэлэхэд бэрх. Аз болоход ийм юм болсон гэж санаа ч үгүй. Чи нэг танилындаа хоол идсэн гэж ээждээ хэлээрэй. 

	— Би Келлигенийд байсан. Зовлонгүй, тэднийд гэхлээр ээж юу ч бодохгүй. 

	— Аавынх нь өр зүрх өвдөх юм даа, Эйлин минь, гэсэн ч яах вэ, одоо чи сайн бодож ухаараад хойшид намайг зовоохоо болино биз. Одоо чамд би өөр юу ч хэлэхгүй ээ. 

	Эйлин энэ удаа дийлж гарсандаа сэтгэл сэргэж өрөөндөө оров. Батлерынхан урьдын адил хэвийн байдалдаа орох шиг болов. Харин Батлер ийнхүү давагдаад Каупервудийн талаар боддог байсан бодлоо их өөрчилсөн гэж бодвол эндүүрэл болох билээ. 

	Давж заалдсан өргөдлийнхөө хариуг иртэл шоронгоос гарсан тэр хоёр сарынхаа хугацаанд Каупервуд, үрэн таран болсон ажил хэргээ өөд татах гэж хамаг чадлаа дайчлан хөөцөлджээ. Ингэхдээ мань эр огт юу ч болоогүй мэт царайлан явах боловч нэгэнт ялын төлөвлөгөө уншуулчихсан болохоор ажилдаа амжилт олох горьдлого тун ялимгүй байжээ. Каупервуд тэр дампуурал зарлагдах үед өөрөө зээл авдаг байсан томхон санхүүчдийнхээ ашиг сонирхлыг хохироолгүй өнгөрөөж чадсан болохоор хэрэв ялын төлөвлөгөөгөөр нэр төр нь их хугаралгүй, тэгсхийгээд шоронгоос мултраадахвал «Кук компани», «Кларк компани», «Дрексель компани», «Жерардын үндэсний банк» дахин зээлээ дуртай олгож өөд татахуйц их тус хүргэнэ байх гэж найдаж байжээ. Каупервуд санаснаа бүтсэнд бодох дуртай хүн болоод тэр ялын төлөвлөгөө нь хүмүүст, яах аргагүй өөрийнх нь талын хүмүүст ч ямаршуу сүрхий нөлөө үзүүлэхийг бодолцсонгүй. Санхүүгийн ертөнц дэх шилдэг найз нар нь одоо түүнийг нар нь хэвийсэн гэж бодож байлаа. Хорвоод мөнгөнөөс илүү эмзэг юм байхгүй гэж санхүүгийн нэг эрдэмтэн хэлсэн бөгөөд энэ чанар нь ямагт мөнгөний ажил хөөцөлдөж байдаг санхүүч нарт өөрсдөд нь их шингэсэн байдаг юм. Хэдэн жил шоронд сууж магадгүй болсон тийм хүнд мөнгөний туслалцаа болох хэрэг байна уу, үгүй юү? Хэрэв дээд шүүхээр заргалдсан хэрэг нь бүтэлгүй болж шоронд суух нь гарцаагүй болбол амбан сайдыг царайдан хөөцөлдөж үзэх болно, гэвч тэр хүртэл бүтэн хоёр сарын хугацаа байгаа болохоор бас ч учир байж мэдэх билээ. Ийм учраас Каупервуд хэдийгээр зээл авах гэж буюу өөрийнхөө ажлыг өөд татах төлөвлөгөө хийж түүнийгээ дэмжүүлэх гэж олон дахин хүсэлт гаргавч цаадуул нь эелдэг зөөлөн боловч булзааруулан булсан хариу өгөөд болдоггүй. Дахиж сайн бодъё, дахиж үзье, нэг л боломгүй тал байх шиг байна гэх мэтчилэн дургүйд хүчгүй гэгчээр элдэв дээдийн шалтаг заацгаана. Тэр хугацаанд Каупервуд хуучин янзаараа цовоо сэргэлэн явж янз бүрийн банк контороор орж хуучин танилуудтайгаа найрсгаар ёслон мэндэлж асуусан зүйлд нь хариу өгөхдөө найдвар тасраагүй байна, ажил хэрэг маань сайн зүг рүүгээ нүүртэй байна гэж байв. Цаадуул нь итгэхгүй байсан боловч итгэсэн итгээгүй ямар хамаатай юу гэж бодно. Өөртөө жинхэнэ хэрэг болж чадах тийм хүмүүст итгүүлж, санаа бодлыг нь өөрчлөх гэж хамаг хүчээ дайчилж, өөр бусдыг нь сонирхохгүй байлаа. 

	— За сайн уу? Фрэнк ээ? яаж байна? гэж найз нарынхаа мэндлэн асуухад Каупервуд хөгжөөнтэйгөөр:

	— Сайн, сайн, хэзээ хэзээнээс сайн байна гээд ажил хэргийн чанартай юмаа ярьдаг байлаа. Заримдаа түүнийг сайн мэдэх, талтай байдаг хүмүүс нь түүний тийм итгэл төгс байгаад нь гайхан бахдах боловч өчүүхэн ч сонирхохгүй хүн олон байлаа. Каупервуд дампууран унасан болохоор энд тэндээс олон төрлийн зарга заалхайн асуудал гарч байн байн дуудагдаж байсан тэр өдрүүдэд Каупервуд, Стежер хоёр шүүхийн хаалга олон удаа татаж байлаа. Тэр бол зовлонтой цаг байсан боловч мань эр ажирсангүй. Филадельфид байсан чигээрээ байж, өнөөх түймэр гарахын өмнөх байдлаа сэргээж, олны нүдний өмнө өөрийгөө цагаатгахын тулд ясаа цайтал тэмцэхээр санаа шийджээ. Шоронд орохгүй өнгөрвөл зорьсондоо хүрч чадна, орлоо ч гэсэн гарч ирээд зорилгоо биелүүлнэ гэж бүрэн итгэж байсны нь бодоход төрөлхийн их бадрангуй үзэлтэй хүн юм даа. Харин Филадельфид урьдын сайн нэрээ олж авч чадаагүй, энэ нь хоосон мөрөөдөл болж байв. 

	Өнөөх Батлер, хотын эрх баригчид л Каупервудийн эсрэг түрүүчийн адил тэмцсээр байлаа. Яагаад ч юм санхүүч, хотын нярав тэр хоёрыг сүүл сүүлдээ заавал шоронд суух юм гэж улс төрийн зүтгэлтнүүд бодох болсны нарийн учрыг хэн ч хэлж мэдэхгүй билээ. Анхандаа гэм буруугаа хүлээж оногдох ял шийтгэлийг нь үг дуугүй эдэлье гэж байсан Стинер нөхдийнхөө ятгалгаар больчхоод одоо харин түрүү түрүүчийнхнийхээ явж ирсэн зуршлыг дагаж байж ийм болсноос биш хийсэн гэм над байхгүй гэх болжээ. Итгэхгүй бол ирээдүйд цагаадах ямар ч горьдлогогүй болно гэж найз нөхөд нь ятгасан ажээ. Ингээд тус болсонгүй ялын төлөвлөгөөг сонсжээ. Тэгэхлээр нь дэмий байснаас дээд шүүхэд давж заалдсан өргөдөл өгөөд хариу хүлээж байгаа ажээ. 

	Ядах нь ээ, өнөөх нэг эмэгтэй хүнээс Батлер, Каупервудийн эхнэр хоёрт захиа бичсэнээс хойш хүмүүсийн шивэр авир яриа дам дам явсаар сүүлдээ бүр Батлерын охин Эйлин, Каупервудтэй явдаг юм гэнэ гэсэн бөөн хов жив таржээ. Каупервуд, тэр хүүхэнд зориулж аравдугаар гудамжинд нэг байшин хөлсөлж авсан юм гэнэ гэлцэх болжээ. Тэгэхлээр Батлер өс хонзон санах нь арга байж уу. Үнэндээ ийм байдлаас их юм шалтгаалжээ. Тэгээд санхүү үйлдвэрийн хөрөнгөтнүүд Каупервудийн дайснуудыг муулахаасаа өөрийг нь илүү муулах болов. Каупервудийн анх хөлжиж эхлэхэд Батлер нөхрийн ёсоор их тус хүргэснийг хэн эс мэдэх бил ээ? Ачийг бачаар гэгч л юм болж! Хамгийн итгэлтэй хамгийн хуучин сайн нөхөд нь толгой сэгсрэх болжээ. Каупервуд ер нь өнөөх л «би л болж байвал болоо» гэдэг зарчмаа энд ч гэсэн баримталсан байх нь ээ. Уг нь сүрхий мундаг хүн л дээ. Гуравдугаар гудамжинд хэзээ ч тэрийг гүйцэх зоригтой овжин мөртөө бас яггүй хашир тийм санхүүч байгаагүй ээ, гэвч дэндүү зориг гаргаад хувиа дэндүү бодох хүнийг Немезида таалах уу даа? Муу хүнийг чөтгөр тоодоггүй, сайн юманд садаа мунддаггүй биш үү? Батлерын охины толгойг эргүүлж байхын хэрэг юү байна? Стинертэй муудаж тангараг тасарч байсан мөртөө тэр чекийг тэгж улайм цайм луйвардаад шахуу авахын хэрэг юү байна? Дэндүү хэрцгий загнажээ! Ийм базаахгүй юм хийчхээд эндэх хуучин байдлаа бас сэргээнэ гэдэг ч тун бүтэхгүй! Түүнтэй ходий байсан банкны эзэд, хөрөнгөтнүүд их л эргэлзэж байлаа. Харин Каупервуд амьдралыг энэ үе юү гэж үзэж байсан гэвэл мөн л «би дураа хангана» гэсэн эрмэлзэл нь гоо үзэсгэлэн ба эмэгтэй хүнд дурлахуйтай нь хослоод өөрийг нь жолоо цулбуургүй, хөнгөн хөвсөргөн хүн болгосон хэвээр байлаа. Бүр одоо ч гэсэн Эйлин Батлер шиг дур булаам хөөрхөн хүүхнийг болдог сон бол таван буман хүний сайн санаанаас илүүгээр үзэх болой. 

	Чикагогийн түймэр, түүнээс болсон нийтийн бачимдлын өмнө аз хийморь нь гялалзаж есөн хүсэл нь сэтгэлчлэн бүтэж байсан болохоор ер нь хүн амьтан намайг юу гэж боддог бол гэж бодох завгүй явжээ. Залуу халуун насны өнгө жавхаа, хаврын шинэ ногоо шиг жалх толиотой. Амьдрал гэгч хаврын сайхан сэвшээ салхи шиг ялдамхан агаад сэтгэл санаанд өчүүхэн ч эргэлзэх тээнэгэлзэх юм төрөхгүй явжээ. Сүйрэн унасныхаа дараа түр зуур ч гэсэн Эйлинтэй зууралдахыг больж болмоор оо, гэтэл энэ хүн чингэсэнгүй. Эйлин өнгөрсөн амьдралынх нь аль сайн сайхан бүхний бэлгэ тэмдэг байлаа. Өнгөрсөн амьдрал, ирээдүйд айсуй сайн сайхан амьдрал хоёрыг нь холбож буй шижим ажээ. Өөрийг нь шоронд хийх юм уу, дампуурсан этгээд гэж албан ёсоор үзэх эсхүл бүр аль аль нь болж гэм фондын биржид байр сууриа алдаж Филадельфид нэг хэсэгтээ юм уу, бүр эгнэгт ээлтэй сайн амьдрал үзэхээсээ өнгөрч гэж бодохоос сэтгэл баахан зовнино. Одоогоор бирж дээр түүний эзлэх байрыг үндсэн хөрөнгийн байдалтай болгосон учир ажиллагаа явуулах боломжгүй байна. Өөрт нь үлдсэн албан хаагч болох Эдвард, Жозеф хоёр л бирж дээр аар саар юм хийж байна. Каупервудийн хоёр дүүг түүний төлөөлөгч гэдгийг бусад банкны эзэд андахгүй мэдэж байсан юм; харин тэр хоёр нь өөрснөө бие даан ажиллаж буй гэж цуу үг тараавал банкны эзэд, зууч нар Каупервудийг зээл олгогч бидэнд ашиггүй, ямар ч болтугай хуульд харш ямар нэгэн зальт ажил зохиож байна хэмээн сэжиглэцгээх байлаа. Ямар ч болтугай биржээс салж болохгүй, ил буюу далд заавал ажиллах ёстой гэж Каупервуд бодоод юмыг түргэн ойлгон, ухаан сийлж чаддаг хүн болохоор арга зам олжээ. Бирж дээр бэхжиж чадсан ямар нэг хүнтэй нууц тохиролцон өөрийн салбар болгож дураараа ашиглаж байхаар төлөвлөв. 

	Каупервуд хэсэг бодож бодож өөртөө талтай байсан, гүндүүгүй байрын боловч хөрөнгө чинээ хомсхон тийм нэг хүнийг сонгон авчээ. Тэр нь Стефан Вингейт гэгч нэгэн биржийн зууч, өмнөдийн гуравдугаар гудамжнаа жижигхэн контортой хүн бөгөөд 45 настай, дунд зэргийн нуруутай, лагс биетэй, нүдэнд дулаан, ухаалаг хөдөлмөрч байрын боловч, эрэмгий чадал, овжин чанар үгүй ажээ. Уг нь хөлжих дорвигүй ч гэсэн хөлжье гэвэл чухам Каупервуд шиг л тийм хүн түүнд яриангүй хэрэгтэй ажээ. Вингейт, биржид зээлсэн байртай, нэр сайтай, хүндтэй хүн боловч хөлжиж базаагаагүй байлаа. Урьд Каупервудээс байн байн тусламж гуйдаг байсан, цаадах нь ч Венгейтэд сайн, тэгээд бас түүнийг өрөвдөх учир бага хүүтэй мөнгө байн байн дуртай зээлдүүлж, ажил хэргийн зөвлөгөө өгдөг байжээ. Одоо нас ахих тусам амь зуулга нь ч улам буурах шинжтэй байгаа хойно тэр зэргийн горьдлоготой юмнаас юү гэж буцах билээ. Одоо үед нэгд гэхэд түүнийг Каупервудийн төлөөний хүн болов уу гэж хэн ч бодохгүй, хоёрт гэхэд Каупервудийн яа гэх заалт зааврыг ёсчлон биелүүлэх нь эргэлзээгүй юм. Каупервуд түүнийг урьж ирүүлээд их л тухтай удаан ярилцжээ. Хэрэг явдал ямаршуу байдалтай болоод байгааг илэн далангүй ярьж өгөөд юугаар яаж тус болох вэ? ямар ашиг хонжоо гарах вэ? гэх зэргийг хэлэв. Вингейт ч тэр бүгдийг нь дуртайяа зөвшөөрчээ. 

	— Би мистер Каупервуд таны заавраар ажиллахдаа баяртай байна. Ямар ч юм боллоо гэсэн та намайг хаяхгүй гэдгийг би мэдэж байна. 

	Тантай хамтран ажиллахаас илүү дурлах, таныг хүндэтгэхээс илүү хүндэтгэх тийм хүн миний хувьд энэ дэлхийд байхгүй. Энэ шуурга нэг намдана биз, та ч дахиад өөдөлнө. Ямар ч болтугай та бид хоёр оролдоод үзье. Хэрэв хэрэг явдал тань бүтэж өгөхгүйд хүрвэл, та яана, өөрөө л мэдээрэй гэж тэр зууч хэллээ. 

	Тэр хоёр хоорондоо ийнхүү хэлэлцэн тохирч, Каупервуд ч Вингейтийн нэрээр халхавчлан бага сага ажил хөдөлгөж эхлэв. 

	
Дөчин наймдугаар бүлэг

	Анхан шатны шүүхээс гаргасан ялын тогтоолыг хүчингүй болгож, уг хэргийг дахин хянан үзэх тухай Каупервудийн өгсөн өргөдлийг муж улсуудын дээд шүүхээс авч хэлэлцэх болсон тэр үед Каупервуд, Эйлин хоёрын тухай хов жив энд тэндгүй тарсан байлаа. Энэ байдал түүний нэр төрийг хөөдөж байсан гэж бид түрүүн өгүүлсэн, одоо ч хөөдсөн хэвээр авай. Тэр байдлын улмаас чухамдаа Каупервуд хэргийн эзэн болохоос биш Стинер бол хоморгод нь хамагдаж байгаа амьтан гэж бүгд найрамдах намын удирдах хүмүүсийн хэлж итгүүлэхийг оролдож байсан бүр хамгийн анхны оролдлогыг нотлох шиг болж байлаа. Хууль зүйн талаар учир дутагдалтай боловч санхүүгийн талаар авьяас билигтэйн хувьд бусдын сэмхэн үйлдээд гэмгүй өнгөрдөг юмнаас доргүй болсон үйл ажиллагааг нь одоо болохоор хамгийн их хал балтай орчин үеийн заль мэхтэй ажиллагаа гэж үзсэн байна. Каупервуд эхнэртэй, хоёр хүүхэдтэй. Филадельфийнхан, түүний үнэн санаа бодлыг мэдэхгүй боловч өнөөх тарсан хов живд автан Каупервудийг эхнэр хүүхдээ хаях гэж байгаа хүн, Лилианаасаа салж Эйлинтэй суух гэж байгаа хүн гэж бодоод энэ бол ёс журмаас гажсан муу гэмт хэрэг гэлцэв. Тэгээд ч Каупервуд, санхүүгийн талаар бэрхшээлд орж, шүүхэд шилжсэн, ялын төлөвлөгөө сонссон, дампууран унасан зэргийг нь үзэхэд филадельфийнхан, нөгөө томчуулын хэлээд байсан үгэнд итгэж эхлэх нь аргагүй шүү дээ. Шийтгэгдэж байхдаа таарсан амьтан. Хэргээ задлуулах гэсний нь дээд шүүх хэрэгсэхгүй болгоосой гэлцэх болжээ. Ийнхүү заримдаа хүний дотоод нандин санаа бодол ямар нэгэн үл мэдэгдэх биет юмаар дамжин олны хүртээл болчихдог юм. Хүмүүс яагаад ч учрыг нь оломгүй санагдсан юмыг мэдчихдэг ёс олон байна. Бодол санаа дамжих ёс ба үзэл санааны трансцендентализм3 гэгч байдаг байна. 

	Чухамдаа тийм нэгэн замаар л тэр хов жив нь Пенсильвани муж улсын дээд шүүхийн таван шүүгчийн болон муж улсын амбан сайдын чихэнд хүрчихжээ. Каупервуд давж заалдах өргөдөл өгснөөс хойш өнгөрсөн дөрвөн долоо хоногийн хугацаанд Харпер Стежер, Деннис Шеннон хоёр дээд шүүхийн гишүүдтэй уулзаж, уг хэргийг задлах эсэх тухай аль хэдийн ярилцаад амжсан байлаа. Каупервуд, өмгөөлөгчөөрөө дамжуулан сүрхий ул суурьтай өргөдлийг дээд шүүхэд өгсөн бөгөөд түүн дотроо. 

	Нэгдүгээрт: Тангарагтны шүүгчдийн гаргасан ялын төлөвлөгөө бол ямар ч ул үндэсгүй зүйл:

	Хоёрдугаарт: Хулгайлсан гэх зэргээр ялласан бүх зүйл ангийн талаар дурдсан нотолгоо гэгч нь ямар ч ул үндэсгүй зүйл гэжээ. Стежер өөрийнхөө санаа бодлыг тайлбарлах гэж хоёр цаг арван минут ярихад районы прокурор Шеннон түүнийг няцаах гэж бүр ч удаан ярьсан боловч хууль зүйн талаар туршлагатай мөртөө санхүүгийн талаар мэдэх юм багатай дээд шүүхийн таван гишүүн тэр хоёрын үгийг их л анхааралтай сонсож байлаа. Тэдний дотроос Смитсон, Рейни, Бекуис гурав нь тухайн үеийн улс төрийн байдал ба эздийнхээ хүсэл эрмэлзлийг соргогоор угтан авдаг хүмүүс учраас Каупервудийн санхүүгийн ажиллагааны үүх түүхийг сонсохдоо зэвүү нь хүрч байж, яагаад гэвэл Батлерын охинтой явдгийг нь сонссоноос гадна Батлер түүнд их муу бөгөөд ямар бодолтой байгааг нь андахгүй байжээ. 

	Тэд уг хэргийг алагчлахгүй шударгаар шийднэ гэх боловч үнэн хэрэг дээрээ Каупервуд, Батлерыг яасан гэдгийг хормын төдий ч мартнахгүй байлаа. Таван шүүгчийн Марвин, Рафальский хоёр нь юмны учир нэлээд мэддэг, элэгтэй улс боловч улс төрийн асуудлын талаар нөгөөдүүлээсээ дээрдэх юмгүй мөн л хүлээстэй юм шиг байгаа болохоор Каупервудийн талаарх шүүхийн шийдвэрийг шударга биш гэдгийг ойлгосон мөртөө өөрчлөх арга алга гэж бодно. Улс төрийн зүтгэлтнүүдийн өмнө ч тэр, олон түмэнд ч тэр өөрийнхөө нэрийг баахан хугалсан хүн гэж бодно. Стежерийн хичээнгүйлэн ярьснаас Каупервуд санхүүгийн болон олны дотор хэчнээн их хохирсны нь тэр хоёр тогтоож авчээ. Урьд өөрөө бас л нэг залуу хүүхэнтэй холбогдож явсан Рафальский тэр ялын төлөвлөгөөг эсэргүүцье гэж нэг шийдсэнээ улс төрийнхөө эздийн тавьсан шаардлагаас гажиж байж муугаа үзвэл золигтох нь тэр шүү гэж хаширлаад больчихов. Гэсэн ч шүүгч Смитсон, Рейни, Бекуис гурав тэр шүүхийн ялын төлөвлөгөөг эргэлзээгүйгээр баталъя гэхэд нь Марвин, Рафальский хоёр санал зөрж байна гэлээ. Тийнхүү шүүхэд маш будилаантай байдал буй болж, Каупервуд ч үндсэн эрхийн зарчмыг түшиглэн муж улсын дээд шүүхэд заалдах бололцоотой болжээ. Пенсильванийн ч юм уу, ер нь аль ч муж улсын шүүгч нар энэ мэтийн ер бишийн ноцтой асуудлыг маш анхааралтайгаар үзэх учиртай, тэгэхлээр «санал зөрж байна» гэсэн цөөнхөд хор болох юмгүй байлаа. Каупервуд ямар ч гэсэн шийтгэгдэх хойно бүгд найрамдах намын удирдагчид чингэлээ гэж тэдэнд дургүйцлээ мэдэгдэхгүй. Харин ч аятайхан мэт санагдана. Яагаад гэвэл уг ажил хэрэг бүр ч догь байдалтай болж буй мэт ажээ. Түүнээс гадна Марвин, Рафальский хоёр бол Смитсон, Рейни, Бекуис гурвын бодлого муутай шийдэх гэсэн ялын төлөвлөгөөнөөс биеэ зайлуулах гэсэн хэрэг юм. Иймд уг хэлэлцэн буй асуудлыг бид шударга шулуунаар хэлэлцэж байна гэж таван шүүгч тавуул үзсэн нь ер нь иймэрхүү байдалд хүмүүсийн чингэдэг зан билээ. Тэгээд Смитсон өөрийн нэрийн өмнөөс, бас өөрийн талын Рейни, Бекуис хоёрын нэрийн өмнөөс 1872 оны хоёрдугаар сарын арван нэгэнд дор сийрүүлсэн шийдвэрийг зарлан тунхаглав. Үүнд:

	 

	«Яллагдагч Фрэнк Каупервуд нь анхан шатны (Фрэнк Каупервудэд Пенсильвани муж улсаас сэдсэн) шүүхийн тангарагтны шүүгчдийн гаргасан ялын төлөвлөгөөг хүчингүй болгож уг хэргийг задлан хянаж үзэхийг хүссэн байна. Яллагдагчийн талаар ямар нэгэн хэлмэгдүүлсэн зүйл байхгүй байна гэж дээд шүүх үзэж байна) гэж цааш уг хэргийн нөхцөл байдлыг нэлээд тодорхой өгүүлээд заахдаа тэр хотын санхүүд тогтсон хэвшил, заншил, түүнчлэн хотын мөнгөн хөрөнгөнд Каупервуд үнэхээр ичих нүүргүй хандаж байсан явдал нь хуулийн санаа ба үг үсгийг үл дагасан хэмээн Каупервудэд хариуцлага тогтоох асуудалд ямар ч холбогдолгүй ажээ. Хууль зүйн хуурмаг өнгөөр мөнгө авсны нь (Смитсон, олонхын өмнөөс цааш нь ярихдаа) хулгай гэж үзэж болно. Тухайн тохиолдолд яллагдагчийн гэмт санааг тангарагтны шүүгчид нотлох ёстой байжээ. Тэд уг хэргийг яллагдагчид ашиггүйгээр шийдсэн нь бүрэн үндэстэй болжээ гэж дээд шүүх үзэж байна. Яллагдагч ямар зорилгоор хотын санхүүгийн тэр чекийг авсан юм бэ? Өөрөө дампуурахын даваан дээр очоод байж хотын зээллэгээний сертификатыг борлуулах зорилгоор өгөхөд тэрийг нь өр ширнийхээ барьцаанд ашигласан бөгөөд түүний өмнө нь таван буман долларын урьдчилгааг хууль бусаар авсан байж. Хотын санхүүгээс түүнд хууль зүйн дагуу зээллэг нэгэнт олгохгүй байсан биз гэж тангарагтны шүүгчдийн дүгнэн бодсон нь үндэстэй байна. Тийм учраас өөрөө биеэр очиж хууран мэхлэх аргаар дахиад зургаан буман долларыг салган авчээ. Тангарагтны шүүгчид үүнийг санаатайгаар үйлдсэн хэрэг гэж үзжээ. 

	Ийнхүү хэргээ задлуулж дахин хянуулах гэсэн Каупервудийн өргөдлийг олонхын саналаар хүчингүй болгов. Шүүгч Марвин өөрийн ба шүүгч Рафальскийн нэрийн өмнөөс дараах зүйлийг бичжээ:

	 

	«Шүүхийн мэдэлд байгаа баримт сэлтээр үзвэл мистер Каупервуд уг чекийг хотын санхүүгийн төлөөлөгчийн хувьд авсан ба нөгөө талаар, төлөөлөгч хүний хувьд тэрхүү чекийг авснаар өөртөө оногдсон үүргийг бүрэн дүүрэн биелүүлээгүй буюу эс биелүүлэхийг эрмэлзсэн гэж үзэх үндэс үгүй байна. Элэгдлийн фондод зориулан худалдаж авсан хотын зээллэгээний сугалааны тоо ширхэг, үнэ өртгийг улс төрийн тусгай бодлогын улмаас бирж дээр ч мэдэгдэх ёсгүй, ямар нэгэн замаар олон нийтэд мэдэгдэхгүйг хичээх ёстой байсан нь шүүхийн хурал дээр тодорхой болжээ. Түүнээс гадна эцсийн тооцоо хийхэд ашиг орлого нь хангалттай байвал хотын санхүүгийн төлөөлөгчийн хувьд мистер Каупервуд өр, авлага хоёроо өөрийн дураар эдлэх бүрэн эрх бүхий байжээ. Сугалааг авах хугацаа, тоо хэмжээ хоёрын аль алины талаар хэлэлцэн тохирч тогтоосон зүйлгүй байна. Хэрэв хувийн ашиг сонирхлыг бодож байсан бол яллагдагчийг нэгдүгээр зүйл ангиар яллаж болох байсан. Гэтэл тангарагтны шүүгчид өөрсдийн гаргасан ялын төлөвлөгөөндөө үүнийг баталж өгөөгүйгээр үл барам, дурдсан баримт нь баталж чадах зүйл биш байна: Цааш нь ямар ч баталгаа гаргаагүй мөртөө нөгөө гурван зүйл ангиар нь бас л ялласан байна. Гурван зүйл ангийнх нь талаар тийм сүрхий ил алдаа гаргасан байхад нэгдүгээр зүйл ангийн талаар ямар ч алдаагүй шийд гаргасан байна гэж бид яаж батлах билээ. Цөөнхийн саналаар бол анхан шатны шүүхээс яллагдагчийг хулгайн хэрэгт (нэгдүгээр зүйл анги) холбогдуулсныг ул үндэсгүй учир тангарагтны шүүгчдийн ялын төлөвлөгөөг хүчингүй болгож, уг хэргийг дахин хянаж үзвэл зохино» гэв. 

	Хашир догь мөртөө баахан дуншаа бодолтой, еврей гарлын атлаа жинхэнэ америк байдалтай шүүгч Рафальский өөрийн хувийн бодол хэмээх гуравдугаар санал гаргасан нь үнэндээ бол олонхын саналыг няцаах, Марвины саналд нэмэр болж түүнийхтэй нийлэх учиртай байлаа. Дээд шүүхийн гишүүд улс төрийн бодлогод тохируулахын тулд яллах шийдвэр гаргахыг эрмэлзэж байсан мөртөө санал зөрсөн явдал ч гэсэн Каупервудийг гэмтэн гэж үзэх нь их л адармаатай асуудал мэт болж ирлээ. Жишээ нь шүүгч Рафальский хэлэхдээ: Каупервудийг гэмт хэрэг үйлдсэн гэж үзлээ ч гэсэн түүнийг хулгайн хэрэгт үзэж болохгүй гээд цааш нь:

	«Шүүхийн мэдэлд байгаа баримт сэлтээс үзвэл, Каупервудийг өр ширээ ойрын хугацаанд дарахыг бодоогүй гэх юм уу, бас хотын нярав буюу түүний бичиг хэргийн эрхлэгч Альберт Стайерсыг тэр чекийн төлөөлж байсан тэр үнэт цэнт зүйлээс авах бодолгүй байсан гэж дүгнэлт хийх бололцоо өгөхгүй байна. Дээр дурдсан мөнгөний сугалаа авлаа гэж Каупервуд над хэлсэн гэж мистер Стайерс мэдүүлсэн байхад цаадах нь худал хэлсэн байна гэдгийг нотлох олигтой баримт алга шүү дээ; тэр сугалааг элэгдлийн фондод оруулаагүй явдал хууль зүйн үг үсэгт харшлах талтай боловч урьд нь нэгэнт чингэж болоод ирсэн заншлаас шалтгаалсан гэж үзэх нь эрхбиш зүйтэй болно. Каупервуд ер нь чингэдэг зуршилтай болсон хүн юм уу? Миний бодоход, дээд шүүхийн гишүүдийн олонх нь «хулгай» гэдэг ойлголтыг дэндүү өргөн утгаар хэрэглээд байна; үүний уршгаар юү болж байна гэвэл, бирж дээр өргөн хэмжээний яах аргагүй хууль зүйн үндэслэлтэй ажил явуулж байтал гэнэт, эгээ энэ мистер Каупервудэд тохиолдсон шиг тийм биржийн бачимдал гал түймрийн аюулаас уламжлан гэмт этгээд гэж тооцогдох осол байна. Тиймэрхүү урьдчилсан нөхцөлийг бий болгоод тийм үр дүнд хүргэсэн зарчмыг баримталсан явдал бол хамгийн зөөлөн үгээр хэлэхэд гайхмаар юм даа гэв. 

	Дээд шүүхийн гишүүдийн санал хуваагдсан явдалд Каупервуд нэлээд баярласан бөгөөд ер нь их муу юм болох дээр хүрвэл ингэнэ чингэнэ гэж ажил төрлөө бөөрөнхийлж байсан боловч гол нь их л горойж байна. Угийн эршүүд зоригтой хүн болохоор сэтгэлээр зовохыг огт мэддэггүй хүн гэж хэлбэл буруу болох билээ. Тиймэрхүү сэтгэл санааны зовлон түүнд илрэх боловч хэзээд жишимгүйгээр дүгнэх, цэгнэх, бодох ухааныхаа ачаар сэтгэлийг захирч чаддаг хүн: Шүүхийн тогтоолын нэг зүйл анги нь Америкийн нэгдсэн улсын үндсэн хуулиар батлагдсан иргэний нэгэн эрхэнд харшилж буй мэт учраас одоо тус нэгдсэн улсын дээд шүүхэд л давж заалдахаас өөр замгүй боллоо гэж Стежер, Каупервудэд хэлэв. Гэтэл энэ мөддөө бүтэхгүй, үрэгдэл зардал их гарах ажил байлаа. Бас чухамхүү ямар зүйл ангийн талаар барьж заргалдах нь зүйтэйг тодорхой мэдэхгүй байв. Дахиад л хагас ч юм уу, бүтэн жил, бүр илүү хугацаагаар хүлээж хүлээж адаг сүүлд нь бүтсэн ч юмгүй харин шоронд орж мэднэ, тэр хооронд ч бас дандаа гадуур чөлөөтэй явж болоо ч уу, үгүй ч үү, хэргийн байдал ямаршуу байдалтай байгаа тухай Стежерийн ярихыг Каупервуд сонсон хэсэг бодол болсноо ингэж хэлэв. 

	— Эсхүл шоронд орох, эсхүл америкаас оргох ийм л хоёр зам над үлдсэн шиг байна, түрүүчийнх нь замыг сонгож авъя даа. Эндээ Филадельфид тэмцлээ үргэлжлүүлсээр дийлж гарна, нэг бол дээд шүүхээр хэргээ дахин хянуулна, эсхүл амбан сайдын өршөөлөөр гарах болно. Би лав л оргохгүй, миний оргохгүйг хүн бүхэн мэднэ. Намайг нухаад авлаа гэж бодож байгаа хүмүүст, эндүүрснээ мэдэх цаг гайгүй ирнэ дээ. Би тэгсхийгээд мултарч гараад чухам тэмцэл гэж юу байдгийг энэ муусайн арвигүй бодлоготнуудад үзүүлээд өгөмз. Одоо надаас тэд ганц доллар ч олж долоохоосоо өнгөрсөн! Сохор зоос ч олж долоохгүй! Намайг ингэж хавчиж хяхаагүй бол би хэзээд тэр таван түмэн долларыг нь олоод өгөх байсан л даа. Одоо санааных нь гарз болцгооно доо! гээд шүдээ зууж, хонин бор нүд нь зориг шийдэмгий гялалзлаа. 

	— Фрэнк минь, би чадлынхаа хэрээр хөөцөлдсөн шүү, намайг хамаг байдгаараа тэмцсэнийг та мэдэж байгаа; би хийвэл зохих зүйлээ хийж чадаагүй байж мэднэ, гэхдээ би аль байдгаараа л зүтгэлээ. Бас ч бага сага хөөцөлдөж үзмээр юм бодогдож л байна, гэвч тэгэхийн хэрэг байна уу, үгүй юү та өөрөө мэд. Та л юу гэнэ би бэлэн байна гэж Стежер түүнийг илт өрөвдөн ярилаа. 

	— Дэмий юм ярихаа боль, Харпер, гэж Каупервуд зэвүү нь хүрсэн байдалтай хэлээд, — Хэрэв би таны зүтгэлийг голж чамлаж байсан бол зовохгүй хэлэх байсан. Ийм янзаараа цааш нь хөөцөлд, Америкийн нэгдсэн улсын дээд шүүхэд давж заалдмаар олигтойхон үндэстэй юү байна, хайж эрэлхийл, харин би тэр хооронд шоронгийнх нь ялыг эдэлж эхэлье. Пейдерсон шүүгч ял оноох өдрөө удаж цөхөхгүй, товлох байлгүй гэв. 

	— Яахаа өөрөө л мэд дээ, Фрэнк, хэрэв та хэрэгтэй гэж үзвэл би хөөцөлдөөд ял оноох хугацааг долоо юм уу, арав хоногоор хойшлуулчихад ядах цөхөх юм алга. Шеннон үгүй гэхгүй биз гэж би итгэж байна. Нэг л явдалтай юм байна, маргааш та бидэн дээр Жэсперс ирнэ. Хэргийг тань хянан үзэхгүй болсон гэсэн мэдээ аваад таныг дахин харгалзахаар ирнэ шүү дээ. Мөнгө өгөхгүй бол таныг юу юугүй цоожинд хийх гэнэ. Гэвч тэрүүнтэй тохиролцож болно байх. Хэрэв та хойшлуулъя, жаал байзная гэж бодвол таныг нэг хуяг бараадуулан тавих биз, харин шөнийн хоногт заавал тэнд очих ёстой байх шүү. Хэдэн жилийн өмнө Альбертсоны хэрэг гарснаас хойш энэ журмаа тэд их хатуу баримтлах болсон юм.

	Банкны мөнгөний нярав агсан тэр хоригдлыг шөнийн цагт шоронгоос харгалзагчтай явуултал оргоод явчихсан тухайг Стежер хэлсэн хэрэг. Тэр үед харуулын дарга сүрхий их буруушаагдаж, тэр цагаас хойш яллагдаж байгаа хүмүүсийг шийдийг нь гартал тэдний эд хөрөнгө, эрх тушаалыг харгалзалгүй, ядаж, шөнийн цаг шоронд байлгах журам тогтоожээ. Каупервуд хоёрдугаар гудамж дахь Стежерийн конторын цонхны дэргэд зогсоод тухайн байдлыг тайвнаар эргэцүүлэн бодов. Нэг удаа Жэсперсийн найрсаг талыг мэдэж авсан болохоор түүний хяналтын дор шоронд байхад их аймаар юм болохгүй гэдгийг Каупервуд мэдэж байсан боловч тэр шоронд хоригдон өнгөрөөх шөнийн цагуудыг нийт эдлэх ялын хугацаанд оруулан тооцдоггүй явдлыг эсэргүүцэж байлаа. Нэгэнт сараар эрх чөлөөтэй байхгүйгээс хойш ажил төрлийнхөө талаар хийх ёстой зүйлийг шорон дотроос гүйцэтгэсэн ч гуравдугаар гудамжинд байж гүйцэтгэхээс бараг ялгаагүй аргалах байна. Тэгэхлээр хугацаа дэмий удаашрахын нэмэр. Нэгэнт л хоригдох маань гарцаагүй болсон хойно олон юм бодох хэрэг юун, ганц хоёр хоног гарч ажил төрлөө хөөцөлдөж болох юм. Илүүгээр яах юм гэж бодоод;

	— Хэрэв хооронд нь бид хугацаа хойшлуулахгүй байх юм бол ямар хугацаанд ял оноох цаад талын хугацаа хэдий байдаг юм? гэхэд Стежер:

	— Энэ Баасан гарагт юм уу, ирэх долоо хоногийн Даваа гарагт гэж бодож байна. Очиж лавтай мэдэж болно гэлээ. 

	— Тэгсэн зүгээр байх. Баасан, Даваа гарагийн аль нь үнэндээ ялгаа алга. Гэвч Даваа гарагт болговол зүгээр сэн. Тэр хүртэл Жэсперсийг аргалах арга байна уу? Над итгэж болохыг тэр мэдэх хүн. 

	— Бүү мэд дээ, Фрэнк, оролдоод үзье. Өнөө орой очиж ярилцъя. Зуун доллароор тэр хатуу журмаа жаал зөөлрүүлж магадгүй дээ. 

	Каупервуд ёозгүйхэн инээмсэглээд;

	— Зуун доллароор Жэсперс ямар ч дүрмээ зөөллөх байх аа гээд гарч явахаар босоход Стежер мөн бослоо. 

	— Би Шеннон, Жэсперс хоёртой уулзчихаад танайхаар очъё. Та үдээс хойш гэртээ байна биз? 

	— Байна. 

	Тэр хоёрыг пальтогоо өмсөөд гадагш гарахад хоёрдугаар сарын хүйтэн салхи өөдөөс нь үлээв. Каупервуд гуравдугаар гудамж дахь контор луугаа яаруу явахад Стежер нь Шеннон, Жэсперстэй уулзахаар явав. 

	
Дөчин есдүгээр бүлэг

	Шеннон бага зэрэг хойшлуулахыг татгалзаагүй учраас ял сонсгох хугацааг Даваа гарагт болгожээ. Дараа нь Стежер, оройн таван цаг дөхөж, гадаа бүр харанхуй болсон хойно тойргийн шорон дээр очиход гансаа сэтгэж суусан Жэсперс өөрийнхөө өрөөнөөс нозоорсон байдалтай угтан гарч ирээд инээмсэглэж;

	— Сайн байна уу? Стежер гуай, бие данги уу? Яасан сайн юм хүрээд ирдэг тань, суугаач! Өнөөх Каупервудийнхээ л хэргээр явж байгаа биз дээ, бодвол? Районы прокурор танай хүнийг шийтгэгдэх болно гэж саяхан над хэлсэн. 

	— Тийм болоод байна даа гэж Стежер урамгүй хэлээд, — Каупервуд гуай намайг тантай уулзаад яах бодолтой байгааг тань мэдээд ирээч гэсэн юм. Пейдерсон шүүгч ял сонсгох цагийг Даваа гарагийн өглөө арван цагт товлосон. Каупервуд гуай Даваа гарагийн өглөөний найман цагт юм уу, Ням гарагийн орой тан дээр ирвэл та дургүйцэхгүй байх гэж бид найдаж байгаа. Түүнийг их найдвартай хүн гэдгийг та мэднэ шүү дээ гэв. Стежер ингэж ярихдаа болж үзвэл мөнгө өгөхгүй аргалах бодлоор Каупервудийг шоронд хэзээ ирэх явдал бол нэг их чухал зүйл биш гэсэн янзтай хайхрамжгүй царай гаргаж сорьж үзлээ. Гэвч Жэсперс тийм ч амархан аргалагдах хүн биш байжээ. Махлаг тарган нүүр нь гөлсхийгээд явчхаж. Стежер ийм юм гуйх мөртөө ачийг бодож өчүүхэн ч юм дурсахгүй байж яаж болох вэ? гэсэн янзтай байна. 

	— Стежер гуай та өөрөө мэдэж байгаа; энэ бол хуульд харшилна шүү дээ гэж тэр болгоомжтой, сэтгэл тэвдсэн мэт байдалтайгаар эхэлж, — Би Каупервуд гуайд тус болохыг үнэн санаанаасаа хүсэж байна, гэтэл одоогоос гурван жилийн өмнө манайд Альбертсоны хэрэг гарснаас хойш аргагүй л хатуу журам тогтоох хэрэгтэй болсон... гэхэд Стежер хажуугаас нь

	— Тийм тийм би мэднэ, дарга минь, харин энэ бол ер тэр болгон тохиолддог хэрэг биш, Каупервуд гуай том хөрөнгөтөн хүн, тэгэхлээр цаанаа ажил төрөл маш ихтэй юм л даа. Уг нь шүүхийн даамалд далан тав юм уу, зуун доллар атгуулах юм уу, торгууль төлсөн ч амархан л бүтэх ажил, гэвч... гээд Стежер харцаа эвтэйхэн өөр тийш болгоход Жэсперсийн нүүр царай ч тавираад ирлээ. Ердийн нөхцөлд гажуудуулж болохгүй гэсэн хууль маань гэнэт өөр болоод явчихлаа. Өөр ямар ч зүйл хэрэгцээгүй болсныг Стежер ойлголоо. 

	— Их эмзэг хэрэг юм шүү Стежер гуай минь, ямар нэг юм болбол би ажлаасаа сална шүү дээ. Уг нь би ийм юм хэрхэвч хийхгүй хүн, гэхдээ Каупервуд гуай, Стинер гуай хоёулыг би мэднэ, над хоёул аятайхан санагддаг улс, ер нь тэр хоёрыг хилсдүүлсэн шиг байна лээ. Каупервуд гуайг за яах вэ жич үзэж болох юм, гэхдээ хүн амьтны нүдэнд нэг их харагдах хэрэггүй юм шүү дээ, Районы прокурорынхонд мэдэгдэхгүй байвал сайн сан. Харин би энэ хугацаанд нэг хүнээ ёсыг бодож харгалзагчаар тавивал цаадах чинь дургүйцэхгүй биз. Хуулийн эрх болсон хойно яана гэх вэ. Каупервуд гуайг хяхаж хавчихгүй, холхон явбал бараадаж явах болно, ер нь яах ч үгүй юм шүү, тийм хүн яваа гэж Каупервуд гуай бодсоны ч хэрэггүй гэж харуулын дарга буунгуй боловч гомдонгуй өнгөтэй хэлэв. 

	Жэсперс, Стежер лүү бараг уруул цорвойн харахад Стежер толгой дохин зөвшөөрснөө мэдэгдэж

	— Яг үнэн, дарга минь, яг үнэн, та мэдэхгүй яах вэ гэж хэлээд халааснаасаа түрийвч гаргахад харуулын дарга хаширлаж түүнийг өөрийнхөө өрөөнд оруулж

	— Стежер гуай, би танд өөртөө хэрэг болно гэж цуглуулсан баахан хууль дүрмийн номоо үзүүлье гэнгээ өмгөөлөгчийн өгсөн аравтын жижиг дэвсгэртүүд дээр гараа сурамгай тавиад, — Бидэнд гарын авлага болох юм заримдаа их хэрэгтэй болдог юм, та мэдэлгүй яах вэ. Тэгээд л иймэрхүү номуудтай байя гэж бодсон юм гэлээ. Мань эр нэг гараар төрийн тайлан, шүүхийн дүрмийн болон шорон гяндангийн талаарх хууль дүрмийн хамгийн сүүлчийн хэвлэл гэж баахан ном заахын хамт өнөөх мөнгийг нөгөө гараар халаасандаа хийх ба Стежер ч номуудыг нь харсан хүн болж байна. 

	— Тун зөв санаа байна, дарга минь! Тун сайхан санаа байна шүү! За ингэхлээр, Каупервуд гуайг Даваа гарагийн өглөө найм юм уу, найм хагасын алдад хүрээд ир гэх үү дээ, болно биз дээ? гэхэд Жэсперс их л цухалдсан байдалтай хэр нь аятайхан байгаа царай гаргах гэж оролдон

	— Болно байх гэж бодож байна. Тэрнээс эрт ирүүлэх хэрэгцээ юунд гарав гээчнэ, гэвч тийм хэрэг гарвал би танд мэдэгдэнэ, та аваад ирнэ биз. Тийм хэрэг гарахгүй биз гэж би итгэж байна, Стежер гуай, эсэн мэнд өнгөрнө байх аа. 

	Тэр хоёр үүдний өрөөнд дахин гарч ирж Жэсперс нь: 

	— Тантай дахин уулзсандаа би их баярлаж байна Стежер гуай, их баярлаж байна. Ирж байгаарай, гуйя таныг! гэнэ. 

	Стежер, харуулын даргатай найрсгаар салах ёс гүйцэтгээд Каупервудийн руу яаравчлан явлаа. Дэгжин саарал костюм дээр маягтай сайхан хийцтэй пальтогоо өмссөн Каупервудийг тэр орой гэртээ буцаж ирэн довжоогоороо өгсөж явахыг харсан хэн ч түүнийг «энд хамгийн сүүлчийн удаа хоноглох маань энэ юм бол уу» хэмээн бодож явна гэж бодохгүй байсан биз ээ. Нүүр царайных нь байдал, алхаж гишгэж явааг нь харахад сэтгэл санаа зовсон шинж түүнд огт үгүй байна. Гадаа гэрэлтэй эрт байсан боловч, гэрэл чийдэн асаалттай үүдний өрөөнд орж очиход өөдөөс нь «Угааш» гэдэг хочтой өвгөн негр Симс задгай галд хийх хувин нүүрс авч яваа тааралдаад

	— Өнөө орой мөн ч жавартай байна шүү Каупервуд гуай гэж хэлэх бөгөөд жаран градусын дулаанд л хүрэхгүй байвал дандаа л «жавартай байна» гэдэг хүн. Бас Филадельфи, миний төрсөн хойд Каролинд байхгүй яав даа гэж амьдралдаа юм болгоноос нэт гонсойж явдаг ажээ. 

	— Нээрэн хүйтэвтэр байна, «Угааш» гэж Каупервуд алмайдуу хэлэв. Каупервуд, Жирард гудамжаар ирж явахад байшин маань ямаршуу харагдлаа, айл хөршийн хүмүүс намайг цонхоороо хараад юү гэлцээ бол гэж бодож явсан байна. Тэр өдөр үүлгүй тунгалаг боловч хүйтэн жавартай байлаа. Тэдний зочид хүлээн авах ба зочлох өрөөний гэрэл асаастай байв. Яагаад гэвэл Каупервуд ажил төрлөө базаахгүй болсноос хойш гэр орноо хүний нүдэнд жавх толиотой хэвээр байлгах юм сан гэж боддог байжээ. Гудамжны баруун үзүүрт цагааран харагдах цасан дээр хөх, ягаан гэрэл тусна. Цонхных нь цайвар шар торон хөшгөөр зөөлөн гэрэл нэвт тусах тэр ногоон туяатай саарал байшин одоо тун гойд харагдана. Энэ байшинг барьж, тохижуулах гэж хэчнээн их хөрөнгө, хүч зарснаа Каупервуд нэхэн санаж, одоо энэ байшинтайгаа үлдэж чадаа ч уу, үгүй ч үү? хэн мэдэх билээ гэж бодож явсан бодлоосоо ангижирч негрээсээ

	— Каупервуд авгай хаана байгаа вэ? гэж асуухад цаадах нь

	— Зочлох өрөөндөө байгаа байх аа, ноёнтон минь гэлээ. Манайхыг балрахаар Лилиан л энийг авч хоцоръё гэхгүй бол... тэгэх ч үгүй байх, энэ «Угааш» мөд ажилгүй болно доо гэж Каупервуд өгсөж явах зуураа бодож байна. Зочлох өрөөндөө орж очиход өрөөний тэг дунд байдаг дугариг ширээний ард авгай нь суугаад жижигхэн охиныхоо банзалд гох, дэгээг нь хадаж байв. Нөхрийнхөө хөлийн чимээгээр Лилиан нүд сөртөсхийн, сүүлийн үед сэтгэл шаналан, айж, тарчлан сэжиглэдэг болсны улмаас хачин, итгэлгүй болсон янзаараа инээмсэглэж

	— Юу дуулдаж байна, Фрэнк ээ? гэж асуулаа. Инээмсэглэл нь дуртай цагтаа өмсөж тайлж байдаг малгай, бүс, чимэглэлийн зүйл мэт болсон санагдана. 

	— Онцын болсон юм огт алга, харин миний давж заалдсан өргөдөл хэрэг болсонгүй шив дээ. Стежер ингэсхийгээд хариу дуулаад ирэх байх. Өнөө орой манайхаар орно гэсэн зурвас ирүүлсэн байна лээ гэж Каупервуд ердийн хэнэггүй байдалтай хэлэв. Заргаа алдчихлаа гэж шууд хэлэхийг хүссэнгүй. Лилиан тэртэй тэргүй сэтгэлээр унаад байсан болохоор дээрээс нь шинэ муу юм дуулгаж нэрмэх хэрэггүй гэж боджээ. 

	— Үгүй байлгүй дээ! гэж Лилиан айх гайхах зэрэгцэн хэлээд босов. 

	Шорон гяндангийн тухай бодох ч цаг гарахгүй өдөр бүр нэгэн хэмийн энх тунх тийм амьдралд дассан хүн болохоор сүүлийн тэр хэдэн сарын дотор шүүх, шорон, гяндан гэсээр, ухаан солиу болох дөхсөн байлаа. Каупервуд өөрийнхөө хэргийн тухай юу ч хэлэхгүй их нууцлаад байсан болохоор чухам юу гээч нь болж байгааг Лилиан мэдэж ядан үргэлж түгшүүрлэн байжээ. Каупервудийн аав, ээж, дүү хүүхэн Анна хэдийн ярьснаас, бас хааяа нууцаар олж үздэг сонины дугааруудаас л бага сага юм мэдэж авдаг байжээ. 

	Каупервуд тойргийн шоронд орсон тэр өдөр ч өвгөн Каупервуд тэр шоронгийн газраас ирж ийм юм боллоо гэж хэлэхийн урьд Лилиан юу ч мэдээгүй байв. Тэр мэдээ түүнд айхтар цохилт болжээ. Гэтэл өдөр бүр, цаг тутам зүрх шимшрэн хүлээлгэж байгаа Фрэнк нь одоо ийм хэнэггүй байдлаар бас нэрмээс болдог байна! Арай ч дэндүү биш үү? 

	Каупервудээс тав эгч, одоо нэгэнт дөч хүрсэн Лилиан охиныхоо хувцсыг барин нөхрийнхөө өөдөөс харан зогсож буйг нь ажвал угийн үзэсгэлэн гоо нь хэвээр харагдана. Саяхан мандан цэцэглэж байсан үедээ хийлгэсэн хар хүрэн хажлагатай, цайвар шар өнгийн зузаан торгон бошинз нь тун ч сайхан зохижээ. Нүд нь ялимгүй цэлхгэр ч зовхи нь улайсхийснээс өөр сэтгэлийн хүнд зовлонг нь харуулах шинж тодроогүй байна. Харин ч арван жилийн өмнө Каупервудийн дурыг булаасан тэр ялдамхан тайван төлөв нь бас л хэвээр ажээ. 

	— Яасан аймаар юм! Яасан аймаар юм! гэж Лилиан аяархан хэлэх бөгөөд гар нь салгалж байна, — Одоо яагаад ч нэмэргүй юү? Шоронд орохгүй байх аргагүй болсон гэж үү? гэнэ. 

	Эхнэрийнхээ тийнхүү айн балмагдаж байгааг хараад Каупервудийн дургүй хүрч байна. Эрэлхэг, зоригтой бүсгүй хүнд дуртай хэдий боловч энэ нь урьд өөрөө хайртай байсан өөрийнх нь эхнэр билээ. 

	— Тийм болоод байх шиг байна даа гэж Каупервуд Лилианыг үнэнхүү өрөвдсөндөө сүүлийн жилүүдэд үзэгдээгүй элэгсэг зөөлөн өнгөөр хэлсэн боловч нэгэнт хайрын сэтгэлгүй болсон байж энэнд хуурамч горьдлого төрүүлээд хэрэггүй юм сан гэж бас боджээ. 

	Гэвч Лилиан тийм ч тэнэг хүн биш байсан болохоор түүний дуу хоолойд өрөвдөх 7эелдэг өнгө гарч байгаа нь өөрөө муугаа үзэж, намайг ч бас муугаа үзэж байгаа амьтан даа гэж бодоод тэр биз хэмээн ойлгожээ. Нулимсаа хүчлэн баривч элэг нь эмтрэх шиг болно. Хэлсэн үгэнд нь урьдын хайр сэтгэлийнх нь цуурай сонсогдоход нэгэнт өнгөрсөн жаргалтай өдрүүд санаанд нь сүрхий оржээ. Тэр сайхан өдрүүдийг буцаагаад ирүүлж болдог ч болоосой!

	Каупервуд, үг хэлэхээс нь урьтаж

	— Чи миний төлөө нэг их зовох хэрэггүй. Би бас тэмцэлдэх болно. Ямар ч болсон мултарч гарна даа. Хэрэг явдлыг шулуутгахын тулд би шоронд нь орох хэрэгтэй юм шиг байна. Чи өөрсдийнхөө дэргэд, дамаа ээж, аав хоёрынхоо дэргэд битгий гуньж гутарч бай, миний чамаас гуйх ганц юм энэ байна. Тэднийг сэтгэл санаагаар унагахгүй байх нь чухал байна гэж хэлээд гарыг нь барьдаг юм бил үү гэж бодсоноо болив. Лилиан цаадхынхаа тэгж дотроо зангахыг нь ч гадарлав. Арав-арван хоёр жилийн өмнөхөөсөө мөн ч их өөр болжээ! Гэвч одоо ингэж бодлоо ч гэсэн тийм их гомдох сэтгэл үл төрнө. Урьд бол яасан их гомдох байсан бол! Нөхрийнхөө өөдөөс одоо харах боловч юу гэж хэлэх үг олсонгүй. Юу ч гэж хэлэх юм бил ээ? 

	— Тийм болсон юм бол чи удахгүй яваад өгөх юм шив дээ? гэж эхнэрийнхээ арай чарай хэлэхэд нөхөр нь

	— Хараахан хэлж мэдэхгүй байна. Өнөөдөр ч магадгүй, Баасан гарагт ч магадгүй. Даваа гараг хүртэл явахгүй ч байж мэднэ. Стежер нэг юм мэдэж ирнэ. Одоохон хүрээд ирэх байх, хүлээж л байна гэв. Энэ айлын түшиг тулгуур, эр нөхөр, Фрэнк Каупервуд минь шоронд орно. Шоронд орно гэсэн чинь юү гэсэн үг вэ? Ер нь яагаад ингэх болов? гэж Лилиан одоо хүртэл учрыг нь сайн ойлгоогүй билээ. Тэгээд би чинь яах билээ гэж дэмий л гайхан зогсож байснаа гэнэт зүүд мөрөөдлийн ертөнцөөс сэрэх адилаар:

	— Чамд надаар бэлдүүлэх юм байна уу? надаар хийлгэх юу ч байхгүй юу? Филадельфиэс яваад өгвөл чамд дээргүй биз, Фрэнк ээ? Шоронд орохоо больё гэж бодвол орохгүй байж чи чадна шүү дээ гэв. 

	Лилиан нэлээд бачимдаж, амьдралдаа анх удаа өнөөх налгар байдлаа алдав. 

	Каупервуд эхнэр лүүгээ хэсэгхэн дуугүй эгцлэн шимтэж харснаа худалдаачны хатуу хүтүү дотуур тамир нь төдхөн сэргэж бараг хүйтнээр өгүүлрүүн:

	— Тэгвэл би буруутайгаа хүлээсэн хэрэг болно, гэтэл би буруутан биш. Лилиан, би оргох юм ч хийгээгүй, шоронд орохоор ч юм хийгээгүй. Би тийшээ цаг хожих гэж очиж байгаа юм. Энэ хэргийг эцэс төгсгөлгүй унжруулж болохгүй. Нэг их удалгүй намайг эсхүл өршөөлөөр суллана, эсхүл шүүхийн тогтоолоор суллана. Одоохондоо би шоронд нь очсон дээр гэж бодож байна. Филадельфи хотоос оргоно ч гэж ярихгүй ээ. Дээд шүүхийн таван гишүүний хоёр нь «санал зөрсөн» тэгэхлээр энэ бол намайг хилсдүүлж байгаа гэдгийг нотолж байгаа хэрэг. 

	Лилиан алдаатай үг хэлснээ нөхрийнхөө саяын ярьснаас дор нь ухаарч:

	— Фрэнк, би тэгж бодоогүй юм шүү гэж уучлалт гуйсан байдалтай хэлээд, — Чи өөрөө ч мэдэж байгаа. Чамайг би буруутан гэж хаанаас бодох вэ? Хүн болгоноос би ганцаараа хаанаас тэгж бодох бил ээ! гээд цаадхыгаа юу хэлэхийг, магадгүй хуучин хайр дурлалынхаа цуурай болох ганц сайхан үг хэлж магадгүй хэмээн горилон хэсэг дуугүй болов... гэтэл цаадах нь ширээний ард очиж суугаад огт өөр юм бодож эхэллээ. Лилиан өөрийнхөө ямар ч найдваргүй гунигтай болсон амьдралынхаа үнэн магадыг дахин ухаарч зүрх нь шимшрэв. Одоо яах вэ? Фрэнк яах бол? Лилианыг сэтгэл догдлон хамаг бие нь дагжих шахавч, угаас номхон амьтан болохоор бие барьж үг ч хэлсэнгүй, харин цагийг нь дэмий үрж саад хийгээд ч яах вэ дээ гэж бодлоо. Юу ч ярих бил ээ? Олигтой хэрэг болох юм гарах ч үгүй нь шиг байна. Нэгэнт л над сэтгэлгүй болсон хүн. Энэ үнэн юм аа. Одоо бид хоёрыг ойртуулах юм огт үгүй болжээ. Энэ эмгэнэлт явдал ч ойртуулж чадахаасаа өнгөрчээ. Эйлин гэдэг өөр нэг хүүхэнд хайртай болчхоод миний зовж, шаналж айж элдвээр тэнэглэн бодож, учирлаж байгаа үгийг юман чинээ бодохгүй байна даа. Өөрийг нь эрх чөлөөтэй яваасай гэж бодсондоо хэлсэн үгийг минь хүртэл мушгиж өөрийг нь гэмтэн, буруутан хүн гэлээ, гоочиллоо гэж үзэж байна шүү дээ! Лилиан ингэж бодмогцоо эргэхэд цаадах нь босоод үүд чиглэн явснаа

	— Би хэдэн минутын дараа ирнэ, хүүхдүүд гэртээ юү? гэхэд балмагдаж унжийсан Лилиан

	— Бий бий, тоглоомынхоо өрөөнд байцгааж байгаа гэж гунигтайяа хэлэв. «Фрэнк минь!» гэж Лилиан арай л хашхирчихсангүй. Гэтэл амаа ч нээж амжаагүй байтал нөхөр нь шатаар уруудаад алга боллоо. Лилиан чичирхийлэх уруулаа зүүн гараар таглан ширээний дэргэд буцаж ирлээ. 

	Нүдэнд нь их уйтгар гунигийн манан бүргэлзэнэ. Амьдрал ийм гунигтайгаар эргэж, хайр сэтгэл ингэж ул мөргүй, эргэлт буцалтгүй алга болдог юм гэж үү? Арван жилийн урьд... өнгөрснийг нэхэн санаж элгээ эмтлээд ч яах юм бил ээ? Ийм л болчихдог юм бол элдвээр бодоод ямар тус байх билээ. Амьдрал нь хоёр дахь удаагаа сүйрч байгаа нь энэ шүү дээ. Анхных нь нөхөр үхчихсэн, хоёр дахь нь өөр хүүхэнд сэтгэлтэй болж хувираад, ядах нь ээ шоронд орох нь ээ. Яахлаараа ингэж дандаа золгүй явдал дайрна вэ? Тийм их нүгэл хийсэн хүүхэн гэж үү? Одоо яах вэ? Хаачих вэ? Хэдэн жилээр шоронд суухыг нь ч мэдээгүй байна. Нэг жил ч магадгүй, таван жил ч магадгүй гэж сонин хэвлэлд бичсэн байсан. Ай бурхан минь! Таван жил болоход хүүхэд нь ч бараг мартчихна. Лилианы толгой дүйрэн өвдлөө. Нэг гараараа духаа барьж үзэв. Хожмын тухай бодох гэж оролдовч толгойд нь юу ч орж ирсэнгүй. Гэнэт цээж нь давчдаж хоолой нь жигтэйхэн зангирч, нүд нь гялалзаад хамаг бие нь дагжин чичрэх шиг болж өөрийн эрхгүй туйлын гуниг зовлонтойгоор эхэр татан цурхирахад хэдхэн дусал халуун нулимс гарч хуурай уйлав. Лилиан, эхлээд биеэ барьж чадахгүй бүх бие нь дагжиж байснаа сүүл сүүлдээ дүйрэн өвдөх нь намжиж хуучин хэвдээ орлоо. 

	— Уйлаад яах юм бэ? Ингэж дэмий биеэ зовоож тарчлах хэрэг юү вэ? Ингээд тус болох уу? гэж гэнэт ер бишийн дошгиноор өөрөөсөө асуулаа. Хэдийгээр өөртөө иймэрхүү гүн ухааны сүрхий асуултуудыг тавьсан боловч сэтгэл зүрхийг нь донсолгосон тэр хүчтэй салхи шуурганы алсын цуурай, ул мөр хэвээр сонсогдон авай. «Уйлаад яах юм?» гэж асуух авч «Би уйлахгүй байж яаж чадах юм?» гэж бас асуух үндэстэй ажээ. Гэвч чингэхийг хүссэнгүй. Тэр салхи шуурга өнгөрөөгүй, харин ч хар үүл тэнгэрт хуран нүүгэлтэж мөд дахин сүйдэлнэ гэдгийг энэ эмэгтэй мэдэж байна.

	 

	САНХҮҮЧ - 4 (e-nom.mn)

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 «a corporation-minded judge» — гэж хөрөнгөтний хоршоолол, трест, концерны эрх ашгийг л бодож явдаг гэсэн утгатай юм.




	[←2]
	 Немезида гэж өс хонзон авагч дагина гэсэн грекийн эртний домогт гардаг нэр.




	[←3]
	 Трансцендентализм (Тrаnsсеndеntalism) гэж орон, цаг, шалтгаант чанар, зайлшгүй чанар зэргийг туршлагаас буй болсон ойлголт биш, харин оюун ухааны төрөлхийн ойлголт гэдэг Кантын философийн зарчим. Трансцендент гэдэг үг нь хязгаараас давсан гэсэн утгатай үг юм.

